
Βιβλίον α΄. 
 

1. Ὅτι ἀκατάληπτον τὸ θεῖον καὶ ὅτι οὐ δεῖ ζητεῖν καὶ περιεργάζεσθαι τὰ 
µὴ παραδεδοµένα ἡµῖν ὑπὸ τῶν ἁγίων προφητῶν καὶ ἀποστόλων καὶ 

εὐαγγελιστῶν Θεὸν οὐδεὶς ἑώρακε πώποτε. 
 
Ὁ µονογενὴς υἱὸς ὁ ὢν ἐν τοῖς κόλποις τοῦ πατρός, αὐτὸς ἐξηγήσατο. Ἄρρητον οὖν τὸ 
θεῖον καὶ ἀκατάληπτον. Οὐδεὶς γὰρ ἐπιγινώσκει τὸν πατέρα εἰ µὴ ὁ υἱός, οὐδὲ τὸν υἱὸν 
εἰ µὴ ὁ πατήρ. Καὶ τὸ πνεῦµα δὲ τὸ ἅγιον οὕτως οἶδε τὰ τοῦ Θεοῦ, ὡς τὸ πνεῦµα τοῦ 
ἀνθρώπου οἶδε τὰ ἐν αὐτῷ. Μετὰ δὲ τὴν πρώτην καὶ µακαρίαν φύσιν οὐδεὶς ἔγνω ποτὲ 
τὸν θεόν, εἰ µὴ ᾧ αὐτὸς ἀπεκάλυψεν οὐκ ἀνθρώπων µόνον ἀλλ྿ οὐδὲ τῶν ὑπερκοσµίων 
δυνάµεων καὶ αὐτῶν φηµι τῶν Χερουβὶµ καὶ Σεραφίµ. Οὐκ ἀφῆκε µέντοι ἡµᾶς ὁ Θεὸς ἐν 
παντελεῖ ἀγνωσίᾳ· πᾶσι γὰρ ἡ γνῶσις τοῦ εἶναι θεὸν ὑπ྿ αὐτοῦ φυσικῶς 
ἐγκατέσπαρται. Καὶ αὐτὴ δὲ ἡ κτίσις καὶ ἡ ταύτης συνοχή τε καὶ κυβέρνησις τὸ 
µεγαλεῖον τῆς θείας ἀνακηρύττει φύσεως. Καὶ διὰ νόµου δὲ καὶ προφητῶν πρότερον, 
ἔπειτα δὲ καὶ διὰ τοῦ µονογενοῦς αὐτοῦ υἱοῦ, κυρίου δὲ καὶ Θεοῦ καὶ σωτῆρος ἡµῶν 
Ἰησοῦ Χριστοῦ, κατὰ τὸ ἐφικτὸν ἡµῖν τὴν ἑαυτοῦ ἐφανέρωσε γνῶσιν. Πάντα τοίνυν τὰ 
παραδεδοµένα ἡµῖν διά τε νόµου καὶ προφητῶν καὶ ἀποστόλων καὶ εὐαγγελιστῶν 
δεχόµεθα καὶ γινώσκοµεν καὶ σέβοµεν οὐδὲν περαιτέρῳ τούτων ἐπιζητοῦντες· ἀγαθὸς 
γὰρ ὢν ὁ Θεὸς παντὸς ἀγαθοῦ παρεκτικός ἐστιν οὐ φθόνῳ οὐδὲ πάθει τινὶ ὑποκείµενος· 
µακρὰν γὰρ τῆς θείας φύσεως φθόνος τῆς γε ἀπαθοῦς καὶ µόνης ἀγαθῆς. Ὡς οὖν πάντα 
εἰδὼς καὶ τὸ συµφέρον ἑκάστῳ προµηθούµενος, ὅπερ συνέφερεν ἡµῖν γνῶναι 
ἀπεκάλυψεν, ὅπερ δὲ οὐκ ἐδυνάµεθα φέρειν, ἀπεσιώπησε. Ταῦτα ἡµεῖς στέρξωµεν καὶ ἐν 
αὐτοῖς µείνωµεν µὴ µεταίροντες ὅρια αἰώνια µηδὲ ὑπερβαίνοντες τὴν θείαν παράδοσιν. 

 

2. Περὶ ῥητῶν καὶ ἀρρήτων καὶ γνωστῶν καὶ ἀγνώστων 
 
Χρὴ οὖν τὸν περὶ Θεοῦ λέγειν ἢ ἀκούειν βουλόµενον σαφῶς εἰδέναι, ὡς οὐδὲ πάντα 
ἄρρητα οὐδὲ πάντα ῥητά, τά τε τῆς θεολογίας τά τε τῆς οἰκονοµίας, οὔτε µὴν πάντα 
ἄγνωστα οὔτε πάντα γνωστά· ἕτερον δέ ἐστι τὸ γνωστὸν καὶ ἕτερον τὸ ῥητόν, ὥσπερ 
ἄλλο τὸ λαλεῖν καὶ ἄλλο τὸ γινώσκειν. Πολλὰ τοίνυν τῶν περὶ Θεοῦ ἀµυδρῶς 
νοουµένων οὐ καιρίως ἐκφρασθῆναι δύναται, ἀλλὰ τὰ καθ྿ ἡµᾶς ἀναγκαζόµεθα ἐπὶ τῶν 
ὑπὲρ ἡµᾶς λέγειν, ὥσπερ ἐπὶ Θεοῦ λέγοµεν ὕπνον καὶ ὀργὴν καὶ ἀµέλειαν χεῖράς τε καὶ 
πόδας καὶ τὰ τοιαῦτα. Ὅτι µὲν οὖν ἐστι Θεὸς ἄναρχος, ἀτελεύτητος, αἰώνιός τε καὶ 
ἀίδιος, ἄκτιστος, ἄτρεπτος, ἀναλλοίωτος, ἁπλοῦς, ἀσύνθετος, ἀσώµατος, ἀόρατος, 
ἀναφής, ἀπερίγραπτος, ἄπειρος, ἀπερίληπτος, ἀκατάληπτος, ἀπερινόητος, ἀγαθός, 
δίκαιος, παντοδύναµος, πάντων κτισµάτων δηµιουργός, παντοκράτωρ, παντεπόπτης, 
πάντων προνοητής, ἐξουσιαστής, κριτής, καὶ γινώσκοµεν καὶ ὁµολογοῦµεν. Καὶ ὅτι εἷς 
ἐστι Θεὸς ἤγουν µία οὐσία, καὶ ὅτι ἐν τρισὶν ὑποστάσεσι γνωρίζεταί τε καὶ ἔστιν, πατρί 
φηµι καὶ υἱῷ καὶ ἁγίῳ πνεύµατι, καὶ ὅτι ὁ πατὴρ καὶ ὁ υἱὸς καὶ τὸ πνεῦµα τὸ ἅγιον 

κατὰ πάντα ἕν εἰσι πλὴν τῆς ἀγεννησίας καὶ τῆς γεννήσεως καὶ τῆς ἐκπορεύσεως, καὶ 
ὅτι ὁ µονογενὴς υἱὸς καὶ λόγος τοῦ Θεοῦ καὶ Θεὸς διὰ σπλάγχνα ἐλέους αὐτοῦ, διὰ τὴν 
ἡµετέραν σωτηρίαν, εὐδοκίᾳ τοῦ πατρὸς καὶ συνεργίᾳ τοῦ ἁγίου πνεύµατος ἀσπόρως 
συλληφθεὶς ἀφθόρως ἐκ τῆς ἁγίας παρθένου καὶ θεοτόκου Μαρίας γεγέννηται διὰ 
πνεύµατος ἁγίου καὶ ἄνθρωπος τέλειος ἐξ αὐτῆς γέγονε, καὶ ὅτι ὁ αὐτὸς Θεὸς τέλειός 
ἐστιν ὁµοῦ καὶ ἄνθρωπος τέλειος, ἐκ δύο φύσεων, θεότητός τε καὶ ἀνθρωπότητος, καὶ ἐν 
δύο φύσεσι νοεραῖς θελητικαῖς τε καὶ ἐνεργητικαῖς καὶ αὐτεξουσίοις καὶ ἁπλῶς εἰπεῖν 
τελείως ἐχούσαις κατὰ τὸν ἑκάστῃ πρέποντα ὅρον τε καὶ λόγον, θεότητί τε καὶ 
ἀνθρωπότητί φηµι, µιᾷ δὲ συνθέτῳ ὑποστάσει, ὅτι τε ἐπείνησε καὶ ἐδίψησε καὶ ἐκοπίασε 
καὶ ἐσταυρώθη καὶ θανάτου καὶ ταφῆς πεῖραν ἐδέξατο καὶ ἀνέστη τριήµερος καὶ εἰς 
οὐρανοὺς ἀνεφοίτησεν, ὅθεν πρὸς ἡµᾶς παραγέγονε καὶ παραγενήσεται πάλιν εἰς 
ὕστερον, καὶ ἡ θεία γραφὴ µάρτυς καὶ πᾶς ὁ τῶν ἁγίων χορός. Τί δέ ἐστι Θεοῦ οὐσία ἢ 
πῶς ἐστιν ἐν πᾶσιν ἢ πῶς ἐκ Θεοῦ Θεὸς γεγέννηται ἢ ἐκπεπόρευται ἢ πῶς ἑαυτὸν 
κενώσας ὁ µονογενὴς υἱὸς καὶ Θεὸς ἄνθρωπος γέγονεν ἐκ παρθενικῶν αἱµάτων ἑτέρῳ 
παρὰ τὴν φύσιν θεσµῷ πλαστουργηθεὶς ἢ πῶς ἀβρόχοις ποσὶ τοῖς ὕδασιν ἐπεπόρευτο, 
καὶ ἀγνοοῦµεν καὶ λέγειν οὐ δυνάµεθα. Οὐ δυνατὸν οὖν τι παρὰ τὰ θειωδῶς ὑπὸ τῶν 
θείων λογίων τῆς τε παλαιᾶς καὶ καινῆς διαθήκης ἡµῖν ἐκπεφαςµένα ἤτοι εἰρηµένα καὶ 
πεφανερωµένα εἰπεῖν τι περὶ Θεοῦ ἢ ὅλως ἐννοῆσαι. 
 

3. Ἀπόδειξις, ὅτι ἔστι Θεός 
 
Ὅτι µὲν οὖν ἔστι Θεός, τοῖς µὲν τὰς ἁγίας γραφὰς δεχοµένοις, τήν τε παλαιὰν καὶ 
καινὴν διαθήκην φηµί, οὐκ ἀµφιβάλλεται, οὔτε δὲ τοῖς τῶν Ἑλλήνων πλείστοις· ὡς γὰρ 
ἔφηµεν, ἡ γνῶσις τοῦ εἶναι θεὸν φυσικῶς ἡµῖν ἐγκατέσπαρται. Ἐπειδὴ δὲ τοσοῦτον 
ἴσχυσεν ἡ τοῦ πονηροῦ κακία τῆς τῶν ἀνθρώπων φύσεως, ὥστε καί τινας εἰς τὸ 
ἀλογώτατον καὶ πάντων κακῶν κάκιστον καταγαγεῖν τῆς ἀπωλείας βάραθρον, τὸ 
λέγειν µὴ εἶναι θεόν, ὧν τὴν ἀφροσύνην ἐµφαίνων ὁ ἱεροφάντης ἔφη ∆αυίδ· Εἶπεν ἄφρων 
ἐν καρδίᾳ αὐτοῦ· Οὐκ ἔστιν Θεός, οἱ µὲν τοῦ κυρίου µαθηταὶ καὶ ἀπόστολοι τῷ 
παναγίῳ σοφισθέντες πνεύµατι καὶ τῇ αὐτοῦ δυνάµει καὶ χάριτι τὰς θεοσηµίας 
ἐργαζόµενοι τῇ τῶν θαυµάτων σαγήνῃ πρὸς τὸ φῶς τῆς θεογνωσίας ἐκ τοῦ βυθοῦ τῆς 
ἀγνωσίας αὐτοὺς ζωγροῦντες ἀνῆγον. Ὁµοίως καὶ οἱ τούτων τῆς χάριτος καὶ τῆς 
ἀξίας διάδοχοι, ποιµένες τε καὶ διδάσκαλοι, τὴν φωτιστικὴν τοῦ πνεύµατος χάριν 
δεξάµενοι τῇ τε τῶν θαυµάτων δυνάµει τῷ τε λόγῳ τῆς χάριτος τοὺς ἐσκοτισµένους 
ἐφώτιζον καὶ τοὺς πεπλανηµένους ἐπέστρεφον. Ἡµεῖς δὲ οἱ µηδὲ τὸ τῶν θαυµάτων µηδὲ 
τὸ τῆς διδασκαλίας δεξάµενοι χάρισµα, ἀναξίους γὰρ ἑαυτοὺς τῇ πρὸς τὰς ἡδονὰς 
προσπαθείᾳ πεποιήκαµεν, φέρε ὀλίγα τῶν παραδεδοµένων ἡµῖν ὑπὸ τῶν ὑποφητῶν 
τῆς χάριτος περὶ τούτου διαλεξώµεθα τὸν πατέρα καὶ τὸν υἱὸν καὶ τὸ πνεῦµα τὸ ἅγιον 
ἐπικαλεσάµενοι. Πάντα τὰ ὄντα ἢ κτιστά ἐστιν ἢ ἄκτιστα. Εἰ µὲν οὖν κτιστά, πάντως 
καὶ τρεπτά· ὧν γὰρ τὸ εἶναι ἀπὸ τροπῆς ἤρξατο, ταῦτα τῇ τροπῇ ὑποκείσεται 
πάντως ἢ φθειρόµενα ἢ κατὰ προαίρεσιν ἀλλοιούµενα. Εἰ δὲ ἄκτιστα, κατὰ τὸν τῆς 
ἀκολουθίας λόγον πάντως καὶ ἄτρεπτα· ὧν γὰρ τὸ εἶναι ἐναντίον, τούτων καὶ ὁ τοῦ 
πῶς εἶναι λόγος ἐναντίος ἤγουν αἱ ἰδιότητες. Τίς οὖν οὐ συνθήσεται πάντα τὰ ὄντα, 
ὅσα ὑπὸ τὴν ἡµετέραν αἴσθησιν, ἀλλὰ µὴν καὶ ἀγγέλους τρέπεσθαι καὶ ἀλλοιοῦσθαι καὶ 

πολυτρόπως κινεῖσθαι καὶ µεταβάλλεσθαι; Τὰ µὲν νοητά, ἀγγέλους φηµὶ καὶ ψυχὰς καὶ 
δαίµονας, κατὰ προαίρεσιν τήν τε ἐν τῷ καλῷ προκοπὴν καὶ τὴν ἐκ τοῦ καλοῦ 
ἀποφοίτησιν, ἐπιτεινοµένην τε καὶ ὑφιεµένην, τὰ δὲ λοιπὰ κατά τε γένεσιν καὶ φθορὰν 
αὔξησίν τε καὶ µείωσιν καὶ τὴν κατὰ ποιότητα µεταβολὴν καὶ τὴν τοπικὴν κίνησιν. 
Τρεπτὰ τοίνυν ὄντα πάντως καὶ κτιστά. Κτιστὰ δὲ ὄντα πάντως ὑπό τινος 
ἐδηµιουργήθησαν. ∆εῖ δὲ τὸν δηµιουργὸν ἄκτιστον εἶναι· εἰ γὰρ κἀκεῖνος ἐκτίσθη, 
πάντως ὑπό τινος ἐκτίσθη, ἕως ἂν ἔλθωµεν εἴς τι ἄκτιστον. Ἄκτιστος οὖν ὢν ὁ 
δηµιουργὸς πάντως καὶ ἄτρεπτός ἐστι. Τοῦτο δὲ τί ἂν ἄλλο εἴη ἢ Θεός; Καὶ αὐτὴ δὲ ἡ 
τῆς κτίσεως συνοχὴ καὶ συντήρησις καὶ κυβέρνησις διδάσκει ἡµᾶς, ὅτι ἔστι Θεὸς ὁ τόδε 
τὸ πᾶν συστησάµενος καὶ συνέχων καὶ συντηρῶν καὶ ἀεὶ προνοούµενος· πῶς γὰρ ἂν αἱ 
ἐναντίαι φύσεις, πυρὸς λέγω καὶ ὕδατος, ἀέρος καὶ γῆς, εἰς ἑνὸς κόσµου συµπλήρωσιν 
ἀλλήλοις συνεληλύθασι καὶ ἀδιάλυτοι µένουσιν, εἰ µή τις παντοδύναµος δύναµις ταῦτα 
καὶ συνεβίβασε καὶ ἀεὶ τηρεῖ ἀδιάλυτα; Τί τὸ τάξαν τὰ οὐράνια καὶ ἐπίγεια, ὅσα τε δι྿ 
ἀέρος καὶ ὅσα καθ྿ ὕδατος, µᾶλλον δὲ τὰ πρὸ τούτων, οὐρανὸν καὶ γῆν καὶ ἀέρα καὶ 
φύσιν πυρός τε καὶ ὕδατος; Τίς ταῦτα ἔµιξε καὶ ἐµέρισε; Τί τὸ ταῦτα κινῆσαν καὶ ἄγον 
τὴν ἄληκτον φορὰν καὶ ἀκώλυτον; Ἆρ྿ οὐχ ὁ τεχνίτης τούτων καὶ λόγον ἐνθεὶς πᾶσι, 
καθ྿ ὃν τὸ πᾶν φέρεταί τε καὶ διεξάγεται; Τίς δὲ ὁ τεχνίτης τούτων; Ἆρ྿ οὐχ ὁ 
πεποιηκὼς ταῦτα καὶ εἰς τὸ εἶναι παραγαγών; Οὐ γὰρ τῷ αὐτοµάτῳ δώσοµεν 
τοιαύτην δύναµιν. Ἔστω γὰρ τὸ γενέσθαι τοῦ αὐτοµάτου· τίνος τὸ τάξαι; Καὶ τοῦτο, εἰ 
δοκεῖ, δῶµεν· τίνος τὸ τηρῆσαι καὶ φυλάξαι καθ྿ οὓς πρῶτον ὑπέστη λόγους; Ἑτέρου 
δηλαδὴ παρὰ τὸ αὐτόµατον. Τοῦτο δὲ τί ἄλλο ἐστὶν εἰ µὴ Θεός; 
 

4. Περὶ τοῦ τί ἐστι Θεός; ὅτι ἀκατάληπτον 
 
Ὅτι µὲν οὖν ἔστι Θεός, δῆλον· τί δέ ἐστι κατ྿ οὐσίαν καὶ φύσιν, ἀκατάληπτον τοῦτο 
παντελῶς καὶ ἄγνωστον. Ὅτι µὲν γὰρ ἀσώµατον, δῆλον. Πῶς γὰρ σῶµα τὸ ἄπειρον 
καὶ ἀόριστον καὶ ἀσχηµάτιστον καὶ ἀναφὲς καὶ ἀόρατον καὶ ἁπλοῦν καὶ ἀσύνθετον; 
Πῶς γὰρ σεπτόν, εἰ περιγραπτὸν καὶ παθητόν; Καὶ πῶς ἀπαθὲς τὸ ἐκ στοιχείων 
συγκείµενον καὶ εἰς αὐτὰ πάλιν ἀναλυόµενον; Σύνθεσις γὰρ ἀρχὴ µάχης, µάχη δὲ 
διαστάσεως, διάστασις δὲ λύσεως· λύσις δὲ ἀλλότριον Θεοῦ παντελῶς. Πῶς δὲ καὶ 
σωθήσεται τὸ διὰ πάντων ἥκειν καὶ πληροῦν τὰ πάντα θεόν, ὥς φησιν ἡ γραφή· Οὐχὶ 
τὸν οὐρανὸν καὶ τὴν γῆν ἐγὼ πληρῶ, λέγει κύριος; Ἀδύνατον γὰρ σῶµα διὰ σωµάτων 
διήκειν µὴ τέµνον καὶ τεµνόµενον καὶ πλεκόµενον καὶ ἀντιπαρατιθέµενον, ὥσπερ ὅσα 
τῶν ὑγρῶν µίγνυται καὶ συγκίρναται. Εἰ δὲ καί τινές φασιν ἄυλον σῶµα ὡς τὸ παρὰ 
τοῖς τῶν Ἑλλήνων σοφοῖς πέµπτον σῶµα λεγόµενον, ὅπερ ἀδύνατον, κινούµενον ἔσται 
πάντως ὥσπερ ὁ οὐρανός· τοῦτον γὰρ πέµπτον σῶµά φασι. Τίς οὖν ὁ τοῦτον κινῶν; 
Πᾶν γὰρ κινούµενον ὑφ྿ ἑτέρου κινεῖται. Κἀκεῖνον τίς; Καὶ τοῦτο ἐπ྿ ἄπειρον, ἕως ἂν 
καταντήσωµεν εἴς τι ἀκίνητον· τὸ γὰρ πρῶτον κινοῦν ἀκίνητον, ὅπερ ἐστὶ τὸ θεῖον. 
Πῶς δὲ οὐκ ἐν τόπῳ περιγραπτὸν τὸ κινούµενον; Μόνον οὖν τὸ θεῖον ἀκίνητον, δι྿ 
ἀκινησίας τὰ πάντα κινοῦν. Ἀσώµατον τοίνυν ὑποληπτέον τὸ θεῖον. Ἀλλ྿ οὐδὲ τοῦτο 
τῆς οὐσίας παραστατικόν ἐστιν ὥσπερ οὐδὲ τὸ ἀγέννητον καὶ τὸ ἄναρχον καὶ τὸ 
ἀναλλοίωτον καὶ τὸ ἄφθαρτον καὶ ὅσα περὶ Θεοῦ ἢ περὶ θεὸν εἶναι λέγεται· ταῦτα γὰρ 
οὐ τὸ τί ἐστι σηµαίνει, ἀλλὰ τί οὐκ ἔστι. Χρὴ δὲ τὸν βουλόµενον τήν τινος οὐσίαν εἰπεῖν, 

τί ἐστι, φράσαι, οὐ τί οὐκ ἔστι· ὅµως ἐπὶ Θεοῦ, τί ἐστιν, εἰπεῖν ἀδύνατον κατ྿ οὐσίαν. 
Οἰκειότερον δὲ µᾶλλον ἐκ τῆς πάντων ἀφαιρέσεως ποιεῖσθαι τὸν λόγον· οὐδὲν γὰρ τῶν 
ὄντων ἐστὶν οὐχ ὡς µὴ ὤν, ἀλλ྿ ὡς ὑπὲρ πάντα τὰ ὄντα καὶ ὑπὲρ αὐτόδε τὸ εἶναι ὤν. 
Εἰ γὰρ τῶν ὄντων αἱ γνώσεις, τὸ ὑπὲρ γνῶσιν πάντως καὶ ὑπὲρ οὐσίαν ἔσται, καὶ τὸ 
ἀνάπαλιν τὸ ὑπὲρ οὐσίαν καὶ ὑπὲρ γνῶσιν ἔσται. Ἄπειρον οὖν τὸ θεῖον καὶ 
ἀκατάληπτον, καὶ τοῦτο µόνον αὐτοῦ καταληπτόν, ἡ ἀπειρία καὶ ἡ ἀκαταληψία. Ὅσα 
δὲ λέγοµεν ἐπὶ Θεοῦ καταφατικῶς, οὐ τὴν φύσιν ἀλλὰ τὰ περὶ τὴν φύσιν δηλοῖ. Κἂν 
ἀγαθόν, κἂν δίκαιον, κἂν σοφόν, κἂν ὅ τι ἂν εἴπῃς, οὐ φύσιν λέγεις Θεοῦ, ἀλλὰ τὰ περὶ 
τὴν φύσιν. Εἰσὶ δὲ καί τινα καταφατικῶς ἐπὶ Θεοῦ λεγόµενα δύναµιν ὑπεροχικῆς 
ἀποφάσεως ἔχοντα, οἷον σκότος λέγοντες ἐπὶ Θεοῦ οὐ σκότος νοοῦµεν, ἀλλ྿ ὅτι οὐκ 
ἔστι φῶς ἀλλ྿ ὑπὲρ τὸ φῶς. 
 

5. Ἀπόδειξις, ὅτι εἷς ἐστι Θεὸς καὶ οὐ πολλοί 
 
Ὅτι µέν ἐστι Θεός, ἱκανῶς ἀποδέδεικται, καὶ ὅτι ἀκατάληπτός ἐστιν ἡ αὐτοῦ οὐσία. Ὅτι 
δὲ εἷς ἐστι καὶ οὐ πολλοί, τοῖς µὲν τῇ θείᾳ πειθοµένοις γραφῇ οὐκ ἀµφιβάλλεται. Φησὶ 
γὰρ ὁ κύριος ἐν τῇ τῆς νοµοθεσίας ἀρχῇ· Ἐγὼ κύριος ὁ Θεός σου ὁ ἐξαγαγών σε ἐκ γῆς 
Αἰγύπτου. Οὐκ ἔσονταί σοι θεοὶ ἕτεροι πλὴν ἐµοῦ, καὶ πάλιν· Ἄκουε, Ἰσραήλ· Κύριος ὁ 
Θεός σου κύριος εἷς ἐστι, καὶ διὰ Ἡσαΐου τοῦ προφήτου· Ἐγὼ γάρ, φησί, Θεὸς πρῶτος 
καὶ ἐγὼ µετὰ ταῦτα καὶ πλὴν ἐµοῦ οὐκ ἔστι Θεός. Ἔµπροσθέν µου οὐκ ἐγένετο ἄλλος 
Θεὸς καὶ µετ྿ ἐµὲ οὐκ ἔσται καὶ πλὴν ἐµοῦ οὐκ ἔστι, καὶ ὁ κύριος δὲ ἐν τοῖς ἱεροῖς 
εὐαγγελίοις οὕτω φησὶ πρὸς τὸν πατέρα· Αὕτη ἐστὶν ἡ αἰώνιος ζωή, ἵνα γινώσκωσί σε 
τὸν µόνον ἀληθινὸν θεόν. Τοῖς δὲ τῇ θείᾳ γραφῇ µὴ πειθοµένοις οὕτω διαλεξόµεθα. Τὸ 
θεῖον τέλειόν ἐστι καὶ ἀνελλιπὲς κατά τε ἀγαθότητα κατά τε σοφίαν κατά τε δύναµιν, 
ἄναρχον, ἀτελεύτητον, ἀίδιον, ἀπερίγραπτον καὶ ἁπλῶς εἰπεῖν κατὰ πάντα τέλειον. Εἰ 
οὖν πολλοὺς ἐροῦµεν θεούς, ἀνάγκη διαφορὰν ἐν τοῖς πολλοῖς θεωρεῖσθαι. Εἰ γὰρ 
οὐδεµία διαφορὰ ἐν αὐτοῖς, εἷς µᾶλλόν ἐστι καὶ οὐ πολλοί. Εἰ δὲ διαφορὰ ἐν αὐτοῖς, ποῦ 
ἡ τελειότης; Εἴτε γὰρ κατὰ ἀγαθότητα, εἴτε κατὰ δύναµιν, εἴτε κατὰ σοφίαν, εἴτε κατὰ 
χρόνον, εἴτε κατὰ τόπον ὑστερήσει τοῦ τελείου, οὐκ ἂν εἴη Θεός. Ἡ δὲ διὰ πάντων 
ταυτότης ἕνα µᾶλλον δείκνυσι καὶ οὐ πολλούς. Πῶς δὲ καὶ πολλοῖς οὖσι τὸ 
ἀπερίγραπτον φυλαχθήσεται; Ἔνθα γὰρ ἂν εἴη ὁ εἷς, οὐκ ἂν εἴη ὁ ἕτερος. Πῶς δὲ ὑπὸ 
πολλῶν κυβερνηθήσεται ὁ κόσµος καὶ οὐ διαλυθήσεται καὶ διαφθαρήσεται µάχης ἐν τοῖς 
κυβερνῶσι θεωρουµένης; Ἡ γὰρ διαφορὰ ἐναντίωσιν εἰσάγει. Εἰ δὲ εἴποι τις, ὅτι ἕκαστος 
µέρους ἄρχει, τί τὸ τάξαν καὶ τὴν διανοµὴν αὐτοῖς ποιησάµενον; Ἐκεῖνο γὰρ ἂν εἴη 
µᾶλλον Θεός. Εἷς τοίνυν ἐστὶ Θεός, τέλειος, ἀπερίγραπτος, τοῦ παντὸς ποιητὴς 
συνοχεύς τε καὶ κυβερνήτης, ὑπερτελὴς καὶ προτέλειος. Πρὸς δὲ καὶ φυσικὴ ἀνάγκη 
µονάδα εἶναι δυάδος ἀρχήν. 

 
 

6. Περὶ λόγου Θεοῦ 

Οὗτος τοίνυν ὁ εἷς καὶ µόνος Θεὸς οὐκ ἄλογός ἐστι. Λόγον δὲ ἔχων οὐκ ἀνυπόστατον 
ἕξει, οὐκ ἀρξάµενον τοῦ εἶναι οὐδὲ παυσόµενον· οὐ γὰρ ἦν, ὅτε ἦν ποτε Θεὸς ἄλογος. 
Ἀεὶ δὲ ἔχει τὸν ἑαυτοῦ λόγον ἐξ αὐτοῦ γεννώµενον, οὐ κατὰ τὸν ἡµέτερον λόγον 
ἀνυπόστατον καὶ εἰς ἀέρα χεόµενον, ἀλλ྿ ἐνυπόστατον, ζῶντα, τέλειον, οὐκ ἔξω αὐτοῦ 
χωροῦντα, ἀλλ྿ ἐν αὐτῷ ἀεὶ ὄντα· ποῦ γὰρ ἔσται ἔξω αὐτοῦ γινόµενος; Ἐπειδὴ γὰρ ἡ 
ἡµετέρα φύσις ἐπίκηρός ἐστι καὶ εὐδιάλυτος, διὰ τοῦτο καὶ ὁ λόγος ἡµῶν ἐστιν 
ἀνυπόστατος. Ὁ δὲ Θεὸς ἀεὶ ὢν καὶ τέλειος ὢν τέλειον καὶ ἐνυπόστατον ἕξει τὸν ἑαυτοῦ 
λόγον καὶ ἀεὶ ὄντα καὶ ζῶντα καὶ πάντα ἔχοντα, ὅσα ὁ γεννήτωρ ἔχει. Ὥσπερ γὰρ ὁ 
ἡµέτερος λόγος ἐκ τοῦ νοῦ προερχόµενος οὔτε δι྿ ὅλου ὁ αὐτός ἐστι τῷ νῷ οὔτε 
παντάπασιν ἕτερος — ἐκ τοῦ νοῦ µὲν γὰρ ὢν ἄλλος ἐστὶ παρ྿ αὐτόν, αὐτὸν δὲ τὸν νοῦν 
εἰς τὸ ἐµφανὲς ἄγων οὐκέτι παντάπασιν ἕτερός ἐστι παρὰ τὸν νοῦν, ἀλλὰ κατὰ τὴν 
φύσιν ἑν ὢν ἕτερόν ἐστι τῷ ὑποκειµένῳ οὕτως καὶ ὁ τοῦ Θεοῦ λόγος, τῷ µὲν ὑφεστάναι 
καθ྿ ἑαυτὸν διῄρηται πρὸς ἐκεῖνον, παρ྿ οὗ τὴν ὑπόστασιν ἔχει, τῷ δὲ ταῦτα δεικνύειν 
ἐν ἑαυτῷ, ἃ περὶ τὸν θεὸν καθορᾶται, ὁ αὐτός ἐστι κατὰ τὴν φύσιν ἐκείνῳ· ὥσπερ γὰρ 
τὸ ἐν ἅπασι τέλειον ἐπὶ τοῦ πατρὸς θεωρεῖται, οὕτως καὶ ἐπὶ τοῦ ἐξ αὐτοῦ 
γεγεννηµένου λόγου θεωρηθήσεται. 

 

7. Περὶ πνεύµατος ἁγίου 
 
∆εῖ δὲ τὸν λόγον καὶ πνεῦµα ἔχειν· καὶ γὰρ καὶ ὁ ἡµέτερος λόγος οὐκ ἄµοιρός ἐστι 
πνεύµατος. Ἀλλ྿ ἐφ྿ ἡµῶν µὲν τὸ πνεῦµα ἀλλότριον τῆς ἡµετέρας ἐστὶν οὐσίας· τοῦ 
ἀέρος γάρ ἐστιν ὁλκὴ καὶ φορὰ εἰσελκοµένου καὶ προχεοµένου πρὸς τὴν τοῦ σώµατος 
σύστασιν, ὅπερ ἐν τῷ καιρῷ τῆς ἐκφωνήσεως φωνὴ τοῦ λόγου γίνεται τὴν τοῦ λόγου 
δύναµιν ἐν ἑαυτῇ φανεροῦσα. Ἐπὶ δὲ τῆς θείας φύσεως τῆς ἁπλῆς καὶ ἀσυνθέτου τὸ µὲν 
εἶναι πνεῦµα Θεοῦ εὐσεβῶς ὁµολογητέον διὰ τὸ µὴ εἶναι τὸν τοῦ Θεοῦ λόγον 
ἐλλιπέστερον τοῦ ἡµετέρου λόγου, οὐκ ἔστι δὲ εὐσεβὲς ἀλλότριόν τι ἔξωθεν 
ἐπεισερχόµενον τῷ θεῷ τὸ πνεῦµα λογίζεσθαι ὡς καὶ ἐφ྿ ἡµῶν τῶν συνθέτων. Ἀλλ྿ 
ὥσπερ Θεοῦ λόγον ἀκούσαντες οὐκ ἀνυπόστατον οὐδὲ ἐκ µαθήσεως προσγινόµενον 
οὐδὲ διὰ φωνῆς προφερόµενον οὐδὲ εἰς ἀέρα χεόµενον καὶ λυόµενον ᾠήθηµεν, ἀλλ྿ 
οὐσιωδῶς ὑφεστῶτα προαιρετικόν τε καὶ ἐνεργὸν καὶ παντοδύναµον, οὕτω καὶ πνεῦµα 
µεµαθηκότες Θεοῦ τὸ συµπαροµαρτοῦν τῷ λόγῳ καὶ φανεροῦν αὐτοῦ τὴν ἐνέργειαν οὐ 
πνοὴν ἀνυπόστατον ἐννοοῦµεν οὕτω γὰρ ἂν καθαιρεῖται πρὸς ταπεινότητα τὸ 
µεγαλεῖον τῆς θείας φύσεως, εἰ καθ྿ ὁµοιότητα τοῦ ἡµετέρου πνεύµατος καὶ τὸ ἐν αὐτῷ 
πνεῦµα ὑπονοοῖτο, ἀλλὰ δύναµιν οὐσιώδη, αὐτὴν ἐφ྿ ἑαυτῆς ἐν ἰδιαζούσῃ ὑποστάσει 
θεωρουµένην, ἐκ τοῦ πατρὸς προερχοµένην καὶ ἐν τῷ λόγῳ ἀναπαυοµένην καὶ αὐτοῦ 
οὖσαν ἐκφαντικήν, οὔτε χωρισθῆναι τοῦ Θεοῦ, ἐν ᾧ ἐστι, καὶ τοῦ λόγου, ᾧ 
συµπαροµαρτεῖ, δυναµένην οὔτε πρὸς τὸ ἀνύπαρκτον ἀναχεοµένην, ἀλλὰ καθ྿ 
ὁµοιότητα τοῦ λόγου καθ྿ ὑπόστασιν οὖσαν, ζῶσαν, προαιρετικήν, αὐτοκίνητον, 
ἐνεργόν, πάντοτε τὸ ἀγαθὸν θέλουσαν καὶ πρὸς πᾶσαν πρόθεσιν σύνδροµον ἔχουσαν τῇ 
βουλήσει τὴν δύναµιν, µήτε ἀρχὴν ἔχουσαν µήτε τέλος· οὔτε γὰρ ἐνέλειψέ ποτε τῷ 
πατρὶ λόγος οὔτε τῷ λόγῳ πνεῦµα. Οὕτως διὰ µὲν τῆς κατὰ φύσιν ἑνότητος ἡ 
πολύθεος τῶν Ἑλλήνων ἐξαφανίζεται πλάνη, διὰ δὲ τῆς τοῦ λόγου παραδοχῆς καὶ τοῦ 
πνεύµατος τῶν Ἰουδαίων καθαιρεῖται τὸ δόγµα, ἑκατέρας τε αἱρέσεως παραµένει τὸ 

χρήσιµον, ἐκ µὲν τῆς Ἰουδαικῆς ὑπολήψεως ἡ τῆς φύσεως ἑνότης, ἐκ δὲ τοῦ Ἑλληνισµοῦ 
ἡ κατὰ τὰς ὑποστάσεις διάκρισις µόνη. Εἰ δὲ ἀντιλέγοι ὁ Ἰουδαῖος πρὸς τὴν τοῦ λόγου 
παραδοχὴν καὶ τοῦ πνεύµατος, ὑπὸ τῆς θείας γραφῆς ἐλεγχέσθω τε καὶ ἐπιστοµιζέσθω. 
Περὶ µὲν γὰρ τοῦ λόγου φησὶν ὁ ∆αυίδ· Εἰς τὸν αἰῶνα, κύριε, ὁ λόγος σου διαµένει ἐν τῷ 
οὐρανῷ, καὶ πάλιν· Ἀπέστειλε τὸν λόγον αὐτοῦ καὶ ἰάσατο αὐτούς. Λόγος δὲ 
προφορικὸς οὐκ ἀποστέλλεται οὐδὲ εἰς τὸν αἰῶνα διαµένει. Περὶ δὲ τοῦ πνεύµατος ὁ 
αὐτὸς ∆αυίδ· Ἐξαποστελεῖς τὸ πνεῦµά σου, καὶ κτισθήσονται, καὶ πάλιν· Τῷ λόγῳ 
κυρίου οἱ οὐρανοὶ ἐστερεώθησαν, καὶ τῷ πνεύµατι τοῦ στόµατος αὐτοῦ πᾶσα ἡ 
δύναµις αὐτῶν, καὶ ὁ Ἰώβ· Πνεῦµα θεῖον τὸ ποιῆσάν µε, πνοὴ δὲ παντοκράτορος ἡ 
συνέχουσά µε. Πνεῦµα δὲ ἀποστελλόµενον καὶ ποιοῦν καὶ στερεοῦν καὶ συνέχον οὐκ 
ἄσθµα ἐστὶ λυόµενον, ὥσπερ οὐδὲ σωµατικὸν µέλος τὸ τοῦ Θεοῦ στόµα· ἀµφότερα γὰρ 
θεοπρεπῶς νοητέον. 

 

8. Περὶ τῆς ἁγίας τριάδος 

 
Πιστεύοµεν τοιγαροῦν εἰς ἕνα θεόν, µίαν ἀρχὴν ἄναρχον, ἄκτιστον, ἀγέννητον 
ἀνόλεθρόν τε καὶ ἀθάνατον, αἰώνιον, ἄπειρον, ἀπερίγραπτον, ἀπεριόριστον, 
ἀπειροδύναµον, ἁπλῆν, ἀσύνθετον, ἀσώµατον, ἄρρευστον, ἀπαθῆ, ἄτρεπτον, 
ἀναλλοίωτον, ἀόρατον, πηγὴν ἀγαθότητος καὶ δικαιοσύνης, φῶς νοερόν, ἀπρόσιτον, 
δύναµιν οὐδενὶ µέτρῳ γνωριζοµένην, µόνῳ δὲ τῷ οἰκείῳ βουλήµατι µετρουµένην πάντα 
γάρ, ὅσα θέλει, δύναται, πάντων κτισµάτων ὁρατῶν τε καὶ ἀοράτων ποιητικήν, 
πάντων συνεκτικὴν καὶ συντηρητικήν, πάντων προνοητικήν, πάντων κρατοῦσαν καὶ 
ἄρχουσαν καὶ βασιλεύουσαν ἀτελευτήτῳ καὶ ἀθανάτῳ βασιλείᾳ, µηδὲν ἐναντίον 
ἔχουσαν, πάντα πληροῦσαν, ὑπ྿ οὐδενὸς περιεχοµένην, αὐτὴν δὲ µᾶλλον περιέχουσαν 
τὰ σύµπαντα καὶ συνέχουσαν καὶ προέχουσαν, ἀχράντως ταῖς ὅλαις οὐσίαις 
ἐπιβατεύουσαν καὶ πάντων ἐπέκεινα καὶ πάσης οὐσίας ἐξῃρηµένην ὡς ὑπερούσιον καὶ 
ὑπὲρ τὰ ὄντα οὖσαν, ὑπέρθεον, ὑπεράγαθον, ὑπερπλήρη, τὰς ὅλας ἀρχὰς καὶ τάξεις 
ἀφορίζουσαν καὶ πάσης ἀρχῆς καὶ τάξεως ὑπεριδρυµένην ὑπὲρ οὐσίαν καὶ ζωὴν καὶ 
λόγον καὶ ἔννοιαν, αὐτοφῶς, αὐτοαγαθότητα, αὐτοζωήν, αὐτοουσίαν ὡς µὴ παρ྿ 
ἑτέρου τὸ εἶναι ἔχουσαν ἤ τι τῶν ὅσα ἐστίν, αὐτὴν δὲ πηγὴν οὖσαν τοῦ εἶναι τοῖς οὖσι, 
τοῖς ζῶσι τῆς ζωῆς, τοῖς λόγου µετέχουσι τοῦ λόγου, τοῖς πᾶσι πάντων ἀγαθῶν 
αἰτίαν, πάντα εἰδυῖαν πρὶν γενέσεως αὐτῶν, µίαν οὐσίαν, µίαν θεότητα, µίαν δύναµιν, 
µίαν θέλησιν, µίαν ἐνέργειαν, µίαν ἀρχήν, µίαν ἐξουσίαν, µίαν κυριότητα, µίαν 
βασιλείαν, ἐν τρισὶ τελείαις ὑποστάσεσι γνωριζοµένην τε καὶ προσκυνουµένην µιᾷ 
προσκυνήσει πιστευοµένην τε καὶ λατρευοµένην ὑπὸ πάσης λογικῆς κτίσεως ἀσυγχύτως 
ἡνωµέναις καὶ ἀδιαστάτως διαιρουµέναις, ὃ καὶ παράδοξον. Εἰς πατέρα καὶ υἱὸν καὶ 
ἅγιον πνεῦµα, εἰς ἃ καὶ βεβαπτίσµεθα· οὕτω γὰρ ὁ κύριος τοῖς ἀποστόλοις βαπτίζειν 
ἐνετείλατο· Βαπτίζοντες αὐτούς, φάσκων, εἰς τὸ ὄνοµα τοῦ πατρὸς καὶ τοῦ υἱοῦ καὶ 
τοῦ ἁγίου πνεύµατος. Εἰς ἕνα πατέρα, τὴν πάντων ἀρχὴν καὶ αἰτίαν, οὐκ ἔκ τινος 
γεννηθέντα, ἀναίτιον δὲ καὶ ἀγέννητον µόνον ὑπάρχοντα, πάντων µὲν ποιητήν, ἑνὸς δὲ 
µόνου πατέρα φύσει τοῦ µονογενοῦς υἱοῦ αὐτοῦ, κυρίου δὲ καὶ Θεοῦ καὶ σωτῆρος ἡµῶν 
Ἰησοῦ Χριστοῦ, καὶ προβολέα τοῦ παναγίου πνεύµατος. Καὶ εἰς ἕνα υἱὸν τοῦ Θεοῦ τὸν 

µονογενῆ, τὸν κύριον ἡµῶν Ἰησοῦν Χριστόν, τὸν ἐκ τοῦ πατρὸς γεννηθέντα πρὸ 
πάντων τῶν αἰώνων, φῶς ἐκ φωτός, θεὸν ἀληθινὸν ἐκ Θεοῦ ἀληθινοῦ, γεννηθέντα οὐ 
ποιηθέντα, ὁµοούσιον τῷ πατρί, δι྿ οὗ τὰ πάντα ἐγένετο. Πρὸ πάντων τῶν αἰώνων 
λέγοντες δείκνυµεν, ὅτι ἄχρονος καὶ ἄναρχος αὐτοῦ ἡ γέννησις· οὐ γὰρ ἐκ τοῦ µὴ ὄντος 
εἰς τὸ εἶναι παρήχθη ὁ υἱὸς τοῦ Θεοῦ, τὸ ἀπαύγασµα τῆς δόξης, ὁ χαρακτὴρ τῆς τοῦ 
πατρὸς ὑποστάσεως, ἡ ζῶσα σοφία καὶ δύναµις, ὁ λόγος ὁ ἐνυπόστατος, ἡ οὐσιώδης 
καὶ τελεία καὶ ζῶσα εἰκὼν τοῦ ἀοράτου Θεοῦ, ἀλλ྿ ἀεὶ ἦν σὺν τῷ πατρὶ καὶ ἐν αὐτῷ 
ἀιδίως καὶ ἀνάρχως ἐξ αὐτοῦ γεγεννηµένος· οὐ γὰρ ἦν ποτε ὁ πατήρ, ὅτε οὐκ ἦν ὁ υἱός, 
ἀλλ྿ ἅµα πατήρ, ἅµα υἱὸς ἐξ αὐτοῦ γεγεννηµένος· πατὴρ γὰρ ἐκτὸς υἱοῦ οὐκ ἂν 
κληθείη. Εἰ δὲ ἦν µὴ ἔχων υἱόν, οὐκ ἦν πατήρ, καὶ εἰ µετὰ ταῦτα ἔσχεν υἱόν, µετὰ ταῦτα 
ἐγένετο πατὴρ µὴ ὢν πρὸ τούτου πατὴρ καὶ ἐτράπη ἐκ τοῦ µὴ εἶναι πατὴρ εἰς τὸ 
γενέσθαι πατήρ, ὅπερ πάσης βλασφηµίας ἐστὶ χαλεπώτερον. Ἀδύνατον γὰρ τὸν θεὸν 
εἰπεῖν ἔρηµον τῆς φυσικῆς γονιµότητος· ἡ δὲ γονιµότης τὸ ἐξ αὐτοῦ ἤγουν ἐκ τῆς ἰδίας 
οὐσίας ὅµοιον κατὰ φύσιν γεννᾶν. Ἐπὶ µὲν οὖν τῆς τοῦ υἱοῦ γεννήσεως ἀσεβὲς λέγειν 
χρόνον µεσιτεῦσαι ἢ µετὰ τὸν πατέρα τὴν τοῦ υἱοῦ γενέσθαι ὕπαρξιν· ἐξ αὐτοῦ γὰρ 
ἤγουν τῆς τοῦ πατρὸς φύσεώς φαµεν τὴν τοῦ υἱοῦ γέννησιν. Καὶ εἰ µὴ ἐξ ἀρχῆς δῶµεν 
τὸν υἱὸν συνυπάρχειν τῷ πατρὶ ἐξ αὐτοῦ γεγεννηµένον, τροπὴν τῆς τοῦ πατρὸς 
ὑποστάσεως παρεισάγοµεν, ὅτι µὴ ὢν πατὴρ ὕστερον ἐγένετο πατήρ· ἡ γὰρ κτίσις, εἰ 
καὶ µετὰ ταῦτα γέγονεν, ἀλλ྿ οὐκ ἐκ τῆς τοῦ Θεοῦ οὐσίας, ἐκ δὲ τοῦ µὴ ὄντος εἰς τὸ εἶναι 
βουλήσει καὶ δυνάµει αὐτοῦ παρήχθη, καὶ οὐχ ἅπτεται τροπὴ τῆς τοῦ Θεοῦ φύσεως. 
Γέννησις µὲν γάρ ἐστι τὸ ἐκ τῆς οὐσίας τοῦ γεννῶντος προάγεσθαι τὸ γεννώµενον 
ὅµοιον κατ྿ οὐσίαν, κτίσις δὲ καὶ ποίησις τὸ ἔξωθεν καὶ οὐκ ἐκ τῆς οὐσίας τοῦ κτίζοντος 
καὶ ποιοῦντος γίνεσθαι τὸ κτιζόµενον καὶ ποιούµενον ἀνόµοιον παντελῶς. Ἐπὶ µὲν οὖν 
τοῦ µόνου ἀπαθοῦς καὶ ἀναλλοιώτου καὶ ἀτρέπτου καὶ ἀεὶ ὡσαύτως ἔχοντος Θεοῦ καὶ 
τὸ γεννᾶν καὶ τὸ κτίζειν ἀπαθές· φύσει γὰρ ὢν ἀπαθὴς καὶ ἄρρευστος ὡς ἁπλοῦς καὶ 
ἀσύνθετος οὐ πέφυκεν ὑποµένειν πάθος ἢ ῥεῦσιν οὔτε ἐν τῷ γεννᾶν οὔτε ἐν τῷ κτίζειν 
οὐδέ τινος συνεργίας δεῖται, ἀλλ྿ ἡ µὲν γέννησις ἄναρχος καὶ ἀίδιος φύσεως ἔργον οὖσα 
καὶ ἐκ τῆς οὐσίας αὐτοῦ προάγουσα, ἵνα τροπὴν ὁ γεννῶν µὴ ὑποµείνῃ καὶ ἵνα µὴ Θεὸς 
πρῶτος καὶ Θεὸς ὕστερος εἴη καὶ προσθήκην δέξηται. Ἡ δὲ κτίσις ἐπὶ Θεοῦ θελήσεως 
ἔργον οὖσα οὐ συναΐδιός ἐστι τῷ θεῷ, ἐπειδὴ οὐ πέφυκε τὸ ἐκ τοῦ µὴ ὄντος εἰς τὸ εἶναι 
παραγόµενον συναΐδιον εἶναι τῷ ἀνάρχῳ καὶ ἀεὶ ὄντι. Ὥσπερ τοίνυν οὐχ ὁµοίως ποιεῖ 
ἄνθρωπος καὶ Θεός — ὁ µὲν γὰρ ἄνθρωπος οὐδὲν ἐκ τοῦ µὴ ὄντος εἰς τὸ εἶναι παράγει, 
ἀλλ྿ ὅπερ ποιεῖ ἐκ προϋποκειµένης ὕλης ποιεῖ, οὐ θελήσας µόνον ἀλλὰ καὶ 
προεπινοήσας, καὶ ἐν τῷ νῷ ἀνατυπώσας τὸ γενησόµενον, εἶτα καὶ χερσὶν ἐργασάµενος 
καὶ κόπον ὑποµείνας καὶ κάµατον, πολλάκις δὲ καὶ ἀστοχήσας µὴ ἀποβάντος, καθὰ 
βούλεται τοῦ ἐπιτηδεύµατος· ὁ δὲ Θεὸς θελήσας µόνον ἐκ τοῦ µὴ ὄντος εἰς τὸ εἶναι τὰ 
πάντα παρήγαγεν, οὕτως οὐδὲ ὁµοίως γεννᾷ Θεὸς καὶ ἄνθρωπος. Ὁ µὲν γὰρ Θεὸς 
ἄχρονος ὢν καὶ ἄναρχος καὶ ἀπαθὴς καὶ ἄρρευστος καὶ ἀσώµατος καὶ µόνος καὶ 
ἀτελεύτητος ἀχρόνως καὶ ἀνάρχως καὶ ἀπαθῶς καὶ ἀρρεύστως γεννᾷ καὶ ἐκτὸς 
συνδυασµοῦ, καὶ οὔτε ἀρχὴν ἔχει ἡ ἀκατάληπτος αὐτοῦ γέννησις οὔτε τέλος. Καὶ 
ἀνάρχως µὲν διὰ τὸ ἄτρεπτον, ἀρρεύστως δὲ διὰ τὸ ἀπαθὲς καὶ ἀσώµατον, ἐκτὸς δὲ 
συνδυασµοῦ διά τε τὸ ἀσώµατον πάλιν καὶ ἕνα µόνον εἶναι θεὸν ἀπροσδεῆ ἑτέρου, 
ἀτελευτήτως δὲ καὶ ἀκαταπαύστως διά τε τὸ ἄναρχον καὶ ἄχρονον καὶ ἀτελεύτητον 
καὶ ἀεὶ ὡσαύτως ἔχειν· τὸ γὰρ ἄναρχον ἀτελεύτητον, τὸ δὲ χάριτι ἀτελεύτητον οὐ 

πάντως ἄναρχον ὥσπερ οἱ ἄγγελοι. Γεννᾷ τοίνυν ὁ ἀεὶ ὢν Θεὸς τὸν ἑαυτοῦ λόγον 
τέλειον ὄντα ἀνάρχως καὶ ἀτελευτήτως, ἵνα µὴ ἐν χρόνῳ τίκτῃ Θεὸς ὁ χρόνου 
ἀνωτέραν ἔχων τήν τε φύσιν καὶ τὴν ὕπαρξιν. Ὁ δὲ ἄνθρωπος δῆλον ὡς ἐναντίως 
γεννᾷ ὑπὸ γένεσιν τελῶν καὶ φθορὰν καὶ ῥεῦσιν καὶ πληθυσµὸν καὶ σῶµα περικείµενος 
καὶ τὸ ἄρρεν καὶ τὸ θῆλυ ἐν τῇ φύσει κεκτηµένος· ἐνδεὲς γὰρ τὸ ἄρρεν τῆς τοῦ θήλεος 
βοηθείας. Ἀλλ྿ ἵλεως εἴη ὁ πάντων ἐπέκεινα καὶ πᾶσαν νόησιν καὶ κατάληψιν 
ὑπερκείµενος. ∆ιδάσκει οὖν ἡ ἁγία καθολικὴ καὶ ἀποστολικὴ ἐκκλησία ἅµα πατέρα καὶ 
ἅµα τὸν µονογενῆ αὐτοῦ υἱὸν ἐξ αὐτοῦ γεγεννηµένον ἀχρόνως καὶ ἀρρεύστως καὶ 
ἀπαθῶς καὶ ἀκαταλήπτως, ὡς µόνος ὁ τῶν ὅλων οἶδε Θεός. Ὥσπερ ἅµα τὸ πῦρ καὶ 
ἅµα τὸ ἐξ αὐτοῦ φῶς, καὶ οὐ πρῶτον τὸ πῦρ καὶ µετὰ ταῦτα τὸ φῶς ἀλλ྿ ἅµα, καὶ 
ὥσπερ τὸ φῶς ἐκ τοῦ πυρὸς ἀεὶ γεννώµενον ἀεὶ ἐν αὐτῷ ἐστι µηδαµῶς αὐτοῦ 
χωριζόµενον, οὕτω καὶ ὁ υἱὸς ἐκ τοῦ πατρὸς γεννᾶται µηδαµῶς αὐτοῦ χωριζόµενος, 
ἀλλ྿ ἀεὶ ἐν αὐτῷ ἐστιν. Ἀλλὰ τὸ µὲν φῶς ἐκ τοῦ πυρὸς γεννώµενον ἀχωρίστως, καὶ ἐν 
αὐτῷ ἀεὶ µένον οὐκ ἔχει ἰδίαν ὑπόστασιν παρὰ τὸ πῦρ, ποιότης γάρ ἐστι φυσικὴ τοῦ 
πυρός, ὁ δὲ υἱὸς τοῦ Θεοῦ ὁ µονογενὴς ἐκ πατρὸς γεννηθεὶς ἀχωρίστως καὶ 
ἀδιαστάτως καὶ ἐν αὐτῷ µένων ἀεὶ ἔχει ἰδίαν ὑπόστασιν παρὰ τὴν τοῦ πατρός. Λόγος 
µὲν οὖν καὶ ἀπαύγασµα λέγεται διὰ τὸ ἄνευ συνδυασµοῦ καὶ ἀπαθῶς καὶ ἀχρόνως καὶ 
ἀρρεύστως καὶ ἀχωρίστως γεγεννῆσθαι ἐκ τοῦ πατρός, υἱὸς δὲ καὶ χαρακτὴρ τῆς 
πατρικῆς ὑποστάσεως διὰ τὸ τέλειον καὶ ἐνυπόστατον καὶ κατὰ πάντα ὅµοιον τῷ 
πατρὶ εἶναι πλὴν τῆς ἀγεννησίας, µονογενὴς δέ, ὅτι µόνος ἐκ µόνου τοῦ πατρὸς µόνως 
ἐγεννήθη. Οὐδὲ γὰρ ὁµοιοῦται ἑτέρα γέννησις τῇ τοῦ υἱοῦ τοῦ Θεοῦ γεννήσει, οὐδὲ γάρ 
ἐστιν ἄλλος υἱὸς τοῦ Θεοῦ· εἰ γὰρ καὶ τὸ πνεῦµα τὸ ἅγιον ἐκ τοῦ πατρὸς ἐκπορεύεται, 
ἀλλ྿ οὐ γεννητῶς ἀλλ྿ ἐκπορευτῶς. Ἄλλος τρόπος ὑπάρξεως οὗτος ἄληπτός τε καὶ 
ἄγνωστος, ὥσπερ καὶ ἡ τοῦ υἱοῦ γέννησις. ∆ιὸ καὶ πάντα, ὅσα ἔχει ὁ πατήρ, αὐτοῦ εἰσι 
πλὴν τῆς ἀγεννησίας, ἥτις οὐ σηµαίνει οὐσίας διαφορὰν οὐδὲ ἀξίωµα, ἀλλὰ τρόπον 
ὑπάρξεως, ὥσπερ καὶ ὁ Ἀδὰµ ἀγέννητος ὤν πλάσµα γάρ ἐστι Θεοῦ καὶ ὁ Σὴθ γεννητός 
υἱὸς γάρ ἐστιν τοῦ Ἀδάµ καὶ ἡ Εὔα ἐκ τῆς τοῦ Ἀδὰµ πλευρᾶς ἐκπορευθεῖσα οὐ γὰρ 
ἐγεννήθη αὕτη οὐ φύσει διαφέρουσιν ἀλλήλων ἄνθρωποι γάρ εἰσιν, ἀλλὰ τῷ τῆς 
ὑπάρξεως τρόπῳ. Χρὴ γὰρ εἰδέναι, ὅτι τὸ ἀγένητον διὰ τοῦ ἑνὸς Νῦ γραφόµενον τὸ 
ἄκτιστον ἤτοι τὸ µὴ γενόµενον σηµαίνει, τὸ δὲ ἀγέννητον διὰ τῶν δύο Νῦ γραφόµενον 
δηλοῖ τὸ µὴ γεννηθέν. Κατὰ µὲν οὖν τὸ πρῶτον σηµαινόµενον διαφέρει οὐσία οὐσίας· 
ἄλλη γὰρ οὐσία ἡ ἄκτιστος ἤτοι ἀγένητος διὰ τοῦ ἑνὸς Νῦ, καὶ ἄλλη ἡ γενητὴ ἤτοι 
κτιστή. Κατὰ δὲ τὸ δεύτερον σηµαινόµενον οὐ διαφέρει οὐσία οὐσίας· παντὸς γὰρ εἴδους 
ζῴων ἡ πρώτη ὑπόστασις ἀγέννητός ἐστιν, ἀλλ྿ οὐκ ἀγένητος· ἐκτίσθησαν µὲν γὰρ 
ὑπὸ τοῦ δηµιουργοῦ τῷ λόγῳ αὐτοῦ παραχθέντα εἰς γένεσιν, οὐ µὴν ἐγεννήθησαν µὴ 
προϋπάρχοντος ἑτέρου ὁµοειδοῦς, ἐξ οὗ γεννηθῶσι. Κατὰ µὲν οὖν τὸ πρῶτον 
σηµαινόµενον κοινωνοῦσιν αἱ τρεῖς τῆς ἁγίας θεότητος ὑπέρθεοι ὑποστάσεις ὁµοούσιοι 
γὰρ καὶ ἄκτιστοι ὑπάρχουσι, κατὰ δὲ τὸ δεύτερον σηµαινόµενον οὐδαµῶς µόνος γὰρ ὁ 
πατὴρ ἀγέννητος· οὐ γὰρ ἐξ ἑτέρας ἐστὶν αὐτῷ ὑποστάσεως τὸ εἶναι καὶ µόνος ὁ υἱὸς 
γεννητός ἐκ τῆς τοῦ πατρὸς γὰρ οὐσίας ἀνάρχως καὶ ἀχρόνως γεγέννηται καὶ µόνον 
τὸ πνεῦµα τὸ ἅγιον ἐκπορευτὸν ἐκ τῆς οὐσίας τοῦ πατρός, οὐ γεννώµενον ἀλλ྿ 
ἐκπορευόµενον. Οὕτω µὲν τῆς θείας διδασκούσης γραφῆς, τοῦ δὲ τρόπου τῆς γεννήσεως 
καὶ τῆς ἐκπορεύσεως ἀκαταλήπτου ὑπάρχοντος. Καὶ τοῦτο δὲ ἰστέον, ὡς οὐκ ἐξ ἡµῶν 
µετηνέχθη ἐπὶ τὴν µακαρίαν θεότητα τὸ τῆς πατρότητος καὶ υἱότητος καὶ ἐκπορεύσεως 

ὄνοµα, τοὐναντίον δὲ ἐκεῖθεν ἡµῖν µεταδέδοται, ὥς φησιν ὁ θεῖος ἀπόστολος· ∆ιὰ τοῦτο 
κάµπτω τὰ γόνατά µου πρὸς τὸν πατέρα, ἐξ οὗ πᾶσα πατριὰ ἐν οὐρανῷ καὶ ἐπὶ γῆς. 
Εἰ δὲ λέγοµεν τὸν πατέρα ἀρχὴν εἶναι τοῦ υἱοῦ καὶ µείζονα, οὐ προτερεύειν αὐτὸν τοῦ 
υἱοῦ χρόνῳ ἢ φύσει ὑποφαίνοµεν, δι྿ αὐτοῦ γὰρ τοὺς αἰῶνας ἐποίησεν, οὐδὲ καθ྿ ἕτερόν 
τι, εἰ µὴ κατὰ τὸ αἴτιον, τουτέστιν ὅτι ὁ υἱὸς ἐκ τοῦ πατρὸς ἐγεννήθη καὶ οὐχ ὁ πατὴρ ἐκ 
τοῦ υἱοῦ καὶ ὅτι ὁ πατὴρ αἴτιός ἐστι τοῦ υἱοῦ φυσικῶς, ὥσπερ οὐκ ἐκ τοῦ φωτὸς τὸ πῦρ 
φαµεν προέρχεσθαι, ἀλλὰ τὸ φῶς µᾶλλον ἐκ τοῦ πυρός. Ὅτε οὖν ἀκούσωµεν ἀρχὴν καὶ 
µείζονα τοῦ υἱοῦ τὸν πατέρα, τῷ αἰτίῳ νοήσωµεν. Καὶ ὥσπερ οὐ λέγοµεν ἑτέρας 
οὐσίας τὸ πῦρ καὶ ἑτέρας τὸ φῶς, οὕτως οὐχ οἷόν τε φάναι ἑτέρας οὐσίας τὸν πατέρα 
καὶ τὸν υἱὸν ἑτέρας, ἀλλὰ µιᾶς καὶ τῆς αὐτῆς. Καὶ καθάπερ φαµὲν διὰ τοῦ ἐξ αὐτοῦ 
προερχοµένου φωτὸς φαίνειν τὸ πῦρ καὶ οὐ τιθέµεθα ὄργανον ὑπουργικὸν εἶναι τοῦ 
πυρὸς τὸ ἐξ αὐτοῦ φῶς, δύναµιν δὲ µᾶλλον φυσικήν, οὕτω λέγοµεν τὸν πατέρα πάντα, 
ὅσα ποιεῖ, διὰ τοῦ µονογενοῦς αὐτοῦ υἱοῦ ποιεῖν οὐχ ὡς δι྿ ὀργάνου λειτουργικοῦ, 
ἀλλὰ φυσικῆς καὶ ἐνυποστάτου δυνάµεως. Καὶ ὥσπερ λέγοµεν τὸ πῦρ φωτίζειν καὶ 
πάλιν φαµὲν τὸ φῶς τοῦ πυρὸς φωτίζειν, οὕτω πάντα, ὅσα ποιεῖ ὁ πατήρ, ὁµοίως καὶ ὁ 
υἱὸς ποιεῖ. Ἀλλὰ τὸ µὲν φῶς οὐκ ἰδίαν ὑπόστασιν παρὰ τὸ πῦρ κέκτηται, ὁ δὲ υἱὸς τελεία 
ὑπόστασίς ἐστι τῆς πατρικῆς ἀχώριστος ὑποστάσεως, ὡς ἀνωτέρω παρεστήσαµεν. 
Ἀδύνατον γὰρ εὑρεθῆναι ἐν τῇ κτίσει εἰκόνα ἀπαραλλάκτως ἐν ἑαυτῇ τὸν τρόπον τῆς 
ἁγίας τριάδος παραδεικνύουσαν. Τὸ γὰρ κτιστὸν καὶ σύνθετον καὶ ῥευστὸν καὶ τρεπτὸν 
καὶ περιγραπτὸν καὶ σχῆµα ἔχον καὶ φθαρτόν, πῶς σαφῶς δηλώσει τὴν πάντων 
τούτων ἀπηλλαγµένην ὑπερούσιον θείαν οὐσίαν; Πᾶσα δὲ ἡ κτίσις δῆλον ὡς τοῖς 
πλείοσι τούτων ἐνέχεται καὶ πᾶσα κατὰ τὴν ἑαυτῆς φύσιν τῇ φθορᾷ ὑπόκειται. Ὁµοίως 
πιστεύοµεν καὶ εἰς ἑν πνεῦµα τὸ ἅγιον, τὸ κύριον καὶ ζωοποιόν, τὸ ἐκ τοῦ πατρὸς 
ἐκπορευόµενον καὶ ἐν υἱῷ ἀναπαυόµενον, τὸ τῷ πατρὶ καὶ υἱῷ συµπροσκυνούµενον καὶ 
συνδοξαζόµενον ὡς ὁµοούσιόν τε καὶ συναΐδιον, τὸ τοῦ Θεοῦ πνεῦµα, τὸ εὐθές, τὸ 
ἡγεµονικόν, τὴν πηγὴν τῆς ζωῆς καὶ τοῦ ἁγιασµοῦ, θεὸν σὺν πατρὶ καὶ υἱῷ ὑπάρχον 
καὶ προσαγορευόµενον, ἄκτιστον, πλῆρες, δηµιουργόν, παντοκρατορικόν, παντουργόν, 
παντοδύναµον, ἀπειροδύναµον, δεσπόζον πάσης τῆς κτίσεως οὐ δεσποζόµενον, 
πληροῦν οὐ πληρούµενον, µετεχόµενον οὐ µετέχον, ἁγιάζον οὐχ ἁγιαζόµενον, 
παράκλητον ὡς τὰς τῶν ὅλων παρακλήσεις δεχόµενον, κατὰ πάντα ὅµοιον τῷ πατρὶ 
καὶ τῷ υἱῷ, ἐκ τοῦ πατρὸς ἐκπορευόµενον καὶ δι྿ υἱοῦ µεταδιδόµενον καὶ 
µεταλαµβανόµενον ὑπὸ πάσης τῆς κτίσεως καὶ δι྿ ἑαυτοῦ κτίζον καὶ οὐσιοῦν τὰ 
σύµπαντα καὶ ἁγιάζον καὶ συνέχον, ἐνυπόστατον ἤτοι ἐν ἰδίᾳ ὑποστάσει ὑπάρχον, 
ἀχώριστον καὶ ἀνεκφοίτητον πατρὸς καὶ υἱοῦ καὶ πάντα ἔχον, ὅσα ἔχει ὁ πατὴρ καὶ ὁ 
υἱός, πλὴν τῆς ἀγεννησίας καὶ τῆς γεννήσεως. Ὁ µὲν γὰρ πατὴρ ἀναίτιος καὶ ἀγέννητος 
οὐ γὰρ ἔκ τινος· οὐδὲ ἐξ αὐτοῦ τὸ εἶναι ἔχει οὐδέ τι τῶν ὅσα ἔχει, αὐτὸς δὲ µᾶλλόν ἐστιν 
ἀρχὴ καὶ αἰτία τοῦ εἶναι καὶ τοῦ πῶς εἶναι φυσικῶς τοῖς πᾶσιν. Ὁ δὲ υἱὸς ἐκ τοῦ πατρὸς 
γεννητῶς· τὸ δὲ πνεῦµα τὸ ἅγιον καὶ αὐτὸ µὲν ἐκ τοῦ πατρός, ἀλλ྿ οὐ γεννητῶς ἀλλ྿ 
ἐκπορευτῶς. Καὶ ὅτι µὲν ἔστι διαφορὰ γεννήσεως καὶ ἐκπορεύσεως, µεµαθήκαµεν· τίς δὲ 
ὁ τρόπος τῆς διαφορᾶς, οὐδαµῶς. Ἅµα δὲ καὶ ἡ υἱοῦ ἐκ τοῦ πατρὸς γέννησις, καὶ ἡ τοῦ 
ἁγίου πνεύµατος ἐκπόρευσις. Πάντα οὖν, ὅσα ἔχει ὁ υἱός, καὶ τὸ πνεῦµα ἐκ τοῦ πατρὸς 
ἔχει καὶ αὐτὸ τὸ εἶναι. Καὶ εἰ µὴ ὁ πατήρ ἐστιν, οὐδὲ ὁ υἱός ἐστιν οὐδὲ τὸ πνεῦµα. Καὶ εἰ 
µὴ ὁ πατὴρ ἔχει τι, οὐδὲ ὁ υἱὸς ἔχει, οὐδὲ τὸ πνεῦµα. Καὶ διὰ τὸν πατέρα, τουτέστιν διὰ 
τὸ εἶναι τὸν πατέρα, ἔστιν ὁ υἱὸς καὶ τὸ πνεῦµα. Καὶ διὰ τὸν πατέρα ἔχει ὁ υἱὸς καὶ τὸ 

πνεῦµα πάντα, ἃ ἔχει, τουτέστι διὰ τὸ τὸν πατέρα ἔχειν αὐτά, πλὴν τῆς ἀγεννησίας καὶ 
τῆς γεννήσεως καὶ τῆς ἐκπορεύσεως· ἐν ταύταις γὰρ µόναις ταῖς ὑποστατικαῖς ἰδιότησι 
διαφέρουσιν ἀλλήλων αἱ ἅγιαι τρεῖς ὑποστάσεις οὐκ οὐσίᾳ, τῷ δὲ χαρακτηριστικῷ τῆς 
οἰκείας ὑποστάσεως ἀδιαιρέτως διαιρούµεναι. Φαµὲν δὲ ἕκαστον τῶν τριῶν τελείαν 
ἔχειν ὑπόστασιν, ἵνα µὴ ἐκ τριῶν ἀτελῶν µίαν σύνθετον φύσιν τελείαν γνωρίσωµεν, 
ἀλλ྿ ἐν τρισὶ τελείαις ὑποστάσεσι µίαν ἁπλῆν οὐσίαν, ὑπερτελῆ καὶ προτέλειον· πᾶν 
γὰρ ἐξ ἀτελῶν συγκείµενον σύνθετον πάντως ἐστίν, ἐκ δὲ τελείων ὑποστάσεων, 
ἀδύνατον σύνθεσιν γενέσθαι. Ὅθεν οὐδὲ λέγοµεν τὸ εἶδος ἐξ ὑποστάσεων, ἀλλ྿ ἐν 
ὑποστάσεσιν. Ἀτελῶν δὲ εἴποµεν τῶν µὴ σῳζόντων τὸ εἶδος τοῦ ἐξ αὐτῶν 
ἀποτελουµένου πράγµατος. Λίθος µὲν γὰρ καὶ ξύλον καὶ σίδηρος, ἕκαστον καθ྿ ἑαυτὸ 
τέλειόν ἐστι κατὰ τὴν ἰδίαν φύσιν, πρὸς δὲ τὸ ἐξ αὐτῶν ἀποτελούµενον οἴκηµα ἀτελὲς 
ἕκαστον αὐτῶν ὑπάρχει· οὐδὲ γάρ ἐστιν ἕκαστον αὐτῶν καθ྿ ἑαυτὸ οἶκος. Τελείας µὲν 
οὖν τὰς ὑποστάσεις φαµέν, ἵνα µὴ σύνθεσιν ἐπὶ τῆς θείας νοήσωµεν φύσεως· σύνθεσις 
γὰρ ἀρχὴ διαστάσεως. Καὶ πάλιν ἐν ἀλλήλαις τὰς τρεῖς ὑποστάσεις λέγοµεν, ἵνα µὴ 
πλῆθος καὶ δῆµον θεῶν εἰσαγάγωµεν. ∆ιὰ µὲν τῶν τριῶν ὑποστάσεων τὸ ἀσύνθετον 
καὶ ἀσύγχυτον, διὰ δὲ τοῦ ὁµοουσίου καὶ ἐν ἀλλήλαις εἶναι τὰς ὑποστάσεις καὶ τῆς 
ταυτότητος τοῦ θελήµατός τε καὶ τῆς ἐνεργείας καὶ τῆς δυνάµεως καὶ τῆς ἐξουσίας καὶ 
τῆς κινήσεως, ἵν྿ οὕτως εἴπω, τὸ ἀδιαίρετον καὶ τὸ εἶναι ἕνα θεὸν γνωρίζοµεν. Εἷς γὰρ 
ὄντως Θεὸς ὁ Θεὸς καὶ ὁ λόγος καὶ τὸ πνεῦµα αὐτοῦ. Χρὴ δὲ εἰδέναι, ὅτι ἕτερόν ἐστι τὸ 
πράγµατι θεωρεῖσθαι καὶ ἄλλο τὸ λόγῳ καὶ ἐπινοίᾳ. Ἐπὶ µὲν οὖν πάντων τῶν 
κτισµάτων ἡ µὲν τῶν ὑποστάσεων διαίρεσις πράγµατι θεωρεῖται· πράγµατι γὰρ ὁ 
Πέτρος τοῦ Παύλου κεχωρισµένος θεωρεῖται. Ἡ δὲ κοινότης καὶ ἡ συνάφεια καὶ τὸ ἑν 
λόγῳ καὶ ἐπινοίᾳ θεωρεῖται. Νοοῦµεν γὰρ τῷ νῷ, ὅτι ὁ Πέτρος καὶ ὁ Παῦλος τῆς αὐτῆς 
εἰσι φύσεως καὶ κοινὴν µίαν ἔχουσι φύσιν· ἕκαστος γὰρ αὐτῶν ζῷόν ἐστι λογικὸν θνητόν, 
καὶ ἕκαστος σάρξ ἐστιν ἐµψυχωµένη ψυχῇ λογικῇ τε καὶ νοερᾷ. Αὕτη οὖν ἡ κοινὴ φύσις 
τῷ λόγῳ ἐστὶ θεωρητή. Οὐδὲ γὰρ αἱ ὑποστάσεις ἐν ἀλλήλαις εἰσίν· ἰδίᾳ δὲ ἑκάστη καὶ 
ἀναµέρος ἤγουν καθ྿ ἑαυτὴν κεχώρισται πλεῖστα τὰ διαιροῦντα αὐτὴν ἐκ τῆς ἑτέρας 
ἔχουσα· καὶ γὰρ καὶ τόπῳ διεστήκασι καὶ χρόνῳ διαφέρουσι καὶ γνώµῃ µερίζονται καὶ 
ἰσχύι καὶ µορφῇ εἴτουν σχήµατι καὶ ἕξει καὶ κράσει καὶ ἀξίᾳ καὶ ἐπιτηδεύµατι καὶ πᾶσι 
τοῖς χαρακτηριστικοῖς ἰδιώµασι, πλέον δὲ πάντων τῷ µὴ ἐν ἀλλήλαις ἀλλὰ 
κεχωρισµένως εἶναι. Ὅθεν καὶ δύο καὶ τρεῖς ἄνθρωποι λέγονται καὶ πολλοί. Τοῦτο δὲ 
καὶ ἐπὶ πάσης ἔστιν ἰδεῖν τῆς κτίσεως. Ἐπὶ δὲ τῆς ἁγίας καὶ ὑπερουσίου καὶ πάντων 
ἐπέκεινα καὶ ἀλήπτου τριάδος τὸ ἀνάπαλιν. Ἐκεῖ γὰρ τὸ µὲν κοινὸν καὶ ἑν πράγµατι 
θεωρεῖται διά τε τὸ συναΐδιον καὶ τὸ ταυτὸν τῆς οὐσίας καὶ τῆς ἐνεργείας καὶ τοῦ 
θελήµατος καὶ τὴν τῆς γνώµης σύµπνοιαν τήν τε τῆς ἐξουσίας καὶ τῆς δυνάµεως καὶ τῆς 
ἀγαθότητος ταυτότηταοὐκ εἶπον ὁµοιότητα, ἀλλὰ ταυτότητακαὶ τὸ ἑν ἔξαλµα τῆς 
κινήσεως· µία γὰρ οὐσία, µία ἀγαθότης, µία δύναµις, µία θέλησις, µία ἐνέργεια, µία 
ἐξουσία, µία καὶ ἡ αὐτὴ οὐ τρεῖς ὅµοιαι ἀλλήλαις, ἀλλὰ µία καὶ ἡ αὐτὴ κίνησις τῶν 
τριῶν ὑποστάσεων. Ἓν γὰρ ἕκαστον αὐτῶν ἔχει πρὸς τὸ ἕτερον οὐχ ἧττον ἢ πρὸς 
ἑαυτό, τουτέστιν ὅτι κατὰ πάντα ἕν εἰσιν ὁ πατὴρ καὶ ὁ υἱὸς καὶ τὸ ἅγιον πνεῦµα πλὴν 
τῆς ἀγεννησίας καὶ τῆς γεννήσεως καὶ τῆς ἐκπορεύσεως· ἐπινοίᾳ δὲ τὸ διῃρηµένον. Ἕνα 
γὰρ θεὸν γινώσκοµεν, ἐν µόναις δὲ ταῖς ἰδιότησι τῆς τε πατρότητος καὶ τῆς υἱότητος καὶ 
τῆς ἐκπορεύσεως κατά τε τὸ αἴτιον καὶ αἰτιατὸν καὶ τὸ τέλειον τῆς ὑποστάσεως ἤτοι 
τὸν τῆς ὑπάρξεως τρόπον τὴν διαφορὰν ἐννοοῦµεν. Οὔτε γὰρ τοπικὴν διάστασιν ὡς 

ἐφ྿ ἡµῶν δυνάµεθα ἐπὶ τῆς ἀπεριγράπτου λέγειν θεότητοςἐν ἀλλήλαις γὰρ αἱ 
ὑποστάσεις εἰσίν, οὐχ ὥστε συγχεῖσθαι, ἀλλ྿ ὥστε ἔχεσθαι κατὰ τὸν τοῦ κυρίου λόγον· 
Ἐγὼ ἐν τῷ πατρί, καὶ ὁ πατὴρ ἐν ἐµοί, φήσαντοςοὔτε θελήµατος διαφορὰν ἢ γνώµης ἢ 
ἐνεργείας ἢ δυνάµεως ἤ τινος ἑτέρου, ἅτινα τὴν πραγµατικὴν καὶ δι྿ ὅλου ἐν ἡµῖν 
γεννῶσι διαίρεσιν. ∆ιὸ οὐδὲ τρεῖς θεοὺς λέγοµεν τὸν πατέρα καὶ τὸν υἱὸν καὶ τὸ ἅγιον 
πνεῦµα, ἕνα δὲ µᾶλλον θεόν, τὴν ἁγίαν τριάδα, εἰς ἑν αἴτιον υἱοῦ καὶ πνεύµατος 
ἀναφεροµένων, οὐ συντιθεµένων οὐδὲ συναλειφοµένων κατὰ τὴν Σαβελλίου 
συναίρεσινἑνοῦνται γάρ, ὡς ἔφηµεν, οὐχ ὥστε συγχεῖσθαι, ἀλλ྿ ὥστε ἔχεσθαι ἀλλήλων· 
καὶ τὴν ἐν ἀλλήλαις περιχώρησιν ἔχουσι δίχα πάσης συναλοιφῆς καὶ συµφύρσεωςοὐδὲ 
ἐξισταµένων ἢ κατ྿ οὐσίαν τεµνοµένων κατὰ τὴν Ἀρείου διαίρεσιν. Ἀµέριστος γὰρ ἐν 
µεµερισµένοις, εἰ δεῖ συντόµως εἰπεῖν, ἡ θεότης καὶ οἷον ἐν ἡλίοις τρισὶν ἐχοµένοις 
ἀλλήλων καὶ ἀδιαστάτοις οὖσι µία τοῦ φωτὸς σύγκρασίς τε καὶ συνάφεια. Ὅταν µὲν 
οὖν πρὸς τὴν θεότητα βλέψωµεν καὶ τὴν πρώτην αἰτίαν καὶ τὴν µοναρχίαν καὶ τὸ ἑν 
καὶ ταὐτὸν τῆς θεότητος, ἵν྿ οὕτως εἴπω, κίνηµά τε καὶ βούληµα καὶ τὴν τῆς οὐσίας καὶ 
δυνάµεως καὶ ἐνεργείας καὶ κυριότητος ταυτότητα, ἑν ἡµῖν τὸ φανταζόµενον. Ὅταν δὲ 
πρὸς τὰ ἐν οἷς ἡ θεότης ἤ, τό γε ἀκριβέστερον εἰπεῖν, ἃ ἡ θεότης καὶ τὰ ἐκ τῆς πρώτης 
αἰτίας ἀχρόνως ἐκεῖθεν ὄντα καὶ ὁµοδόξως καὶ ἀδιαστάτως, τουτέστι τὰς ὑποστάσεις 
τρία τὰ προσκυνούµενα. Εἷς πατὴρ ὁ πατὴρ καὶ ἄναρχος, τουτέστιν ἀναίτιος· οὐ γὰρ 
ἔκ τινος. Εἷς υἱὸς ὁ υἱὸς καὶ οὐκ ἄναρχος, τουτέστιν οὐκ ἀναίτιος· ἐκ τοῦ πατρὸς γάρ. Εἰ 
δὲ τὴν ἀπὸ χρόνου λάβοις ἀρχήν, καὶ ἄναρχος· ποιητὴς γὰρ χρόνων οὐχ ὑπὸ χρόνον. 
Ἓν πνεῦµα ἅγιον τὸ πνεῦµα, προιὸν µὲν ἐκ τοῦ πατρός, οὐχ υἱικῶς δὲ ἀλλ྿ ἐκπορευτῶς, 
οὔτε τοῦ πατρὸς ἐκστάντος τῆς ἀγεννησίας, διότι γεγέννηκεν, οὔτε τοῦ υἱοῦ τῆς 
γεννήσεως, ὅτι ἐκ τοῦ ἀγεννήτου πῶς γάρ;, οὔτε τοῦ πνεύµατος ἢ εἰς πατέρα 
µεταπίπτοντος ἢ εἰς υἱόν, ὅτι ἐκπεπόρευται καὶ ὅτι Θεός· ἡ γὰρ ἰδιότης ἀκίνητος. Ἢ 
πῶς ἂν ἰδιότης µένοι, κινουµένη καὶ µεταπίπτουσα; εἰ γὰρ υἱὸς ὁ πατήρ, οὐ πατὴρ 
κυρίως· εἷς γὰρ κυρίως πατήρ. Καὶ εἰ πατὴρ ὁ υἱός, οὐ κυρίως υἱός· εἷς γὰρ κυρίως υἱὸς 
καὶ ἑν πνεῦµα ἅγιον. Χρὴ γινώσκειν, ὅτι τὸν πατέρα οὐ λέγοµεν ἔκ τινος· λέγοµεν δὲ 
αὐτὸν τοῦ υἱοῦ πατέρα. Τὸν δὲ υἱὸν οὐ λέγοµεν αἴτιον οὐδὲ πατέρα· λέγοµεν δὲ αὐτὸν 
καὶ ἐκ τοῦ πατρὸς καὶ υἱὸν τοῦ πατρός. Τὸ δὲ πνεῦµα τὸ ἅγιον καὶ ἐκ τοῦ πατρὸς 
λέγοµεν καὶ πνεῦµα πατρὸς ὀνοµάζοµεν, ἐκ τοῦ υἱοῦ δὲ τὸ πνεῦµα οὐ λέγοµεν, πνεῦµα 
δὲ υἱοῦ ὀνοµάζοµεν εἴ τις γὰρ πνεῦµα Χριστοῦ οὐκ ἔχει, φησὶν ὁ θεῖος ἀπόστολος καὶ δι྿ 
υἱοῦ πεφανερῶσθαι καὶ µεταδεδόσθαι ἡµῖν ὁµολογοῦµεν ἐνεφύσησε γὰρ καὶ εἶπε τοῖς 
µαθηταῖς αὐτοῦ· Λάβετε πνεῦµα ἅγιον, ὥσπερ ἐκ τοῦ ἡλίου µὲν ἥ τε ἀκτὶς καὶ ἡ 
ἔκλαµψις αὐτὸς γάρ ἐστιν ἡ πηγὴ τῆς τε ἀκτῖνος καὶ τῆς ἐκλάµψεως, διὰ δὲ τῆς ἀκτῖνος 
ἡ ἔκλαµψις ἡµῖν µεταδίδοται καὶ αὕτη ἐστὶν ἡ φωτίζουσα ἡµᾶς καὶ µετεχοµένη ὑφ྿ 
ἡµῶν. Τὸν δὲ υἱὸν οὔτε τοῦ πνεύµατος λέγοµεν οὔτε µὴν ἐκ τοῦ πνεύµατος. 

 

9. Περὶ τῶν ἐπὶ Θεοῦ λεγοµένων 
 
Τὸ θεῖον ἁπλοῦν ἐστι καὶ ἀσύνθετον. Τὸ δὲ ἐκ πολλῶν καὶ διαφόρων συγκείµενον 
σύνθετόν ἐστιν. Εἰ οὖν τὸ ἄκτιστον καὶ ἄναρχον καὶ ἀσώµατον καὶ ἀθάνατον καὶ 
αἰώνιον καὶ ἀγαθὸν καὶ δηµιουργικὸν καὶ τὰ τοιαῦτα οὐσιώδεις διαφορὰς εἴποµεν ἐπὶ 
Θεοῦ ἐκ τοσούτων συγκείµενον, οὐχ ἁπλοῦν ἔσται, ἀλλὰ σύνθετον, ὅπερ ἐσχάτης 

ἀσεβείας ἐστίν. Χρὴ τοίνυν ἕκαστον τῶν ἐπὶ Θεοῦ λεγοµένων οὐ, τί κατ྿ οὐσίαν ἐστί, 
σηµαίνειν οἴεσθαι, ἀλλ྿ ἤ, τί οὐκ ἔστι, δηλοῦν ἢ σχέσιν τινὰ πρός τι τῶν 
ἀντιδιαστελλοµένων ἤ τι τῶν παρεποµένων τῇ φύσει ἢ ἐνέργειαν. ∆οκεῖ µὲν οὖν 
κυριώτερον πάντων τῶν ἐπὶ Θεοῦ λεγοµένων ὀνοµάτων εἶναι ὁ ὤν, καθὼς αὐτὸς 
χρηµατίζων τῷ Μωσεῖ ἐπὶ τοῦ ὄρους φησίν· Εἶπον τοῖς υἱοῖς Ἰσραήλ· Ὁ ὢν ἀπέσταλκέ 
µε. Ὅλον γὰρ ἐν ἑαυτῷ συλλαβὼν ἔχει τὸ εἶναι οἷόν τι πέλαγος οὐσίας ἄπειρον καὶ 
ἀόριστον. ∆εύτερον δὲ τὸ Θεὸς ὄνοµα, ὃ λέγεται ἢ ἐκ τοῦ θέειν καὶ περιέπειν τὰ 
σύµπαντα ἢ ἐκ τοῦ αἴθειν ὅ ἐστι καίειν ὁ γὰρ Θεὸς πῦρ καταναλίσκον πᾶσαν κακίαν 
ἐστίν ἢ ἀπὸ τοῦ θεᾶσθαι τὰ πάντα· ἀλάθητος γάρ ἐστι καὶ πάντων ἐπόπτης. Ἐθεάσατο 
γὰρ τὰ πάντα πρὶν γενέσεως αὐτῶν ἀχρόνως ἐννοήσας καὶ ἕκαστον κατὰ τὴν 
θελητικὴν αὐτοῦ ἄχρονον ἔννοιαν, ἥτις ἐστὶ προορισµὸς καὶ εἰκὼν καὶ παράδειγµα, ἐν 
τῷ προορισθέντι, καιρῷ γίνεται. Τὸ µὲν οὖν πρότερον αὐτοῦ τοῦ εἶναι παραστατικόν 
ἐστι καὶ οὐ τοῦ τί εἶναι, τὸ δὲ δεύτερον ἐνεργείας· τὸ δὲ ἄναρχον καὶ ἄφθαρτον καὶ 
ἀγένητον ἤτοι ἄκτιστον καὶ ἀσώµατον καὶ ἀόρατον καὶ τὰ τοιαῦτα, τί οὐκ ἔστι, δηλοῖ, 
τουτέστιν ὅτι οὐκ ἤρξατο τοῦ εἶναι οὐδὲ φθείρεται οὐδὲ ἔκτισται οὐδέ ἐστι σῶµα οὐδὲ 
ὁρᾶται. Τὸ δὲ ἀγαθὸν καὶ δίκαιον καὶ ὅσιον καὶ τὰ τοιαῦτα παρέπονται τῇ φύσει, οὐκ 
αὐτὴν δὲ τὴν οὐσίαν δηλοῖ. Τὸ δὲ κύριος βασιλεύς τε καὶ τὰ τοιαῦτα σχέσιν πρὸς τὰ 
ἀντιδιαστελλόµενα δηλοῖ· τῶν γὰρ κυριευοµένων λέγεται κύριος καὶ τῶν 
βασιλευοµένων βασιλεύς, τῶν δηµιουργουµένων δηµιουργὸς καὶ τῶν ποιµαινοµένων 
ποιµήν. 

 

10. Περὶ θείας ἑνώσεως καὶ διακρίσεως 
 
Πάντα µὲν οὖν ταῦτα κοινῶς ἐπὶ πάσης τῆς θεότητος ἐκληπτέον καὶ ταυτῶς καὶ ἁπλῶς 
καὶ ἀµερῶς καὶ ἡνωµένως, διακεκριµένως δὲ τὸ πατὴρ καὶ τὸ υἱὸς καὶ τὸ πνεῦµα καὶ τὸ 
ἀναίτιον καὶ τὸ αἰτιατὸν καὶ τὸ ἀγέννητον καὶ τὸ γεννητὸν καὶ ἐκπορευτόν, ἅτινα οὐκ 
οὐσίας εἰσὶ δηλωτικά, ἀλλὰ τῆς πρὸς ἄλληλα σχέσεως καὶ τοῦ τῆς ὑπάρξεως τρόπου. 
Ταῦτα οὖν εἰδότες καὶ ἐκ τούτων ἐπὶ τὴν θείαν οὐσίαν χειραγωγούµενοι οὐκ αὐτὴν τὴν 
οὐσίαν καταλαµβάνοµεν ἀλλὰ τὰ περὶ τὴν οὐσίαν, ὥσπερ οὐδέ, ἐὰν γνῶµεν, ὅτι ἡ ψυχὴ 
ἀσώµατός ἐστι καὶ ἄποσος καὶ ἀσχηµάτιστος, ἤδη καὶ τὴν οὐσίαν αὐτῆς κατειλήφαµεν, 
οὐδὲ τοῦ σώµατος, εἴπερ γνῶµεν, ὅτι λευκὸν ἢ µέλαν ἐστίν, ἀλλὰ τὰ περὶ τὴν οὐσίαν. Ὁ 
δὲ ἀληθὴς λόγος διδάσκει ἁπλοῦν εἶναι τὸ θεῖον καὶ µίαν ἁπλῆν ἔχειν ἐνέργειαν, ἀγαθήν, 
πᾶσι τὰ πάντα ἐνεργοῦσαν κατὰ τὴν τοῦ ἡλίου ἀκτῖνα, ἥτις πάντα θάλπει καὶ ἐν 
ἑκάστῳ κατὰ τὴν φυσικὴν ἐπιτηδειότητα καὶ δεκτικὴν δύναµιν ἐνεργεῖ ἐκ τοῦ 
δηµιουργήσαντος Θεοῦ τὴν τοιαύτην εἰληφὼς ἐνέργειαν. ∆ιακέκριται δὲ καί, ὅσα τῆς 
θείας καὶ φιλανθρώπου τοῦ Θεοῦ λόγου σαρκώσεως· ἐν τούτοις γὰρ οὔτε ὁ πατὴρ οὔτε 
τὸ πνεῦµα κατ྿ οὐδένα λόγον κεκοινώνηκεν εἰ µὴ κατ྿ εὐδοκίαν καὶ κατὰ τὴν ἄρρητον 
θαυµατουργίαν, ἣν καὶ καθ྿ ἡµᾶς ἄνθρωπος ὁ Θεὸς λόγος γενόµενος εἰργάζετο ὡς 
ἀναλλοίωτος Θεὸς καὶ Θεοῦ υἱός. 

 

11. Περὶ τῶν σωµατικῶς ἐπὶ Θεοῦ λεγοµένων 

Ἐπεὶ δὲ πλεῖστα περὶ Θεοῦ σωµατικώτερον ἐν τῇ θείᾳ γραφῇ συµβολικῶς εἰρηµένα 
εὑρίσκοµεν, εἰδέναι χρή, ὡς ἀνθρώπους ὄντας ἡµᾶς καὶ τὸ παχὺ τοῦτο σαρκίον 
περικειµένους τὰς θείας καὶ ὑψηλὰς καὶ ἀύλους τῆς θεότητος ἐνεργείας νοεῖν ἢ λέγειν 
ἀδύνατον, εἰ µὴ εἰκόσι καὶ τύποις καὶ συµβόλοις τοῖς καθ྿ ἡµᾶς χρησαίµεθα. Ὅσα τοίνυν 
περὶ Θεοῦ σωµατικώτερον εἴρηται, συµβολικῶς ἐστι λελεγµένα, ἔχει δέ τινα 
ὑψηλοτέραν διάνοιαν· ἁπλοῦν γὰρ τὸ θεῖον καὶ ἀσχηµάτιστον. Ὀφθαλµοὺς µὲν οὖν 
Θεοῦ καὶ βλέφαρα καὶ ὅρασιν τὴν τῶν ἁπάντων ἐποπτικὴν αὐτοῦ δύναµιν καὶ τὸ 
ἀλάθητον τῆς αὐτοῦ γνώσεως ἐννοήσωµεν ἀπὸ τοῦ παρ྿ ἡµῖν διὰ ταύτης τῆς 
αἰσθήσεως ἐντελεστέραν γνῶσίν τε καὶ πληροφορίαν ἐγγίνεσθαι. Ὦτα δὲ καὶ ἀκοὴν τὸ 
ἐξιλεωτικὸν αὐτοῦ καὶ τῆς ἡµετέρας δεκτικὸν δεήσεως· καὶ γὰρ ἡµεῖς τοῖς τὰς ἱκεσίας 
ποιουµένοις διὰ ταύτης τῆς αἰσθήσεως εὐµενεῖς γινόµεθα γνησιώτερον αὐτοῖς τὸ οὖς 
ἐπικλίνοντες. Στόµα δὲ καὶ λαλιὰν τὸ ἐνδεικτικὸν τῆς βουλήσεως αὐτοῦ ἐκ τοῦ παρ྿ ἡµῖν 
διὰ στόµατος καὶ λαλιᾶς σηµαίνεσθαι τὰ ἐγκάρδια νοήµατα. Βρῶσιν δὲ καὶ πόσιν τὴν 
ἡµετέραν πρὸς τὸ αὐτοῦ θέληµα συνδροµήν· καὶ γὰρ ἡµεῖς διὰ τῆς γευστικῆς αἰσθήσεως 
τὴν τῆς φύσεως ἀναπληροῦµεν ὄρεξιν ἀναγκαίαν. Ὄσφρησιν δέ, τὸ ἀποδεκτικὸν τῆς 
πρὸς αὐτὸν ἡµῶν ἐννοίας τε καὶ εὐνοίας ἐκ τοῦ παρ྿ ἡµῖν διὰ ταύτης αἰσθήσεως τὴν τῆς 
εὐωδίας ἀποδοχὴν ἐγγίνεσθαι. Πρόσωπον δὲ τὴν δι྿ ἔργων αὐτοῦ ἔνδειξίν τε καὶ 
ἐµφάνειαν ἐκ τοῦ τὴν ἡµετέραν ἐµφάνειαν διὰ προσώπου γίνεσθαι. Χεῖρας δὲ τὸ 
ἀνυστικὸν τῆς ἐνεργείας αὐτοῦ· καὶ γὰρ ἡµεῖς τὰ χρειώδη καὶ µάλιστα τιµιώτερα διὰ 
τῶν οἰκείων κατορθοῦµεν χειρῶν. ∆εξιὰν δὲ τὴν ἐπὶ τοῖς αἰσίοις αὐτοῦ βοήθειαν ἐκ τοῦ 
καὶ ἡµᾶς µᾶλλον ἐπὶ τῶν εὐσχηµοτέρων καὶ τιµιωτέρων καὶ πλείστης ἰσχύος δεοµένων 
τῇ δεξιᾷ κεχρῆσθαι. Ψηλάφησιν δὲ τὴν ἀκριβεστέραν αὐτοῦ καὶ τῶν λίαν λεπτῶν τε καὶ 
κρυπτῶν διάγνωσίν τε καὶ εἴσπραξιν ἐκ τοῦ παρ྿ ἡµῖν µὴ δύνασθαι τοὺς ψηλαφωµένους 
ἐν ἑαυτοῖς τι κρύπτειν. Πόδας δὲ καὶ βάδισιν τὴν πρὸς ἐπικουρίαν τῶν δεοµένων ἢ 
ἐχθρῶν ἄµυναν ἢ ἄλλην τινὰ πρᾶξιν ἔλευσίν τε καὶ παρουσίαν ἐκ τοῦ παρ྿ ἡµῖν διὰ τῆς 
τῶν ποδῶν χρήσεως ἀποτελεῖσθαι τὴν ἄφιξιν. Ὅρκον δὲ τὸ ἀµετάθετον τῆς βουλῆς 
αὐτοῦ ἐκ τοῦ παρ྿ ἡµῖν δι྿ ὅρκου τὰς πρὸς ἀλλήλους βεβαιοῦσθαι συνθήκας. Ὀργὴν δὲ 
καὶ θυµὸν τὴν πρὸς τὴν κακίαν ἀπέχθειάν τε καὶ ἀποστροφήν· καὶ γὰρ ἡµεῖς τὰ ἐναντία 
τῆς γνώµης µισοῦντες ὀργιζόµεθα. Λήθην δὲ καὶ ὕπνον καὶ νυσταγµὸν τὴν ὑπέρθεσιν 
τῆς κατὰ τῶν ἐχθρῶν ἀµύνης καὶ τὴν τῆς συνήθους πρὸς τοὺς οἰκείους βοηθείας 
ἀναβολήν. Καὶ ἁπλῶς εἰπεῖν πάντα τὰ σωµατικῶς εἰρηµένα ἐπὶ Θεοῦ κεκρυµµένην ἔχει 
τινὰ ἔννοιαν ἐκ τῶν καθ྿ ἡµᾶς τὰ ὑπὲρ ἡµᾶς ἐκδιδάσκουσαν, εἰ µή τι περὶ τῆς σωµατικῆς 
τοῦ Θεοῦ λόγου ἐπιδηµίας εἴρηται· αὐτὸς γὰρ πάντα τὸν ἄνθρωπον διὰ τὴν ἡµετέραν 
σωτηρίαν ἀνεδέξατο, ψυχὴν νοερὰν καὶ σῶµα καὶ τὰ τῆς ἀνθρωπίνης φύσεως 
ἰδιώµατα τά τε φυσικὰ καὶ ἀδιάβλητα πάθη. 

 

12. Ἔτι περὶ τῶν αὐτῶν 
 
Ταῦτα µὲν οὖν ἐκ τῶν ἱερῶν µεµυήµεθα λογίων, ὡς ὁ θεῖος ἔφη ∆ιονύσιος ὁ 
Ἀρεοπαγίτης, ὅτι ὁ Θεὸς πάντων ἐστὶν αἰτία καὶ ἀρχή, τῶν ὄντων οὐσία, τῶν ζώντων 
ζωή, τῶν λογικῶς ὄντων λόγος, τῶν νοερῶς ὄντων νοῦς, καὶ τῶν µὲν ἀποπιπτόντων 
αὐτῆς ἀνάκλησίς τε καὶ ἀνάστασις, τῶν δὲ παραφθειρόντων τὸ κατὰ φύσιν 
ἀνακαινισµὸς καὶ ἀναµόρφωσις, τῶν κινουµένων κατά τινα ἀνίερον σάλον ἵδρυσις ἱερὰ 

καὶ τῶν ἑστηκότων ἀσφάλεια καὶ τῶν ἐπ྿ αὐτὴν ἀναγοµένων ὁδὸς καὶ ἀνατατικὴ 
χειραγωγία. Προσθήσω δέ, ὅτι καὶ τῶν ὑπ྿ αὐτοῦ πεποιηµένων πατήρ κυριώτερον 
γὰρ ὁ Θεὸς ἡµῶν ἐστι πατὴρ ὁ ἐκ µὴ ὄντων εἰς τὸ εἶναι παραγαγὼν ἢ οἱ γεννήσαντες 
οἱ ἐξ αὐτοῦ καὶ τὸ εἶναι καὶ τὸ γεννᾶν εἰληφότες, τῶν ἑποµένων καὶ ὑπ྿ αὐτοῦ 
ποιµαινοµένων ποιµήν, τῶν φωτιζοµένων ἔλλαµψις, τῶν τελουµένων τελεταρχία, τῶν 
θεουµένων θεαρχία, τῶν διεστώτων εἰρήνη καὶ τῶν ἁπλουµένων ἁπλότης καὶ τῶν 
ἑνιζοµένων ἑνότης, ἀρχῆς ἁπάσης ὑπερούσιος καὶ ὑπάρχιος ἀρχὴ καὶ τοῦ κρυφίου ἤτοι 
τῆς αὐτοῦ γνώσεως κατὰ τὸ θεµιτὸν καὶ ἐφικτὸν ἑκάστῳ ἀγαθὴ µετάδοσις. 

Ἔτι περὶ θείων ὀνοµάτων ἀκριβέστερον 
Τὸ θεῖον ἀκατάληπτον ὂν πάντως καὶ ἀνώνυµον ἔσται. Ἀγνοοῦντες οὖν τὴν οὐσίαν 
αὐτοῦ τῆς οὐσίας αὐτοῦ µὴ ἐκζητήσωµεν ὄνοµα· δηλωτικὰ γὰρ τῶν πραγµάτων ἐστὶ 
τὰ ὀνόµατα. Ἀλλ' ἀγαθὸς ὢν ὁ Θεὸς καὶ ἐπὶ µεθέξει τῆς ἀγαθότητος αὐτοῦ 
παραγαγὼν ἡµᾶς ἐκ τοῦ µὴ ὄντος εἰς τὸ εἶναι καὶ γνωστικοὺς ποιήσας ἡµᾶς ὥσπερ οὐ 
τῆς οὐσίας αὐτοῦ µετέδωκεν, οὕτως οὐδὲ τῆς γνώσεως τῆς οὐσίας αὐτοῦ· ἀδύνατον 
γὰρ φύσιν τελείως γνῶναι τὴν ὑπερκειµένην φύσιν. Εἰ δὲ καὶ τῶν ὄντων αἱ γνώσεις, τὸ 
ὑπερούσιον πῶς γνωσθήσεται; ∆ι' ἄφατον οὖν ἀγαθότητα ηὐδόκησεν ἐκ τῶν καθ' ἡµᾶς 
ὀνοµάζεσθαι, ἵνα µὴ ἀµέτοχοι παντελῶς ὦµεν τῆς αὐτοῦ ἐπιγνώσεως, ἀλλ' ἔχωµεν κἂν 
ἀµυδρὰν αὐτοῦ ἔννοιαν. Καθὸ µὲν οὖν ἀκατάληπτός ἐστι, καὶ ἀκατονόµαστος· ὡς δὲ 
πάντων αἴτιος καὶ πάντων τῶν ὄντων τοὺς λόγους καὶ τὰς αἰτίας ἐν ἑαυτῷ προέχων, 
ἐκ πάντων τῶν ὄντων κατονοµάζεται, καὶ ἐκ τῶν ἐναντίων οἷον φωτὸς καὶ σκότους, 
ὕδατος καὶ πυρός, ἵνα γνῶµεν, ὅτι οὐ ταῦτα κατ' οὐσίαν ἐστίν· ἀλλ' ἔστι µὲν 
ὑπερούσιος, διὸ καὶ ἀκατονόµαστος, ὡς δὲ πάντων τῶν ὄντων αἴτιος ἐκ πάντων τῶν 
αἰτιατῶν ὀνοµάζεται. ∆ιὸ τῶν θείων ὀνοµάτων τὰ µὲν ἀποφατικῶς λέγεται δηλοῦντα 
τὸ ὑπερούσιον οἷον ἀνούσιος, ἄχρονος, ἄναρχος, ἀόρατος, οὐχ ὅτι τινὸς ἥττων ἐστὶν ἤ 
τινος ἐστέρηται αὐτοῦ γάρ ἐστι τὰ πάντα καὶ ἐξ αὐτοῦ καὶ δι' αὐτοῦ γέγονε καὶ ἐν 
αὐτῷ συνέστηκεν, ἀλλ' ὅτι πάντων ὑπεροχικῶς τῶν ὄντων ἐξῄρηται οὐδὲν γὰρ τῶν 
ὄντων, ἀλλ' ὑπὲρ πάντα ἐστί. Τὰ δὲ καταφατικῶς λεγόµενα ὡς αἰτίου τῶν πάντων 
κατηγορεῖται· ὡς γὰρ αἴτιος πάσης οὐσίας καὶ πάντων τῶν ὄντων λέγεται καὶ ὢν καὶ 
οὐσία, καὶ ὡς αἴτιος λόγου παντὸς καὶ σοφίας λογικοῦ τε καὶ σοφοῦ λέγεται λόγος καὶ 
λογικός, σοφία καὶ σοφός, ὁµοίως καὶ νοῦς καὶ νοερός, ζωὴ καὶ ζῶν, δύναµις καὶ 
δυνατός, καὶ ἐπὶ πάντων τῶν λοιπῶν ὁµοίως, µᾶλλον δὲ ἐκ τῶν τιµιωτέρων καὶ 
πλησιαζόντων αὐτῷ οἰκειοτέρως ὀνοµασθήσεται. Τιµιώτερα δὲ τὰ ἄυλα τῶν ὑλικῶν 
καὶ τὰ καθαρὰ τῶν υπαρῶν καὶ τὰ ἅγια τῶν ἐναγῶν, καὶ µᾶλλον αὐτῷ πλησιάζοντα, 
ἐπεὶ καὶ πλέον µετέχουσιν αὐτοῦ. Οἰκειότερον οὖν µᾶλλον ὀνοµασθήσεται ἥλιος καὶ φῶς 
ἤπερ σκότος, καὶ ἡµέρα ἤπερ νύξ, καὶ ζωὴ ἤπερ θάνατος, καὶ πῦρ καὶ πνεῦµα καὶ ὕδωρ 
ὡς ζωτικὰ ἤπερ γῆ, καὶ πρὸ πάντων καὶ πλέον ἀγαθότης ἤπερ κακία,  ταὐτὸν δὲ εἰπεῖν  
ὢν ἤπερ µὴ ὤν· τὸ γὰρ ἀγαθὸν ὕπαρξις καὶ ὑπάρξεως αἴτιον, τὸ δὲ κακὸν ἀγαθοῦ ἤτοι 
ὑπάρξεως στέρησις. Καὶ αὗται µὲν αἱ ἀποφάσεις· γλυκυτάτη δὲ καὶ ἡ ἐξ ἀµφοῖν 
συνάφεια οἷον ἡ ὑπερούσιος οὐσία, ἡ ὑπέρθεος θεότης, ἡ ὑπεράρχιος ἀρχὴ καὶ τὰ 
τοιαῦτα. Εἰσὶ δὲ καί τινα καταφατικῶς ἐπὶ Θεοῦ λεγόµενα δύναµιν ὑπεροχικῆς 
ἀποφάσεως ἔχοντα οἷον σκότος· οὐχ ὅτι ὁ Θεὸς σκότος ἐστίν, ἀλλ' ὅτι οὐκ ἔστι φῶς 
ἀλλ' ὑπὲρ τὸ φῶς. Λέγεται µὲν οὖν ὁ Θεὸς νοῦς καὶ λόγος καὶ πνεῦµα σοφία τε καὶ 
δύναµις ὡς τούτων αἴτιος καὶ ὡς ἄυλος καὶ ὡς παντουργὸς καὶ παντοδύναµος. Καὶ 

ταῦτα κοινῶς ἐπὶ πάσης λέγεται τῆς θεότητος τά τε ἀποφατικῶς καὶ καταφατικῶς 
λεγόµενα. Καὶ ἐφ' ἑκάστης τῶν τῆς ἁγίας τριάδος ὑποστάσεων ὁµοίως καὶ ὡσαύτως 
καὶ ἀπαραλείπτως· ὅταν γὰρ ἐννοήσω µίαν τῶν ὑποστάσεων, τέλειον θεὸν αὐτὴν οἶδα, 
τελείαν οὐσίαν. Ὅταν δὲ συνάψω καὶ συναριθµήσω τὰ τρία, ἕνα θεὸν οἶδα τέλειον· οὐ 
σύνθετόν ἐστιν ἡ θεότης, ἀλλ' ἐν τρισὶ τελείοις ἑν τέλειον ἀµερὲς καὶ ἀσύνθετον. Ὅταν δὲ 
τὴν πρὸς ἄλληλα σχέσιν τῶν ὑποστάσεων ἐννοήσω, οἶδα, ὅτι ἐστὶν ὁ πατὴρ 
ὑπερούσιος ἥλιος, πηγὴ ἀγαθότητος, ἄβυσσος οὐσίας, λόγου, σοφίας, δυνάµεως, 
φωτός, θεότητος, πηγὴ γεννητικὴ καὶ προβλητικὴ τοῦ ἐν αὐτῇ κρυφίου ἀγαθοῦ. Αὐτὸς 
µὲν οὖν ἐστι νοῦς, λόγου ἄβυσσος, λόγου γεννήτωρ καὶ διὰ λόγου προβολεὺς 
ἐκφαντορικοῦ πνεύµατος, καὶ ἵνα µὴ πολλὰ λέγω· οὐκ ἔστι τῷ πατρὶ λόγος, σοφία, 
δύναµις, θέλησις, εἰ µὴ ὁ υἱός, ὅς ἐστιν ἡ µόνη δύναµις τοῦ πατρὸς ἡ προκαταρκτικὴ τῆς 
τῶν πάντων ποιήσεως. Οὗτος ὡς τελεία ὑπόστασις γεννωµένη, ὡς οἶδεν αὐτός, υἱός 
ἐστι τε καὶ λέγεται. Τὸ δὲ πνεῦµα τὸ ἅγιον ἐκφαντορικὴ τοῦ κρυφίου τῆς θεότητος 
δύναµις τοῦ πατρός, ἐκ πατρὸς µὲν δι' υἱοῦ ἐκπορευοµένη, ὡς οἶδεν, οὐ γεννητῶς· διὸ καὶ 
πνεῦµα ἅγιον τὸ τελεσιουργὸν τῆς τῶν ἁπάντων ποιήσεως. Ὅσα οὖν ἁρµόζει αἰτίῳ 
πατρί, πηγῇ, γεννήτορι, τῷ πατρὶ µόνῳ προσαρµοστέον· ὅσα δὲ αἰτιατῷ, γεννητῷ 
υἱῷ, λόγῳ, δυνάµει προκαταρκτικῇ, θελήσει, σοφίᾳ, τῷ υἱῷ· ὅσα δὲ αἰτιατῷ, 
ἐκπορευτῷ, ἐκφαντορικῷ, τελεσιουργικῇ δυνάµει, τῷ ἁγίῳ πνεύµατι. Ὁ πατὴρ πηγὴ 
καὶ αἰτία υἱοῦ καὶ πνεύµατος, πατὴρ δὲ µόνου υἱοῦ καὶ προβολεὺς πνεύµατος· ὁ υἱὸς 
υἱός, λόγος, σοφία καὶ δύναµις, εἰκών, ἀπαύγασµα, χαρακτὴρ τοῦ πατρὸς καὶ ἐκ τοῦ 
πατρός, οὐχ υἱὸς δὲ τοῦ πνεύµατος. Τὸ πνεῦµα τὸ ἅγιον πνεῦµα τοῦ πατρὸς ὡς ἐκ 
πατρὸς ἐκπορευόµενον οὐδεµία γὰρ ὁρµὴ ἄνευ πνεύµατος καὶ υἱοῦ δὲ πνεῦµα οὐχ ὡς ἐξ 
αὐτοῦ, ἀλλ' ὡς δι' αὐτοῦ ἐκ τοῦ πατρὸς ἐκπορευόµενον· µόνος γὰρ αἴτιος ὁ πατήρ. 

 

13. Περὶ τόπου Θεοῦ καὶ ὅτι µόνον τὸ θεῖον ἀπερίγραπτον 
 
Τόπος ἐστὶ σωµατικὸς πέρας τοῦ περιέχοντος, καθ྿ ὃ περιέχεται τὸ περιεχόµενον, οἷον ὁ 
ἀὴρ περιέχει τόδε τὸ σῶµα. Οὐχ ὅλος ὁ περιέχων ἀὴρ τόπος ἐστὶ τοῦ περιεχοµένου 
σώµατος, ἀλλὰ τὸ τέλος τοῦ περιέχοντος ἀέρος τὸ ἐφαπτόµενον τοῦ περιεχοµένου 
σώµατος· πάντως δέ, ὅτι τὸ περιέχον οὐκ ἔστιν ἐν τῷ περιεχοµένῳ. Ἔστι δὲ καὶ νοητὸς 
τόπος, ἔνθα νοεῖται καὶ ἔστιν ἡ νοητὴ καὶ ἀσώµατος φύσις, ἔνθα πάρεστι καὶ ἐνεργεῖ καὶ 
οὐ σωµατικῶς περιέχεται ἀλλὰ νοητῶς· οὐ γὰρ ἔχει σχῆµα, ἵνα σωµατικῶς περισχεθῇ. 
Ὁ µὲν οὖν Θεὸς ἄυλος ὢν καὶ ἀπερίγραπτος ἐν τόπῳ οὐκ ἔστιν· αὐτὸς γὰρ ἑαυτοῦ 
τόπος ἐστὶ τὰ πάντα πληρῶν καὶ ὑπὲρ τὰ πάντα ὢν καὶ αὐτὸς συνέχων τὰ πάντα. 
Λέγεται δὲ ἐν τόπῳ εἶναι. Καὶ λέγεται τόπος Θεοῦ, ἔνθα ἔκδηλος ἡ ἐνέργεια αὐτοῦ 
γένηται. Αὐτὸς µὲν γὰρ διὰ πάντων ἀµιγῶς διήκει καὶ πᾶσι µεταδίδωσι τῆς ἑαυτοῦ 
ἐνεργείας κατὰ τὴν ἑκάστου ἐπιτηδειότητα καὶ δεκτικὴν δύναµιν, φηµὶ δὴ τήν τε φυσικὴν 
καὶ προαιρετικὴν καθαρότητα· καθαρώτερα γὰρ τὰ ἄυλα τῶν ὑλικῶν καὶ τὰ ἐνάρετα 
τῶν κακίᾳ συνεζευγµένων. Λέγεται τοιγαροῦν Θεοῦ τόπος ὁ πλέον µετέχων τῆς 
ἐνεργείας καὶ τῆς χάριτος αὐτοῦ. ∆ιὰ τοῦτο ὁ οὐρανὸς αὐτοῦ θρόνος ἐν αὐτῷ γάρ εἰσιν 
οἱ ποιοῦντες τὸ θέληµα αὐτοῦ ἄγγελοι καὶ ἀεὶ δοξάζοντες αὐτόν· αὕτη γὰρ αὐτῷ 
ἀνάπαυσις καὶ ἡ γῆ ὑποπόδιον τῶν ποδῶν αὐτοῦ ἐν αὐτῇ γὰρ διὰ σαρκὸς τοῖς 
ἀνθρώποις συνανεστράφη. Ποὺς δὲ Θεοῦ ἡ ἁγία σὰρξ αὐτοῦ διαφόρως ὠνόµασται. 

Λέγεται καὶ ἡ ἐκκλησία τόπος Θεοῦ· τοῦτον γὰρ εἰς δοξολογίαν αὐτοῦ ὥσπερ τι 
τέµενος ἀφωρίσαµεν, ἐν ᾧ καὶ τὰς πρὸς αὐτὸν ἐντεύξεις ποιούµεθα. Ὁµοίως καὶ οἱ 
τόποι, ἐν οἷς ἔκδηλος ἡµῖν ἡ αὐτοῦ ἐνέργεια εἴτε διὰ σαρκὸς εἴτε ἄνευ σώµατος γέγονε, 
τόποι Θεοῦ λέγονται. Ἰστέον δέ, ὅτι τὸ θεῖον ἀµερές ἐστιν, ὅλον ὁλικῶς πανταχοῦ ὂν καὶ 
οὐ µέρος ἐν µέρει σωµατικῶς διαιρούµενον, ἀλλ྿ ὅλον ἐν πᾶσι καὶ ὅλον ὑπὲρ τὸ πᾶν. Ὁ 
δὲ ἄγγελος σωµατικῶς µὲν ἐν τόπῳ οὐ περιέχεται ὥστε τυποῦσθαι καὶ σχηµατίζεσθαι, 
ὅµως λέγεται εἶναι ἐν τόπῳ διὰ τὸ παρεῖναι νοητῶς καὶ ἐνεργεῖν κατὰ τὴν ἑαυτοῦ φύσιν 
καὶ µὴ εἶναι ἀλλαχοῦ, ἀλλ྿ ἐκεῖσε νοητῶς περιγράφεσθαι, ἔνθα καὶ ἐνεργεῖ· οὐ γὰρ 
δύναται κατὰ ταὐτὸν ἐν διαφόροις τόποις ἐνεργεῖν, µόνου γὰρ Θεοῦ ἐστι τὸ πανταχοῦ 
κατὰ ταὐτὸν ἐνεργεῖν. Ὁ µὲν γὰρ ἄγγελος τάχει φύσεως καὶ τῷ ἑτοίµως ἤγουν ταχέως 
µεταβαίνειν ἐνεργεῖ ἐν διαφόροις τόποις, τὸ δὲ θεῖον πανταχῇ ὂν καὶ ὑπὲρ τὸ πᾶν 
πανταχῇ κατὰ ταὐτὸν διαφόρως ἐνεργεῖ µιᾷ καὶ ἁπλῇ ἐνεργείᾳ. Ἡ δὲ ψυχὴ συνδέδεται 
τῷ σώµατι ὅλη ὅλῳ καὶ οὐ µέρος µέρει καὶ οὐ περιέχεται ὑπ྿ αὐτοῦ, ἀλλὰ περιέχει αὐτὸ 
ὥσπερ πῦρ σίδηρον καὶ ἐν αὐτῷ οὖσα τὰς οἰκείας ἐνεργείας ἐνεργεῖ. Περιγραπτόν ἐστι 
τὸ τόπῳ ἢ χρόνῳ ἢ καταλήψει περιλαµβανόµενον, ἀπερίγραπτον δὲ τὸ µηδενὶ τούτων 
περιεχόµενον. Ἀπερίγραπτον µὲν οὖν µόνον ἐστὶ τὸ θεῖον ἄναρχον ὂν καὶ ἀτελεύτητον 
καὶ πάντα περιέχον καὶ µηδεµιᾷ καταλήψει περιεχόµενον· µόνον γάρ ἐστιν 
ἀκατάληπτον καὶ ἀόριστον, ὑπ྿ οὐδενὸς γινωσκόµενον, αὐτὸ δὲ µόνον ἑαυτοῦ 
θεωρητικόν. Ὁ δὲ ἄγγελος καὶ χρόνῳ περιγράφεται ἤρξατο γὰρ τοῦ εἶναι καὶ τόπῳ, εἰ 
καὶ νοητῶς, ὡς προείποµεν, καὶ καταλήψει καὶ ἀλλήλων γὰρ τὴν φύσιν ἴσασι, ποσῶς 
καὶ ὑπὸ κτίστου ὁρίζονται τέλεον, τὰ δὲ σώµατα καὶ ἀρχῇ καὶ τέλει καὶ τόπῳ 
σωµατικῷ καὶ καταλήψει. Ἄτρεπτον παντελῶς τὸ θεῖον καὶ ἀναλλοίωτον· πάντα γὰρ 
τῇ προγνώσει τὰ οὐκ ἐφ྿ ἡµῖν προώρισεν, ἕκαστον κατὰ τὸν ἴδιον καὶ πρέποντα καιρὸν 
καὶ τόπον. Καὶ κατὰ τοῦτο ὁ πατὴρ οὐδένα κρίνει, τὴν δὲ κρίσιν πᾶσαν δέδωκε τῷ υἱῷ· 
ἔκρινε γὰρ ὁ πατὴρ δηλονότι καὶ ὁ υἱὸς ὡς Θεὸς καὶ τὸ πνεῦµα τὸ ἅγιον, αὐτὸς δὲ ὁ υἱὸς 
ὡς ἄνθρωπος σωµατικῶς καταβήσεται καὶ καθιεῖται ἐπὶ θρόνου δόξης σώµατος γὰρ 
περιγραπτοῦ ἡ κατάβασις καὶ ἡ καθέδρα καὶ κρινεῖ πᾶσαν τὴν οἰκουµένην ἐν 
δικαιοσύνῃ. Πάντα ἀπέχει Θεοῦ, οὐ τόπῳ ἀλλὰ φύσει. Ἐπὶ ἡµῶν φρόνησις καὶ σοφία καὶ 
βουλὴ ὡς ἕξις συµβαίνει καὶ ἀποχωρεῖ, οὐ µὴν ἐπὶ Θεοῦ. Ἐπ྿ αὐτοῦ γὰρ οὐδὲν γίνεται 
καὶ ἀπογίνεται· ἀναλλοίωτος γάρ ἐστι καὶ ἄτρεπτος, καὶ οὐ χρὴ συµβεβηκὸς ἐπ྿ αὐτοῦ 
λέγειν. Τὸ ἀγαθὸν ὁ Θεὸς σύνδροµον ἔχει τῇ οὐσίᾳ. Ὁ ἐπιθυµῶν ἀεὶ τοῦ Θεοῦ, οὗτος 
ὁρᾷ αὐτόν. Ἐν πᾶσι γάρ ἐστιν ὁ Θεός· τοῦ γὰρ ὄντος ἐξῆπται τὰ ὄντα, καὶ οὐκ ἔστιν 
εἶναί τι, εἰ µὴ ἐν τῷ ὄντι τὸ εἶναι ἔχοι, ὅτι πᾶσι µὲν ἐγκέκραται ὁ Θεὸς ὡς συνέχων τὴν 
φύσιν, τῇ δὲ ἁγίᾳ αὐτοῦ σαρκὶ ὁ Θεὸς λόγος καθ྿ ὑπόστασιν ἡνώθη καὶ κατεµίχθη 
ἀσυγχύτως πρὸς τὸ ἡµέτερον. Οὐδεὶς ὁρᾷ τὸν πατέρα εἰ µὴ ὁ υἱὸς καὶ τὸ πνεῦµα. 
Βούλησις καὶ σοφία καὶ δύναµις ὁ υἱός ἐστι τοῦ πατρός· οὐ χρὴ γὰρ λέγειν ἐπὶ Θεοῦ 
ποιότητα, ἵνα µὴ σύνθετον αὐτὸν εἴπωµεν ἐξ οὐσίας καὶ ποιότητος. Ὁ υἱὸς ἐκ τοῦ 
πατρός ἐστι καὶ πάντα, ὅσα ἔχει, ἐξ αὐτοῦ ἔχει. ∆ιὸ οὐ δύναται ποιεῖν ἀφ྿ ἑαυτοῦ οὐδέν· 
οὐ γὰρ ἔχει ἰδιάζουσαν ἐνέργειαν παρὰ τὸν πατέρα. Ὅτι φύσει ἀόρατος ὁ Θεός, ὁρατὸς 
ταῖς ἐνεργείαις γίνεται ἐκ τῆς τοῦ κόσµου συστάσεως καὶ κυβερνήσεως γινωσκόµενος. 
Εἰκὼν τοῦ πατρὸς ὁ υἱός, καὶ υἱοῦ τὸ πνεῦµα, δι྿ οὗ Χριστὸς ἐνοικῶν ἀνθρώπῳ δίδωσιν 
αὐτῷ τὸ κατ྿ εἰκόνα. Θεὸς τὸ πνεῦµα τὸ ἅγιον, µέσον ἀγεννήτου καὶ γεννητοῦ καὶ δι྿ 
υἱοῦ τῷ πατρὶ συναπτόµενον· πνεῦµα Θεοῦ λέγεται, πνεῦµα Χριστοῦ, νοῦς Χριστοῦ, 
πνεῦµα κυρίου, αὐτοκύριος, πνεῦµα υἱοθεσίας, ἀληθείας, ἐλευθερίας, σοφίας καὶ γὰρ 

ποιητικὸν τούτων ἁπάντων, πάντα τῇ οὐσίᾳ πληροῦν, πάντα συνέχον, πληρωτικὸν 
κόσµου κατὰ τὴν οὐσίαν, ἀχώρητον κόσµῳ κατὰ τὴν δύναµιν. Θεός ἐστιν ἀίδιος οὐσία 
καὶ ἀπαράλλακτος, δηµιουργικὴ τῶν ὄντων, εὐσεβεῖ συνειδήσει προσκυνουµένη. Θεὸς 
καὶ πατὴρ ὁ ὢν ἀεὶ ἀγέννητος, ὡς µὴ ἔκ τινος γεννηθείς, γεννήσας δὲ υἱὸν συναΐδιον. 
Θεὸς καὶ υἱός ἐστιν ὁ ὢν ἀεὶ σὺν τῷ πατρί, ἀχρόνως καὶ ἀιδίως καὶ ἀρρεύστως καὶ 
ἀπαθῶς καὶ ἀδιαστάτως ἐξ αὐτοῦ γεγεννηµένος. Θεὸς τὸ πνεῦµα τὸ ἅγιόν ἐστι, δύναµις 
ἁγιαστική, ἐνυπόστατος, ἐκ τοῦ πατρὸς ἀδιαστάτως ἐκπορευοµένη καὶ ἐν υἱῷ 
ἀναπαυοµένη, ὁµοούσιος πατρὶ καὶ υἱῷ. Λόγος ἐστὶν ὁ οὐσιωδῶς τῷ πατρὶ ἀεὶ 
συµπαρών. Λόγος πάλιν ἐστὶ καὶ ἡ φυσικὴ τοῦ νοῦ κίνησις, καθ྿ ἣν κινεῖται καὶ νοεῖ καὶ 
λογίζεται οἱονεὶ φῶς αὐτοῦ ὢν καὶ ἀπαύγασµα. Λόγος πάλιν ἐστὶν ὁ ἐνδιάθετος ὁ ἐν 
καρδίᾳ λαλούµενος. Καὶ πάλιν λόγος ἐστὶν ἄγγελος νοήµατος. Ὁ µὲν οὖν Θεὸς λόγος 
οὐσιώδης τέ ἐστι καὶ ἐνυπόστατος, οἱ δὲ λοιποὶ τρεῖς λόγοι δυνάµεις εἰσὶ τῆς ψυχῆς οὐκ 
ἐν ἰδίᾳ ὑποστάσει θεωρούµενοι, ὧν ὁ µὲν πρῶτος τοῦ νοῦ φυσικόν ἐστι γέννηµα ἐξ 
αὐτοῦ ἀεὶ φυσικῶς πηγαζόµενον, ὁ δεύτερος δὲ λέγεται ἐνδιάθετος, ὁ δὲ τρίτος 
προφορικός. Τὸ πνεῦµα νοεῖται πολλαχῶς· Τὸ ἅγιον πνεῦµα· λέγονται δὲ καὶ αἱ 
δυνάµεις τοῦ πνεύµατος τοῦ ἁγίου πνεύµατα· πνεῦµα καὶ ὁ ἄγγελος ὁ ἀγαθός· πνεῦµα 
καὶ ὁ δαίµων· πνεῦµα καὶ ἡ ψυχή· ἔστι δέ, ὅτε καὶ ὁ νοῦς πνεῦµα λέγεται· πνεῦµα καὶ ὁ 
ἄνεµος καὶ ὁ ἀήρ. 
 

14. Τὰ ἰδιώµατα τῆς θείας φύσεως 
 
Τὸ ἄκτιστον, τὸ ἄναρχον, τὸ ἀθάνατον καὶ ἀπέραντον καὶ αἰώνιον, τὸ ἄυλον, τὸ 
ἀγαθόν, τὸ δηµιουργικόν, τὸ δίκαιον, τὸ φωτιστικόν, τὸ ἄτρεπτον, τὸ ἀπαθές, τὸ 
ἀπερίγραπτον, τὸ ἀχώρητον, τὸ ἀπεριόριστον, τὸ ἀόριστον, τὸ ἀσώµατον, τὸ 
ἀόρατον, τὸ ἀπερινόητον, τὸ ἀνενδεές, τὸ αὐτοκρατὲς καὶ αὐτεξούσιον, τὸ 
παντοκρατορικόν, τὸ ζωοδοτικόν, τὸ παντοδύναµον, τὸ ἀπειροδύναµον, τὸ ἁγιαστικὸν 
καὶ µεταδοτικόν, τὸ περιέχειν καὶ συνέχειν τὰ σύµπαντα καὶ πάντων προνοεῖσθαι· 
πάντα ταῦτα καὶ τοιαῦτα φύσει ἔχει οὐκ ἄλλοθεν εἰληφυῖα, ἀλλ྿ αὐτὴ µεταδιδοῦσα 
παντὸς ἀγαθοῦ τοῖς οἰκείοις ποιήµασι κατὰ τὴν ἑκάστου δεκτικὴν δύναµιν. Ἡ ἐν 
ἀλλήλαις τῶν ὑποστάσεων µονή τε καὶ ἵδρυσις· ἀδιάστατοι γὰρ αὗται καὶ 
ἀνεκφοίτητοι ἀλλήλων εἰσὶν ἀσύγχυτον ἔχουσαι τὴν ἐν ἀλλήλαις περιχώρησιν, οὐχ 
ὥστε συναλείφεσθαι ἢ συγχεῖσθαι, ἀλλ྿ ὥστε ἔχεσθαι ἀλλήλων. Υἱὸς γὰρ ἐν πατρὶ καὶ 
πνεύµατι, καὶ πνεῦµα ἐν πατρὶ καὶ υἱῷ, καὶ πατὴρ ἐν υἱῷ καὶ πνεύµατι, µηδεµιᾶς 
γινοµένης συναλοιφῆς ἢ συµφύρσεως ἢ συγχύσεως. Καὶ τὸ ἑν καὶ ταὐτὸν τῆς κινήσεως· 
ἑν γὰρ ἔξαλµα καὶ µία κίνησις τῶν τριῶν ὑποστάσεων, ὅπερ ἐπὶ τῆς κτιστῆς φύσεως 
θεωρηθῆναι ἀδύνατον. Καὶ ὅτι ἡ θεία ἔλλαµψις καὶ ἐνέργεια µία οὖσα καὶ ἁπλῆ καὶ 
ἀµερὴς καὶ ἀγαθοειδῶς ἐν τοῖς µεριστοῖς ποικιλλοµένη καὶ τούτοις πᾶσι τὰ τῆς οἰκείας 
φύσεως συστατικὰ νέµουσα µένει ἁπλῆ, πληθυνοµένη µὲν ἐν τοῖς µεριστοῖς ἀµερίστως 
καὶ τὰ µεριστὰ πρὸς τὴν ἑαυτῆς ἁπλότητα συνάγουσα καὶ ἐπιστρέφουσα πάντα γὰρ 
αὐτῆς ἐφίεται καὶ ἐν αὐτῇ ἔχει τὴν ὕπαρξιν· καὶ αὐτὴ τοῖς πᾶσι τὸ εἶναι καθὼς ἔχει 
φύσεως µεταδίδωσι· καὶ αὐτή ἐστι τῶν ὄντων τὸ εἶναι καὶ τῶν ζώντων ἡ ζωὴ καὶ τῶν 
λογικῶς ὄντων ὁ λόγος καὶ τῶν νοερῶς ὄντων ἡ νόησις, αὐτὴ ὑπὲρ νοῦν οὖσα καὶ ὑπὲρ 
λόγον καὶ ὑπὲρ ζωὴν καὶ ὑπὲρ οὐσίαν. Ἔτι δὲ καὶ τὸ διὰ πάντων διήκειν ἀµιγῶς, δι྿ 

αὑτῆς δὲ οὐδέν. Ἔτι καὶ τὸ ἁπλῇ γνώσει γινώσκειν τὰ πάντα καὶ πάντα τῷ θείῳ καὶ 
παντεποπτικῷ καὶ ἀύλῳ αὐτῆς ὄµµατι ἁπλῶς καθορᾶν, τά τε ἐνεστῶτα τά τε 
παρεληλυθότα καὶ τὰ µέλλοντα πρὶν γενέσεως αὐτῶν· τὸ ἀναµάρτητον καὶ ἀφιέναι 
ἁµαρτίας καὶ σῴζειν· καὶ ὅτι πάντα µέν, ὅσα θέλει, δύναται, οὐχ ὅσα δὲ δύναται, θέλει· 
δύναται γὰρ ἀπολέσαι τὸν κόσµον, οὐ θέλει δέ. 

Βιβλίον β΄. 
 

15. Περὶ αἰῶνος 
 
Αὐτὸς τοὺς αἰῶνας ἐποίησεν, ὁ ὑπάρχων πρὸ τῶν αἰώνων, πρὸς ὅν φησιν ὁ θεῖος 
∆αυίδ· Ἀπὸ τοῦ αἰῶνος σὺ εἶ, καὶ ὁ θεῖος ἀπόστολος· ∆ι྿ οὗ καὶ τοὺς αἰῶνας ἐποίησε. 
Χρὴ τοίνυν γινώσκειν, ὅτι τὸ τοῦ αἰῶνος ὄνοµα πολύσηµόν ἐστι, πλεῖστα γὰρ σηµαίνει· 
αἰὼν γὰρ λέγεται καὶ ἡ ἑκάστου τῶν ἀνθρώπων ζωή. Λέγεται πάλιν αἰὼν καὶ ὁ τῶν 
χιλίων ἐτῶν χρόνος. Πάλιν λέγεται αἰὼν ὅλος ὁ παρὼν βίος, καὶ αἰὼν ὁ µέλλων ὁ µετὰ 
τὴν ἀνάστασιν ὁ ἀτελεύτητος. Λέγεται πάλιν αἰὼν οὐ χρόνος οὐδὲ χρόνου τι µέρος 
ἡλίου φορᾷ καὶ δρόµῳ µετρούµενον ἤγουν δι྿ ἡµερῶν καὶ νυκτῶν συνιστάµενον, ἀλλὰ 
τὸ συµπαρεκτεινόµενον τοῖς ἀιδίοις οἷόν τι χρονικὸν κίνηµα καὶ διάστηµα· ὅπερ γὰρ τοῖς 
ὑπὸ χρόνον ὁ χρόνος, τοῦτο τοῖς ἀιδίοις ἐστὶν αἰών. Λέγονται µὲν οὖν ἑπτὰ αἰῶνες τοῦ 
κόσµου τούτου ἤγουν ἀπὸ τῆς οὐρανοῦ καὶ γῆς κτίσεως µέχρι τῆς κοινῆς τῶν 
ἀνθρώπων συντελείας τε καὶ ἀναστάσεως. Ἔστι µὲν γὰρ συντέλεια µερικὴ ὁ ἑκάστου 
θάνατος· ἔστι δὲ καὶ κοινὴ καὶ παντελὴς συντέλεια, ὅτε µέλλει ἡ κοινὴ γίνεσθαι τῶν 
ἀνθρώπων ἀνάστασις. Ὄγδοος δὲ αἰὼν ὁ µέλλων. Πρὸ δὲ τῆς τοῦ κόσµου συστάσεως, 
ὅτε οὐδὲ ἥλιος ἦν διαιρῶν ἡµέραν ἀπὸ νυκτός, οὐκ ἦν αἰὼν µετρητός, ἀλλὰ τὸ 
συµπαρεκτεινόµενον τοῖς ἀιδίοις οἷόν τι χρονικὸν κίνηµα καὶ διάστηµα· καὶ κατὰ µὲν 
τοῦτο εἷς αἰών ἐστι, καθὸ καὶ λέγεται ὁ Θεὸς αἰώνιος, ἀλλὰ καὶ προαιώνιος. Καὶ αὐτὸν 
γὰρ τὸν αἰῶνα αὐτὸς ἐποίησε· µόνος γὰρ ἄναρχος ὢν ὁ Θεὸς πάντων αὐτός ἐστι 
ποιητής, τῶν τε αἰώνων καὶ πάντων τῶν ὄντων. Θεὸν δὲ εἰπὼν δῆλον, ὅτι τὸν πατέρα 
λέγω καὶ τὸν µονογενῆ αὐτοῦ υἱόν, τὸν κύριον ἡµῶν Ἰησοῦν Χριστόν, καὶ τὸ πνεῦµα 
αὐτοῦ τὸ πανάγιον, τὸν ἕνα θεὸν ἡµῶν. Λέγονται δὲ αἰῶνες αἰώνων, καθότι καὶ οἱ τοῦ 
παρόντος κόσµου ἑπτὰ αἰῶνες πολλοὺς αἰῶνας ἤγουν ζωὰς ἀνθρώπων περιέχουσι καὶ 
ὁ αἰὼν ὁ εἷς πάντων τῶν αἰώνων ἐστὶ περιεκτικός. Καὶ αἰὼν αἰῶνος λέγεται ὁ νῦν καὶ ὁ 
µέλλων. Αἰώνιος δὲ ζωὴ καὶ αἰώνιος κόλασις τὸ ἀτελεύτητον τοῦ µέλλοντος δηλοῖ. 
Οὐδὲ γὰρ µετὰ τὴν ἀνάστασιν ἡµέραις καὶ νυξὶν ὁ χρόνος ἀριθµηθήσεται· ἔσται δὲ 
µᾶλλον µία ἡµέρα ἀνέσπερος τοῦ ἡλίου τῆς δικαιοσύνης τοῖς δικαίοις φαιδρῶς 
ἐπιλάµποντος, τοῖς δὲ ἁµαρτωλοῖς νὺξ βαθεῖα ἀπέραντος. Πῶς τοίνυν ὁ τῶν χιλίων 
ἐτῶν τῆς Ὠριγενιαστικῆς ἀποκαταστάσεως ἀριθµηθήσεται χρόνος; Πάντων οὖν τῶν 
αἰώνων εἷς ποιητής ἐστιν ὁ Θεὸς ὁ καὶ τὰ σύµπαντα δηµιουργήσας, ὁ ὑπάρχων πρὸ 
τῶν αἰώνων. 
 

16. Περὶ δηµιουργίας 
 
Ἐπεὶ οὖν ὁ ἀγαθὸς καὶ ὑπεράγαθος Θεὸς οὐκ ἠρκέσθη τῇ ἑαυτοῦ θεωρίᾳ, ἀλλ྿ ὑπερβολῇ 
ἀγαθότητος εὐδόκησε γενέσθαι τινὰ τὰ εὐεργετηθησόµενα καὶ µεθέξοντα τῆς αὐτοῦ 
ἀγαθότητος, ἐκ τοῦ µὴ ὄντος εἰς τὸ εἶναι παράγει καὶ δηµιουργεῖ τὰ σύµπαντα, ἀόρατά 
τε καὶ ὁρατά, καὶ τὸν ἐξ ὁρατοῦ καὶ ἀοράτου συγκείµενον ἄνθρωπον. Κτίζει δὲ ἐννοῶν, 
καὶ τὸ ἐννόηµα ἔργον ὑφίσταται λόγῳ συµπληρούµενον καὶ πνεύµατι τελειούµενον. 

17. Περὶ ἀγγέλων 
 
Αὐτὸς τῶν ἀγγέλων ἐστὶ ποιητὴς καὶ δηµιουργὸς ἐκ τοῦ µὴ ὄντος εἰς τὸ εἶναι 
παραγαγὼν αὐτούς, κατ྿ οἰκείαν εἰκόνα κτίσας αὐτοὺς φύσιν ἀσώµατον, οἷόν τι 
πνεῦµα ἢ πῦρ ἄυλον, ὥς φησιν ὁ θεῖος ∆αυίδ· Ὁ ποιῶν τοὺς ἀγγέλους αὐτοῦ πνεύµατα 
καὶ τοὺς λειτουργοὺς αὐτοῦ πυρὸς φλόγα, τὸ κοῦφον καὶ διάπυρον καὶ θερµὸν καὶ 
τοµώτατον καὶ ὀξὺ περὶ τὴν θείαν ἔφεσίν τε καὶ λειτουργίαν διαγράφων καὶ τὸ 
ἀνωφερὲς αὐτῶν καὶ πάσης ὑλικῆς ἐννοίας ἀπηλλαγµένον. Ἄγγελος τοίνυν ἐστὶν οὐσία 
νοερά, ἀεικίνητος, αὐτεξούσιος, ἀσώµατος, θεῷ λειτουργοῦσα, κατὰ χάριν ἐν τῇ φύσει 
τὸ ἀθάνατον εἰληφυῖα, ἧς οὐσίας τὸ εἶδος καὶ τὸν ὅρον µόνος ὁ κτίστης ἐπίσταται. 
Ἀσώµατος δὲ λέγεται καὶ ἄυλος, ὅσον πρὸς ἡµᾶς· πᾶν γὰρ συγκρινόµενον πρὸς θεὸν τὸν 
µόνον ἀσύγκριτον παχύ τε καὶ ὑλικὸν εὑρίσκεται, µόνον γὰρ ὄντως ἄυλον τὸ θεῖόν ἐστι 
καὶ ἀσώµατον. Ἔστι τοίνυν φύσις λογικὴ νοερά τε καὶ αὐτεξούσιος, τρεπτὴ κατὰ 
γνώµην ἤτοι ἐθελότρεπτος· πᾶν γὰρ κτιστὸν καὶ τρεπτόν, µόνον δὲ τὸ ἄκτιστον 
ἄτρεπτον, καὶ πᾶν λογικὸν αὐτεξούσιον. Ὡς µὲν οὖν λογικὴ καὶ νοερὰ αὐτεξούσιός 
ἐστιν, ὡς δὲ κτιστὴ τρεπτή, ἔχουσα ἐξουσίαν καὶ µένειν καὶ προκόπτειν ἐν τῷ ἀγαθῷ καὶ 
ἐπὶ τὸ χεῖρον τρέπεσθαι. Ἀνεπίδεκτος µετανοίας, ὅτι καὶ ἀσώµατος· ὁ γὰρ ἄνθρωπος 
διὰ τὴν τοῦ σώµατος ἀσθένειαν τῆς µετανοίας ἔτυχεν. Ἀθάνατος οὐ φύσει, ἀλλὰ χάριτι· 
πᾶν γὰρ τὸ ἀρξάµενον καὶ τελευτᾷ κατὰ φύσιν. Μόνος δὲ ὁ Θεὸς ἀεὶ ὤν, µᾶλλον δὲ καὶ 
ὑπὲρ τὸ ἀεί· οὐχ ὑπὸ χρόνον γάρ, ἀλλ྿ ὑπὲρ χρόνον ὁ τῶν χρόνων ποιητής. Φῶτα 
δεύτερα νοερὰ ἐκ τοῦ πρώτου καὶ ἀνάρχου φωτὸς τὸν φωτισµὸν ἔχοντα, οὐ γλώσσης 
καὶ ἀκοῆς δεόµενα, ἀλλ྿ ἄνευ λόγου προφορικοῦ µεταδιδόντα ἀλλήλοις τὰ ἴδια 
νοήµατα καὶ βουλήµατα. ∆ιὰ τοῦ λόγου τοίνυν ἐκτίσθησαν πάντες οἱ ἄγγελοι καὶ ὑπὸ 
τοῦ ἁγίου πνεύµατος διὰ τοῦ ἁγιασµοῦ ἐτελειώθησαν κατ྿ ἀναλογίαν τῆς ἀξίας καὶ 
τῆς τάξεως τοῦ φωτισµοῦ καὶ τῆς χάριτος µετέχοντες. Περιγραπτοί· ὅτε γάρ εἰσιν ἐν 
τῷ οὐρανῷ, οὔκ εἰσιν ἐν τῇ γῇ, καὶ εἰς τὴν γῆν ὑπὸ τοῦ Θεοῦ ἀποστελλόµενοι οὐκ 
ἐναποµένουσιν ἐν τῷ οὐρανῷ. Οὐ περιορίζονται δὲ ὑπὸ τειχῶν καὶ θυρῶν καὶ κλείθρων 
καὶ σφραγίδων· ἀόριστοι γάρ. Ἀορίστους δὲ λέγω· οὐ γάρ, καθό εἰσιν, ἐπιφαίνονται τοῖς 
ἀξίοις, οἷς ὁ Θεὸς φαίνεσθαι αὐτοὺς θελήσει, ἀλλ྿ ἐν µετασχηµατισµῷ, καθὼς δύνανται 
οἱ ὁρῶντες ὁρᾶν. Ἀόριστον γάρ ἐστι φύσει καὶ κυρίως µόνον τὸ ἄκτιστον· πᾶν γὰρ 
κτίσµα ὑπὸ τοῦ κτίσαντος αὐτὸ Θεοῦ ὁρίζεται. Ἔξωθεν τῆς οὐσίας τὸν ἁγιασµὸν ἐκ 
τοῦ ἁγίου πνεύµατος ἔχοντες, διὰ τῆς θείας χάριτος προφητεύοντες, µὴ γάµου 
χρῄζοντες, ἐπειδήπερ µή εἰσι θνητοί. Νόες δὲ ὄντες ἐν νοητοῖς καὶ τόποις εἰσίν, οὐ 
σωµατικῶς περιγραφόµενοι οὐ γὰρ σωµατικῶς κατὰ φύσιν σχηµατίζονται οὐδὲ τριχῆ 
εἰσι διαστατοί, ἀλλὰ τῷ νοητῶς παρεῖναι καὶ ἐνεργεῖν, ἔνθα ἂν προσταχθῶσι, καὶ µὴ 
δύνασθαι κατὰ ταὐτὸν ὧδε κἀκεῖσε εἶναι καὶ ἐνεργεῖν. Εἴτε ἴσοι κατ྿ οὐσίαν εἴτε 
διαφέροντες ἀλλήλων, οὐκ ἴσµεν. Μόνος δὲ ὁ ποιήσας αὐτοὺς Θεὸς ἐπίσταται, ὁ καὶ τὰ 
πάντα εἰδώς. ∆ιαφέροντες δὲ ἀλλήλων τῷ φωτισµῷ καὶ τῇ στάσει, εἴτε πρὸς τὸν 
φωτισµὸν τὴν στάσιν ἔχοντες ἢ πρὸς τὴν στάσιν τοῦ φωτισµοῦ µετέχοντες, καὶ 
ἀλλήλους φωτίζοντες διὰ τὸ ὑπερέχον τῆς τάξεως ἢ φύσεως. ∆ῆλον δέ, ὡς οἱ 
ὑπερέχοντες τοῖς ὑποβεβηκόσι µεταδιδόασι τοῦ τε φωτισµοῦ καὶ τῆς γνώσεως. Ἰσχυροὶ 
καὶ ἕτοιµοι πρὸς τὴν τοῦ θείου θελήµατος ἐκπλήρωσιν καὶ πανταχοῦ εὐθέως 

εὑρισκόµενοι, ἔνθα ἂν ἡ θεία κελεύσῃ ἐπίνευσις, τάχει φύσεως, καὶ φυλάττοντες µέρη τῆς 
γῆς, καὶ ἐθνῶν καὶ τόπων προιστάµενοι, καθὼς ὑπὸ τοῦ δηµιουργοῦ ἐτάχθησαν, καὶ τὰ 
καθ྿ ἡµᾶς οἰκονοµοῦντες καὶ βοηθοῦντες ἡµῖν· πάντως δὲ ὅτι κατὰ τὸ θεῖον θέληµά τε 
καὶ πρόσταγµα ὑπὲρ ἡµᾶς ὄντες ἀεί τε περὶ θεὸν ὑπάρχοντες. ∆υσκίνητοι πρὸς τὸ 
κακὸν ἀλλ྿ οὐκ ἀκίνητοι, νῦν δὲ καὶ ἀκίνητοι, οὐ φύσει ἀλλὰ χάριτι καὶ τῇ τοῦ µόνου 
ἀγαθοῦ προσεδρείᾳ. Ὁρῶντες θεὸν κατὰ τὸ ἐφικτὸν αὐτοῖς καὶ ταύτην τροφὴν ἔχοντες. 
Ὑπὲρ ἡµᾶς ὄντες ὡς ἀσώµατοι καὶ παντὸς σωµατικοῦ πάθους ἀπηλλαγµένοι, οὐ µὴν 
ἀπαθεῖς· µόνον γὰρ τὸ θεῖον ἀπαθές ἐστι. Μετασχηµατίζονται δέ, πρὸς ὅπερ ἂν ὁ 
δεσπότης κελεύσῃ Θεός, καὶ οὕτω τοῖς ἀνθρώποις ἐπιφαίνονται καὶ τὰ θεῖα αὐτοῖς 
ἀποκαλύπτουσι µυστήρια. Ἐν οὐρανῷ διατρίβουσι καὶ ἑν ἔργον ἔχουσιν ὑµνεῖν τὸν θεὸν 
καὶ λειτουργεῖν τῷ θείῳ αὐτοῦ θελήµατι. Καθὼς δὲ ὁ ἁγιώτατος καὶ ἱερώτατος καὶ 
θεολογικώτατός φησι ∆ιονύσιος ὁ Ἀρεοπαγίτης· Πᾶσα ἡ θεολογία ἤγουν ἡ θεία γραφὴ 
τὰς οὐρανίους οὐσίας ἐννέα κέκληκε, ταύτας ὁ θεῖος ἱεροτελεστὴς εἰς τρεῖς ἀφορίζει 
τριαδικὰς διακοσµήσεις. Καὶ πρώτην µὲν εἶναί φησι τὴν περὶ θεὸν οὖσαν ἀεὶ καὶ 
προσεχῶς καὶ ἀµέσως ἡνῶσθαι παραδεδοµένην τὴν τῶν ἑξαπτερύγων Σεραφὶµ καὶ 
τῶν πολυοµµάτων Χερουβὶµ καὶ τῶν ἁγιωτάτων Θρόνων, δευτέραν δὲ τὴν τῶν 
Κυριοτήτων καὶ τῶν ∆υνάµεων καὶ τῶν Ἐξουσιῶν, τρίτην δὲ καὶ τελευταίαν τὴν τῶν 
Ἀρχῶν καὶ Ἀρχαγγέλων καὶ Ἀγγέλων. Τινὲς µὲν οὖν φασιν, ὅτι πρὸ πάσης κτίσεως 
ἐγένοντο, ὡς ὁ θεολόγος λέγει Γρηγόριος· Πρῶτον ἐννοεῖ τὰς ἀγγελικὰς δυνάµεις καὶ 
οὐρανίους, καὶ τὸ ἐννόηµα ἔργον ἦν· ἕτεροι δέ, ὅτι µετὰ τὸ γενέσθαι τὸν πρῶτον 
οὐρανόν. Ὅτι δὲ πρὸ τῆς τοῦ ἀνθρώπου πλάσεως, πάντες ὁµολογοῦσιν. Ἐγὼ δὲ τῷ 
θεολόγῳ Γρηγορίῳ συντίθεµαι· ἔπρεπε γὰρ πρῶτον τὴν νοερὰν οὐσίαν κτισθῆναι καὶ 
οὕτω τὴν αἰσθητὴν καὶ τότε ἐξ ἀµφοτέρων τὸν ἄνθρωπον. Ὅσοι δέ φασι τοὺς 
ἀγγέλους δηµιουργοὺς τῆς οἱασδήποτε οὐσίας, οὗτοι στόµα εἰσὶ τοῦ πατρὸς αὐτῶν, 
τοῦ διαβόλου· κτίσµα γὰρ ὄντες οὔκ εἰσι δηµιουργοί. Πάντων δὲ ποιητὴς καὶ προνοητὴς 
καὶ συνοχεὺς ὁ Θεός ἐστιν, ὁ µόνος ἄκτιστος, ὁ ἐν πατρὶ καὶ υἱῷ καὶ ἁγίῳ πνεύµατι 
ὑµνούµενός τε καὶ δοξαζόµενος. 
 

18. Περὶ διαβόλου καὶ δαιµόνων 
 
Ἐκ τούτων τῶν ἀγγελικῶν δυνάµεων πρωτοστάτης τῆς περιγείου τάξεως καὶ τῆς γῆς 
τὴν φυλακὴν ἐγχειρισθεὶς παρὰ Θεοῦ οὐ φύσει πονηρὸς γεγονώς, ἀλλ྿ ἀγαθὸς ὢν καὶ 
ἐπ྿ ἀγαθῷ γενόµενος καὶ µηδ྿ ὅλως ἐν ἑαυτῷ παρὰ τοῦ δηµιουργοῦ κακίας ἐσχηκὼς 
ἴχνος, µὴ ἐνέγκας τόν τε φωτισµὸν τήν τε τιµήν, ἣν αὐτῷ ὁ δηµιουργὸς ἐδωρήσατο, 
αὐτεξουσίῳ προαιρέσει ἐτράπη ἐκ τοῦ κατὰ φύσιν εἰς τὸ παρὰ φύσιν καὶ ἐπήρθη κατὰ 
τοῦ πεποιηκότος αὐτὸν Θεοῦ ἀντᾶραι αὐτῷ βουληθεὶς καὶ πρῶτος ἀποστὰς τοῦ 
ἀγαθοῦ ἐν τῷ κακῷ ἐγένετο· οὐδὲν γὰρ ἕτερόν ἐστι τὸ κακὸν εἰ µὴ τοῦ ἀγαθοῦ στέρησις, 
ὥσπερ καὶ τὸ σκότος φωτός ἐστι στέρησις. Τὸ γὰρ ἀγαθὸν φῶς ἐστι νοητόν, ὁµοίως καὶ 
τὸ κακὸν σκότος ἐστὶ νοητόν. Φῶς οὖν κτισθεὶς ὑπὸ τοῦ δηµιουργοῦ καὶ ἀγαθὸς 
γεγονώς καὶ γὰρ εἶδεν ὁ Θεὸς πάντα, ὅσα ἐποίησε, καὶ ἰδοὺ καλὰ λίαναὐτεξουσίῳ 
θελήµατι σκότος ἐγένετο. Συναπεσπάσθη δὲ καὶ ἠκολούθησεν αὐτῷ καὶ συνέπεσε πλῆθος 
ἄπειρον τῶν ὑπ྿ αὐτῷ τεταγµένων ἀγγέλων. Τῆς αὐτῆς τοιγαροῦν φύσεως τοῖς 
ἀγγέλοις ὑπάρχοντες κακοὶ γεγόνασι τὴν προαίρεσιν ἑκουσίως ἐκ τοῦ ἀγαθοῦ πρὸς τὸ 

κακὸν ἐκκλίναντες. Οὐκ ἔχουσι τοίνυν ἐξουσίαν κατά τινος οὐδὲ ἰσχὺν εἰ µὴ ἐκ Θεοῦ 
οἰκονοµικῶς συγχωρούµενοι, ὡς ἐπὶ τοῦ Ἰώβ, καθάπερ ἐπὶ τῶν χοίρων ἐν τῷ 
εὐαγγελίῳ γέγραπται. Παραχωρήσεως δὲ Θεοῦ γινοµένης καὶ ἰσχύουσι καὶ 
µεταβάλλονται καὶ µετασχηµατίζονται, εἰς οἷον θέλουσι σχῆµα κατὰ φαντασίαν. Καὶ 
τὰ µὲν µέλλοντα οὐδὲ οἱ ἄγγελοι οὐδὲ οἱ δαίµονες οἴδασιν, ὅµως προλέγουσιν, οἱ µὲν 
ἄγγελοι τοῦ Θεοῦ αὐτοῖς ἀποκαλύπτοντος καὶ προλέγειν κελεύοντος· ὅθεν, ὅσα 
λέγουσι, γίνονται. Προλέγουσι δὲ καὶ οἱ δαίµονες, ποτὲ µὲν τὰ µακρὰν γινόµενα 
βλέποντες, ποτὲ δὲ στοχαζόµενοι, ὅθεν καὶ τὰ πολλὰ ψεύδονται· οἷς οὐ δεῖ πιστεύειν, 
κἂν ἀληθεύωσι πολλάκις, οἵῳ τρόπῳ εἰρήκαµεν. Οἴδασι δὲ καὶ τὰς γραφάς. Πᾶσα οὖν 
κακία ἐξ αὐτῶν ἐπενοήθη καὶ τὰ ἀκάθαρτα πάθη. Καὶ προσβάλλειν µὲν τῷ ἀνθρώπῳ 
συνεχωρήθησαν, βιάζεσθαι δέ τινα οὐκ ἰσχύουσιν· ἐν ἡµῖν γάρ ἐστι δέξασθαι τὴν 
προσβολὴν ἢ µὴ δέξασθαι. ∆ιὸ τῷ διαβόλῳ καὶ τοῖς δαίµοσιν αὐτοῦ ἡτοίµασται τὸ πῦρ 
τὸ ἄσβεστον, ἡ κόλασις ἡ αἰώνιος, καὶ τοῖς ἑποµένοις αὐτῷ. Χρὴ δὲ γινώσκειν, ὅτι, ὅπερ 
ἐστὶ τοῖς ἀνθρώποις ὁ θάνατος, τοῦτο τοῖς ἀγγέλοις ἡ ἔκπτωσις· µετὰ γὰρ τὴν 
ἔκπτωσιν οὐκ ἔστιν αὐτοῖς µετάνοια, ὥσπερ οὐδὲ τοῖς ἀνθρώποις µετὰ τὸν θάνατον. 
 

19. Περὶ κτίσεως ὁρατῆς 
 
Αὐτὸς ὁ Θεὸς ἡµῶν ὁ ἐν τριάδι καὶ ἐν µονάδι δοξολογούµενος ἐποίησε τὸν οὐρανὸν καὶ 
τὴν γῆν καὶ πάντα τὰ ἐν αὐτοῖς ἐκ τοῦ µὴ ὄντος εἰς τὸ εἶναι παραγαγὼν τὰ σύµπαντα, 
τὰ µὲν οὐκ ἐκ προϋποκειµένης ὕλης οἷον οὐρανόν, γῆν, ἀέρα, πῦρ, ὕδωρ, τὰ δὲ ἐκ 
τούτων τῶν ὑπ྿ αὐτοῦ γεγονότων, οἷον ζῷα, φυτά, σπέρµατα· ταῦτα γὰρ ἐκ γῆς καὶ 
ὕδατος, ἀέρος τε καὶ πυρὸς τῷ τοῦ δηµιουργοῦ προστάγµατι γεγόνασιν. 
 

20. Περὶ οὐρανοῦ 
 
Οὐρανός ἐστι περιοχὴ ὁρατῶν τε καὶ ἀοράτων κτισµάτων· ἐντὸς γὰρ αὐτοῦ αἵ τε 
νοεραὶ τῶν ἀγγέλων δυνάµεις καὶ πάντα τὰ αἰσθητὰ περικλείονται καὶ περιορίζονται. 
Μόνον δὲ τὸ θεῖον ἀπερίγραπτόν ἐστι πάντα πληροῦν καὶ πάντα περιέχον καὶ πάντα 
περιορίζον ὡς ὑπὲρ πάντα ὂν καὶ πάντα δηµιουργῆσαν. Ἐπεὶ τοίνυν οὐρανόν φησιν ἡ 
γραφὴ καὶ οὐρανὸν τοῦ οὐρανοῦ καὶ οὐρανοὺς οὐρανῶν καὶ ἕως τρίτου οὐρανοῦ ὁ 
µακάριος Παῦλος ἡρπάχθαι φησί, λέγοµεν, ὅτι ἐν τῇ τοῦ παντὸς κοσµογενείᾳ οὐρανοῦ 
ποίησιν παρελάβοµεν, ὃν οἱ τῶν ἔξω σοφοὶ ἄναστρον σφαῖράν φασι τὰ Μωσέως 
σφετερισάµενοι δόγµατα. Ἔτι δὲ καὶ τὸ στερέωµα ἐκάλεσεν ὁ Θεὸς οὐρανόν, ὃν ἐν µέσῳ 
τοῦ ὕδατος γενέσθαι προσέταξεν τάξας αὐτὸν διαχωρίζειν ἀνὰ µέσον τοῦ ὕδατος τοῦ 
ἐπάνω τοῦ στερεώµατος καὶ ἀνὰ µέσον τοῦ ὕδατος τοῦ ὑποκάτω τοῦ στερεώµατος. 
Τούτου τὴν φύσιν ὁ θεῖος Βασίλειος λεπτήν φησιν ὡσεὶ καπνὸν ἐκ τῆς θείας µεµυηµένος 
γραφῆς. Ἕτεροι δὲ ὑδατώδη ὡς ἐν µέσῳ τῶν ὑδάτων γενόµενον, ἄλλοι ἐκ τῶν 
τεσσάρων στοιχείων, ἄλλοι πέµπτον σῶµα καὶ ἕτερον παρὰ τὰ τέσσαρα. Τινὲς µὲν οὖν 
ἐδόξασαν κύκλῳ τὸ πᾶν περιέχειν τὸν οὐρανὸν σφαιροειδῆ τε ὑπάρχειν καὶ πανταχόθεν 
τὸ ἀνώτατον µέρος αὐτὸν εἶναι, τὸ δὲ µεσώτατον τοῦ περιεχοµένου ὑπ྿ αὐτοῦ τόπου 
εἶναι κατώτερον µέρος, καὶ τὰ µὲν κοῦφα καὶ ἐλαφρὰ τῶν σωµάτων τὴν ἄνω τάξιν 

λαχεῖν παρὰ τοῦ δηµιουργοῦ, τὰ δὲ βαρέα καὶ κατωφερῆ τὴν κατωτέραν χώραν, ἥτις 
ἐστὶν ἡ µέση. Ἔστι µὲν οὖν κουφότερον καὶ ἀνωφερέστερον στοιχεῖον τὸ πῦρ, ὅπερ δὴ 
µετὰ τὸν οὐρανὸν εὐθέως τετάχθαι φασί· τοῦτον δὲ λέγουσιν τὸν αἰθέρα, µεθ྿ ὃν 
κατώτερον τὸν ἀέρα. Τὴν δὲ γῆν καὶ τὸ ὕδωρ ὡς βαρύτερα καὶ κατωφερέστερα ἐν τῷ 
µεσωτάτῳ κρέµασθαι· ὡς εἶναι ἐξ ἐναντίας κάτω µὲν τὴν γῆν καὶ τὸ ὕδωρτὸ δὲ ὕδωρ 
κουφότερον τῆς γῆς, ὅθεν καὶ εὐκινητότερον αὐτῆς ὑπάρχει, ἄνωθεν δὲ πανταχόθεν ὡς 
περιβόλαιον κύκλῳ τὸν ἀέρα καὶ περὶ τὸν ἀέρα πανταχόθεν τὸν αἰθέρα, ἔξωθεν δὲ 
πάντων κύκλῳ τὸν οὐρανόν. Κυκλικῶς δέ φασι κινεῖσθαι τὸν οὐρανὸν καὶ συσφίγγειν τὰ 
ἐντὸς καὶ οὕτω µένειν πάγια καὶ ἀδιάπτωτα. Ἑπτὰ δὲ ζώνας φασὶ τοῦ οὐρανοῦ, µίαν 
τῆς ἑτέρας ὑψηλοτέραν. Λέγουσι δὲ αὐτὸν λεπτοτάτης φύσεως ὡσεὶ καπνὸν καὶ καθ྿ 
ἑκάστην ζώνην εἶναι ἕνα τῶν πλανητῶν· ἑπτὰ γὰρ πλανήτας εἶναι ἔφησαν, Ἥλιον, 
Σελήνην, ∆ία, Ἑρµῆν, Ἄρεα, Ἀφροδίτην καὶ Κρόνον. Ἀφροδίτην δέ φασι τὸν ποτὲ µὲν 
Ἑωσφόρον, ποτὲ δὲ Ἕσπερον γινόµενον. Πλανήτας δὲ τούτους ἐκάλεσαν, ὅτιπερ 
ἐναντίως τοῦ οὐρανοῦ ποιοῦνται τὴν κίνησιν· τοῦ γὰρ οὐρανοῦ καὶ τῶν λοιπῶν 
ἀστέρων ἐξ ἀνατολῆς ἐπὶ δυσµὰς κινουµένων οὗτοι µόνοι ἀπὸ δυσµῶν ἐπὶ ἀνατολὰς 
τὴν κίνησιν ἔχουσι. Καὶ τοῦτο γνωσόµεθα ἐκ τῆς σελήνης µικρὸν καθ྿ ἑσπέραν 
ἀναποδιζούσης. Ὅσοι τοίνυν ἔφησαν σφαιροειδῆ τὸν οὐρανόν, ἴσως λέγουσιν 
ἀφίστασθαι αὐτὸν καὶ ἀπέχειν τῆς γῆς, ἄνωθέν τε καὶ ἐκ πλαγίων καὶ κάτωθεν. 
Κάτωθεν δὲ καὶ ἐκ πλαγίων φηµί, ὅσον πρὸς τὴν ἡµετέραν αἴσθησιν, ἐπεὶ κατὰ τὸν τῆς 
ἀκολουθίας λόγον πανταχόθεν τὸν ἄνω τόπον ὁ οὐρανὸς ἐπέχει καὶ ἡ γῆ τὸν κάτω. 
Καί φασι τὸν οὐρανὸν σφαιροειδῶς κυκλοῦν τὴν γῆν καὶ συµπεριφέρειν τῇ ὀξυτάτῃ 
κινήσει αὐτοῦ ἥλιόν τε καὶ σελήνην καὶ τοὺς ἀστέρας, καὶ ὑπὲρ µὲν γῆν ὄντος τοῦ ἡλίου 
ἡµέραν γίνεσθαι ἐνταῦθα, ὑπὸ δὲ τὴν γῆν νύκτα· ὑπὸ δὲ γῆν κατιόντος ἡλίου ἐνταῦθα 
µὲν νύκτα, ἐκεῖσε δὲ ἡµέραν. Ἕτεροι δὲ ἡµισφαίριον τὸν οὐρανὸν ἐφαντάσθησαν ἐκ τοῦ 
τὸν θεηγόρον ∆αυὶδ λέγειν· Ὁ ἐκτείνων τὸν οὐρανὸν ὡσεὶ δέρριν, ὅπερ δηλοῖ τὴν 
σκηνήν, καὶ τὸν µακάριον Ἡσαΐαν· Ὁ στήσας τὸν οὐρανὸν ὡσεὶ καµάραν, καὶ ὅτι δύνων 
ὅ τε ἥλιος καὶ ἡ σελήνη καὶ τὰ ἄστρα κυκλοῖ τὴν γῆν ἀπὸ δύσεως ἐπὶ βορρᾶν καὶ οὕτω 
πάλιν ἐπὶ τὴν ἀνατολὴν ἀφικνεῖται. Ὅµως, εἴτε οὕτως, εἴτε ἐκείνως, ἅπαντα τῷ θείῳ 
προστάγµατι γέγονέ τε καὶ ἥδρασται καὶ τὸ θεῖον θέληµά τε καὶ βούληµα θεµέλιον 
ἀσάλευτον κέκτηται. Αὐτὸς γὰρ εἶπε, καὶ ἐγενήθησαν· αὐτὸς ἐνετείλατο, καὶ ἐκτίσθησαν. 
Ἔστησεν αὐτὰ εἰς τὸν αἰῶνα καὶ εἰς τὸν αἰῶνα τοῦ αἰῶνος· πρόσταγµα ἔθετο, καὶ οὐ 
παρελεύσεται. Ἔστι µὲν οὖν οὐρανὸς τοῦ οὐρανοῦ ὁ πρῶτος οὐρανός, ἐπάνω ὑπάρχων 
τοῦ στερεώµατος. Ἰδοὺ δύο οὐρανοί· καὶ τὸ στερέωµα γὰρ ἐκάλεσεν ὁ Θεὸς οὐρανόν. 
Σύνηθες δὲ τῇ θείᾳ γραφῇ καὶ τὸν ἀέρα οὐρανὸν καλεῖν διὰ τὸ ὁρᾶσθαι ἄνω. Εὐλογεῖτε 
γάρ, φησί, πάντα τὰ πετεινὰ τοῦ οὐρανοῦ, τοῦ ἀέρος λέγω. Ὁ ἀὴρ γὰρ τῶν πετεινῶν 
ἐστι πορεία, καὶ οὐχ ὁ οὐρανός. Ἰδοὺ τρεῖς οὐρανοί, οὓς ὁ θεῖος ἔφη ἀπόστολος. Εἰ δὲ καὶ 
τὰς ἑπτὰ ζώνας ἑπτὰ οὐρανοὺς ἐκλαβεῖν θελήσειας, οὐδὲν τῷ λόγῳ τῆς ἀληθείας 
λυµαίνεται. Σύνηθες δὲ καὶ τῇ Ἑβραΐδι φωνῇ τὸν οὐρανὸν πληθυντικῶς καλεῖν 
οὐρανούς. Οὐρανὸν οὐρανοῦ βουλοµένη εἰπεῖν οὐρανοὺς οὐρανῶν ἔφησεν, ὅπερ δηλοῖ 
οὐρανὸν οὐρανοῦ τὸν ἐπάνω τοῦ στερεώµατος, καὶ τὰ ὕδατα δὲ τὰ ἐπάνω τῶν 
οὐρανῶν ἢ τοῦ ἀέρος καὶ τοῦ στερεώµατος ἢ τῶν ἑπτὰ ζωνῶν τοῦ στερεώµατος ἢ τοῦ 
στερεώµατος τῇ συνηθείᾳ τῆς Ἑβραΐδος πληθυντικῶς οὐρανῶν ὀνοµαζοµένου. Πάντα 
µὲν οὖν τὰ κατὰ γένεσιν ὑπόκειται φθορᾷ κατὰ τὴν τῆς φύσεως ἀκολουθίαν, καὶ οἱ 
οὐρανοί, χάριτι δὲ Θεοῦ συνέχονταί τε καὶ συντηροῦνται. Μόνον δὲ τὸ θεῖον ἄναρχόν τε 



 26

φύσει καὶ ἀτελεύτητον. ∆ιὸ καὶ εἴρηται· Αὐτοὶ ἀπολοῦνται, σὺ δὲ διαµένεις ὅµως οὐκ εἰς 
τὸ παντελὲς ἀφανισθήσονται οἱ οὐρανοί· παλαιωθήσονται µὲν γὰρ καὶ ὡσεὶ 
περιβόλαιον εἱλιγήσονται καὶ ἀλλαγήσονται καὶ ἔσται οὐρανὸς καινὸς καὶ γῆ καινή. 
Πολλῷ δὲ τῷ µέτρῳ ὁ οὐρανὸς µείζων ὑπάρχει τῆς γῆς. Τὴν µέντοι οὐσίαν τοῦ 
οὐρανοῦ οὐ δεῖ ζητεῖν ἄγνωστον ἡµῖν οὖσαν. Μηδεὶς δὲ ἐψυχωµένους τοὺς οὐρανοὺς ἢ 
τοὺς φωστῆρας ὑπολαµβανέτω· ἄψυχοι γάρ εἰσι καὶ ἀναίσθητοι. Ὥστε εἰ καί φησιν ἡ 
θεία γραφή· Εὐφραινέσθωσαν οἱ οὐρανοί, καὶ ἀγαλλιάσθω ἡ γῆ, τοὺς ἐν οὐρανῷ 
ἀγγέλους καὶ τοὺς ἐν τῇ γῇ ἀνθρώπους πρὸς εὐφροσύνην καλεῖ· οἶδε δὲ ἡ γραφὴ καὶ 
προσωποποιεῖν, καὶ ὡς ἐπὶ ἐµψύχων περὶ τῶν ἀψύχων διαλέγεσθαι, ὡς τὸ ἡ θάλασσα 
εἶδε καὶ ἔφυγεν, ὁ Ἰορδάνης ἐστράφη εἰς τὰ ὀπίσω, καὶ τί σοί ἐστι, θάλασσα, ὅτι ἔφυγες; 
καὶ ὄρη καὶ βουνοὶ ἐρωτῶνται λόγους σκιρτήσεως, ὥσπερ καὶ ἡµῖν σύνηθες λέγειν· 
συνήχθη ἡ πόλις, οὐ τὰς οἰκοδοµὰς σηµαίνειν βουλοµένοις, ἀλλὰ τοὺς τῆς πόλεως 
οἰκήτορας· καὶ οἱ οὐρανοὶ διηγοῦνται δόξαν Θεοῦ, οὐ φωνὴν ὠσὶν αἰσθητοῖς 
ἀκουοµένην ἀφιέντες, ἀλλ྿ ἐκ τοῦ οἰκείου µεγέθους τὴν τοῦ δηµιουργοῦ δύναµιν ἡµῖν 
παριστάνοντες, ὧν τὸ κάλλος κατανοοῦντες τὸν ποιητὴν ὡς ἀριστοτέχνην δοξάζοµεν. 
 

21. Περὶ φωτός, πυρός, φωστήρων ἡλίου τε καὶ σελήνης καὶ ἄστρων 
 
Τὸ πῦρ ἑν τῶν τεσσάρων στοιχείων ἐστί, κοῦφόν τε καὶ ἀνωφερέστερον τῶν λοιπῶν 
καυστικόν τε καὶ φωτιστικόν, τῇ πρώτῃ ἡµέρᾳ ὑπὸ τοῦ δηµιουργοῦ κτισθέν· φησὶ γὰρ ἡ 
θεία γραφή· Καὶ εἶπεν ὁ Θεός· Γενηθήτω φῶς, καὶ ἐγένετο φῶς. Οὐχ ἕτερον γάρ ἐστι τὸ 
πῦρ εἰ µὴ τὸ φῶς, ὥς τινές φασιν. Ἕτεροι δὲ τὸ κοσµικὸν πῦρ ὑπὲρ τὸν ἀέρα φασίν, ὃ 
καλοῦσιν αἰθέρα. Ἐν ἀρχῇ µὲν οὖν ἐποίησεν ὁ Θεὸς τὸ φῶς, ἤτοι τῇ πρώτῃ ἡµέρᾳ 
καλλωπισµὸν καὶ κόσµον πάσης τῆς ὁρατῆς κτίσεως· ἄφελε γὰρ τὸ φῶς, καὶ πάντα ἐν 
τῷ σκότει ἀδιάγνωστα µένουσι τὴν οἰκείαν µὴ δυνάµενα εὐπρέπειαν ἐπιδείξασθαι. 
Ἐκάλεσε δὲ ὁ Θεὸς τὸ µὲν φῶς ἡµέραν, τὸ δὲ σκότος ἐκάλεσε νύκτα. Σκότος δέ ἐστιν οὐκ 
οὐσία τις, ἀλλὰ συµβεβηκός· φωτὸς γάρ ἐστι στέρησις. Ὁ γὰρ ἀὴρ οὐκ ἐν τῇ οὐσίᾳ 
αὐτοῦ ἔχει τὸ φῶς. Αὐτὸ οὖν τὸ ἐστερῆσθαι τὸν ἀέρα φωτὸς σκότος ἐκάλεσεν ὁ Θεός. 
Καὶ οὐχὶ ἡ οὐσία τοῦ ἀέρος ἐστὶ σκότος, ἀλλ྿ ἡ τοῦ φωτὸς στέρησις, ὅπερ συµβεβηκὸς 
µᾶλλον δηλοῖ ἤπερ οὐσίαν. Οὐκ ἐκλήθη δὲ πρώτη ἡ νύξ, ἀλλ྿ ἡ ἡµέρα· ὥστε πρώτη 
ἐστὶν ἡ ἡµέρα καὶ ἐσχάτη ἡ νύξ. Ἀκολουθεῖ οὖν ἡ νὺξ τῇ ἡµέρᾳ, καὶ ἀπ྿ ἀρχῆς τῆς 
ἡµέρας ἕως τῆς ἄλλης ἡµέρας ἑν νυχθήµερόν ἐστιν· ἔφη γὰρ ἡ γραφή· Καὶ ἐγένετο 
ἑσπέρα καὶ ἐγένετο πρωί, ἡµέρα µία. Ἐν µὲν οὖν ταῖς τρισὶν ἡµέραις ἀναχεοµένου καὶ 
συστελλοµένου τοῦ φωτὸς τῷ θείῳ προστάγµατι ἥ τε ἡµέρα καὶ ἡ νὺξ ἐγίνετο. Τῇ δὲ 
τετάρτῃ ἡµέρᾳ ἐποίησεν ὁ Θεὸς τὸν φωστῆρα τὸν µέγαν ἤτοι τὸν ἥλιον εἰς ἀρχὰς καὶ 
ἐξουσίας τῆς ἡµέρας δι྿ αὐτοῦ γὰρ ἡ ἡµέρα συνίσταται· ἡµέρα γάρ ἐστιν ἐν τῷ τὸν 
ἥλιον ὑπὲρ γῆν εἶναι, καὶ διάστηµα ἡµέρας ἐστὶν ὁ ἀπὸ ἀνατολῆς µέχρι δύσεως ὑπὲρ 
γῆν τοῦ ἡλίου δρόµος καὶ τὸν φωστῆρα τὸν ἐλάσσω ἤτοι τὴν σελήνην καὶ τοὺς 
ἀστέρας εἰς ἀρχὰς καὶ ἐξουσίας τῆς νυκτὸς τοῦ φωτίζειν αὐτήν. Νὺξ δέ ἐστιν ἐν τῷ τὸν 
ἥλιον ὑπὸ γῆν εἶναι, καὶ διάστηµα νυκτός ἐστιν ὁ ἀπὸ δύσεως µέχρις ἀνατολῆς ὑπὸ γῆν 
τοῦ ἡλίου δρόµος. Ἡ σελήνη τοίνυν καὶ οἱ ἀστέρες ἐτάχθησαν τὴν νύκτα φωτίζειν, οὐχ 
ὡς τῇ ἡµέρᾳ πάντοτε ὑπὸ γῆν ὄντες εἰσὶ γὰρ καὶ ἐν ἡµέρᾳ ἀστέρες ἐν τῷ οὐρανῷ ὑπὲρ 
γῆν, ἀλλ྿ ὁ ἥλιος τούτους ἅµα καὶ τὴν σελήνην τῇ σφοδροτέρᾳ αἴγλῃ ἀποκρύπτων οὐκ 

ἐᾷ φαίνεσθαι. Τοῖς φωστῆρσι τούτοις τὸ πρωτόκτιστον φῶς ὁ δηµιουργὸς ἐναπέθετο 
οὐχ ὡς ἀπορῶν ἄλλου φωτός, ἀλλ྿ ἵνα µὴ ἀργὸν ἐκεῖνο µείνῃ τὸ φῶς· φωστὴρ γάρ 
ἐστιν οὐκ αὐτὸ τὸ φῶς, ἀλλὰ φωτὸς δοχεῖον. Ἐκ τούτων τῶν φωστήρων ἑπτὰ 
πλανήτας φασί. Καὶ λέγουσιν αὐτοὺς ἐναντίαν τοῦ οὐρανοῦ κινεῖσθαι κίνησιν, διὸ καὶ 
πλανήτας αὐτοὺς ἐκάλεσαν· τὸν µὲν γὰρ οὐρανόν φασιν ἐξ ἀνατολῶν ἐπὶ δυσµὰς 
κινεῖσθαι, τοὺς δὲ πλανήτας ἐκ δυσµῶν ἐπὶ ἀνατολάς· συµπεριφέρειν δὲ τὸν οὐρανὸν τῇ 
ἑαυτοῦ κινήσει ὡς ὀξυτέρᾳ τοὺς ἑπτὰ πλανήτας. Τῶν δὲ ἑπτὰ πλανητῶν τὰ ὀνόµατά 
ἐστι ταῦτα· Ἥλιος, Σελήνη, Ζεύς, Ἑρµῆς, Ἄρης, Ἀφροδίτη, Κρόνος. Εἶναι δὲ καθ྿ ἑκάστης 
ζώνην τοῦ οὐρανοῦ ἕνα τῶν ἑπτὰ πλανητῶν· ἐν µὲν τῇ πρώτῃ ἤτοι ἀνωτέρᾳ τὸν 
Κρόνον, ἐν δὲ τῇ δευτέρᾳ τὸν ∆ία, ἐν δὲ τῇ τρίτῃ τὸν Ἄρεα, ἐν δὲ τῇ τετάρτῃ τὸν Ἥλιον, 
ἐν δὲ τῇ πέµπτῃ τὴν Ἀφροδίτην, ἐν δὲ τῇ ἕκτῃ τὸν Ἑρµῆν, ἐν δὲ τῇ ἑβδόµῃ καὶ κατωτέρᾳ 
τὴν Σελήνην. Τρέχουσι δὲ δρόµον ἄληκτον, ὃν ὁ δηµιουργὸς ἔταξεν αὐτοῖς, καὶ καθὼς 
ἐθεµελίωσεν αὐτά, ὥς φησιν ὁ θεῖος ∆αυίδ· Σελήνην καὶ ἀστέρας, ἃ σὺ ἐθεµελίωσας· διὰ 
γὰρ τοῦ εἰπεῖν ἐθεµελίωσας ἐσήµανε τὸ πάγιον καὶ ἀµετάβλητον τῆς ὑπὸ Θεοῦ δοθείσης 
αὐτοῖς τάξεώς τε καὶ εἱρµοῦ. Ἔταξε γὰρ αὐτοὺς εἰς καιροὺς καὶ εἰς ἡµέρας καὶ εἰς 
ἐνιαυτούς. ∆ιὰ µὲν γὰρ τοῦ ἡλίου αἱ τέσσαρες τροπαὶ συνίστανται. Καὶ πρώτη µὲν ἡ 
ἐαρινή· ἐν αὐτῇ γὰρ ἐποίησεν ὁ Θεὸς τὰ σύµπαντα καὶ δηλοῖ τὸ καὶ µέχρι τοῦ νῦν ἐν 
αὐτῇ τῶν ἀνθῶν τὴν βλάστησιν γίνεσθαι. Ἥτις ἰσηµερινὴ τροπή ἐστιν· δώδεκα γὰρ 
ὡρῶν τήν τε ἡµέραν καὶ τὴν νύκτα καθίστησιν. Αὕτη ἐκ τῆς µέσης ἀνατολῆς τοῦ ἡλίου 
συνίσταται, εὐκραὴς οὖσα, αἵµατος αὐξητική, θερµὴ καὶ ὑγρὰ ὑπάρχουσα καὶ δι྿ ἑαυτῆς 
µεσιτεύουσα τῷ χειµῶνί τε καὶ τῷ θέρει, τοῦ µὲν χειµῶνος θερµοτέρα καὶ ξηροτέρα, τοῦ 
δὲ θέρους ψυχροτέρα καὶ ὑγροτέρα. ∆ιατείνει δὲ αὕτη ἡ ὥρα ἀπὸ Μαρτίου κα µέχρις 
Ἰουνίου κδ. Εἶτα ὑψουµένης τῆς τοῦ ἡλίου ἀνατολῆς ἐπὶ τὰ βορειότερα µέρη ἡ θερινὴ 
τροπὴ διαδέχεται, µεσιτεύουσα τῷ τε ἔαρι καὶ τῷ µετοπώρῳ, ἐκ µὲν τοῦ ἔαρος τὸ 
θερµὸν ἔχουσα, ἐκ δὲ τοῦ µετοπώρου τὸ ξηρόν· θερµὴ γάρ ἐστι καὶ ξηρὰ καὶ τὴν ξανθὴν 
αὔξει χολήν. Αὕτη δὲ µεγίστην µὲν τὴν ἡµέραν ἔχει ὡρῶν πεντεκαίδεκα, τὴν δὲ νύκτα 
πάνυ σµικροτάτην ὡρῶν ἐννέα διάστηµα ἔχουσαν. Καὶ αὕτη δὲ διατείνει ἀπὸ Ἰουνίου κδ 
µέχρι µηνὸς Σεπτεµβρίου κε. Εἶτα πάλιν εἰς τὴν µέσην ἀνατολὴν τοῦ ἡλίου ἐπανιόντος ἡ 
µετοπωρινὴ τροπὴ τὴν θερινὴν τροπὴν ἀµείβει µέση πως ἔχουσα ψύξεώς τε καὶ θέρµης 
ξηρότητός τε καὶ ὑγρότητος καὶ µεσιτεύουσα τῇ τε θερινῇ καὶ τῇ χειµερινῇ τροπῇ, ἐκ µὲν 
τῆς θερινῆς τὸ ξηρόν, ἐκ δὲ τῆς χειµερινῆς τὸ ψυχρὸν ἔχουσα· ψυχρὰ γάρ ἐστι καὶ ξηρὰ 
χολῆς τε µελαίνης αὐξητικὴ πέφυκεν. Αὕτη πάλιν ἰσηµερινὴ τροπὴ ὑπάρχει δώδεκα 
ὡρῶν τήν τε ἡµέραν καὶ τὴν νύκτα ἔχουσα. ∆ιατείνει δὲ αὕτη ἀπὸ Σεπτεµβρίου κε µέχρι 
∆εκεµβρίου κε. Τοῦ δὲ ἡλίου ἐπὶ τὴν µικροτέραν καὶ χθαµαλωτέραν ἤτοι µεσηµβρινὴν 
ἀνατολὴν κατιόντος ἡ χειµερινὴ ἐπιλαµβάνεται τροπή, ψυχρά τε καὶ ὑγρὰ τυγχάνουσα 
καὶ µεσιτεύουσα τῇ τε µετοπωρινῇ καὶ τῇ ἐαρινῇ, ἐκ µὲν τῆς µετοπωρινῆς τὸ ψυχρὸν 
ἔχουσα, ἐκ δὲ τῆς ἐαρινῆς τὸ ὑγρὸν κεκτηµένη. Αὕτη δὲ σµικροτάτην µὲν τὴν ἡµέραν ἔχει 
ἐννέα ὡρῶν ὑπάρχουσαν, τὴν δὲ νύκτα µεγίστην ὡρῶν ὑπάρχουσαν πεντεκαίδεκα, 
φλέγµατος δὲ αὕτη ὑπάρχει αὐξητική. ∆ιατείνει δὲ ἀπὸ κε ∆εκεµβρίου µέχρις κα 
Μαρτίου. Σοφῶς γὰρ ὁ δηµιουργὸς προενοήσατο, ὡς ἂν µὴ ἐξ ἄκρας ψυχρότητος ἢ 
θερµότητος ἢ ὑγρότητος ἢ ξηρότητος ἐπὶ τὴν ἄκραν ἐναντίαν ἐρχόµενοι ποιότητα 
χαλεποῖς περιπέσωµεν ἀρρωστήµασι· σφαλερὰς γὰρ τὰς αἰφνιδίους µεταβολὰς οἶδεν ὁ 
λόγος. Οὕτω µὲν οὖν ὁ ἥλιος τὰς τροπὰς καὶ δι྿ αὐτῶν τὸν ἐνιαυτὸν ἀπεργάζεται, καὶ 
τὰς ἡµέρας δὲ καὶ νύκτας, τὰς µὲν ἀνατέλλων καὶ ὑπὲρ γῆν γινόµενος, τὰς δὲ ὑπὸ γῆν 

δύνων καὶ τοῖς ἄλλοις φωστῆρσι, σελήνῃ τε καὶ ἄστρασι, τὴν φαῦσιν παραχωρῶν 
συνίστησι. Φασὶ δὲ καὶ δώδεκα ζῴδια ἐξ ἀστέρων εἶναι ἐν τῷ οὐρανῷ, ἐναντίαν κίνησιν 
ἔχοντα τῷ τε ἡλίῳ καὶ τῇ σελήνῃ καὶ τοῖς ἄλλοις πέντε πλανήταις, καὶ διὰ τῶν δώδεκα 
ζῳδίων παρέρχεσθαι τοὺς ἑπτά. Ὁ µὲν οὖν ἥλιος καθ྿ ἕκαστον ζῴδιον ἀποτελεῖ µῆνα 
ἕνα καὶ διὰ τῶν δώδεκα µηνῶν τὰ δώδεκα ζῴδια διέρχεται. Τῶν δὲ δώδεκα ζῳδίων τὰ 
ὀνόµατά ἐστι ταῦτα καὶ οἱ τούτων µῆνες. Κριὸς µηνὶ Μαρτίῳ κα δέχεται τὸν ἥλιον, 
Ταῦρος Ἀπριλλίῳ κγ, ∆ίδυµοι Μαΐῳ κγ, Καρκῖνος Ἰουνίῳ κδ, Λέων Ἰουλίῳ κε, Παρθένος 
Αὐγούστῳ κε, Ζυγὸς Σεπτεµβρίῳ κε, Σκορπίος Ὀκτωβρίῳ κε, Τοξότης Νοεµβρίῳ κε, 
Αἰγόκερως ∆εκεµβρίῳ κε, Ὑδροχόος Ἰανουαρίῳ κ, Ἰχθύες Φεβρουαρίῳ κ. Ἡ δὲ σελήνη 
καθ྿ ἕκαστον µῆνα τὰ δώδεκα ζῴδια διέρχεται κατωτέρα οὖσα καὶ ταχύτερον ταῦτα 
διοδεύουσα· ὡς γάρ, ἐὰν ποιήσῃς πόλον ἔνδον ἄλλου πόλου, ὁ ἔνδον πόλος µικρότερος 
εὑρεθήσεται, οὕτως καὶ ὁ δρόµος τῆς σελήνης κατωτέρας οὔσης ὀλιγώτερός ἐστι καὶ 
ἀνύεται τάχιον. Οἱ µὲν οὖν Ἕλληνες διὰ τῆς τῶν ἄστρων τούτων ἡλίου τε καὶ σελήνης 
ἀνατολῆς καὶ δύσεως καὶ συγκρούσεώς φασι πάντα διοικεῖσθαι τὰ καθ྿ ἡµᾶς· περὶ 
ταῦτα γὰρ ἡ ἀστρολογία καταγίνεται. Ἡµεῖς δέ φαµεν, ὅτι σηµεῖα µὲν ἐξ αὐτῶν 
γίνονται, ὄµβρου καὶ ἀνοµβρίας, ψύξεώς τε καὶ θέρµης, ὑγρότητος καὶ ξηρότητος καὶ 
ἀνέµων καὶ τῶν τοιούτων, τῶν δὲ ἡµετέρων πράξεων οὐδαµῶς· ἡµεῖς γὰρ αὐτεξούσιοι 
ὑπὸ τοῦ δηµιουργοῦ γενόµενοι κύριοι τῶν ἡµετέρων ὑπάρχοµεν πράξεων. Εἰ γὰρ ἐκ τῆς 
τῶν ἄστρων φορᾶς πάντα πράττοµεν, κατ྿ ἀνάγκην πράττοµεν, ἃ πράττοµεν· τὸ δὲ 
κατ྿ ἀνάγκην γινόµενον οὔτε ἀρετὴ οὔτε κακία ἐστίν. Εἰ δὲ µήτε ἀρετὴν µήτε κακίαν 
κεκτήµεθα, οὔτε ἐπαίνων καὶ στεφάνων, οὔτε ψόγων ἢ κολάσεων ὑπάρχοµεν ἄξιοι· 
εὑρεθήσεται δὲ καὶ ὁ Θεὸς ἄδικος τοῖς µὲν ἀγαθά, τοῖς δὲ θλίψεις διδούς. Ἀλλ྿ οὐδὲ 
κυβέρνησιν οὐδὲ τῶν ἑαυτοῦ κτισµάτων ὁ Θεὸς ποιήσεται πρόνοιαν, εἰ κατ྿ ἀνάγκην 
ἄγονται τὰ πάντα καὶ φέρονται. Καὶ τὸ λογικὸν δὲ περιττὸν ἐν ἡµῖν ἔσται· µηδεµιᾶς γὰρ 
ὄντες πράξεως κύριοι περιττῶς βουλευόµεθα. Τὸ δὲ λογικὸν πάντως τῆς βουλῆς ἡµῖν 
ἕνεκεν δέδοται· ὅθεν πᾶν λογικὸν καὶ αὐτεξούσιον. Ἡµεῖς δέ φαµεν, ὅτι οὐκ αὐτὰ αἴτιά 
τινός εἰσι τῶν γινοµένων οὔτε γενέσεως τῶν γινοµένων οὔτε τῶν φθειροµένων φθορᾶς, 
σηµεῖα δὲ µᾶλλον ὄµβρων τε καὶ τῆς τοῦ ἀέρος µεταβολῆς. Ἴσως δ྿ ἄν τις εἴποι, ὅτι καὶ 
πολέµων οὐκ αἴτια, ἀλλὰ σηµεῖα, καὶ ἡ ποιότης δὲ τοῦ ἀέρος ποιουµένου ὑπὸ ἡλίου καὶ 
σελήνης καὶ τῶν ἀστέρων ἄλλως καὶ ἄλλως διαφόρους κράσεις καὶ ἕξεις καὶ διαθέσεις 
συνίστησιν. Αἱ δὲ ἕξεις τῶν ἐφ྿ ἡµῖν· κρατοῦνται γὰρ τῷ λόγῳ καὶ ἄγονται τρεπόµεναι. 
Συνίστανται δὲ πολλάκις καὶ κοµῆται σηµεῖά τινα θανάτων βασιλέων, ἅτινα οὔκ εἰσι 
τῶν ἐξ ἀρχῆς γεγενηµένων ἄστρων, ἀλλὰ τῷ θείῳ προςτάγµατι κατ྿ αὐτὸν τὸν καιρὸν 
συνίστανται καὶ πάλιν διαλύονται, ἐπεὶ καὶ ὁ κατὰ τὴν τοῦ κυρίου δι྿ ἡµᾶς κατὰ σάρκα 
φιλάνθρωπον καὶ σωτήριον γέννησιν ὀφθεὶς τοῖς µάγοις ἀστὴρ οὐ τῶν ἐν ἀρχῇ 
γενοµένων ἄστρων ἦν. Καὶ δῆλον ἐκ τοῦ ποτὲ µὲν ἐξ ἀνατολῆς ἐπὶ δύσιν ποιεῖσθαι τὸν 
δρόµον, ποτὲ δὲ ἐκ βορρᾶ ἐπὶ νότον, καὶ ποτὲ µὲν κρύπτεσθαι, ποτὲ δὲ φαίνεσθαι· τοῦτο 
γὰρ οὐκ ἔστιν ἄστρων τάξεως ἢ φύσεως. Χρὴ δὲ γινώσκειν, ὡς ἐκ τοῦ ἡλίου φωτίζεται 
ἡ σελήνη οὐχ ὡς ἀπορήσαντος τοῦ Θεοῦ δοῦναι αὐτῇ ἴδιον φῶς, ἀλλ྿ ἵνα ῥυθµὸς καὶ 
τάξις ἐντεθῇ τῇ κτίσει ἄρχοντος καὶ ἀρχοµένου καὶ παιδευθῶµεν καὶ ἡµεῖς κοινωνεῖν 
ἀλλήλοις καὶ µεταδιδόναι καὶ ὑποτάσσεσθαι, πρῶτον µὲν τῷ ποιητῇ καὶ δηµιουργῷ 
θεῷ καὶ δεσπότῃ, ἔπειτα καὶ τοῖς ὑπ྿ αὐτοῦ καθισταµένοις ἄρχουσι, καὶ µὴ ἀνακρίνειν, 
τίνος ἕνεκεν οὗτος ἄρχει, ἐγὼ δὲ οὔ, δέχεσθαι δὲ πάντα ἐκ Θεοῦ εὐχαρίστως καὶ 
εὐγνωµόνως. Ἐκλείπει δὲ ὅ τε ἥλιος καὶ ἡ σελήνη τῶν τὴν κτίσιν προσκυνούντων παρὰ 

τὸν κτίσαντα τὴν ἄνοιαν διελέγχοντα καὶ παιδεύοντα, ὡς τρεπτά εἰσι καὶ ἀλλοιωτά. 
Πᾶν δὲ τρεπτὸν οὐ Θεός· κατὰ τὴν ἰδίαν γὰρ φύσιν φθαρτὸν ἅπαν τρεπτόν. Ἐκλείπει δὲ 
ὁ µὲν ἥλιος τοῦ σώµατος τῆς σελήνης ὥσπερ τι µεσότοιχον γινοµένου καὶ 
ἀποσκιάζοντος καὶ µὴ ἐῶντος διαδοθῆναι ἡµῖν τὸ φῶς. Ὅσον οὖν εὑρεθῇ τὸ σῶµα τῆς 
σελήνης ἀποκρύπτον τὸν ἥλιον, τοσοῦτον καὶ ἡ ἔκλειψις γίνεται. Εἰ δὲ µικρότερόν ἐστι 
τὸ τῆς σελήνης σῶµα, µὴ θαυµάσῃς· καὶ ὁ ἥλιος γὰρ ὑπό τινων λέγεται πολυπλασίων 
τῆς γῆς, ὑπὸ δὲ τῶν πατέρων ἴσος τῆς γῆς· καὶ πολλάκις µικρὸν νέφος καλύπτει αὐτὸν 
ἢ καὶ µικρὸς βουνὸς ἢ τοῖχος. Ἡ δὲ τῆς σελήνης ἔκλειψις ἐκ τοῦ ἀποσκιάσµατος τῆς γῆς 
γίνεται, ὅτε γένηται πεντεκαιδεκαταία ἡ σελήνη καὶ εὑρεθῇ ἐξ ἐναντίας κατὰ τὸ ἄκρον 
κέντρον, ὁ µὲν ἥλιος ὑπὸ γῆν, ἡ δὲ σελήνη ὑπὲρ γῆν· ἀποσκίασµα γὰρ ποιεῖ ἡ γῆ καὶ οὐ 
φθάνει τὸ ἡλιακὸν φῶς φωτίσαι τὴν σελήνην, κἀκεῖθεν ἐκλείπει. Χρὴ δὲ γινώσκειν, ὅτι 
τελεία ἐκτίσθη ἡ σελήνη ὑπὸ τοῦ δηµιουργοῦ ἤτοι πεντεκαιδεκαταία· ἔπρεπε γὰρ 
ἀπηρτισµένην γενέσθαι. Τῇ δὲ τετάρτῃ ἡµέρᾳ, ὡς ἔφηµεν, ἔκτισται ὁ ἥλιος. Προέλαβεν 
οὖν τὸν ἥλιον ἕνδεκα ἡµέρας· ἀπὸ γὰρ τετάρτης ἡµέρας ἕως πεντεκαιδεκάτης ἕνδεκά 
εἰσι. ∆ιὸ καὶ κατὰ χρόνον οἱ δώδεκα µῆνες τῆς σελήνης ἕνδεκα ἡµέρας λείπουσιν ἐκ τῶν 
δώδεκα µηνῶν τοῦ ἡλίου· οἱ µὲν γὰρ τοῦ ἡλίου τξε δ ἡµέρας ἔχουσιν. ∆ιὸ τοῦ τετάρτου 
συντιθεµένου κατὰ τέσσαρα ἔτη µία ἀποτελεῖται ἡµέρα, ἥτις λέγεται βίσεξτον. Καὶ ὁ 
ἐνιαυτὸς ἐκεῖνος τξ ἡµέρας ἔχει. Οἱ δὲ τῆς σελήνης ἐνιαυτοὶ τνδ εἰσιν ἡµερῶν· ἡ γὰρ 
σελήνη, ἀφ྿ οὗ γεννηθῇ ἤγουν ἀνακαινισθῇ, αὔξει, ἕως ἂν γένηται ἡµερῶν ιδ ἡµίσεος 
τετάρτου, καὶ ἄρχεται λήγειν, ἕως ἡµερῶν κθ ἡµίσεος, καὶ τελείως γίνεται ἀφώτιστος. 
Καὶ πάλιν συναπτοµένη τῷ ἡλίῳ ἀναγεννᾶται καὶ ἀνακαινίζεται ὑπόµνηµα φέρουσα 
τῆς ἡµῶν ἀναστάσεως. Καθ྿ ἕκαστον οὖν ἐνιαυτὸν τὰς ἕνδεκα ἡµέρας ἀποδίδωσι τῷ 
ἡλίῳ. Κατὰ οὖν τρεῖς χρόνους ὁ ἐµβόλιµος µὴν γίνεται τοῖς Ἑβραίοις, καὶ ὁ ἐνιαυτὸς 
ἐκεῖνος δεκατριῶν µηνῶν εὑρίσκεται ἐκ τῆς προσθήκης τῶν ἕνδεκα ἡµερῶν. ∆ῆλον δὲ ὡς 
σύνθετός ἐστιν ὅ τε ἥλιος καὶ ἡ σελήνη καὶ τὰ ἄστρα καὶ φθορᾷ κατὰ τὴν ἰδίαν φύσιν 
ὑπόκεινται. Τὴν δὲ τούτων φύσιν οὐκ ἴσµεν. Τινὲς µὲν οὖν φασι τὸ πῦρ ἐκτός τινος ὕλης 
ἀφανὲς εἶναι, ὅθεν καὶ σβεννύµενον ἀφανίζεται. Ἕτεροι δὲ τοῦτο σβεννύµενον εἰς ἀέρα 
φασὶ µεταβάλλεσθαι. Ὁ ζῳδιακὸς κύκλος λοξῶς κινεῖται, διῃρηµένος εἰς τµήµατα 
δώδεκα, ἅτινα καλεῖται ζῴδια. Τὸ δὲ ζῴδιον ἔχει δεκανοὺς τρεῖς, µοίρας λ· ἡ δὲ µοῖρα 
ἔχει λεπτὰ ξ. Ἔχει οὖν ὁ οὐρανὸς µοίρας τξ, τὸ ὑπὲρ γῆν ἡµισφαίριον µοίρας ρπ καὶ τὸ 
ὑπὸ γῆν ρπ. Οἶκοι πλανητῶν· Κριὸς καὶ Σκορπίος Ἄρεως, Ταῦρος καὶ Ζυγὸς Ἀφροδίτης, 
∆ίδυµοι καὶ Παρθένος Ἑρµοῦ, Καρκῖνος Σελήνης, Λέων Ἡλίου, Τοξότης καὶ Ἰχθύες ∆ιός, 
Αἰγόκερως καὶ Ὑδριχόος Κρόνου. Ὑψώµατα· Κριὸς Ἡλίου, Ταῦρος Σελήνης, Καρκῖνος 
∆ιός, Παρθένος Ἑρµοῦ, Ζυγὸς Κρόνου, Αἰγόκερως Ἄρεως, Ἰχθύες Ἀφροδίτης. Τὰ 
σχήµατα τῆς σελήνης. Σύνοδος, ὅτε γένηται ἐν τῇ µοίρᾳ, ἐν ᾗ ἐστιν ὁ ἥλιος· ἵγέννα, ὅταν 
ἀποστῇ τοῦ ἡλίου µοίρας ιε· ἀνατολή, ὅτε φανῇ·ἵ µηνοειδεῖς δύο, ὅταν ἀπέχῃ µοίρας ξ· 
διχοτόµοι δύο, ὅταν ἀπέχῃ µοίρας · ἀµφίκυρτοι δύο, ὅταν ἀπέχῃ µοίρας ρκ· 
πλησισέληνοι, αἳ καὶ πλησιφαεῖς, δύο, ὅταν ἀπέχῃ µοίρας ρν· πανσέληνος, ὅταν ἀπέχῃ 
µοίρας ρπ. ∆ύο δὲ εἴποµεν, µίαν αὐξούσης καὶ µίαν ληγούσης. ∆ιὰ δύο ἥµισυ ἡµερῶν 
παρέρχεται ἡ σελήνη ἕκαστον ζῴδιον. 
 

22. Περὶ ἀέρος καὶ ἀνέµων 

Ἀήρ ἐστι στοιχεῖον λεπτότατον ὑγρόν τε καὶ θερµόν, τοῦ µὲν πυρὸς βαρύτερον, τῆς δὲ 
γῆς καὶ τῶν ὑδάτων κουφότερον, ἀναπνοῆς καὶ ἐκφωνήσεως αἴτιον, ἀχρωµάτιστον 
ἤτοι ἐκ φύσεως χρῶµα µὴ κεκτηµένον, διειδές, διαφανές φωτὸς γάρ ἐστι δεκτικόν καὶ 
ταῖς τρισὶν αἰσθήσεσιν ἡµῶν διακονοῦν δι྿ αὐτοῦ γὰρ ὁρῶµεν, ἀκούοµεν, ὀσφραινόµεθα, 
δεκτικὸν θάλψεώς τε καὶ ψύξεως ξηρότητός τε καὶ ὑγρότητος, οὗ πᾶσαι αἱ κατὰ τόπον 
κινήσεις εἰσίν· ἄνω, κάτω, ἔσω, ἔξω, δεξιά, ἀριστερὰ καὶ ἡ κυκλοφορικὴ κίνησις. Οἴκοθεν 
µὴ κεκτηµένος τὸ φῶς, ἀλλ྿ ὑπὸ ἡλίου καὶ σελήνης καὶ ἄστρων καὶ πυρὸς φωτιζόµενος. 
Καὶ τοῦτό ἐστιν, ὃ εἶπεν ἡ γραφή, ὅτι σκότος ἦν ἐπάνω τῆς ἀβύσσου, θέλουσα δεῖξαι, ὡς 
οὐκ οἴκοθεν ὁ ἀὴρ τὸ φῶς κέκτηται, ἀλλ྿ ἄλλη τίς ἐστιν οὐσία ἡ τοῦ φωτός. Ἄνεµος δέ 
ἐστι κίνησις ἀέρος. Καὶ ὁ τόπος δὲ τοῦ ἀέρος ἐστί· τόπος γάρ ἐστιν ἑκάστου σώµατος ἡ 
τούτου περιοχή. Τί δὲ περιέχει τὰ σώµατα, εἰ µὴ ἀήρ; Εἰσὶ δὲ τόποι διάφοροι, ὅθεν ἡ τοῦ 
ἀέρος γίνεται κίνησις, ἐξ ὧν καὶ οἱ ἄνεµοι τὰς ἐπωνυµίας ἔχουσι· δώδεκα δὲ οἱ πάντες 
εἰσί. Φασὶ δὲ τὸν ἀέρα σβέσιν πυρὸς ἢ ἀτµὸν ὕδατος θερµανθέντος. Ἔστι γοῦν ὁ ἀὴρ 
κατὰ µὲν τὴν οἰκείαν φύσιν θερµός, ψύχεται δὲ τῇ γειτνιάσει τῇ πρὸς τὸ ὕδωρ καὶ τὴν 
γῆν, ὡς τὰ µὲν κάτω µέρη αὐτοῦ ψυχρὰ εἶναι, τὰ δὲ ἄνω θερµά. 
 

Περὶ ἀνέµων 
 
Ἄνεµός ἐστι πλῆθος θερµῆς καὶ ξηρᾶς ἀναθυµιάσεως κινούµενον περὶ γῆν. Ἄνεµοι  
πνέουσιν ἀπὸ ἀνατολῆς θερινῆς καικίας, µέσης, ἀπὸ ἀνατολῆς ἰσηµερινῆς ἀπηλιώτης,  
ἀπὸ ἀνατολῆς χειµερινῆς εὖρος, ἀπὸ δύσεως χειµερινῆς λίψ, ἀπὸ δύσεως ἰσηµερινῆς  
ζέφυρος, ἀπὸ δύσεως θερινῆς ἀργέστης ἤτοι Ὀλυµπίας, ὁ καὶ Ἰάπυξ καὶ ἐργάστης.  
Εἶτα νότος καὶ ἀπαρκτίας ἀντιπνέοντες ἀλλήλοις. Ἔστι δὲ µέσος ἀπαρκτίου καὶ καικίου 
βορέας, εὔρου δὲ καὶ νότου µέσος Φοῖνιξ, ὁ καλούµενος εὐρόνοτος, µέσος δὲ νότου καὶ 
λιβὸς λιβόνοτος, ὁ καὶ λευκόνοτος, µέσος δὲ ἀπαρκτίου καὶ ἀργέστου θρασκίας ἤτοι 
κέρκιος ὑπὸ τῶν περιοίκων ὀνοµαζόµενος. Εἰσὶν οὖν οἱ πάντες ιβ, ὧν ἡ διαγραφή ἐστιν 
αὕτη· Ἀνατολὴ θερινή, ἀνατολὴ ἰσηµερινή, ἀνατολὴ χειµερινή καικίας, ἀπηλιώτης, 
εὖρος, µέσης, εὐρόνοτος, βορέας, Φοῖνιξ ἄρκτος ἀπαρκτίας, νότος µεσηµβρία θρασκίας, 
λιβόνοτος, µέσης, λευκόνοτος, κέρκιος, λίψ δύσις θερινή ἀργέστης δύσις χειµερινή Ἰάπυξ, 
Ὀλυµπίας δύσις θερινή ἐργάστης, ζέφυρος. 
 

23. Περὶ ὑδάτων 
 

Καὶ τὸ ὕδωρ δὲ ἑν τῶν στοιχείων τῶν τεσσάρων ἐστί, ποίηµα Θεοῦ κάλλιστον. Ὕδωρ 
ἐστὶ στοιχεῖον ὑγρόν τε καὶ ψυχρὸν βαρύ τε καὶ κατωφερές, εὐδιάχυτον. Τούτου δὲ 
µνηµονεύει ἡ θεία γραφὴ λέγουσα· Καὶ σκότος ἦν ἐπάνω τῆς ἀβύσσου, καὶ πνεῦµα Θεοῦ 
ἐπεφέρετο ἐπάνω τοῦ ὕδατος· ἄβυσσος γὰρ οὐδὲν ἕτερόν ἐστιν, εἰ µὴ ὕδωρ πολύ, οὗ τὸ 
τέλος ἀκατάληπτον ἀνθρώποις. Ἐν ἀρχῇ µὲν οὖν τὸ ὕδωρ ἐπὶ πᾶσαν τὴν γῆν 
ἐπεπόλαζε. Καὶ πρῶτον µὲν ἐποίησεν ὁ Θεὸς τὸ στερέωµα διαχωρίζον ἀναµέσον τοῦ 
ὕδατος τοῦ ἐπάνω τοῦ στερεώµατος καὶ τοῦ ὕδατος τοῦ ὑποκάτω τοῦ στερεώµατος· 
ἐν τῷ µέσῳ γὰρ τῆς ἀβύσσου τῶν ὑδάτων ἐστερεώθη τῷ δεσποτικῷ προστάγµατι. 
Ὅθεν καὶ στερέωµα εἶπεν ὁ Θεὸς γενέσθαι, καὶ ἐγένετο. Τίνος δὲ χάριν ἐπάνω τοῦ 

στερεώµατος ὕδωρ ὁ Θεὸς ἀπέθετο; ∆ιὰ τὴν τοῦ ἡλίου καὶ τοῦ αἰθέρος θερµοτάτην 
ἔκκαυσιν· εὐθέως γὰρ µετὰ τὸ στερέωµα ὁ αἰθὴρ ἐφήπλωται. Καὶ ὁ ἥλιος δὲ σὺν τῇ 
σελήνῃ καὶ τοῖς ἄστροις ἐν τῷ στερεώµατί εἰσι· καὶ εἰ µὴ ἐπέκειτο ὕδωρ, ἐφλέχθη ἂν ὑπὸ 
τῆς θέρµης τὸ στερέωµα. Εἴτα προσέταξεν ὁ Θεὸς συναχθῆναι τὰ ὕδατα εἰς συναγωγὴν 
µίαν. Τὸ δὲ µίαν συναγωγὴν λέγειν οὐ δηλοῖ τὸ ἐν ἑνὶ τόπῳ συναχθῆναι αὐτά· ἰδοὺ γὰρ 
µετὰ ταῦτά φησι· Καὶ τὰ συστήµατα τῶν ὑδάτων ἐκάλεσε θαλάσσας, ἀλλὰ τὸ ὁµοῦ 
καθ྿ ἑαυτὰ κεχωρισµένα τῆς γῆς γενέσθαι τὰ ὕδατα ὁ λόγος ἐδήλωσε. Συνήχθησαν 
τοίνυν τὰ ὕδατα εἰς τὰς συναγωγὰς αὐτῶν, καὶ ὤφθη ἡ ξηρά. Ἐντεῦθεν αἱ δύο 
θάλασσαι αἱ τὴν Αἴγυπτον περιέχουσαι µέση γὰρ αὕτη τῶν δύο κεῖται θαλασσῶν 
συνέστησαν, διάφορα πελάγη καὶ ὄρη καὶ νήσους καὶ ἀγκῶνας καὶ λιµένας ἔχουσαι καὶ 
κόλπους διαφόρους περιέχουσαι αἰγιαλούς τε καὶ ἀκτάςαἰγιαλὸς µὲν γὰρ ὁ ψαµµώδης 
λέγεται, ἀκτὴ δὲ ἡ πετρώδης καὶ ἀγχιβαθὴς ἤτοι ἡ εὐθέως ἐν τῇ ἀρχῇ βάθος ἔχουσα, 
ὁµοίως καὶ ἡ κατὰ τὴν ἀνατολήν, ἥτις λέγεται Ἰνδική, καὶ ἡ βορεινή, ἥτις λέγεται 
Κασπία· καὶ αἱ λίµναι δὲ ἐντεῦθεν συνήχθησαν. Ἔστιν οὖν ὁ µὲν Ὠκεανὸς οἷόν τις 
ποταµὸς κυκλῶν πᾶσαν τὴν γῆν, περὶ οὗ εἴρηκεν, ὡς ἐµοὶ δοκεῖ, ἡ γραφή, ὅτι ποταµὸς 
ἐκπορεύεται ἐκ τοῦ παραδείσου πότιµον καὶ γλυκὺ ὕδωρ ἔχων. Οὗτος χορηγεῖ τὸ ὕδωρ 
ταῖς θαλάσσαις, ὅπερ ἐν ταῖς θαλάσσαις χρονίζον καὶ ἑστὼς ἀκίνητον πικρὸν γίνεται 
τοῦ ἡλίου ἀεὶ τὸ λεπτότερον ἀνιµωµένου καὶ τῶν σιφώνων, ὅθεν καὶ τὰ νέφη 
συνίστανται καὶ οἱ ὄµβροι γίνονται διὰ τῆς διηθήσεως γλυκαινοµένου τοῦ ὕδατος. 
Οὗτος καὶ εἰς τέσσαρας ἀρχὰς ἤτοι εἰς τέσσαρας ποταµοὺς διαιρεῖται. Ὄνοµα τῷ ἑνὶ 
Φεισών, τουτέστι Γάγγης ὁ Ἰνδικός. Καὶ ὄνοµα τῷ ἄλλῳ Γηών· οὗτός ἐστιν ὁ Νεῖλος ὁ 
ἀπὸ Αἰθιοπίας εἰς Αἴγυπτον κατερχόµενος. Καὶ ὄνοµα τῷ τρίτῳ Τίγρις. Καὶ ὄνοµα τῷ 
τετάρτῳ Εὐφράτης. Εἰσὶ δὲ καὶ ἕτεροι πλεῖστοι καὶ µέγιστοι ποταµοί, ὧν οἱ µὲν εἰς τὴν 
θάλασσαν κενοῦνται, οἱ δὲ καὶ ἐν τῇ γῇ ἀναλίσκονται. Ὅµως καὶ πᾶσα ἡ γῆ διάτρητός 
ἐστι καὶ ὑπόνοµος ὥσπερ τινὰς φλέβας ἔχουσα, δι྿ ὧν ἐκ τῆς θαλάσσης δεχοµένη τὰ 
ὕδατα τὰς πηγὰς ἀνίησι. Πρὸς οὖν τὴν ποιότητα τῆς γῆς καὶ τὸ τῶν πηγῶν ὕδωρ 
γίνεται. ∆ιηθεῖται µὲν γὰρ διὰ τῆς γῆς τὸ θαλάττιον ὕδωρ καὶ οὕτω γλυκαίνεται. Εἰ δὲ 
ὁ τόπος, ὅθεν ἡ πηγὴ ἀναδίδοται, τύχοι πικρὸς ἢ ἁλµυρός, πρὸς τὴν γῆν καὶ τὸ ὕδωρ 
ἀνάγεται. Στενούµενον δὲ πολλάκις τὸ ὕδωρ καὶ βίᾳ ῥηγνύµενον θερµαίνεται, 
κἀντεῦθεν τὰ αὐτοφυῆ θερµὰ ἀνάγονται ὕδατα. Τῷ οὖν θείῳ προστάγµατι κοιλώµατα 
ἐν τῇ γῇ γεγόνασι, καὶ οὕτως εἰς τὰς συναγωγὰς αὐτῶν συνήχθη τὰ ὕδατα· ἐντεῦθεν 
καὶ τὰ ὄρη γεγόνασι. Πρώτῳ τοίνυν τῷ ὕδατι προσέταξεν ὁ Θεὸς ἐξαγαγεῖν ψυχὴν 
ζῶσαν, ἐπειδὴ ἤµελλε δι྿ ὕδατος καὶ τοῦ ἐν ἀρχῇ ἐπιφεροµένου τοῖς ὕδασιν ἁγίου 
πνεύµατος ἀνακαινίζειν τὸν ἄνθρωπον· τοῦτο γὰρ ὁ θεῖος ἔφη Βασίλειος. Ἐξήγαγε δὲ 
ζῷα µικρά τε καὶ µεγάλα, κήτη, δράκοντας, ἰχθύας ἐν τοῖς ὕδασιν ἕρποντας καὶ πετεινὰ 
πτερωτά. ∆ιὰ τῶν πετεινῶν οὖν συνάπτεται τό τε ὕδωρ καὶ ἡ γῆ καὶ ὁ ἀήρ· ἐξ ὑδάτων 
µὲν γὰρ ταῦτα γέγονεν, ἐν τῇ γῇ δὲ διατρίβει καὶ ἐν ἀέρι ἵπταται. Κάλλιστον δὲ 
στοιχεῖον τὸ ὕδωρ καὶ πολύχρηστον καὶ ῥύπου καθάρσιον, µόνον µὲν σωµατικοῦ, καὶ 
ψυχικοῦ δέ, εἰ προσλάβοι τὴν χάριν τοῦ πνεύµατος. 
 

Περὶ πελαγῶν 

∆ιαδέχεται τὸ Αἰγαῖον πέλαγος Ἑλλήσποντος λῆγον εἰς Ἄβυδον καὶ Σηστόν· εἶτα  
ἡ Προποντὶς λήγουσα εἰς Χαλκηδόνα καὶ Βυζάντιον· ἔνθα τὰ στενά, ἀφ' ὧν ὁ Πόντος  
ἄρχεται· εἶτα ἡ Μαιῶτις λίµνη. Πάλιν δὲ ἀπ' ἀρχῆς Εὐρώπης καὶ Λιβύης Ἰβηρικὸν τὸ  
ἀπὸ Στηλῶν εἰς Πυρήνην τὸ ὄρος· Λιγυστικὸν δὲ τὸ ἕως τῶν τῆς Τυρρηνίας περάτων· 
Σαρδώνιον δὲ τὸ ὑπὲρ τὴν Σαρδὼ νεῦον πρὸς τὴν Λιβύην κάτω· Τυρρηνικὸν δὲ τὸ 
µέχρι Σικελίας λῆγον, ἀρχόµενον ἀπὸ Λιγυστικῆς ἄκρων· εἶτα Λιβυκόν· εἶτα Κρητικὸν 
καὶ Σικελικὸν καὶ Ἰώνιον καὶ Ἄδριον, τὸ δὲ ἀνακεχυµένον ἐκ τοῦ Σικελικοῦ πελάγους, ὃν 
καλοῦσιν Κορινθιακὸν κόλπον ἤτοι Ἀλκυονίδα θάλασσαν. Τῷ δὲ Σουνίῳ καὶ Σκυλλαίῳ 
περιεχόµενον πέλαγος Σαρωνικόν· εἶτα Μυρτῷον καὶ Ἰκάριον, ἐν ᾧ αἱ Κυκλάδες· εἶτα 
Καρπάθιον καὶ Παµφύλιον. καὶ Αἰγύπτιον. Ὑπὲρ δὲ τὸ Ἰκάριον ἑξῆς ἀναχεῖται τὸ 
Αἰγαῖον. Ἔστι δὲ ὁ τῆς Εὐρώπης παράπλους ἀπὸ Τανάιδος ποταµοῦ ἐκβολῶν ἕως 
Ἡρακλέους στηλῶν στάδια, θψθ· τῆς δὲ Λιβύης ἀπὸ Τίγας ἕως στόµατος Κανωβικοῦ 
στάδια β, θσνβ, τῆς δὲ Ἀσίας ἀπὸ Κανώβου ἕως Τανάιδος ποταµοῦ µετὰ τῶν κόλπων ὁ 
παράπλους στάδια δ, ρια. Ὁµοῦ παράλιος σὺν κόλποις τῆς καθ' ἡµᾶς οἰκουµένης στάδια 
ιγ, θοβ.  
 

24. Περὶ γῆς καὶ τῶν ἐξ αὐτῆς 
 
Ἡ γῆ ἑν τῶν τεσσάρων στοιχείων ἐστὶ ξηρόν τε καὶ ψυχρὸν καὶ βαρὺ καὶ ἀκίνητον, ὑπὸ 
τοῦ Θεοῦ ἐκ τοῦ µὴ ὄντος εἰς τὸ εἶναι τῇ πρώτῃ ἡµέρᾳ παρηγµένον. Ἐν ἀρχῇ γάρ, 
φησίν, ἐποίησεν ὁ Θεὸς τὸν οὐρανὸν καὶ τὴν γῆν. Ἧς τὴν ἕδραν καὶ τὴν βάσιν οὐδεὶς 
ἀνθρώπων εἰπεῖν δεδύνηται· οἱ µὲν γὰρ ἐπὶ ὑδάτων φασὶν ἡδράσθαι καὶ πεπῆχθαι 
αὐτήν, ὥς φησιν ὁ θεῖος ∆αυίδ· Τῷ στερεώσαντι τὴν γῆν ἐπὶ τῶν ὑδάτων, οἱ δὲ ἐπὶ τοῦ 
ἀέρος. Ἄλλος δέ φησιν· Ὁ ἑδράσας τὴν γῆν ἐπ྿ οὐδενός. Καὶ πάλιν ὁ θεηγόρος ∆αυὶδ ὡς 
ἐκ προσώπου τοῦ δηµιουργοῦ· Ἐγώ, φησίν, ἐστερέωσα τοὺς στύλους αὐτῆς, τὴν 
συνεκτικὴν αὐτῆς δύναµιν στύλους ὀνοµάσας. Τὸ δὲ ἐπὶ θαλασσῶν ἐθεµελίωσεν αὐτὴν 
δηλοῖ τὸ πανταχόθεν περικεχύσθαι τῇ γῇ τὴν τοῦ ὕδατος φύσιν. Κἂν οὖν ἐφ྿ ἑαυτῆς, 
κἂν ἐπὶ ἀέρος, κἂν ἐπὶ ὑδάτων, κἂν ἐπ྿ οὐδενὸς δῶµεν ἡδράσθαι αὐτήν, χρὴ µὴ 
ἀφίστασθαι τῆς εὐσεβοῦς ἐννοίας, ἀλλὰ πάντα ὁµοῦ συγκρατεῖσθαι, ὁµολογεῖν καὶ 
συνέχεσθαι τῇ δυνάµει τοῦ κτίσαντος. Ἐν ἀρχῇ µὲν οὖν, καθώς φησιν ἡ γραφή, ὑπὸ 
ὑδάτων ἐκεκάλυπτο καὶ ἀκατασκεύαστος ἤτοι ἀκόσµητος ἦν. Τοῦ δὲ Θεοῦ 
προστάξαντος τὰ τῶν ὑδάτων δοχεῖα γεγόνασι, καὶ τότε τὰ ὄρη ὑπῆρξαν, τῷ τε θείῳ 
προστάγµατι τὸν οἰκεῖον ἀπειλήφει κόσµον παντοδαπέσι χλόαις καὶ φυτοῖς 
ὡραισθεῖσα, οἷς τὸ θεῖον ἐνέθηκε πρόσταγµα δύναµιν αὐξητικήν τε καὶ θρεπτικὴν καὶ 
σπερµατικὴν ἤτοι ὁµοίου γεννητικήν. Ἐξήγαγε δὲ τοῦ δηµιουργοῦ κελεύσαντος καὶ 
παντοῖα γένη ζῴων ἑρπετῶν τε καὶ θηρίων καὶ κτηνῶν. Πάντα µὲν πρὸς τὴν τοῦ 
ἀνθρώπου εὔκαιρον χρῆσιν, ἀλλὰ τούτων τὰ µὲν πρὸς βρῶσιν οἷον ἐλάφους, πρόβατα, 
δορκάδας καὶ τὰ τοιαῦτα, τὰ δὲ πρὸς διακονίαν οἷον καµήλους, βόας, ἵππους, ὄνους καὶ 
τὰ τοιαῦτα, τὰ δὲ πρὸς τέρψιν οἷον πιθήκους· καὶ τῶν ὀρνέων κίσσας τε καὶ ψιττακοὺς 
καὶ τὰ τοιαῦτα, καὶ τῶν φυτῶν δὲ καὶ βοτανῶν τὰ µὲν κάρπιµα καὶ ἐδώδιµα, τὰ δὲ 
εὐώδη καὶ ἀνθηρὰ πρὸς τέρψιν ἡµῖν δεδοµένα οἷον τὸ ῥόδον καὶ τὰ τοιαῦτα, τὰ δὲ πρὸς 
νοσηµάτων ἴασιν. Οὐκ ἔστι γὰρ οὐδὲν ζῷον οὐδὲ φυτόν, ἐν ᾧ οὐκ ἐνέργειάν τινα τῇ τῶν 
ἀνθρώπων χρείᾳ χρησιµεύουσαν ὁ δηµιουργὸς ἐναπέθετο· ὁ γὰρ τὰ πάντα πρὶν 

γενέσεως αὐτῶν ἐπιστάµενος εἰδώς, ὡς µέλλει ἐν αὐτεξουσίῳ παραβάσει ὁ ἄνθρωπος 
γενέσθαι καὶ τῇ φθορᾷ παραδίδοσθαι, πάντα πρὸς εὔκαιρον χρῆσιν αὐτοῦ, τά τε ἐν τῷ 
στερεώµατι ἔν τε τῇ γῇ καὶ τὰ ἐν ὕδασιν ἔκτισε. Πρὸ µὲν οὖν τῆς παραβάσεως, πάντα 
ὑποχείρια τῷ ἀνθρώπῳ ἦν· ἄρχοντα γὰρ αὐτὸν κατέστησεν ὁ Θεὸς πάντων τῶν ἐν τῇ 
γῇ καὶ τῶν ἐν τοῖς ὕδασι. Καὶ ὁ ὄφις δὲ συνήθης τῷ ἀνθρώπῳ ἦν µᾶλλον τῶν ἄλλων 
αὐτῷ προσερχόµενος καὶ τερπνοῖς προσοµιλῶν τοῖς κινήµασιν. Ὅθεν δι྿ αὐτοῦ τὴν 
κακίστην ὁ ἀρχέκακος διάβολος ὑποθήκην τοῖς προπάτορσιν εἰσηγήσατο. Καὶ ἡ γῆ δὲ 
αὐτοµάτη τοὺς καρποὺς ἔφερε πρὸς χρείαν τῶν ὑποχειρίων αὐτῷ ζῴων, καὶ οὔτε 
ὄµβρος ἦν τῇ γῇ οὔτε χειµών. Μετὰ δὲ τὴν παράβασιν, ἡνίκα παρασυνεβλήθη τοῖς 
κτήνεσι τοῖς ἀνοήτοις καὶ ὡµοιώθη αὐτοῖς, ἄρχειν ἐν ἑαυτῷ τὴν ἄλογον ἐπιθυµίαν τοῦ 
λογικοῦ νοῦ παρασκευάσας, παρήκοος τῆς τοῦ δεσπότου ἐντολῆς γενόµενος, ἐπανέστη 
τῷ ὑπὸ τοῦ δηµιουργοῦ χειροτονηθέντι ἄρχοντι ἡ ὑποχείριος κτίσις, ἐν ἱδρῶτι 
ἐργάζεσθαι τὴν γῆν, ἐξ ἧς ἐλήφθη. Ἀλλ྿ οὐδὲ νῦν ἄχρηστος ἡ τῶν θηρίων χρῆσις 
ἐκφοβοῦσα καὶ πρὸς ἐπίγνωσιν καὶ ἐπίκλησιν τοῦ πεποιηκότος φέρουσα Θεοῦ. Καὶ ἡ 
ἄκανθα δὲ µετὰ τὴν παράβασιν ἐξεφύη τῆς γῆς κατὰ τὴν τοῦ κυρίου ἀπόφασιν, µεθ྿ ἣν 
συνεζεύχθη καὶ τῇ ἀπολαύσει τοῦ ῥόδου ἡ ἄκανθα εἰς ὑπόµνησιν τῆς παραβάσεως ἡµᾶς 
ἄγουσα, δι྿ ἣν ἀκάνθας καὶ τριβόλους ἡ γῆ ἀνατέλλειν ἡµῖν κατεδικάσθη. Ὅτι µὲν 
ταῦτα οὕτως ἔχει, πιστευτέον ἐκ τοῦ καὶ µέχρι τοῦ νῦν τὴν τούτων διαµονὴν ἐνεργεῖν 
τὸν τοῦ κυρίου λόγον· ἔφη γάρ· Αὐξάνεσθε καὶ πληθύνεσθε καὶ πληρώσατε τὴν γῆν. 
Σφαιροειδῆ δέ τινές φασι τὴν γῆν, ἕτεροι δὲ κωνοειδῆ. Ἥττων δὲ καὶ πάνυ σµικροτέρα 
ἐστὶ τοῦ οὐρανοῦ ὥσπερ τις στιγµὴ ἐν µέσῳ τούτου κρεµαµένη. Καὶ αὐτὴ δὲ 
παρελεύσεται καὶ ἀλλαγήσεται. Μακάριος δέ ἐστιν ὁ τὴν τῶν πραέων γῆν κληρονοµῶν· 
ἡ γὰρ µέλλουσα τοὺς ἁγίους ὑποδέχεσθαι γῆ ἀθάνατός ἐστι. Τίς οὖν ἀξίως τὴν ἄπειρόν 
τε καὶ ἀκατάληπτον τοῦ δηµιουργοῦ σοφίαν θαυµάσειεν; Ἢ τίς τῆς πρεπούσης 
εὐχαριστίας ἐφίκοιτο τοῦ δοτῆρος τῶν τοσούτων ἀγαθῶν; Εἰσὶ δὲ αἱ γνωσθεῖσαι 
ἐπαρχίαι τῆς γῆς ἤτοι σατραπίαι αὗται· Εὐρώπης µὲν ἐπαρχίαι λδ΄, πίνακες ι΄· α΄ 
Ἰουβερνία, νῆσος Βρετανική β Ἀλουίωνος νῆσος Βρετανική γ΄ Ἱσπανία Βαιτική δ΄ 
Ἱσπανία Λουσιτανία ε΄ Ἱσπανία Ταρακωνησία στ΄ Γαλλία Ἀκουιτανία ζ΄ Γαλλία 
Λουγδονησία η΄ Γαλλία Κελτική θ΄ Γαλλία Ναρβωνησία ι΄ Γερµανία µεγάλη ια΄ Ῥαιτία 
καὶ Οὐινδελικία ιβ΄ Νωρικόν ιγ΄ Παννονία ἡ ἄνω ιδ΄ Παννονία ἡ κάτω ιε΄ Ἰλλυρίς ιστ΄ 
∆ελµατία ιζ΄ Ἰταλία ιη΄ Κύρνος νῆσος ιθ΄ Σαρδὼ νῆσος κ΄ Σικελία νῆσος κα΄ Σαρµατία ἡ 
ἐν Εὐρώπῃ κβ΄ Ταυρικὴ Χερσόνησος κγ΄ Ἰάζυγες Μετανάσται κδ΄ ∆ακία κε΄ Μυσία ἡ ἄνω 
κστ΄ Μυσία ἡ κάτω κζ΄ Θρᾴκη κη΄ Χερσόνησος κθ΄ Μακεδονία λ΄ Ἤπειρος λα΄ Ἀχαΐα λβ΄ 
Εὔβοια νῆσος λγ΄ Πελοπόννησος λδ΄ Κρήτη νῆσος. Λιβύης ἐπαρχίαι ιβ΄, πίνακες η΄· α΄ 
Μαυριτανία Τιγγιτανή β΄ Μαυριτανία Καισαρηνσία γ΄ Νουµιδία δ΄ Ἀφρικὴ ὅλη ε΄ 
Κυρηναικὴ πεντάπολις στ΄ Μαρµαρική ζ΄ Λιβύη η΄ Αἴγυπτος ἡ κάτω θ΄ Αἴγυπτος Θηβαΐς 
ι΄ ἡ ἐντὸς Ἀφρικῆς Λιβύη ια΄ ἡ ἄνω Αἰγύπτου Αἰθιοπία ιβ΄ ἡ ἐντὸς τούτων πάντων 
νωτιωτάτη Αἰθιοπία. Ἀσίας ἠπείρου µεγάλης ἐπαρχίαι µη΄, κανόνες ιβ΄· α΄ Βιθυνία 
Πόντου β΄ Ἀσία ἡ ἰδίως, πρὸς τῇ Ἐφέσῳ γ΄ Φρυγία µεγάλη δ΄ Λυκία ε΄ Γαλατία στ΄ 
Παφλαγονία ζ΄ Παµφυλία η΄ Καππαδοκία θ΄ Ἀρµενία µικρά ι΄ Κιλικία ια΄ Σαρµατία ἡ 
ἐντὸς Ἀσίας ιβ΄ Κολχίς ιγ΄ Ἰβηρία ιδ΄ Ἀλβανία ιε΄ Ἀρµενία µεγάλη ιστ΄ Κύπρος νῆσος ιζ΄ 
Συρία κοίλη ιη΄ Συρία Φοινίκη ιθ΄ Συρία Παλαιστίνη κ΄ Ἀραβία Πετραία κα΄ 
Μεσοποταµία κβ΄ Ἀραβία ἔρηµος κγ΄ Βαβυλωνία κδ΄ Ἀσσυρία κε΄ Σουσιανή κστ΄ Μηδία 
κζ΄ Περσίς κη΄ Παρθία κθ΄ Καρµανία ἔρηµος λ΄ Καρµανία ἑτέρα λα΄ Ἀραβία εὐδαίµων λβ΄  

Ὑρκανία λγ΄ Μαργιανή λδ΄ Βακτριανή λε΄ Σογδιανή λστ΄ Σακῶν λζ΄ Σκυθία ἡ ἐντὸς  
Ἰµάου ὄρους λη΄ Σκυθία ἡ ἐκτὸς Ἰµάου ὄρους λθ΄ Σηρική µ΄ Ἀρεία µα΄ Παροπανισάδαι  
µβ΄ ∆ραγγιανή µγ΄ Ἀραχωσία µδ΄ Γεδρωσία µε΄ Ἰνδικὴ ἡ ἐντὸς Γάγγου τοῦ  
ποταµοῦ µστ΄ Ἰνδικὴ ἡ ἐκτὸς Γάγγου τοῦ ποταµοῦ µζ΄ Σῖναι µη΄ Ταπροβάνη νῆσος.  
Ὁµοῦ γίνονται Εὐρώπης µὲν πίνακες ι΄, ἐπαρχίαι λδ΄, πόλεις ἐπίσηµοι ριη΄  
Λιβύης δὲ πίνακες µὲν η΄, χῶραι δὲ ιβ΄, πόλεις ἐπίσηµοι νβ΄ Ἀσίας δὲ µεγάλης πίνακες µὲν 
ιβ΄, ἐπαρχίαι δὲ µη΄, πόλεις ἐπίσηµοι ρπ΄ αἱ πᾶσαι τῆς οἰκουµένης χῶραι δ΄, πόλεις τν΄. 
Ἔθνη δὲ οἰκεῖ τὰ πέρατα· κατ' ἀπηλιώτην Βακτριανοί, κατ' εὗρον Ἰνδοί, κατὰ  
Φοίνικα Ἐρυθρὰ θάλασσα καὶ Αἰθιοπία, κατὰ λευκόνοτον οἱ ὑπὲρ Σύρτιν Γεράµαντες,  
κατὰ λίβα Αἰθίοπες καὶ δυσµικοὶ Ὑπέρµαυροι, κατὰ ζέφυρον Στῆλαι καὶ ἀρχαὶ Λιβύης 
καὶ Εὐρώπης, κατὰ ἀργέστην Ἰβηρία ἡ νῦν Ἱσπανία, κατὰ δὲ θρασκίαν Κελτοὶ καὶ τὰ 
ὅµορα, κατὰ ἀπαρκτίαν οἱ ὑπὲρ Θρᾴκην Σκύθαι, κατὰ βορρᾶν Πόντος Μαιῶτις καὶ 
Σαρµάται, κατὰ καικίαν Κασπία θάλασσα καὶ Σάκες.  
 

25. Περὶ παραδείσου 
 

Ἐπειδὴ δὲ ἔµελλεν ὁ Θεὸς ἐξ ὁρατῆς τε καὶ ἀοράτου κτίσεως πλαστουργεῖν τὸν 
ἄνθρωπον κατ྿ οἰκείαν εἰκόνα τε καὶ ὁµοίωσιν ὥσπερ τινὰ βασιλέα καὶ ἄρχοντα πάσης 
τῆς γῆς καὶ τῶν ἐν αὐτῇ προκαθίστησιν αὐτῷ οἷόν τι βασίλειον, ἐν ᾧ διαιτώµενος 
µακαρίαν καὶ πανολβίαν ἕξει ζωήν. Οὗτός ἐστιν ὁ θεῖος παράδεισος Θεοῦ χερσὶν ἐν 
Ἐδὲµ πεφυτευµένος, εὐφροσύνης καὶ θυµηδίας ἁπάσης ταµιεῖον. Ἐδὲµ γὰρ τρυφὴ 
ἑρµηνεύεται. Ἐν τῇ ἀνατολῇ µὲν πάσης τῆς γῆς ὑψηλότερος κείµενος, εὐκραὴς δὲ καὶ 
ἀέρι λεπτῷ καὶ καθαρωτάτῳ περιλαµπόµενος, φυτοῖς ἀειθαλέσι κοµῶν, εὐωδίας 
πλήρης, φωτὸς ἔµπλεως, ὥρας ἁπάσης αἰσθητῆς καὶ κάλλους ὑπερβαίνων ἐπίνοιαν, 
θεῖον ὄντως χωρίον καὶ ἄξιον τοῦ κατ྿ εἰκόνα Θεοῦ ἐνδιαίτηµα, ἐν ᾧ οὐδὲν τῶν 
ἀλόγων ηὐλίζετο, µόνος δὲ ὁ ἄνθρωπος, τῶν θείων χειρῶν τὸ πλαστούργηµα. Ἐν µέσῳ 
τούτου ξύλον ζωῆς ὁ Θεὸς ἐφύτευσεν καὶ ξύλον τῆς γνώσεως. Τὸ µὲν ξύλον τῆς 
γνώσεως ἀπόπειράν τινα καὶ δοκιµὴν καὶ γυµνάσιον τῆς τοῦ ἀνθρώπου ὑπακοῆς καὶ 
παρακοῆς. ∆ιὸ καὶ ξύλον τοῦ γινώσκειν καλὸν καὶ πονηρὸν κέκληται, ἢ ὅτι δύναµιν 
ἐδίδου γνωστικὴν τοῖς µεταλαµβάνουσι τῆς οἰκείας φύσεως, ὅπερ καλὸν µὲν τοῖς 
τελείοις, κακὸν δὲ τοῖς ἀτελεστέροις, ἔτι καὶ τὴν αἴσθησιν λιχνοτέροις, ὥσπερ στερεὰ 
τροφὴ τοῖς ἔτι δεοµένοις γάλακτος· οὐκ ἐβούλετο γὰρ ὁ κτίσας ἡµᾶς Θεὸς µεριµνᾶν καὶ 
περὶ πολλὰ τυρβάζεσθαι οὐδὲ φροντιστὰς καὶ προνοητὰς τῆς ἰδίας ζωῆς γενέσθαι. 
Ὅπερ δὴ καὶ πέπονθεν ὁ Ἀδάµ· γευσάµενος γὰρ ἔγνω, ὅτι γυµνὸς ἦν, καὶ περίζωµα 
ἑαυτῷ περιεποιεῖτο· φύλλα γὰρ συκῆς λαβὼν περιεζώσατο. Πρὸ δὲ τῆς γεύσεως γυµνοὶ 
ἦσαν ἀµφότεροι, ὅ τε Ἀδὰµ καὶ ἡ Εὔα, καὶ οὐκ ᾐσχύνοντο. Τοιούτους δὲ ἀπαθεῖς 
ἐβούλετο εἶναι ἡµᾶς ὁ Θεός ἀπαθείας γὰρ ἄκρας τοῦτό ἐστιν, ἔτι δὲ καὶ ἀµερίµνους, ἑν 
ἔργον ἔχοντας τὸ τῶν ἀγγέλων, ὑµνεῖν ἀλήκτως καὶ ἀδιαλείπτως τὸν κτίσαντα, καὶ 
τῆς αὐτοῦ κατατρυφᾶν θεωρίας καὶ αὐτῷ ἐπιρρίπτειν τὴν ἑαυτῶν µέριµναν. Ὅπερ καὶ 
διὰ τοῦ προφήτου ∆αυὶδ πρὸς ἡµᾶς ἀπεφθέγξατο· Ἐπίρριψον ἐπὶ κύριον τὴν µέριµνάν 
σου, λέγων, καὶ αὐτός σε διαθρέψει, καὶ ἐν τοῖς ἱεροῖς εὐαγγελίοις τοὺς οἰκείους µαθητὰς 
διδάςκων φησί· Μὴ µεριµνήσητε τῇ ψυχῇ ὑµῶν, τί φάγητε, καὶ τῷ σώµατι ὑµῶν, τί 
ἐνδύσησθε, καὶ πάλιν· Αἰτεῖτε τὴν βασιλείαν τοῦ Θεοῦ καὶ τὴν δικαιοσύνην αὐτοῦ, καὶ 

ταῦτα πάντα προστεθήσεται ὑµῖν, καὶ πρὸς τὴν Μάρθαν· Μάρθα, Μάρθα, µεριµνᾷς καὶ 
τυρβάζῃ περὶ πολλά, ἑνὸς δέ ἐστι χρεία· Μαρία γὰρ τὴν ἀγαθὴν µερίδα ἐξελέξατο, ἥτις 
οὐκ ἀφαιρεθήσεται ἀπ྿ αὐτῆς, τὸ καθῆσθαι δηλονότι παρὰ τοὺς πόδας αὐτοῦ καὶ 
ἀκούειν τῶν λόγων αὐτοῦ. Τὸ δὲ τῆς ζωῆς ξύλον ἢ ξύλον ἔχον ἐνέργειαν ζωῆς 
παρεκτικὴν ἢ τοῖς τῆς ζωῆς ἀξίοις καὶ τῷ θανάτῳ οὐχ ὑποκειµένοις µόνοις ἐδώδιµον. 
Τινὲς µὲν οὖν αἰσθητὸν τὸν παράδεισον ἐφαντάσθησαν, ἕτεροι δὲ νοητόν. Πλὴν ἔµοιγε 
δοκεῖ, ὅτι ὥσπερ ὁ ἄνθρωπος αἰσθητὸς ἅµα καὶ νοητὸς δεδηµιούργητο, οὕτω καὶ τὸ 
τούτου ἱερώτατον τέµενος αἰσθητὸν ἅµα καὶ νοητὸν καὶ διπλῆν ἔχον τὴν ἔµφασιν· τῷ 
γὰρ σώµατι ἐν τῷ θειοτάτῳ χώρῳ καὶ ὑπερκαλλεῖ, καθὼς ἱστορήσαµεν, αὐλιζόµενος, 
τῇ ψυχῇ ἐν ὑπερτέρῳ καὶ ἀσυγκρίτῳ καὶ περικαλλεστέρῳ τόπῳ διέτριβε θεὸν ἔχων 
οἶκον τὸν ἔνοικον καὶ αὐτὸν ἔχων εὐκλεὲς περιβόλαιον καὶ τὴν αὐτοῦ περιβεβληµένος 
χάριν καὶ τοῦ µόνου γλυκυτάτου καρποῦ τῆς αὐτοῦ θεωρίας κατατρυφῶν οἷά τις 
ἄγγελος ἄλλος καὶ ταύτῃ τρεφόµενος. Ὅπερ δὴ καὶ ξύλον ζωῆς ἀξίως ὠνόµασται· 
ζωῆς γὰρ θανάτῳ µὴ διακοπτοµένης ἡ γλυκύτης τῆς θείας µεθέξεως τοῖς 
µεταλαµβάνουσι µεταδίδωσιν. Ὃ δὴ καὶ πᾶν ξύλον ὁ Θεὸς ἐκάλεσεν· Ἀπὸ παντὸς ξύλου 
τοῦ ἐν τῷ παραδείσῳ βρώσει, φησί, φάγεσθε· αὐτὸς γάρ ἐστι τὸ πᾶν, ἐν ᾧ καὶ δι྿ οὗ τὸ 
πᾶν. Τὸ δὲ τῆς τοῦ καλοῦ τε καὶ κακοῦ γνώσεως ξύλον ἡ τῆς πολυσχεδοῦς θεωρίας 
διάγνωσις. Αὕτη δέ ἐστιν ἡ τῆς οἰκείας ἐπίγνωσις φύσεως, ἥτις καλὴ µὲν τοῖς τελείοις 
καὶ ἐν τῇ θείᾳ θεωρίᾳ βεβιωκόσιν, ἐξ ἑαυτῆς τὴν τοῦ δηµιουργοῦ µεγαλουργίαν 
δηµοσιεύουσα, τοῖς µὴ δεδιόσι µετάπτωσιν διὰ τὸ ἐκ τοῦ χρόνου εἰς ἕξιν τινὰ τῆς 
τοιαύτης ἐληλακέναι θεωρίας, οὐ καλὴ δὲ τοῖς νέοις ἔτι καὶ τὴν ἔφεσιν λιχνοτέροις, οὓς 
διὰ τὸ ἀβέβαιον τῆς ἐν τῷ κρείττονι διαµονῆς καὶ τὸ µήπω παγίως ἐνεδρασθῆναι τῇ 
τοῦ µόνου καλοῦ προσεδρείᾳ ἡ τοῦ οἰκείου κηδεµονία σώµατος πρὸς ἑαυτὴν ἀνθέλκειν 
καὶ περισπᾶν πέφυκεν. Οὕτω διπλοῦν οἶµαι τὸν θεῖον παράδεισον. Καὶ ἀληθῶς οἱ 
θεοφόροι πατέρες παρέδωκαν οἵ τε οὕτως, οἵ τε ἐκείνως διδάξαντες. ∆υνατὸν δὲ νοῆσαι 
πᾶν ξύλον τὴν ἐκ πάντων τῶν κτισµάτων τῆς θείας δυνάµεως γινοµένην ἐπίγνωσιν, ὥς 
φησιν ὁ θεῖος ἀπόστολος· Τὰ γὰρ ἀόρατα αὐτοῦ ἀπὸ κτίσεως κόσµου τοῖς ποιήµασι 
νοούµενα καθορᾶται. Πασῶν δὲ τῶν ἐννοιῶν καὶ θεωριῶν τούτων ἡ καθ྿ ἡµᾶς 
ὑψηλοτέρα πέφυκεν, ἡ τῆς ἡµετέρας φηµὶ συστάσεως, ὥς φησιν ὁ θεῖος ∆αυίδ· 
Ἐθαυµαστώθη ἡ γνῶσίς σου ἐξ ἐµοῦ, τουτέστιν ἐκ τῆς ἐµῆς κατασκευῆς. Ἐπισφαλὴς δὲ 
αὕτη τῷ Ἀδὰµ ὑπῆρχε νεοπαγεῖ ὄντι, δι྿ ἃς εἴποµεν αἰτίαςἢ ξύλον µὲν ζωῆς τὴν ἐκ 
πάντων τῶν αἰσθητῶν ἐγγινοµένην θειοτέραν ἔννοιαν καὶ τὴν δι྿ αὐτῶν ἐπὶ τὸν 
ἁπάντων γενεσιουργόν τε καὶ δηµιουργὸν καὶ αἴτιον ἀναγωγήν, ὅπερ καὶ πᾶν ξύλον 
ὠνόµασε τὸ πλῆρες καὶ ἀδιαίρετον µόνην τε τοῦ καλοῦ φέρων τὴν µέθεξιν, ξύλον δὲ 
γνώσεως καλοῦ καὶ πονηροῦ τὴν αἰσθητὴν καὶ ἐνήδονον βρῶσιν, τὴν τῷ δοκεῖν µὲν 
γλυκαίνουσαν, τῷ ὄντι δὲ ἐν µετουσίᾳ κακῶν τὸν µετέχοντα καθιστῶσαν· φησὶ γὰρ ὁ 
Θεός· Ἀπὸ παντὸς ξύλου τοῦ ἐν τῷ παραδείσῳ βρώσει φαγῇ, διὰ πάντων, οἶµαι, τῶν 
κτισµάτων ἐπ྿ ἐµὲ τὸν ποιητὴν ἀναβιβάσθητι, λέγων, καὶ ἕνα καρπὸν ἐκ πάντων 
κάρπωσαι, ἐµὲ τὴν ὄντως ζωήν. Πάντα σοι ζωὴν καρποφορείτωσαν, καὶ τὴν ἐµὴν 
µέθεξιν ποιοῦ τῆς οἰκείας ὑπάρξεως σύστασιν· οὕτω γὰρ ἔσῃ ἀθάνατος. Ἀπὸ δὲ τοῦ 
ξύλου τοῦ γινώσκειν καλὸν καὶ πονηρόν, οὐ φάγεσθε ἀπ྿ αὐτοῦ. Ἧι δ྿ ἂν ἡµέρᾳ φάγητε 
ἀπ྿ αὐτοῦ, θανάτῳ ἀποθανεῖσθε· φυσικῶς γὰρ ἡ αἰσθητὴ βρῶσις τοῦ ὑπεκρεύσαντός 
ἐστιν ἀναπλήρωσις καὶ εἰς ἀφεδρῶνα χωρεῖ καὶ φθοράν· καὶ ἀµήχανον ἄφθαρτον 
διαµένειν τὸν αἰσθητῆς βρώσεως ἐν µετουσίᾳ γινόµενον. Ἢ ξύλον µὲν ζωῆς ἡ µετοχὴ 

τοῦ Θεοῦ, δι' ἧς καὶ οἱ ἄγγελοι τρέφονται, δι' ἧς τὴν ἀφθαρσίαν λαµβάνειν ἠµέλλοµεν· 
ἔδει γὰρ ἡµᾶς πρῶτον ἀδιακρίτως ὑποταγῆναι τῷ νόµῳ τοῦ Θεοῦ, ἕως εἰς τελείαν ἕξιν 
τῆς ἀρετῆς ἤλθοµεν, καὶ οὕτως δῶρον παρὰ Θεοῦ λαβεῖν τὴν διάκρισιν καλοῦ τε καὶ 
κακοῦ, ὅπερ ἐστὶ ξύλον τοῦ γινώσκειν καλὸν καὶ κακόν. Οὐκ ἀσφαλὴς γὰρ τῷ 
ἀρτιπαγεῖ ἡ διάκρισις τῶν λογισµῶν καὶ τὸ ἀντιρρητικὸν διὰ τὸ ἐµπαθῆ ἔτι καὶ 
ἡδυπαθῆ ἔχειν τὸν λογισµόν. Ξύλον µὲν οὖν ζωῆς φηµι τὴν ἐκ Θεοῦ δεδοµένην ἐντολήν 
ξύλον γὰρ ζωῆς ἐστιν ἡ δικαιοσύνη πᾶσι τοῖς ἀντεχοµένοις αὐτῆς. Καὶ ηὐλόγηται 
ξύλον, δι' οὗ δικαιοσύνη πεφύτευται, φησὶ Σολοµών ξύλον δὲ γνώσεως τὴν διάκρισιν 
καλοῦ τε καὶ κακοῦ. Ἔδει οὖν τὸν Ἀδὰµ διὰ τῆς ἀδιακρίτου ὑπακοῆς ἑνωθῆναι θεῷ καὶ 
πλουτῆσαι τῇ ἑνώσει τὴν θέωσιν ἐν καιρῷ, ὅτε ὁ φύσει Θεὸς ηὐδόκει, καὶ πάντων τὴν 
ἀληθῆ γνῶσίν τε καὶ διάκρισιν καὶ τὴν ἀπέραντον ζωήν. Ἔδει δὲ ἀπόπειραν γενέσθαι 
τῆς ἀδιακρίτου ὑπακοῆς. ∆ίδωσι τοίνυν ἐντολὴν ὁ Θεός, µὴ γεύσασθαι τοῦ ξύλου τῆς 
γνώσεως, µὴ πιστεῦσαι τῇ ἰδίᾳ διακρίσει µηδὲ φαγεῖν ἀπὸ ξύλου τινὸς ἔχοντος φυσικὴν 
ἐνέργειαν ἐµποιητικὴν τῆς ἐπιγνώσεως ἑαυτοῦ ἤτοι τῆς ἰδίας φύσεως. Προσβαλόντος 
οὖν τοῦ πονηροῦ διὰ τοῦ ὄφεως καὶ εἰπόντος· ἔσεσθε ὡς θεοὶ γινώσκοντες καλὸν καὶ 
πονηρόν, ἐὰν φάγητε, ἐπίστευσε τῇ ἰδίᾳ διακρίσει, καὶ ἔδοξεν αὐτῷ καλὸν ἡ θέωσις καὶ ἡ 
γνῶσις. Καὶ οὐκ ἐλογίσατο, ὅτι πάντα καλὰ ἐν καιρῷ αὐτῶν καὶ οὐ καλὸν τὸ καλόν, εἰ 
µὴ καλῶς γένηται, καὶ ὡς οὐ χρὴ προαρπάζειν τὸ δοθησόµενον παρὰ γνώµην τοῦ 
διδόντος τὸ εἶναι καὶ τὸ εὖ εἶναι. Καὶ εἶδεν, ὡς καλόν, καὶ ἔφαγεν καὶ ἐγυµνώθη τῆς πρὸς 
θεὸν ἐκστάσεως, καὶ διηνοίχθησαν οἱ ὀφθαλµοὶ οἱ σωµατικοί, καὶ τὰ πάθη ἐκινήθησαν, 
καὶ ἔγνωσαν, ὅτι γυµνοί εἰσι, καὶ ᾐσχύνθησαν. Καὶ περιεσπάσθησαν ἀπὸ Θεοῦ καὶ ὡς 
νήπιοι ἐλιχνεύθησαν πρὸς τὴν ἡδονὴν καὶ ἐξωρίσθησαν ἐκ τοῦ ξύλου τῆς ζωῆς καὶ 
θνητοὶ γεγόνασιν. Ἤιδει δὲ ὁ ἐχθρὸς ἐκ τῆς πείρας, ὅτι τὸ προσεδρεύειν θεῷ θεώσεως καὶ 
ζωῆς αἰωνίου γίνεται πρόξενον.  
 

26. Περὶ ἀνθρώπου 
 
Οὕτω µὲν οὖν τὴν νοητὴν οὐσίαν ὑπεστήσατο ὁ Θεός, ἀγγέλους φηµὶ καὶ πάντα τὰ 
κατ྿ οὐρανὸν τάγµατα, ταῦτα γὰρ ἀριδήλως νοερᾶς ἐστι καὶ ἀσωµάτου φύσεως· 
ἀσωµάτου δέ φηµι συγκρινοµένης πρὸς τὴν τῆς ὕλης παχύτητα· µόνον γὰρ ὄντως τὸ 
θεῖον ἄυλόν τε καὶ ἀσώµατονἔτι δὲ καὶ τὴν αἰσθητήν, οὐρανόν τε καὶ γῆν καὶ τὰ 
τούτων ἐν µέσῳ κείµενα, καὶ τὴν µὲν οἰκείαν οἰκεία γὰρ θεῷ ἡ λογικὴ φύσις καὶ νῷ µόνῳ 
ληπτή, τὴν δὲ πάντῃ που πορρωτάτω κειµένην, ὡς ὑπὸ τὴν αἴσθησιν δηλαδὴ 
πίπτουσαν. Ἔδει δὲ ἐξ ἀµφοτέρων µίξιν γενέσθαι καὶ σοφίας µείζονος γνώρισµα καὶ τῆς 
περὶ τὰς φύσεις πολυτελείας, ὥς φησιν ὁ θεηγόρος Γρηγόριος, οἷόν τινα σύνδεσµον τῆς 
ὁρατῆς τε καὶ ἀοράτου φύσεως. Τὸ δὲ ἔδει φηµὶ τὴν τοῦ δηµιουργοῦ ὑπεµφαίνων 
βούλησιν· αὕτη γὰρ θεσµὸς καὶ νόµος πρεπωδέστατος, καὶ οὐδεὶς ἐρεῖ τῷ πλαστουργῷ· 
Τί µε ἐποίησας οὕτως; Ἐξουσίαν γὰρ ἔχει ὁ κεραµεὺς ἐκ τοῦ ἰδίου πηλοῦ διάφορα 
κατασκευάζειν σκεύη πρὸς ἔνδειξιν τῆς ἑαυτοῦ σοφίας. Ἐπεὶ δὲ ταῦτα οὕτως εἶχεν, ἐξ 
ὁρατῆς τε καὶ ἀοράτου φύσεως δηµιουργεῖ τὸν ἄνθρωπον οἰκείαις χερσὶ κατ྿ εἰκόνα τε 
καὶ ὁµοίωσιν, ἐκ γῆς µὲν τὸ σῶµα διαπλάσας, ψυχὴν δὲ λογικὴν καὶ νοερὰν διὰ τοῦ 
οἰκείου ἐµφυσήµατος δοὺς αὐτῷ, ὅπερ δὴ θείαν εἰκόνα φαµέν· τὸ µὲν γὰρ κατ྿ εἰκόνα τὸ 
νοερὸν δηλοῖ καὶ αὐτεξούσιον, τὸ δὲ καθ྿ ὁµοίωσιν τὴν τῆς ἀρετῆς κατὰ τὸ δυνατὸν 

ὁµοίωσιν. Ἅµα δὲ τὸ σῶµα καὶ ἡ ψυχὴ πέπλασται, οὐ τὸ µὲν πρῶτον, τὸ δὲ ὕστερον 
κατὰ τὰ Ὠριγένους ληρήµατα. Ἐποίησεν οὖν ὁ Θεὸς τὸν ἄνθρωπον ἄκακον, εὐθῆ, 
ἐνάρετον, ἄλυπον, ἀµέριµνον, πάσῃ ἀρετῇ κατηγλαισµένον, πᾶσιν ἀγαθοῖς κοµῶντα, 
οἷόν τινα κόσµον δεύτερον, ἐν µεγάλῳ µικρόν, ἄγγελον ἄλλον, προσκυνητὴν µικτόν, 
ἐπόπτην τῆς ὁρατῆς κτίσεως, µύστην τῆς νοουµένης, βασιλέα τῶν ἐπὶ γῆς, 
βασιλευόµενον ἄνωθεν, ἐπίγειον καὶ οὐράνιον, πρόσκαιρον καὶ ἀθάνατον, ὁρατὸν καὶ 
νοούµενον, µέσον µεγέθους καὶ ταπεινότητος, τὸν αὐτὸν πνεῦµα καὶ σάρκα, σάρκα διὰ 
τὴν ἔπαρσιν, πνεῦµα διὰ τὴν χάριν, τὸ µὲν ἵνα πάσχῃ καὶ πάσχων ὑποµιµνήσκηται καὶ 
παιδεύηται, τὸ δὲ ἵνα µένῃ καὶ δοξάζῃ τὸν εὐεργέτην, τῷ µεγέθει φιλοτιµούµενον, ζῷον 
ἐνταῦθα οἰκονοµούµενον τουτέστιν ἐν τῷ παρόντι βίῳ, καὶ ἀλλαχοῦ µεθιστάµενον ἐν 
τῷ αἰῶνι τῷ µέλλοντι, καίπέρας τοῦ µυστηρίουτῇ πρὸς θεὸν νεύσει θεούµενον, 
θεούµενον δὲ τῇ µετοχῇ τῆς θείας ἐλλάµψεως καὶ οὐκ εἰς τὴν θείαν µεθιστάµενον οὐσίαν. 
Ἐποίησε δὲ αὐτὸν φύσιν ἀναµάρτητον καὶ θέλησιν αὐτεξούσιον. Ἀναµάρτητον δέ φηµι 
οὐχ ὡς µὴ ἐπιδεχόµενον ἁµαρτίαν µόνον γὰρ τὸ θεῖον ἁµαρτίας ἐστὶν ἀνεπίδεκτον, ἀλλ྿ 
οὐκ ἐν τῇ φύσει τὸ ἁµαρτάνειν ἔχοντα, ἐν τῇ προαιρέσει δὲ µᾶλλον, ἤτοι ἐξουσίαν 
ἔχοντα µένειν καὶ προκόπτειν ἐν τῷ ἀγαθῷ τῇ θείᾳ συνεργούµενον χάριτι, ὡσαύτως 
καὶ τρέπεσθαι ἐκ τοῦ καλοῦ καὶ ἐν τῷ κακῷ γίνεσθαι τοῦ Θεοῦ παραχωροῦντος διὰ τὸ 
αὐτεξούσιον· οὐκ ἀρετὴ γὰρ τὸ βίᾳ γινόµενον. Ψυχὴ τοίνυν ἐστὶν οὐσία ζῶσα ἁπλῆ, 
ἀσώµατος, σωµατικοῖς ὀφθαλµοῖς κατ྿ οἰκείαν φύσιν ἀόρατος, λογική τε καὶ νοερά, 
ἀσχηµάτιστος, ὀργανικῷ κεχρηµένη σώµατι καὶ τούτῳ ζωῆς αὐξήσεώς τε καὶ 
αἰσθήσεως καὶ γεννήσεως παρεκτική, οὐχ ἕτερον ἔχουσα παρ྿ ἑαυτὴν τὸν νοῦν, ἀλλὰ 
µέρος αὐτῆς τὸ καθαρώτατον ὥσπερ γὰρ ὀφθαλµὸς ἐν σώµατι, οὕτως ἐν ψυχῇ νοῦς, 
αὐτεξούσιος, θελητική τε καὶ ἐνεργητική, τρεπτὴ ἤτοι ἐθελότρεπτος, ὅτι καὶ κτιστή, 
πάντα ταῦτα κατὰ φύσιν ἐκ τῆς τοῦ δηµιουργήσαντος αὐτὴν χάριτος εἰληφυῖα, ἐξ ἧς 
καὶ τὸ εἶναι καὶ τὸ φύσει οὕτως εἶναι εἴληφεν. Ἀσώµατα δὲ καὶ ἀόρατα καὶ 
ἀσχηµάτιστα κατὰ δύο τρόπους νοοῦµεν· τὰ µὲν κατ྿ οὐσίαν, τὰ δὲ κατὰ χάριν, καὶ τὰ 
µὲν φύσει ὄντα, τὰ δὲ πρὸς τὴν τῆς ὕλης παχύτητα. Ἐπὶ Θεοῦ µὲν οὖν φύσει, ἐπὶ δὲ 
ἀγγέλων καὶ δαιµόνων καὶ ψυχῶν χάριτι, καὶ ὡς πρὸς τὴν τῆς ὕλης παχύτητα λέγεται. 
Σῶµά ἐστι τὸ τριχῇ διαστατὸν ἤγουν τὸ ἔχον µῆκος καὶ πλάτος καὶ βάθος ἤτοι πάχος. 
Πᾶν δὲ σῶµα ἐκ τῶν τεσσάρων στοιχείων συνίσταται, τὰ δὲ τῶν ζῴων σώµατα ἐκ τῶν 
τεσσάρων χυµῶν. Χρὴ εἰδέναι, ὅτι τέσσαρα στοιχεῖά ἐστι· γῆ, ξηρὰ καὶ ψυχρά· ὕδωρ, 
ψυχρὸν καὶ ὑγρόν· ἀήρ, ὑγρὸς καὶ θερµός· πῦρ, θερµὸν καὶ ξηρόν. Ὁµοίως καὶ χυµοὶ 
τέσσαρες ἀναλογοῦντες τοῖς τέσσαρσι στοιχείοις· µέλαινα χολὴ ἀναλογοῦσα τῇ γῇ 
ξηρὰ γάρ ἐστι καὶ ψυχρά, φλέγµα ἀναλογοῦν τῷ ὕδατι ψυχρὸν γάρ ἐστι καὶ ὑγρόν, 
αἷµα ἀναλογοῦν τῷ ἀέρι ὑγρὸν γάρ ἐστι καὶ θερµόν, ξανθὴ χολὴ ἀναλογοῦσα τῷ πυρί 
θερµὴ γάρ ἐστι καὶ ξηρά. Οἱ µὲν οὖν καρποὶ ἐκ τῶν στοιχείων συνίστανται, οἱ δὲ χυµοὶ 
ἐκ τῶν καρπῶν, τὰ δὲ τῶν ζῴων σώµατα ἐκ τῶν χυµῶν καὶ εἰς τὰ αὐτὰ ἀναλύεται· 
πᾶν γὰρ συντιθέµενον εἰς τὰ αὐτὰ ἀναλύεται, ἐξ ὧν συνετέθη. Χρὴ γινώσκειν, ὅτι ὁ 
ἄνθρωπος καὶ τοῖς ἀψύχοις κοινωνεῖ καὶ τῆς τῶν ἀλόγων µετέχει ζωῆς καὶ τῆς τῶν 
λογικῶν µετείληφε νοήσεως. Κοινωνεῖ γὰρ τοῖς µὲν ἀψύχοις κατὰ τὸ σῶµα καὶ τὴν ἀπὸ 
τῶν τεσσάρων στοιχείων κρᾶσιν, τοῖς δὲ φυτοῖς κατά τε ταῦτα καὶ τὴν θρεπτικὴν καὶ 
αὐξητικὴν καὶ σπερµατικὴν ἤγουν γεννητικὴν δύναµιν, τοῖς δὲ ἀλόγοις καὶ ἐν τούτοις 
µέν, ἐξ ἐπιµέτρου δὲ κατὰ τὴν ὄρεξιν ἤγουν θυµὸν καὶ ἐπιθυµίαν καὶ κατὰ τὴν αἴσθησιν 
καὶ κατὰ τὴν καθ྿ ὁρµὴν κίνησιν. Αἰσθήσεις µὲν οὖν εἰσι πέντε· ὅρασις, ἀκοή, ὄσφρησις, 

γεῦσις, ἁφή. Τῆς δὲ καθ྿ ὁρµὴν κινήσεώς ἐστι τὸ ἀπὸ τόπου εἰς τόπον µεταβατικὸν καὶ 
τὸ κινητικὸν ὅλου τοῦ σώµατος καὶ τὸ φωνητικὸν καὶ ἀναπνευστικόν· ταῦτα γὰρ ἐν 
ἡµῖν ἐστι ποιεῖν καὶ µὴ ποιεῖν. Συνάπτεται δὲ διὰ τοῦ λογικοῦ ταῖς ἀσωµάτοις καὶ 
νοεραῖς φύσεσι λογιζόµενος καὶ νοῶν καὶ κρίνων ἕκαστα καὶ τὰς ἀρετὰς µεταδιώκων 
καὶ τῶν ἀρετῶν τὸν κολοφῶνα, τὴν εὐσέβειαν, ἀσπαζόµενος· διὸ καὶ µικρὸς κόςµος ὁ 
ἄνθρωπός ἐστιν. Χρὴ δὲ εἰδέναι, ὡς ἴδια µὲν τοῦ σώµατος µόνου τοµὴ καὶ ῥεῦσις καὶ 
µεταβολή. Μεταβολὴ µὲν ἡ κατὰ ποιότητα ἤγουν θερµασίαν καὶ ψύξιν καὶ τὰ τοιαῦτα. 
Ῥεῦσις δὲ ἡ κατὰ κένωσιν· κενοῦται γὰρ ξηρὰ καὶ ὑγρὰ καὶ πνεύµατα, ὧν χρῄζει τῆς 
ἀναπληρώσεως· ὥστε φυσικά εἰσι πάθη ἥ τε πεῖνα καὶ ἡ δίψα. Ἴδια δὲ τῆς ψυχῆς ἡ 
εὐσέβεια καὶ ἡ νόησις. Κοινὰ δὲ ψυχῆς καὶ σώµατος αἱ ἀρεταί, ἐχουσῶν καὶ τούτων ἐπὶ 
τὴν ψυχὴν τὴν ἀναφοράν, οἷον ψυχῆς προσχρωµένης σώµατι. Χρὴ γινώσκειν, ὅτι τὸ 
λογικὸν φύσει κατάρχει τοῦ ἀλόγου· διαιροῦνται γὰρ αἱ δυνάµεις τῆς ψυχῆς εἰς λογικὸν 
καὶ ἄλογον. Τοῦ δὲ ἀλόγου µέρη εἰσὶ δύο· τὸ µὲν ἀνήκοόν ἐστι λόγου ἤγουν οὐ πείθεται 
λόγῳ, τὸ δὲ κατήκοόν ἐστι καὶ ἐπιπειθὲς λόγῳ. Ἀνήκοον µὲν οὖν καὶ µὴ πειθόµενον λόγῳ 
ἐστὶ τὸ ζωτικόν, ὃ καὶ σφυγµικὸν καλεῖται, καὶ τὸ σπερµατικὸν ἤγουν γεννητικὸν καὶ τὸ 
φυτικόν, ὃ καὶ θρεπτικὸν καλεῖται· τούτου δέ ἐστι καὶ τὸ αὐξητικόν, τὸ καὶ διαπλάσσον 
τὰ σώµατα. Ταῦτα γὰρ οὐ λόγῳ κυβερνῶνται, ἀλλὰ τῇ φύσει. Τὸ δὲ κατήκοον καὶ 
ἐπιπειθὲς λόγῳ διαιρεῖται εἰς ἐπιθυµίαν καὶ θυµόν. Καλεῖται δὲ κοινῶς τὸ ἄλογον µέρος 
τῆς ψυχῆς παθητικὸν καὶ ὀρεκτικόν. Χρὴ δὲ γινώσκειν, ὅτι τοῦ ἐπιπειθοῦς λόγῳ ἐστὶ καὶ 
ἡ καθ྿ ὁρµὴν κίνησις. ∆εῖ γινώσκειν, ὅτι τῶν πραγµάτων τὰ µέν ἐστιν ἀγαθά, τὰ δὲ 
φαῦλα. Προσδοκώµενον µὲν οὖν ἀγαθὸν ἐπιθυµίαν συνιστᾷ, παρὸν δὲ ἡδονήν· ὁµοίως δὲ 
προσδοκώµενον κακὸν φόβον, παρὸν δὲ λύπην. ∆εῖ δὲ εἰδέναι, ὅτι ἀγαθὸν ἐνταῦθα 
εἰπόντες ἢ τὸ ὄντως ἀγαθὸν ἢ τὸ δοκοῦν ἀγαθὸν εἴποµεν, ὁµοίως καὶ κακόν. 
 

27. Περὶ ἡδονῶν 
 
Τῶν ἡδονῶν αἱ µέν εἰσι ψυχικαί, αἱ δὲ σωµατικαί. Καὶ ψυχικαὶ µέν, ὅσαι µόνης εἰσὶ τῆς 
ψυχῆς αὐτῆς καθ྿ αὑτὴν ὡς αἱ περὶ τὰ µαθήµατα καὶ τὴν θεωρίαν. Σωµατικαὶ δὲ αἱ 
µετὰ κοινωνίας τῆς ψυχῆς καὶ τοῦ σώµατος γινόµεναι καὶ διὰ τοῦτο σωµατικαὶ 
καλούµεναι ὡς αἱ περὶ τροφὰς καὶ συνουσίας καὶ τὰ τοιαῦτα. Μόνου δὲ τοῦ σώµατος 
οὐκ ἂν εὕροι τις ἡδονάς. Πάλιν τῶν ἡδονῶν αἱ µέν εἰσιν ἀληθεῖς, αἱ δὲ ψευδεῖς, καὶ αἱ µὲν 
τῆς διανοίας µόνης κατ྿ ἐπιστήµην καὶ θεωρίαν, αἱ δὲ µετὰ σώµατος κατ྿ αἴσθησιν. Καὶ 
τῶν µετὰ σώµατος ἡδονῶν αἱ µέν εἰσι φυσικαὶ ἅµα καὶ ἀναγκαῖαι, ὧν χωρὶς ζῆν 
ἀδύνατον, ὡς αἱ τροφαὶ τῆς ἐνδείας ἀναπληρωτικαὶ καὶ τὰ ἐνδύµατα ἀναγκαῖα, αἱ δὲ 
φυσικαὶ µέν, οὐκ ἀναγκαῖαι δέ, ὡς αἱ κατὰ φύσιν καὶ κατὰ νόµον µίξεις αὗται γὰρ εἰς µὲν 
τὴν διαµονὴν τοῦ παντὸς γένους συντελοῦσι, δυνατὸν δὲ καὶ χωρὶς αὐτῶν ἐν παρθενίᾳ 
ζῆν, αἱ δὲ οὔτε ἀναγκαῖαι οὔτε φυσικαὶ ὡς µέθη καὶ λαγνεία καὶ πλησµοναὶ τὴν χρείαν 
ὑπερβαίνουσαι· οὔτε γὰρ εἰς σύστασιν τῆς ζωῆς ἡµῶν συντελοῦσιν οὔτε εἰς διαδοχὴν 
τοῦ γένους, ἀλλὰ καὶ προσβλάπτουσιν. Τὸν τοίνυν κατὰ θεὸν ζῶντα δεῖ µετέρχεσθαι 
τὰς ἀναγκαίας ἅµα καὶ φυσικάς, ἐν δευτέρᾳ δὲ τάξει τὰς φυσικὰς καὶ οὐκ ἀναγκαίας 
τίθεσθαι µετὰ τοῦ προσήκοντος καιροῦ καὶ τρόπου καὶ µέτρου γινοµένας, τὰς δὲ ἄλλας 
χρὴ πάντως παραιτεῖσθαι. Καλὰς δὲ ἡδονὰς χρὴ ἡγεῖσθαι τὰς µὴ συµπεπλεγµένας λύπῃ 

µήτε µεταµέλειαν ἐµποιούσας µηδὲ ἑτέρας βλάβης γεννητικάς, µήτε τοῦ µέτρου πέρα 
χωρούσας µήτε τῶν σπουδαίων ἔργων ἡµᾶς ἀφελκούσας ἐπὶ πολὺ ἢ καταδουλούσας. 
 

28. Περὶ λύπης 
 
Τῆς δὲ λύπης εἴδη τέσσαρα· ἄχος, ἄχθος, φθόνος, ἔλεος. Ἄχος µὲν οὖν ἐστι λύπη 
ἀφωνίαν ἐµποιοῦσα, ἄχθος δὲ λύπη βαρύνουσα, φθόνος δὲ λύπη ἐπὶ ἀλλοτρίοις 
ἀγαθοῖς, ἔλεος δὲ λύπη ἐπὶ ἀλλοτρίοις κακοῖς. 
 

29. Περὶ φόβου 
 
∆ιαιρεῖται δὲ καὶ ὁ φόβος εἰς ἕξ· εἰς ὄκνον, εἰς αἰδῶ, εἰς αἰσχύνην, εἰς κατάπληξιν, εἰς 
ἔκπληξιν, εἰς ἀγωνίαν. Ὄκνος µὲν οὖν ἐστι φόβος µελλούσης ἐνεργείας. Αἰδὼς δὲ φόβος 
ἐπὶ προσδοκίᾳ ψόγου· κάλλιστον δὲ τοῦτο τὸ πάθος. Αἰσχύνη δὲ φόβος ἐπὶ αἰσχρῷ 
πεπραγµένῳ· οὐδὲ τοῦτο δὲ ἀνέλπιστον εἰς σωτηρίαν. Κατάπληξις δὲ φόβος ἐκ µεγάλης 
φαντασίας. Ἔκπληξις δὲ φόβος ἐξ ἀσυνήθους φαντασίας. Ἀγωνία δὲ φόβος διαπτώσεως 
ἤγουν ἀποτυχίας· φοβούµενοι γὰρ ἀποτυχεῖν τῆς πράξεως ἀγωνιῶµεν. 
 

30. Περὶ θυµοῦ 
 
Θυµὸς δέ ἐστι ζέσις τοῦ περὶ καρδίαν αἵµατος ἐξ ἀναθυµιάσεως τῆς χολῆς ἢ 
ἀναθολώσεως γινοµένη. ∆ιὸ καὶ χολὴ λέγεται καὶ χόλος. Ἔστι δέ, ὅτε ὁ θυµὸς καὶ ὄρεξίς 
ἐστιν ἀντιτιµωρήσεως· ἀδικούµενοι γὰρ ἢ νοµίζοντες ἀδικεῖσθαι θυµούµεθα, καὶ γίνεται 
τότε µικτὸν τὸ πάθος ἐξ ἐπιθυµίας καὶ θυµοῦ. Εἴδη δὲ τοῦ θυµοῦ τρία· ὀργή, ἥτις 
καλεῖται χολὴ καὶ χόλος, καὶ µῆνις καὶ κότος. Θυµὸς µὲν γὰρ ἀρχὴν καὶ κίνησιν ἔχων 
ὀργὴ καὶ χολὴ καὶ χόλος λέγεται. Μῆνις δὲ χολὴ ἐπιµένουσα ἤγουν µνησικακία· εἴρηται 
δὲ παρὰ τὸ µένειν καὶ τῇ µνήµῃ παραδίδοσθαι. Κότος δὲ ὀργὴ ἐπιτηροῦσα καιρὸν εἰς 
τιµωρίαν· εἴρηται δὲ καὶ οὗτος παρὰ τὸ κεῖσθαι. Ἔστι δὲ ὁ θυµὸς τὸ δορυφορικὸν τοῦ 
λογισµοῦ, ἔκδικος τῆς ἐπιθυµίας· ὅταν γὰρ ἐπιθυµήσωµεν πράγµατος καὶ κωλυθῶµεν 
ὑπό τινος, θυµούµεθα κατ྿ αὐτοῦ ὡς ἀδικηθέντες, τοῦ λογισµοῦ δηλονότι κρίναντος 
ἄξιον ἀγανακτήσεως τὸ γινόµενον ἐπὶ τῶν φυλαττόντων κατὰ φύσιν τὴν οἰκείαν τάξιν. 
Τοῦ δὲ µὴ πειθοµένου λόγῳ ἐστὶ τὸ θρεπτικὸν καὶ γεννητικὸν καὶ σφυγµικόν· καλεῖται δὲ 
αὐξητικὸν µὲν τὸ θρεπτικὸν καὶ γεννητικόν, ζωτικὸν δὲ τὸ σφυγµικόν. Τοῦ µὲν οὖν 
θρεπτικοῦ δυνάµεις εἰσὶ τέσσαρες· ἑλκτικὴ ἡ ἕλκουσα τὴν τροφήν, καθεκτικὴ ἡ κατέχουσα 
τὴν τροφὴν καὶ µὴ ἐῶσα αὐτὴν εὐθέως ἐκκριθῆναι, ἀλλοιωτικὴ ἡ ἀλλοιοῦσα τὴν τροφὴν 
εἰς τοὺς χυµούς, ἀποκριτικὴ ἡ τὸ περίττωµα διὰ τοῦ ἀφεδρῶνος ἐκκρίνουσα καὶ 
ἐκβάλλουσα. Χρὴ δὲ εἰδέναι, ὅτι τῶν κατὰ τὸ ζῷον δυνάµεων αἱ µέν εἰσιν ψυχικαί, αἱ δὲ 
φυσικαί, αἱ δὲ ζωτικαί. Καὶ ψυχικαὶ µὲν αἱ κατὰ προαίρεσιν ἤγουν ἡ καθ྿ ὁρµὴν κίνησις 
καὶ ἡ αἴσθησις. Τῆς δὲ καθ྿ ὁρµὴν κινήσεώς ἐστι τό τε κατὰ τόπον µεταβατικὸν καὶ 
κινητικὸν ὅλου τοῦ σώµατος καὶ φωνητικὸν καὶ ἀναπνευστικόν· ἐν ἡµῖν γάρ ἐστι 
ποιῆσαι ταῦτα καὶ µὴ ποιῆσαι. Φυσικαὶ δὲ καὶ ζωτικαὶ αἱ ἀπροαίρετοι. Καὶ φυσικαὶ µὲν 

ἡ θρεπτικὴ καὶ αὐξητικὴ καὶ σπερµατική, ζωτικὴ δὲ ἡ σφυγµική· αὗται γὰρ καὶ 
θελόντων καὶ µὴ θελόντων ἐνεργοῦσι. 
 

31. Περὶ τοῦ φανταστικοῦ 
 
Φανταστικόν ἐστι δύναµις τῆς ἀλόγου ψυχῆς διὰ τῶν αἰσθητηρίων ἐνεργοῦσα, ἥτις 
λέγεται αἴσθησις. Φανταστὸν δὲ καὶ αἰσθητὸν τὸ τῇ φαντασίᾳ καὶ τῇ αἰσθήσει 
ὑποπῖπτον· ὡς ὅρασις µὲν αὐτὴ ἡ ὀπτικὴ δύναµις, ὁρατὸν δὲ τὸ ὑποπῖπτον τῇ ὁράσει, 
λίθος τυχὸν ἤ τι τῶν τοιούτων. Φαντασία δέ ἐστι πάθος τῆς ἀλόγου ψυχῆς ὑπὸ 
φανταστοῦ τινος γινόµενον, φάντασµα δὲ πάθος διάκενον ἐν τοῖς ἀλόγοις τῆς ψυχῆς 
ἀπ྿ οὐδενὸς φανταστοῦ γινόµενον. Ὄργανον δὲ τοῦ φανταστικοῦ ἡ ἐµπρόσθιος κοιλία 
τοῦ ἐγκεφάλου. 
 

32. Περὶ αἰσθήσεως 
 
Αἴσθησίς ἐστι δύναµις τῆς ψυχῆς ἀντιληπτικὴ τῶν ὑλῶν ἤγουν διαγνωστική· 
αἰσθητήρια δὲ τὰ ὄργανα ἤγουν τὰ µέλη, δι྿ ὧν αἰσθανόµεθα· αἰσθητὰ δὲ τὰ τῇ 
αἰσθήσει ὑποπίπτοντα· αἰσθητικὸν δὲ τὸ ζῷον τὸ ἔχον τὴν αἴσθησιν. Εἰσὶ δὲ αἰσθήσεις 
πέντε, ὁµοίως καὶ αἰσθητήρια πέντε. Πρώτη αἴσθησις ὅρασις. Αἰσθητήρια δὲ καὶ ὄργανα 
τῆς ὁράσεως τὰ ἐξ ἐγκεφάλου νεῦρα καὶ οἱ ὀφθαλµοί. Αἰσθάνεται δὲ ἡ ὄψις κατὰ 
πρῶτον µὲν λόγον τοῦ χρώµατος, συνδιαγινώσκει δὲ τῷ χρώµατι καὶ τὸ κεχρωςµένον 
σῶµα καὶ τὸ µέγεθος αὐτοῦ καὶ τὸ σχῆµα καὶ τὸν τόπον, ἔνθα ἐστί, καὶ τὸ διάστηµα τὸ 
µεταξὺ καὶ τὸν ἀριθµὸν κίνησίν τε καὶ στάσιν καὶ τὸ τραχὺ καὶ λεῖον καὶ ὁµαλὸν καὶ 
ἀνώµαλον καὶ τὸ ὀξὺ καὶ τὸ ἀµβλὺ καὶ τὴν σύστασιν, εἴτε ὑδατώδης, εἴτε γεώδης 
ἤγουν ὑγρὰ ἢ ξηρά. ∆ευτέρα αἴσθησίς ἐστιν ἀκοὴ τῶν φωνῶν καὶ τῶν ψόφων οὖσα 
αἰσθητική. ∆ιαγινώσκει δὲ αὐτῶν τὴν ὀξύτητα καὶ τὴν βαρύτητα λειότητά τε καὶ 
τραχύτητα καὶ µέγεθος. Ὄργανα δὲ αὐτῆς τὰ νεῦρα τὰ ἐξ ἐγκεφάλου τὰ µαλακὰ καὶ 
τῶν ὤτων ἡ κατασκευή. Μόνος δὲ ἄνθρωπος καὶ πίθηκος οὐ κινοῦσι τὰ ὦτα. Τρίτη 
αἴσθησις ὄσφρησις, ἥτις γίνεται µὲν διὰ τῶν ῥινῶν ἀναπεµπουσῶν τοὺς ἀτµοὺς ἐπὶ τὸν 
ἐγκέφαλον, περαίνεται δὲ εἰς τὰ πέρατα τῶν προςθίων κοιλιῶν τοῦ ἐγκεφάλου. Ἔστι δὲ 
αἰσθητικὴ καὶ ἀντιληπτικὴ τῶν ἀτµῶν. Τῶν δὲ ἀτµῶν ἡ γενικωτάτη διαφορά ἐστιν 
εὐωδία καὶ δυσωδία καὶ τὸ µέσον τούτων, ὃ µήτε εὐῶδές ἐστι µήτε δυσῶδες. Γίνεται δὲ 
εὐωδία τῶν ὑγρῶν τῶν ἐν τοῖς σώµασιν ἀκριβῶς πεφθέντων, µέσως δὲ µέση διάθεσις· 
καταδεέστερον δὲ ἢ µηδὲ ὅλως πεφθέντων ἡ δυσωδία γίνεται. Τετάρτη αἴσθησις ἡ 
γεῦσις. Ἔστι δὲ τῶν χυµῶν ἀντιληπτικὴ ἤγουν αἰσθητική. Ὄργανα δὲ αὐτῆς ἡ γλῶσσα 
καὶ ταύτης πλέον τὸ ἄκρον καὶ ἡ ὑπερῴα, ἣν καλοῦσί τινες οὐρανίσκον· ἐν οἷς ἐστι τὰ ἐξ 
ἐγκεφάλου φερόµενα νεῦρα πεπλατυσµένα καὶ ἀπαγγέλλοντα τῷ ἡγεµονικῷ τὴν 
γενοµένην ἀντίληψιν ἤγουν αἴσθησιν. Αἱ δὲ καλούµεναι γευστικαὶ ποιότητες τῶν χυµῶν 
εἰσιν αὗται· γλυκύτης, δριµύτης, ὀξύτης, στρυφνότης, αὐστηρότης, πικρότης, 
ἁλµυρότης, λιπαρότης, γλισχρότης· τούτων γάρ ἐστιν ἡ γεῦσις διαγνωστική. Τὸ δὲ 
ὕδωρ ἄποιόν ἐστι κατὰ ταύτας τὰς ποιότητας· οὐδεµίαν γὰρ αὐτῶν ἔχει. Ἡ δὲ 
στρυφνότης ἐπίτασις καὶ πλεονασµός ἐστι τῆς αὐστηρότητος. Πέµπτη αἴσθησίς ἐστιν ἡ 

ἁφή, ἥτις κοινή ἐστι πάντων τῶν ζῴων· ἥτις γίνεται ἐκ τοῦ ἐγκεφάλου πεµποµένων 
νεύρων εἰς ὅλον τὸ σῶµα. ∆ιὸ καὶ ὅλον τὸ σῶµα, ἀλλὰ καὶ τὰ ἄλλα αἰσθητήρια τὴν τῆς 
ἁφῆς ἔχουσιν αἴσθησιν. Ὑπόκειται δὲ τῇ ἁφῇ τὸ ψυχρὸν καὶ θερµόν, τό τε µαλακὸν καὶ 
σκληρὸν καὶ γλίσχρον καὶ κραῦρον, βαρύ τε καὶ κοῦφον· διὰ µόνης γὰρ ἁφῆς ταῦτα 
γνωρίζεται. Κοινὰ δὲ ἁφῆς καὶ ὄψεως τό τε τραχὺ καὶ λεῖον, τό τε ξηρὸν καὶ ὑγρόν, 
παχύ τε καὶ λεπτόν, ἄνω τε καὶ κάτω καὶ ὁ τόπος καὶ τὸ µέγεθος, ὅταν εἴη τοιοῦτο ὡς 
κατὰ µίαν προσβολὴν τῆς ἁφῆς περιλαµβάνεσθαι, καὶ τὸ πυκνόν τε καὶ µανὸν ἤγουν 
ἀραιὸν καὶ τὸ στρογγύλον, ὅταν εἴη µικρόν, καὶ ἄλλα τινὰ σχήµατα. Ὁµοίως δὲ καὶ τοῦ 
πλησιάζοντος σώµατος αἰσθάνεται, σὺν τῇ µνήµῃ δὲ καὶ τῇ διανοίᾳ, ὡσαύτως δὲ καὶ 
ἀριθµοῦ µέχρι δύο ἢ τριῶν καὶ τούτων µικρῶν καὶ ῥᾳδίως περιλαµβανοµένων. Τούτων 
δὲ µᾶλλον τῆς ἁφῆς ἡ ὅρασις ἀντιλαµβάνεται. Χρὴ γινώσκειν, ὡς ἕκαστον τῶν ἄλλων 
αἰσθητηρίων διπλοῦν ὁ δηµιουργὸς κατεσκεύασεν, ἵνα τοῦ ἑνὸς βλαπτοµένου τὸ ἕτερον 
ἀναπληροῖ τὴν χρείαν· δύο γὰρ ὀφθαλµοὺς καὶ δύο ὦτα καὶ δύο πόρους τῆς ῥινὸς καὶ 
δύο γλώσσας, ἀλλ྿ ἐν τοῖς µὲν τῶν ζῴων διῃρηµένας ὡς ἐν τοῖς ὄφεσιν, ἐν τοῖς δὲ 
ἡνωµένας ὡς ἐν τῷ ἀνθρώπῳ· τὴν δὲ ἁφὴν ἐν ὅλῳ τῷ σώµατι πλὴν ὀστέων καὶ νεύρων 
ὀνύχων τε καὶ κεράτων καὶ τριχῶν καὶ συνδέςµων καὶ ἄλλων τινῶν τοιούτων. Χρὴ 
γινώσκειν, ὅτι ἡ µὲν ὄψις κατ྿ εὐθείας γραµµὰς ὁρᾷ, ἡ δὲ ὄσφρησις καὶ ἡ ἀκοὴ οὐ κατ྿ 
εὐθεῖαν µόνον, ἀλλὰ πανταχόθεν. Ἡ δὲ ἁφὴ καὶ ἡ γεῦσις οὐδὲ κατ྿ εὐθεῖαν οὐδὲ 
πανταχόθεν γνωρίζουσιν, ἀλλὰ τότε µόνον, ὅταν αὐτοῖς πλησιάσωσι τοῖς ἰδίοις 
αἰσθητοῖς. 
 

33. Περὶ τοῦ διανοητικοῦ 
 
Τοῦ δὲ διανοητικοῦ εἰσιν αἵ τε κρίσεις καὶ αἱ συγκαταθέσεις καὶ αἱ ὁρµαὶ πρὸς τὴν πρᾶξιν 
καὶ αἱ ἀφορµαὶ καὶ αἱ ἀποφυγαὶ τῆς πράξεως, ἰδικῶς δὲ αἵ τε νοήσεις τῶν νοητῶν καὶ 
αἱ ἀρεταὶ καὶ αἱ ἐπιστῆµαι καὶ τῶν τεχνῶν οἱ λόγοι καὶ τὸ βουλευτικὸν καὶ τὸ 
προαιρετικόν. Τούτου δέ ἐστι τὸ καὶ διὰ τῶν ὀνείρων θεσπίζον ἡµῖν τὸ µέλλον, ἥνπερ 
µόνην ἀληθῆ µαντείαν οἱ Πυθαγορικοὶ λέγουσιν εἶναι τοῖς Ἑβραίοις ἀκολουθήσαντες. 
Ὄργανον δὲ καὶ τούτου ἡ µέση κοιλία τοῦ ἐγκεφάλου καὶ τὸ ψυχικὸν πνεῦµα τὸ ἐν 
αὐτῇ. 
 

34. Περὶ τοῦ µνηµονευτικοῦ 
 
Τὸ δὲ µνηµονευτικόν ἐστι µνήµης καὶ ἀναµνήσεως αἴτιόν τε καὶ ταµιεῖον· µνήµη γάρ ἐστι 
φαντασία ἐγκαταλελειµµένη ἀπό τινος αἰσθήσεως τῆς κατ྿ ἐνέργειαν φαινοµένης ἢ 
σωτηρία αἰσθήσεώς τε καὶ νοήσεως. Ἡ γὰρ ψυχὴ τῶν µὲν αἰσθητῶν διὰ τῶν 
αἰσθητηρίων ἀντιλαµβάνεται ἤγουν αἰσθάνεται, καὶ γίνεται δόξα, τῶν δὲ νοητῶν διὰ 
τοῦ νοῦ, καὶ γίνεται νόησις· ὅταν οὖν τοὺς τύπους, ὧν τε ἐδόξασεν, ὧν τε ἐνόησεν, 
διασῴζῃ, µνηµονεύειν λέγεται. ∆εῖ δὲ γινώσκειν, ὅτι ἡ τῶν νοητῶν ἀντίληψις οὐ γίνεται, 
εἰ µὴ ἐκ µαθήσεως ἢ φυσικῆς ἐννοίας, οὐ γὰρ ἐξ αἰσθήσεως· τὰ µὲν γὰρ αἰσθητὰ καθ྿ 
ἑαυτὰ µνηµονεύεται· τὰ δὲ νοητά, εἴ τι µὲν ἐµάθοµεν, µνηµονεύοµεν, τῆς δὲ οὐσίας 
αὐτῶν µνήµην οὐκ ἔχοµεν. Ἀνάµνησις δὲ λέγεται µνήµης ἀπολλυµένης ὑπὸ λήθης 

ἀνάκτησις. Λήθη δέ ἐστι µνήµης ἀποβολή. Τὸ µὲν οὖν φανταστικὸν διὰ τῶν αἰσθήσεων 
ἀντιλαµβανόµενον τῶν ὑλῶν παραδίδωσι τῷ διανοητικῷ ἢ διαλογιστικῷ ταὐτὸν γὰρ 
ἀµφότερα· ὃ παραλαβὸν καὶ κρῖναν παραπέµπει τῷ µνηµονευτικῷ. Ὄργανον δὲ τοῦ 
µνηµονευτικοῦ ἡ ὄπισθεν κοιλία τοῦ ἐγκεφάλου, ἣν καὶ παρεγκεφαλίδα καλοῦσι, καὶ τὸ 
ἐν αὐτῇ ψυχικὸν πνεῦµα. 
 

35. Περὶ ἐνδιαθέτου λόγου καὶ προφορικοῦ 
 
Πάλιν δὲ διαιρεῖται τὸ λογικὸν τῆς ψυχῆς εἴς τε τὸν ἐνδιάθετον λόγον καὶ εἰς τὸν 
προφορικόν. Ἔστι δὲ ἐνδιάθετος µὲν λόγος κίνηµα ψυχῆς ἐν τῷ διαλογιστικῷ γινόµενον 
ἄνευ τινὸς ἐκφωνήσεως· ὅθεν πολλάκις σιωπῶντες λόγον ὅλον παρ྿ ἑαυτοῖς 
διεξερχόµεθα καὶ ἐν τοῖς ὀνείροις διαλεγόµεθα. Κατὰ τοῦτο δὲ µάλιστα λογικοὶ πάντες 
ἐσµέν· καὶ γὰρ οἱ ἐκ γεννετῆς κωφοὶ ἢ καὶ οἱ διά τι νόσηµα ἢ πάθος τὴν φωνὴν 
ἀποβαλόντες οὐδὲν ἧττον λογικοί εἰσιν. Ὁ δὲ προφορικὸς λόγος ἐν τῇ φωνῇ καὶ ταῖς 
διαλέκτοις τὴν ἐνέργειαν ἔχει, ἤγουν ὁ διὰ γλώσσης καὶ στόµατος προφερόµενος λόγος· 
διὸ καὶ προφορικὸς λέγεται. Ἔστι δὲ ἄγγελος νοήµατος. Κατὰ τοῦτο καὶ λαλητικοὶ 
λεγόµεθα. 
 

36. Περὶ πάθους καὶ ἐνεργείας 
 
Τὸ πάθος ὁµωνύµως λέγεται· λέγεται γὰρ πάθος καὶ τὸ σωµατικὸν ὡς τὰ νοσήµατα 
καὶ τὰ ἕλκη, λέγεται πάλιν πάθος καὶ τὸ ψυχικόν, ἥ τε ἐπιθυµία καὶ ὁ θυµός. Ἔστι δὲ 
κοινῶς µὲν καὶ γενικῶς πάθος ζῴου, ᾧ ἕπεται ἡδονὴ καὶ λύπη· ἕπεται γὰρ τῷ πάθει 
λύπη. Καὶ οὐκ αὐτὸ τὸ πάθος ἐστὶ λύπη· τὰ γὰρ ἀναίσθητα πάσχοντα οὐκ ἀλγεῖ. Οὐκ 
ἄρα τὸ πάθος ἐστὶν ἄλγηµα, ἀλλ྿ ἡ τοῦ πάθους αἴσθησις. ∆εῖ δὲ τοῦτο ἀξιόλογον εἶναι 
ἤγουν µέγα, ἵνα τῇ αἰσθήσει ὑποπέσῃ. Τῶν δὲ ψυχικῶν παθῶν ὅρος ἐστὶν οὗτος· Πάθος 
ἐστὶ κίνησις τῆς ὀρεκτικῆς δυνάµεως αἰσθητὴ ἐπὶ φαντασίᾳ ἀγαθοῦ ἢ κακοῦ. Καὶ ἄλλως· 
Πάθος ἐστὶ κίνησις ἄλογος τῆς ψυχῆς δι྿ ὑπόληψιν καλοῦ ἢ κακοῦ. Ἡ µὲν ὑπόληψις τοῦ 
καλοῦ τὴν ἐπιθυµίαν κινεῖ, ἡ δὲ τοῦ κακοῦ ὑπόληψις τὸν θυµόν. Τὸ δὲ γενικὸν ἤγουν 
κοινὸν πάθος οὕτως ὁρίζονται· Πάθος ἐστὶ κίνησις ἐν ἑτέρῳ ἐξ ἑτέρου. Ἐνέργεια δέ ἐστι 
κίνησις δραστική· δραστικὸν δὲ λέγεται τὸ ἐξ αὑτοῦ κινούµενον. Οὕτως καὶ ὁ θυµὸς 
ἐνέργεια µέν ἐστι τοῦ θυµοειδοῦς, πάθος δὲ τῶν δύο µερῶν, τῆς ψυχῆς καὶ προσέτι 
παντὸς τοῦ σώµατος, ὅταν ὑπὸ τοῦ θυµοῦ βιαίως ἄγηται πρὸς τὰς πράξεις· ἐξ ἑτέρου 
γὰρ ἐν ἑτέρῳ γέγονεν ἡ κίνησις, ὅπερ λέγεται πάθος. Καὶ καθ྿ ἕτερον δὲ τρόπον ἡ 
ἐνέργεια πάθος λέγεται· ἐνέργεια µὲν γάρ ἐστι κατὰ φύσιν κίνησις, πάθος δὲ παρὰ φύσιν. 
Κατὰ τοῦτον οὖν τὸν λόγον ἡ ἐνέργεια πάθος λέγεται, ὅταν µὴ κατὰ φύσιν κινῆται, εἴτε 
ἐξ ἑαυτοῦ, εἴτε ἐξ ἑτέρου. Τῆς οὖν καρδίας ἡ µὲν κατὰ τοὺς σφυγµοὺς κίνησις φυσικὴ 
οὖσα ἐνέργειά ἐστιν, ἡ δὲ κατὰ τοὺς παλµοὺς ἄµετρος οὖσα καὶ οὐ κατὰ φύσιν πάθος 
ἐστὶ καὶ οὐκ ἐνέργεια. Οὐ πᾶσα δὲ κίνησις τοῦ παθητικοῦ πάθος καλεῖται, ἀλλ྿ αἱ 
σφοδρότεραι καὶ εἰς αἴσθησιν προβαίνουσαι· αἱ γὰρ µικραὶ καὶ ἀνεπαίσθητοι οὐδέπω 
πάθη εἰσί· δεῖ γὰρ ἔχειν τὸ πάθος καὶ µέγεθος ἀξιόλογον. ∆ιὸ πρόσκειται τῷ ὅρῳ τοῦ 
πάθους κίνησις αἰσθητή· αἱ γὰρ µικραὶ κινήσεις λανθάνουσαι τὴν αἴσθησιν οὐ ποιοῦσι 

πάθος. Χρὴ γινώσκειν, ὅτι ἡ ἡµετέρα ψυχὴ διττὰς ἔχει τὰς δυνάµεις, τὰς µὲν γνωστικάς, 
τὰς δὲ ζωτικάς. Καὶ γνωστικαὶ µέν εἰσι νοῦς, διάνοια, δόξα, φαντασία, αἴσθησις, ζωτικαὶ 
δὲ ἤγουν ὀρεκτικαὶ βούλησις καὶ προαίρεσις. Ἵνα δὲ σαφέστερον γένηται τὸ λεγόµενον, 
λεπτολογήσωµεν τὰ περὶ τούτων. Καὶ πρῶτον περὶ τῶν γνωστικῶν εἴπωµεν. Περὶ µὲν 
οὖν φαντασίας καὶ αἰσθήσεως ἱκανῶς ἤδη ἐν τοῖς προλελεγµένοις εἴρηται. ∆ιὰ τῆς 
αἰσθήσεως τοίνυν ἐν τῇ ψυχῇ συνίσταται πάθος, ὃ καλεῖται φαντασία· ἐκ δὲ τῆς 
φαντασίας γίνεται δόξα. Εἶτα ἡ διάνοια ἀνακρίνασα τὴν δόξαν, εἴτε ἀληθής ἐστιν εἴτε 
ψευδής, κρίνει τὸ ἀληθές· ὅθεν καὶ διάνοια λέγεται ἀπὸ τοῦ διανοεῖν καὶ διακρίνειν. Τὸ 
οὖν κριθὲν καὶ ὁρισθὲν ἀληθὲς νοῦς λέγεται. Ἄλλως δέ· Χρὴ γινώσκειν, ὅτι ἡ µὲν πρώτη 
τοῦ νοῦ κίνησις νόησις λέγεται. Ἡ δὲ περί τι νόησις ἔννοια λέγεται, ἥτις ἐπιµείνασα καὶ 
τυπώσασα τὴν ψυχὴν πρὸς τὸ νοούµενον ἐνθύµησις προσαγορεύεται. Ἡ δὲ ἐνθύµησις ἐν 
ταὐτῷ µείνασα καὶ ἑαυτὴν βασανίσασα καὶ ἀνακρίνασα φρόνησις ὀνοµάζεται. Ἡ δὲ 
φρόνησις πλατυνθεῖσα ποιεῖ τὸν διαλογιςµὸν ἐνδιάθετον λόγον ὀνοµαζόµενον, ὃν 
ὁριζόµενοί φασι· κίνηµα ψυχῆς πληρέστατον, ἐν τῷ διαλογιστικῷ γινόµενον ἄνευ τινὸς 
ἐκφωνήσεως, ἐξ οὗ τὸν προφορικὸν λόγον φασὶ προέρχεσθαι διὰ γλώσσης λαλούµενον. 
Εἰπόντες τοίνυν περὶ τῶν γνωστικῶν δυνάµεων εἴπωµεν καὶ περὶ τῶν ζωτικῶν ἤγουν 
ὀρεκτικῶν. Χρὴ γινώσκειν, ὅτι τῇ ψυχῇ ἐνέσπαρται φυσικῶς δύναµις ὀρεκτικὴ τοῦ κατὰ 
φύσιν ὄντος καὶ πάντων τῶν οὐσιωδῶς τῇ φύσει προσόντων συνεκτική, ἥτις λέγεται 
θέλησις· ἡ µὲν γὰρ οὐσία τοῦ τε εἶναι καὶ ζῆν καὶ κινεῖσθαι κατὰ νοῦν τε καὶ αἴσθησιν 
ὀρέγεται τῆς οἰκείας ἐφιεµένη φυσικῆς καὶ πλήρους ὀντότητος. ∆ιόπερ καὶ οὕτως 
ὁρίζονται τοῦτο τὸ φυσικὸν θέληµα· Θέληµά ἐστιν ὄρεξις λογική τε καὶ ζωτικὴ µόνων 
ἠρτηµένη τῶν φυσικῶν. Ὥστε ἡ µὲν θέλησίς ἐστιν αὐτὴ ἡ φυσικὴ καὶ λογικὴ ὄρεξις, ἡ 
ἁπλῆ δύναµις· ἡ γὰρ τῶν ἀλόγων ὄρεξις µὴ οὖσα λογικὴ οὐ λέγεται θέλησις. Βούλησις 
δέ ἐστι ποιὰ φυσικὴ θέλησις ἤγουν φυσικὴ καὶ λογικὴ ὄρεξίς τινος πράγµατος. Ἔγκειται 
µὲν γὰρ τῇ τοῦ ἀνθρώπου ψυχῇ δύναµις τοῦ λογικῶς ὀρέγεσθαι. Ὅτε οὖν φυσικῶς 
κινηθῇ αὕτη ἡ λογικὴ ὄρεξις πρός τι πρᾶγµα, λέγεται βούλησις· βούλησις γάρ ἐστιν 
ὄρεξις καὶ ἔφεσίς τινος πράγµατος λογική. Λέγεται δὲ βούλησις καὶ ἐπὶ τῶν ἐφ྿ ἡµῖν καὶ 
ἐπὶ τῶν οὐκ ἐφ྿ ἡµῖν, τουτέστι καὶ ἐπὶ τῶν δυνατῶν καὶ ἐπὶ τῶν ἀδυνάτων. Βουλόµεθα 
γὰρ πολλάκις πορνεῦσαι ἢ σωφρονῆσαι ἢ ὑπνῶσαι ἤ τι τῶν τοιούτων· καὶ ταῦτα τῶν 
ἐφ྿ ἡµῖν εἰσι καὶ δυνατά. Βουλόµεθα δὲ καὶ βασιλεῦσαι· τοῦτο οὐκ ἔστι τῶν ἐφ྿ ἡµῖν. 
Βουλόµεθα δὲ τυχὸν καὶ µηδέποτε ἀποθανεῖν· τοῦτο τῶν ἀδυνάτων ἐστίν. Ἔστι δὲ ἡ 
βούλησις τοῦ τέλους, οὐ τῶν πρὸς τὸ τέλος. Τέλος µὲν οὖν ἐστι τὸ βουλητὸν ὡς τὸ 
βασιλεῦσαι, ὡς τὸ ὑγιᾶναι· πρὸς τὸ τέλος δὲ τὸ βουλευτὸν ἤγουν ὁ τρόπος, δι྿ οὗ 
ὀφείλοµεν ὑγιᾶναι ἢ βασιλεῦσαι· εἶτα µετὰ τὴν βούλησιν ζήτησις καὶ σκέψις. Καὶ µετὰ 
ταῦτα, εἰ τῶν ἐφ྿ ἡµῖν ἐστι, γίνεται βουλὴ ἤγουν βούλευσις. Βουλὴ δέ ἐστιν ὄρεξις 
ζητητικὴ περὶ τῶν ἐφ྿ ἡµῖν πρακτῶν γινοµένη· βουλεύεται γάρ, εἰ ὤφειλε µετελθεῖν τὸ 
πρᾶγµα ἢ οὔ. Εἶτα κρίνει τὸ κρεῖττον, καὶ λέγεται κρίσις. Εἶτα διατίθεται καὶ ἀγαπᾷ τὸ 
ἐκ τῆς βουλῆς κριθέν, καὶ λέγεται γνώµη· ἐὰν γὰρ κρίνῃ καὶ µὴ διατεθῇ πρὸς τὸ κριθὲν 
ἤγουν ἀγαπήσῃ αὐτό, οὐ λέγεται γνώµη. Εἶτα µετὰ τὴν διάθεσιν γίνεται προαίρεσις 
ἤγουν ἐπιλογή· προαίρεσις γάρ ἐστι δύο προκειµένων τὸ αἱρεῖσθαι καὶ ἐκλέγεσθαι τοῦτο 
πρὸ τοῦ ἑτέρου. Εἶτα ὁρµᾷ πρὸς τὴν πρᾶξιν, καὶ λέγεται ὁρµή. Εἶτα κέχρηται, καὶ 
λέγεται χρῆσις. Εἶτα παύεται τῆς ὀρέξεως µετὰ τὴν χρῆσιν. Ἐπὶ µὲν οὖν τῶν ἀλόγων 
ὄρεξις γίνεταί τινος, καὶ εὐθέως ὁρµὴ πρὸς τὴν πρᾶξιν· ἄλογος γάρ ἐστιν ἡ ὄρεξις τῶν 
ἀλόγων, καὶ ἄγονται ὑπὸ τῆς φυσικῆς ὀρέξεως. ∆ιὸ οὐδὲ θέλησις λέγεται ἡ τῶν ἀλόγων 

ὄρεξις οὐδὲ βούλησις· θελήσις γάρ ἐστι λογικὴ καὶ αὐτεξούσιος φυσικὴ ὄρεξις. Ἐπὶ δὲ τῶν 
ἀνθρώπων λογικῶν ὄντων ἄγεται µᾶλλον ἡ φυσικὴ ὄρεξις ἤπερ ἄγει· αὐτεξουσίως γὰρ 
καὶ µετὰ λόγου κινεῖται, ἐπειδὴ συνεζευγµέναι εἰσὶν αἱ γνωστικαὶ καὶ ζωτικαὶ δυνάµεις ἐν 
αὐτῷ. Αὐτεξουσίως οὖν ὀρέγεται καὶ αὐτεξουσίως βούλεται καὶ αὐτεξουσίως ζητεῖ καὶ 
σκέπτεται καὶ αὐτεξουσίως βουλεύεται καὶ αὐτεξουσίως κρίνει καὶ αὐτεξουσίως 
διατίθεται καὶ αὐτεξουσίως προαιρεῖται καὶ αὐτεξουσίως ὁρµᾷ καὶ αὐτεξουσίως 
πράττει ἐπὶ τῶν κατὰ φύσιν ὄντων. Χρὴ δὲ γινώσκειν, ὅτι ἐπὶ Θεοῦ βούλησιν µὲν 
λέγοµεν, προαίρεσιν δὲ κυρίως οὐ λέγοµεν· οὐ γὰρ βουλεύεται ὁ Θεός. Ἀγνοίας γάρ ἐστι 
τὸ βουλεύεσθαι· περὶ γὰρ τοῦ γινωσκοµένου οὐδεὶς βουλεύεται. Εἰ δὲ ἡ βουλὴ ἀγνοίας, 
πάντως καὶ ἡ προαίρεσις. Ὁ δὲ Θεὸς πάντα εἰδὼς ἁπλῶς οὐ βουλεύεται. Οὔτε δὲ ἐπὶ 
τῆς τοῦ κυρίου ψυχῆς φαµεν βουλὴν ἢ προαίρεσιν· οὐ γὰρ εἶχεν ἄγνοιαν. Εἰ γὰρ καὶ τῆς 
ἀγνοούσης τὰ µέλλοντα φύσεως ἦν, ἀλλ྿ ὅµως καθ྿ ὑπόστασιν ἑνωθεῖσα τῷ θεῷ λόγῳ 
πάντων τὴν γνῶσιν εἶχεν οὐ χάριτι, ἀλλ྿, ὡς εἴρηται, διὰ τὴν καθ྿ ὑπόστασιν ἕνωσιν· ὁ 
αὐτὸς γὰρ ἦν καὶ Θεὸς καὶ ἄνθρωπος. ∆ιὸ οὐδὲ γνωµικὸν εἶχε θέληµα. Θέλησιν µὲν γὰρ 
εἶχε τὴν φυσικὴν, τὴν ἁπλῆν, τὴν ἐν πάσαις ταῖς ὑποστάσεσι τῶν ἀνθρώπων ὁµοίως 
θεωρουµένην, τὴν δὲ γνώµην ἤγουν τὸ θελητὸν οὐκ εἶχεν ἡ ἁγία αὐτοῦ ψυχὴ ἐναντίον 
τοῦ θείου αὐτοῦ θελήµατος οὐδὲ ἄλλο παρὰ τὸ θεῖον αὐτοῦ θέληµα. Ἡ γὰρ γνώµη 
συνδιαιρεῖται ταῖς ὑποστάσεσι πλὴν τῆς ἁγίας καὶ ἁπλῆς καὶ ἀσυνθέτου καὶ ἀδιαιρέτου 
θεότητος· ἐκεῖ γὰρ τῶν ὑποστάσεων µὴ εἰς ἅπαν διαιρουµένων καὶ διισταµένων οὐδὲ τὸ 
θελητὸν διαιρεῖται. Κἀκεῖ µέν, ἐπειδὴ µία ἡ φύσις, µία καὶ ἡ φυσικὴ θέλησις· ἐπειδὴ δὲ καὶ 
αἱ ὑποστάσεις ἀδιάστατοί εἰσιν, ἑν καὶ τὸ θελητὸν καὶ µία ἡ κίνησις τῶν τριῶν 
ὑποστάσεων. Ἐπὶ δὲ τῶν ἀνθρώπων, ἐπειδὴ µὲν ἡ φύσις µία, µία καὶ ἡ φυσικὴ θέλησις· 
ἐπειδὴ δὲ αἱ ὑποστάσεις κεχωρισµέναι εἰσὶ καὶ διεστήκασιν ἀλλήλων κατά τε τόπον καὶ 
χρόνον καὶ τὴν πρὸς τὰ πράγµατα διάθεσιν καὶ ἕτερα πλεῖστα, τούτου ἕνεκα διάφορα 
τὰ θελήµατα καὶ αἱ γνῶµαι. Ἐπὶ δὲ τοῦ κυρίου ἡµῶν Ἰησοῦ Χριστοῦ, ἐπειδὴ µὲν 
διάφοροι αἱ φύσεις, διάφοροι καὶ αἱ θελήσεις αἱ φυσικαὶ τῆς αὐτοῦ θεότητος καὶ τῆς 
αὐτοῦ ἀνθρωπότητος ἤγουν αἱ θελητικαὶ δυνάµεις· ἐπειδὴ δὲ µία ἡ ὑπόστασις καὶ εἷς ὁ 
θέλων, ἑν καὶ τὸ θελητὸν ἤγουν τὸ γνωµικὸν θέληµα, τῆς ἀνθρωπίνης αὐτοῦ θελήσεως 
ἑποµένης δηλαδὴ τῇ θείᾳ αὐτοῦ θελήσει καὶ ταῦτα θελούσης, ἃ ἡ θεία αὐτοῦ ἤθελε 
θέλησις. Χρὴ δὲ γινώσκειν, ὡς ἕτερον µέν ἐστιν ἡ θέλησις, ἕτερον δὲ βούλησις, ἕτερον δὲ 
τὸ θελητὸν καὶ ἕτερον τὸ θελητικὸν καὶ ἕτερον ὁ θέλων. Θέλησις µὲν γάρ ἐστιν αὐτὴ ἡ 
ἁπλῆ δύναµις τοῦ θέλειν, βούλησις δὲ ἡ περί τι θέλησις, θελητὸν δὲ τὸ ὑποκείµενον τῇ 
θελήσει πρᾶγµα ἤγουν ὅπερ θέλοµεν οἷον κινεῖται ἡ ὄρεξις πρὸς βρῶσιν· ἡ µὲν ἁπλῶς 
ὄρεξις ἡ λογικὴ θέλησίς ἐστιν, ἡ δὲ πρὸς βρῶσιν ὄρεξις βούλησίς ἐστιν, αὐτὴ δὲ ἡ βρῶσις 
θελητόν ἐστι, θελητικὸν δὲ τὸ ἔχον τὴν θελητικὴν δύναµιν οἷον ὁ ἄνθρωπος, θέλων δὲ 
αὐτὸς ὁ κεχρηµένος τῇ θελήσει. ∆εῖ εἰδέναι, ὡς τὸ θέληµα ποτὲ µὲν τὴν θέλησιν δηλοῖ 
ἤτοι τὴν θελητικὴν δύναµιν καὶ λέγεται θέληµα φυσικόν, ποτὲ δὲ τὸ θελητὸν καὶ λέγεται 
θέληµα γνωµικόν. 
 

37. Περὶ ἐνεργείας 
 
Χρὴ γινώσκειν, ὡς πᾶσαι αἱ δυνάµεις αἱ προειρηµέναι, αἵ τε γνωστικαὶ αἵ τε ζωτικαὶ καὶ 
αἱ φυσικαὶ καὶ αἱ τεχνικαί, ἐνέργειαι λέγονται· ἐνέργεια γάρ ἐστιν ἡ φυσικὴ ἑκάστης 



 45

οὐσίας δύναµίς τε καὶ κίνησις. Καὶ πάλιν· Ἐνέργειά ἐστι φυσικὴ ἡ πάσης οὐσίας ἔµφυτος 
κίνησις. Ὅθεν δῆλον, ὅτι, ὧν ἡ οὐσία ἡ αὐτή, τούτων καὶ ἡ ἐνέργεια ἡ αὐτή, ὧν δὲ αἱ 
φύσεις διάφοροι, τούτων καὶ αἱ ἐνέργειαι διάφοροι· ἀµήχανον γὰρ οὐσίαν ἄµοιρον εἶναι 
φυσικῆς ἐνεργείας. Ἐνέργεια πάλιν ἐστὶ φυσικὴ ἡ δηλωτικὴ ἑκάστης οὐσίας δύναµις. Καὶ 
πάλιν· Ἐνέργειά ἐστι φυσικὴ καὶ πρώτη ἡ ἀεικίνητος δύναµις τῆς νοερᾶς ψυχῆς, 
τουτέστιν ὁ ἀεικίνητος αὐτῆς λόγος φυσικῶς ἐξ αὐτῆς ἀεὶ πηγαζόµενος. Ἐνέργειά ἐστι 
φυσικὴ ἡ ἑκάστης οὐσίας δύναµίς τε καὶ κίνησις, ἧς χωρὶς µόνον τὸ µὴ ὄν. Λέγονται δὲ 
ἐνέργειαι καὶ αἱ πράξεις ὡς τὸ λαλεῖν, τὸ περιπατεῖν, τὸ ἐσθίειν καὶ πίνειν καὶ τὰ 
τοιαῦτα. Καὶ τὰ πάθη δὲ τὰ φυσικὰ πολλάκις ἐνέργειαι λέγονται οἷον πεῖνα, δίψα καὶ τὰ 
τοιαῦτα. Λέγεται πάλιν ἐνέργεια καὶ τὸ ἀποτέλεσµα τῆς δυνάµεως. ∆ιττῶς δὲ λέγεται 
καὶ τὸ δυνάµει καὶ τὸ ἐνεργείᾳ. Λέγοµεν γὰρ τὸν παῖδα τὸν θηλάζοντα δυνάµει 
γραµµατικόν· ἔχει γὰρ ἐπιτηδειότητα διὰ µαθήσεως γενέσθαι γραµµατικός. Λέγοµεν 
πάλιν τὸν γραµµατικὸν καὶ δυνάµει γραµµατικὸν καὶ ἐνεργείᾳ· ἐνεργείᾳ µέν, ὅτι ἔχει τὴν 
γνῶσιν τῆς γραµµατικῆς, δυνάµει δέ, ὅτι δύναται ἐξηγεῖσθαι, οὐκ ἐνεργεῖ δὲ τὴν 
ἐξήγησιν. Λέγοµεν πάλιν ἐνεργείᾳ γραµµατικόν, ὅτε ἐνεργεῖ ἤγουν ἐξηγεῖται. Χρὴ οὖν 
γινώσκειν, ὅτι ὁ δεύτερος τρόπος κοινός ἐστι τοῦ δυνάµει καὶ τοῦ ἐνεργείᾳ, δεύτερος µὲν 
τοῦ δυνάµει, πρῶτος δὲ τοῦ ἐνεργείᾳ. Ἐνέργεια φύσεώς ἐστι πρώτη καὶ µόνη καὶ ἀληθὴς 
ἡ αὐθαίρετος ἤτοι λογικὴ καὶ αὐτεξούσιος ζωὴ καὶ τοῦ καθ྿ ἡµᾶς εἴδους συστατική· ἧς 
ἀποστεροῦντες τὸν κύριον, οὐκ οἶδα, ὅπως αὐτὸν θεὸν ἐνανθρωπήσαντα λέγουσιν. 
Ἐνέργειά ἐστι φύσεως κίνησις δραστική· δραστικὸν δὲ λέγεται τὸ ἐξ ἑαυτοῦ κινούµενον. 
 

38. Περὶ ἑκουσίου καὶ ἀκουσίου 
 
Ἐπειδὴ τὸ ἑκούσιον ἐν πράξει τινί ἐστι καὶ τὸ νοµιζόµενον δὲ ἀκούσιον ἐν πράξει τινί ἐστι, 
πολλοὶ δέ τινες καὶ τὸ ὄντως ἀκούσιον οὐ µόνον ἐν τῷ πάσχειν ἀλλὰ καὶ ἐν τῷ 
πράττειν τίθενται, δεῖ εἰδέναι, ὅτι πρᾶξίς ἐστιν ἐνέργεια λογική. Ταῖς δὲ πράξεσιν ἕπεται 
ἔπαινος ἢ ψόγος, καὶ αἱ µὲν αὐτῶν µεθ྿ ἡδονῆς, αἱ δὲ µετὰ λύπης πράττονται, καὶ αἱ µὲν 
αὐτῶν εἰσιν αἱρεταὶ τῷ πράττοντι, αἱ δὲ φευκταί, καὶ τῶν αἱρετῶν αἱ µὲν ἀεὶ αἱρεταί, 
αἱ δὲ κατά τινα χρόνον, ὁµοίως καὶ τῶν φευκτῶν. Καὶ πάλιν αἱ µὲν τῶν πράξεων 
ἐλεοῦνται, αἱ δὲ συγγνώµης ἀξιοῦνται, αἱ δὲ µισοῦνται καὶ κολάζονται. Τῷ µὲν οὖν 
ἑκουσίῳ πάντως ἐπακολουθεῖ ἔπαινος ἢ ψόγος καὶ τὸ µεθ྿ ἡδονῆς πράττεσθαι καὶ τὸ 
αἱρετὰς εἶναι τὰς πράξεις τοῖς πράττουσιν ἢ ἀεὶ ἢ τότε, ὅτε πράττονται, τῷ δὲ 
ἀκουσίῳ τὸ συγγνώµης ἢ ἐλέους ἀξιοῦσθαι καὶ τὸ µετὰ λύπης πράττεσθαι καὶ τὸ µὴ 
εἶναι αἱρετὰς µηδὲ δι྿ ἑαυτοῦ τελεῖν τὸ πραττόµενον, εἰ καὶ βιάζοιτο. Τοῦ δὲ ἀκουσίου 
τὸ µέν ἐστι κατὰ βίαν, τὸ δὲ δι྿ ἄγνοιαν· κατὰ βίαν µέν, ὅταν ἡ ποιητικὴ ἀρχὴ ἤγουν 
αἰτία ἔξωθέν ἐστιν ἤγουν ὅταν ὑφ྿ ἑτέρου βιαζώµεθα, µηδ྿ ὅλως πειθόµενοι µηδὲ 
συµβαλλώµεθα κατ྿ οἰκείαν ὁρµὴν µηδὲ ὅλως συµπράττωµεν ἢ δι྿ ἑαυτῶν τὸ βιασθὲν 
ποιῶµεν, ὃ καὶ ὁριζόµενοί φαµεν· Οὗ ἡ ἀρχὴ ἔξωθεν µηδὲν συµβαλλοµένου κατ྿ οἰκείαν 
ὁρµὴν τοῦ βιασθέντος. Ἀρχὴν δέ φαµεν τὴν ποιητικὴν αἰτίαν. Τὸ δὲ δι྿ ἄγνοιαν 
ἀκούσιόν ἐστιν, ὅταν µὴ αὐτοὶ παρέχωµεν αἰτίαν τῆς ἀγνοίας, ἀλλ྿ οὕτω συµβῇ. Εἰ 
γὰρ µεθύων τις φόνον ποιήσει, ἀγνοῶν ἐφόνευσεν, οὐ µὴν ἀκουσίως· τὴν γὰρ αἰτίαν τῆς 
ἀγνοίας ἤγουν τὴν µέθην αὐτὸς ἔπραξεν. Εἰ δέ τις ἐν τῷ συνήθει τόπῳ τοξεύων τὸν 
πατέρα παριόντα ἀπέκτεινε, δι྿ ἄγνοιαν λέγεται ἀκουσίως τοῦτο πεποιηκέναι. Τοῦ οὖν 

ἀκουσίου διττοῦ ὄντος, τοῦ µὲν κατὰ βίαν, τοῦ δὲ δι྿ ἄγνοιαν, τὸ ἑκούσιον ἀµφοτέροις 
ἀντίκειται· ἔστι γὰρ ἑκούσιον τὸ µήτε κατὰ βίαν µήτε δι྿ ἄγνοιαν γινόµενον. Ἑκούσιον 
τοίνυν ἐστίν, οὗ ἡ ἀρχὴ τουτέστιν ἡ αἰτία ἐν αὑτῷ εἰδότι τὰ καθ྿ ἕκαστα, δι྿ ὧν καὶ ἐν 
οἷς ἡ πρᾶξις. Καθ྿ ἕκαστα δέ ἐστιν, ἃ καλεῖται παρὰ τοῖς ῥήτορσι περιστατικὰ µόρια, 
οἷον τίς ἤγουν ὁ πράξας, τίνα ἤγουν τὸν παθόντα, τί ἤγουν αὐτὸ τὸ πραχθέν, τυχὸν 
ἐφόνευσε· τίνι ἤγουν ὀργάνῳ, ποῦ ἤγουν τόπῳ, πότε ἤγουν ἐν ποίῳ χρόνῳ, πῶς ὁ 
τρόπος τῆς πράξεως, διὰ τί ἤγουν διὰ ποίαν αἰτίαν. Ἰστέον, ὥς εἰσί τινα µέσα ἑκουσίων 
καὶ ἀκουσίων, ἅτινα ἀηδῆ καὶ λυπηρὰ ὄντα διὰ µεῖζον κακὸν καταδεχόµεθα, ὡς διὰ 
ναυάγιον ἀποβάλλοµεν τὰ ἐν τῷ πλοίῳ. Ἰστέον, ὡς τὰ παιδία καὶ τὰ ἄλογα ἑκουσίως 
µὲν ποιεῖ, οὐ µὴν δὲ καὶ προαιρούµενα, καὶ ὅσα διὰ θυµὸν πράττοµεν µὴ 
προβουλευσάµενοι, ἑκουσίως ποιοῦµεν, οὐ µὴν καὶ κατὰ προαίρεσιν. Καὶ ὁ φίλος 
αἰφνιδίως ἐπέστη ἑκουσίως µὲν ἡµῖν, οὐ µὴν καὶ προαιρούµενος. Καὶ ὁ θησαυρῷ 
ἀνελπίστως περιτυχὼν ἑκουσίως περιέτυχεν, οὐ µὴν καὶ προαιρούµενος. Πάντα ταῦτα 
ἑκούσια µὲν διὰ τὸ ἐπ྿ αὐτοῖς ἥδεσθαι, οὐ µὴν καὶ κατὰ προαίρεσιν, διότι οὐκ ἀπὸ 
βουλῆς. ∆εῖ δὲ πάντως βουλὴν προηγεῖσθαι τῆς προαιρέσεως, καθὼς εἴρηται. 
 

39. Περὶ τοῦ ἐφ྿ ἡµῖν, τουτέστι τοῦ αὐτεξουσίου 
 
Ὁ περὶ τοῦ αὐτεξουσίου λόγος τουτέστι τοῦ ἐφ྿ ἡµῖν πρώτην µὲν ἔχει ζήτησιν, εἰ ἔστι 
ἐφ྿ ἡµῖν· πολλοὶ γὰρ οἱ πρὸς τοῦτο ἀντιβαίνοντες. ∆ευτέραν δέ, τίνα ἐστὶ τὰ ἐφ྿ ἡµῖν 
καὶ τίνων ἐξουσίαν ἔχοµεν. Τρίτην τὴν αἰτίαν ἐξετάσαι, δι྿ ἣν ὁ ποιήσας ἡµᾶς Θεὸς 
αὐτεξουσίους ἐποίησεν. Ἀναλαβόντες οὖν περὶ τοῦ πρώτου, πρῶτον εἴπωµεν 
ἀποδεικνύντες, ὅτι ἔστι τινὰ ἐφ྿ ἡµῖν, ἐκ τῶν παρ྿ ἐκείνοις ὁµολογουµένων καὶ εἴπωµεν 
οὕτως· Τῶν γινοµένων πάντων ἢ θεόν φασιν αἴτιον εἶναι ἢ ἀνάγκην ἢ εἱµαρµένην ἢ 
φύσιν ἢ τύχην ἢ τὸ αὐτόµατον. Ἀλλὰ τοῦ µὲν Θεοῦ ἔργον οὐσία καὶ πρόνοια· τῆς δὲ 
ἀνάγκης τῶν ἀεὶ ὡσαύτως ἐχόντων ἡ κίνησις· τῆς δὲ εἱµαρµένης τὸ ἐξ ἀνάγκης τὰ δι྿ 
αὐτῆς ἐπιτελεῖσθαι καὶ γὰρ αὕτη τῆς ἀνάγκης ἐστί· τῆς δὲ φύσεως γένεσις, αὔξησις, 
φθορά, φυτὰ καὶ ζῷα· τῆς δὲ τύχης τὰ σπάνια καὶ ἀπροσδόκητα ὁρίζονται γὰρ τὴν 
τύχην σύµπτωσιν καὶ συνδροµὴν δύο αἰτίων ἀπὸ προαιρέσεως τὴν ἀρχὴν ἐχόντων, 
ἄλλο τι, παρ྿ ὃ πέφυκεν, ἀποτελούντων, ὡς τάφρον ὀρύσσοντα θησαυρὸν εὑρεῖν· οὔτε 
γὰρ ὁ θεὶς τὸν θησαυρὸν οὕτως ἔθηκεν, ὥστε τοῦτον εὑρεῖν, οὔτε ὁ εὑρὼν οὕτως 
ὤρυξεν, ὡς εὑρεῖν θησαυρόν, ἀλλ྿ ὁ µὲν ἵν྿ ὅταν θέλῃ, ἀνέληται, ὁ δὲ ἵνα τάφρον ὀρύξῃ· 
συνέπεσε δὲ ἄλλο τι, παρ྿ ὃ προῃροῦντο ἀµφότεροι· τοῦ δὲ αὐτοµάτου τὰ τῶν ἀψύχων 
ἢ ἀλόγων συµπτώµατα ἄνευ φύσεως καὶ τέχνης. Οὕτως αὐτοί φασι. Τίνι τοίνυν 
τούτων ὑπαγάγωµεν τὰ διὰ τῶν ἀνθρώπων, εἴπερ ὁ ἄνθρωπος οὐκ ἔστιν αἴτιος καὶ 
ἀρχὴ πράξεως; Οὐδὲ γὰρ θεῷ θεµιτὸν ἐπιγράφειν αἰσχρὰς ἔσθ྿ ὅτε πράξεις καὶ ἀδίκους 
οὐδὲ ἀνάγκῃ οὐ γὰρ τῶν ἀεὶ ὡσαύτως ἐχόντων ἐστίν οὐδὲ εἱµαρµένῃ οὐ γὰρ τῶν 
ἐνδεχοµένων, ἀλλὰ τῶν ἀναγκαίων τὰ τῆς εἱµαρµένης λέγουσιν οὔτε φύσει φύσεως γὰρ 
ἔργα ζῷα καὶ φυτά οὐδὲ τύχῃ οὐ γὰρ σπάνιοι καὶ ἀπροσδόκητοι τῶν ἀνθρώπων αἱ 
πράξεις οὔτε τῷ αὐτοµάτῳ ἀψύχων γὰρ λέγουσιν ἢ ἀλόγων συµπτώµατα τοῦ 
αὐτοµάτου. Λείπεται δὴ αὐτὸν τὸν πράττοντα καὶ ποιοῦντα ἄνθρωπον ἀρχὴν εἶναι 
τῶν ἰδίων ἔργων καὶ αὐτεξούσιον. Ἔτι, εἰ µηδεµιᾶς ἐστιν ἀρχὴ πράξεως ὁ ἄνθρωπος, 
περιττῶς ἔχει τὸ βουλεύεσθαι· εἰς τί γὰρ χρήσεται τῇ βουλῇ µηδεµιᾶς ὢν κύριος 

πράξεως; Πᾶσα γὰρ βουλὴ πράξεως ἕνεκα. Τὸ δὲ κάλλιστον καὶ τιµιώτατον τῶν ἐν 
ἀνθρώπῳ περιττὸν ἀποφαίνειν τῶν ἀτοπωτάτων ἂν εἴη. Εἰ τοίνυν βουλεύεται, 
πράξεως ἕνεκα βουλεύεται· πᾶσα γὰρ βουλὴ πράξεως ἕνεκα καὶ διὰ πρᾶξιν. 
 

40. Περὶ τῶν γινοµένων 
 
Τῶν γινοµένων τὰ µέν εἰσιν ἐφ྿ ἡµῖν, τὰ δὲ οὐκ ἐφ྿ ἡµῖν. Ἐφ྿ ἡµῖν µὲν οὖν εἰσιν, ὧν ἡµεῖς 
ἐσµεν αὐτεξούσιοι ποιεῖν τε καὶ µὴ ποιεῖν, τουτέστι πάντα τὰ δι྿ ἡµῶν ἑκουσίως 
πραττόµενα οὐ γὰρ ἑκουσίως ἐλέγετο πράττεσθαι τῆς πράξεως οὐκ οὔσης ἐφ྿ ἡµῖν καὶ 
ἁπλῶς, οἷς ἕπεται ψόγος ἢ ἔπαινος καὶ ἐφ྿ οἷς ἐστι προτροπὴ καὶ νόµος. Κυρίως δὲ ἐφ྿ 
ἡµῖν ἐστι τὰ ψυχικὰ πάντα καὶ περὶ ὧν βουλευόµεθα· ἡ δὲ βουλὴ τῶν ἐπίσης 
ἐνδεχοµένων ἐστίν. Ἐπίσης δὲ ἐνδεχόµενόν ἐστιν, ὃ αὐτό τε δυνάµεθα, καὶ τὸ 
ἀντικείµενον αὐτῷ· ποιεῖται δὲ τούτου τὴν αἵρεσιν ὁ νοῦς ὁ ἡµέτερος, καὶ οὗτός ἐστιν 
ἀρχὴ πράξεως. Ταῦτα τοίνυν ἐστὶ τὰ ἐφ྿ ἡµῖν, τὰ ἐπίσης ἐνδεχόµενα, οἷον τὸ κινεῖσθαι 
καὶ µὴ κινεῖσθαι, ὁρµᾶν καὶ µὴ ὁρµᾶν, ὀρέγεσθαι τῶν µὴ ἀναγκαίων καὶ µὴ ὀρέγεσθαι, 
ψεύδεσθαι καὶ µὴ ψεύδεσθαι, διδόναι καὶ µὴ διδόναι, χαίρειν ἐφ྿ οἷς δεῖ καὶ µὴ χαίρειν 
ὁµοίως καὶ ἐφ྿ οἷς οὐ δεῖ, καὶ ὅσα τοιαῦτα, ἐν οἷς ἐστι τὰ τῆς ἀρετῆς καὶ τῆς κακίας 
ἔργα· τούτων γάρ ἐσµεν αὐτεξούσιοι. Τῶν δὲ ἐπίσης ἐνδεχοµένων εἰσὶ καὶ αἱ τέχναι· ἐφ྿ 
ἡµῖν γάρ ἐστι µετελθεῖν, ἣν ἂν θελήσωµεν, καὶ µὴ µετελθεῖν. Χρὴ δὲ γινώσκειν, ὡς ἡ µὲν 
αἵρεσις τῶν πρακτῶν ἀεὶ ἐφ྿ ἡµῖν ἐστιν· ἡ δὲ πρᾶξις πολλάκις κωλύεται κατά τινα 
τρόπον τῆς προνοίας. 
 

41. ∆ιὰ ποίαν αἰτίαν αὐτεξούσιοι γεγόναµεν 
 
Φαµὲν τοίνυν εὐθέως τῷ λογικῷ συνεισέρχεσθαι τὸ αὐτεξούσιον. Πᾶν γὰρ γεννητὸν καὶ 
τρεπτόν ἐστιν. Ὧν γὰρ ἡ ἀρχὴ τῆς γενέσεως ἀπὸ τροπῆς ἤρξατο, ἀνάγκῃ ταῦτα 
τρεπτὰ εἶναι. Τροπὴ δέ ἐστι τὸ ἐκ µὴ ὄντων εἰς τὸ εἶναι παραχθῆναι καὶ τὸ ἐξ 
ὑποκειµένης ὕλης ἕτερόν τι γενέσθαι. Τὰ µὲν οὖν ἄψυχα καὶ ἄλογα τρέπονται κατὰ τὰς 
προειρηµένας σωµατικὰς ἀλλοιώσεις, τὰ δὲ λογικὰ κατὰ προαίρεσιν· τοῦ γὰρ λογικοῦ 
τὸ µέν ἐστι θεωρητικόν, τὸ δὲ πρακτικόν, θεωρητικὸν µὲν τὸ κατανοοῦν, ὡς ἔχει τὰ 
ὄντα, πρακτικὸν δὲ τὸ βουλευτικόν, τὸ ὁρίζον τοῖς πρακτοῖς τὸν ὀρθὸν λόγον. Καὶ 
καλοῦσι τὸ µὲν θεωρητικὸν νοῦν, τὸ δὲ πρακτικὸν λόγον, καὶ τὸ µὲν θεωρητικὸν σοφίαν, 
τὸ δὲ πρακτικὸν φρόνησιν. Πᾶς οὖν ὁ βουλευόµενος ὡς ἐπ྿ αὐτῷ τῆς αἱρέσεως οὔσης 
τῶν πρακτῶν βουλεύεται, ἵνα τὸ προκριθὲν ἐκ τῆς βουλῆς ἕληται καὶ ἑλόµενος πράξῃ· εἰ 
δὲ τοῦτο, ἐξ ἀνάγκης παρυφίσταται τῷ λογικῷ τὸ αὐτεξούσιον· ἢ γὰρ οὐκ ἔσται 
λογικόν, ἢ λογικὸν ὂν κύριον ἔσται πράξεων καὶ αὐτεξούσιον. Ὅθεν καὶ τὰ ἄλογα οὔκ 
εἰσιν αὐτεξούσια· ἄγονται γὰρ µᾶλλον ὑπὸ τῆς φύσεως ἤπερ ἄγουσι· διὸ οὐδὲ 
ἀντιλέγουσι τῇ φυσικῇ ὀρέξει, ἀλλ྿, ἅµα ὀρεχθῶσί τινος, ὁρµῶσι πρὸς τὴν πρᾶξιν. Ὁ δὲ 
ἄνθρωπος λογικὸς ὢν ἄγει µᾶλλον τὴν φύσιν, ἤπερ ἄγεται· διὸ καὶ ὀρεγόµενος, εἴπερ 
ἐθέλοι, ἐξουσίαν ἔχει τὴν ὄρεξιν ἀναχαιτίσαι ἢ ἀκολουθῆσαι αὐτῇ. Ὅθεν τὰ µὲν ἄλογα 
οὐδὲ ἐπαινεῖται οὐδὲ ψέγεται, ὁ δὲ ἄνθρωπος καὶ ἐπαινεῖται καὶ ψέγεται. Χρὴ δὲ 
γινώσκειν, ὅτι καὶ οἱ ἄγγελοι λογικοὶ ὄντες αὐτεξούσιοι ὑπάρχουσι καὶ ὡς κτιστοὶ καὶ 

τρεπτοί. Καὶ ἔδειξεν ὁ µὲν διάβολος ἀγαθὸς ὑπὸ τοῦ δηµιουργοῦ γενόµενος, 
αὐτεξουσίως δὲ τῆς κακίας εὑρετὴς γεγονώς, καὶ αἱ σὺν αὐτῷ ἀποστατήσασαι δυνάµεις 
ἤγουν οἱ δαίµονες, τὰ δὲ λοιπὰ τάγµατα τῶν ἀγγέλων ἐν τῷ ἀγαθῷ διαµείναντα. 
 

42. Περὶ τῶν οὐκ ἐφ྿ ἡµῖν 
 
Τῶν δὲ οὐκ ἐφ྿ ἡµῖν τὰ µὲν ἐκ τῶν ἐφ྿ ἡµῖν ἔχει τὰς ἀρχὰς ἤτοι τὰς αἰτίας, τουτέστιν αἱ 
ἀµοιβαὶ τῶν πράξεων ἡµῶν ἔν τε τῷ παρόντι καὶ ἐν τῷ µέλλοντι αἰῶνι, τὰ δὲ λοιπὰ 
πάντα τῆς θείας βουλῆς ἐξήρτηται. Ἡ µὲν γὰρ γένεσις πάντων ἐκ τοῦ Θεοῦ, ἡ δὲ φθορὰ 
διὰ τὴν ἡµετέραν κακίαν ἐπήχθη πρὸς τιµωρίαν καὶ ὠφέλειαν. Θεὸς γὰρ θάνατον οὐκ 
ἐποίησεν οὐδὲ τέρπεται ἐπ྿ ἀπωλείᾳ ζώντων· δι྿ ἀνθρώπου δὲ µᾶλλον θάνατος, 
τουτέστι τῆς τοῦ Ἀδὰµ παραβάσεως, ὁµοίως καὶ αἱ λοιπαὶ τιµωρίαι. Τὰ δὲ λοιπὰ 
πάντα τῷ θεῷ ἀναθετέον· ἥ τε γὰρ γένεσις ἡµῶν τῆς δηµιουργικῆς αὐτοῦ δυνάµεώς 
ἐστι, καὶ ἡ διαµονὴ τῆς συνεκτικῆς δυνάµεως αὐτοῦ, καὶ ἡ κυβέρνησις τῆς προνοητικῆς 
αὐτοῦ δυνάµεως. Ἐπειδὴ δέ τινες ἀντιλέγουσι τῇ προνοίᾳ, εἴπωµεν λοιπὸν ὀλίγα καὶ 
περὶ προνοίας. 
 

43. Περὶ προνοίας 
 
Πρόνοια τοίνυν ἐστὶν ἐκ Θεοῦ εἰς τὰ ὄντα γινοµένη ἐπιµέλεια. Καὶ πάλιν· Πρόνοιά ἐστι 
βούλησις Θεοῦ, δι྿ ἣν πάντα τὰ ὄντα τὴν πρόσφορον διεξαγωγὴν λαµβάνει. Εἰ δὲ Θεοῦ 
βούλησίς ἐστιν ἡ πρόνοια, πᾶσα ἀνάγκη πάντα τὰ τῇ προνοίᾳ γινόµενα κατὰ τὸν 
ὀρθὸν λόγον κάλλιστά τε καὶ θεοπρεπέστατα γίνεσθαι καὶ ὡς οὐκ ἔνι κρείττω γενέσθαι. 
Ἀνάγκη γὰρ τὸν αὐτὸν εἶναι ποιητὴν τῶν ὄντων καὶ προνοητήν· οὔτε γὰρ πρέπον 
οὔτε ἀκόλουθον ἄλλον µὲν ποιητὴν εἶναι τῶν ὄντων, ἄλλον δὲ προνοητήν· οὕτω γὰρ ἐν 
ἀσθενείᾳ πάντως εἰσὶν ἀµφότεροι, ὁ µὲν τοῦ ποιεῖν, ὁ δὲ τοῦ προνοεῖν. Ὁ Θεὸς τοίνυν 
ἐστὶν ὅ τε ποιητὴς καὶ προνοητής, καὶ ἡ ποιητικὴ δὲ αὐτοῦ δύναµις καὶ ἡ συνεκτικὴ καὶ ἡ 
προνοητικὴ ἡ ἀγαθὴ αὐτοῦ θέλησίς ἐστι· πάντα γάρ, ὅσα ἠθέλησεν, ὁ κύριος ἐποίησεν, 
καὶ τῷ θελήµατι αὐτοῦ οὐδεὶς ἀνθέστηκεν. Ἠθέλησε γενέσθαι τὰ πάντα, καὶ γέγονε· 
θέλει συνίστασθαι τὸν κόσµον, καὶ συνίσταται, καὶ πάντα, ὅσα θέλει, γίνεται. Ὅτι δὲ 
προνοεῖ καὶ ὅτι καλῶς προνοεῖ, ὀρθότατα σκοπήσειεν ἄν τις οὕτως· Μόνος ὁ Θεός ἐστι 
φύσει ἀγαθὸς καὶ σοφός· ὡς οὖν ἀγαθὸς προνοεῖ ὁ γὰρ µὴ προνοῶν οὐκ ἀγαθός· καὶ 
γὰρ καὶ οἱ ἄνθρωποι καὶ τὰ ἄλογα τῶν οἰκείων τέκνων προνοοῦνται φυσικῶς, καὶ ὁ µὴ 
προνοῶν ψέγεται, ὡς δὲ σοφὸς ἄριστα τῶν ὄντων ἐπιµελεῖται. Χρὴ τοίνυν τούτοις 
προσέχοντας πάντα θαυµάζειν, πάντα ἐπαινεῖν, πάντα ἀνεξετάστως ἀποδέχεσθαι τὰ 
τῆς προνοίας ἔργα, κἂν φαίνηται τοῖς πολλοῖς ἄδικα διὰ τὸ ἄγνωστον καὶ 
ἀκατάληπτον εἶναι τοῦ Θεοῦ τὴν πρόνοιαν. Πάντα δὲ λέγω τὰ οὐκ ἐφ྿ ἡµῖν· τὰ γὰρ ἐφ྿ 
ἡµῖν οὐ τῆς προνοίας ἐστίν, ἀλλὰ τοῦ ἡµετέρου αὐτεξουσίου. Τῆς δὲ προνοίας τὰ µὲν 
κατ྿ εὐδοκίαν ἐστί, τὰ δὲ κατὰ συγχώρησιν· Κατ྿ εὐδοκίαν µέν, ὅσα ἀναντιρρήτως εἰσὶν 
ἀγαθά, κατὰ συγχώρησιν δὲ �εἴδη πολλ�ά. Συγχωρεῖ γὰρ πολλάκις καὶ τὸν δίκαιον 
περιπεσεῖν συµφοραῖς, ἵνα τὴν ἐν αὐτῷ λανθάνουσαν ἀρετὴν δείξῃ τοῖς ἄλλοις ὡς ἐπὶ 
τοῦ Ἰώβ. Ἄλλοτε συγχωρεῖ τῶν ἀτόπων τι πραχθῆναι, ἵνα διὰ τῆς πράξεως τῆς 

δοκούσης ἀτόπου µέγα τι καὶ θαυµαστὸν κατορθωθῇ ὡς διὰ τοῦ σταυροῦ τὴν 
σωτηρίαν τῶν ἀνθρώπων. Κατ྿ ἄλλον τρόπον συγχωρεῖ τὸν ὅσιον πάσχειν κακῶς, ἵνα 
µὴ ἐκ τοῦ ὀρθοῦ συνειδότος ἐκπέσῃ ἢ καὶ ἐκ τῆς δοθείσης αὐτῷ δυνάµεώς τε καὶ χάριτος 
εἰς ἀλαζονείαν ἐκπέσῃ ὡς ἐπὶ τοῦ Παύλου. Ἐγκαταλείπεταί τις πρὸς καιρὸν πρὸς 
διόρθωσιν ἄλλου, ἵνα τὸ κατ྿ αὐτὸν σκοποῦντες οἱ ἄλλοι παιδεύωνται, ὡς ἐπὶ τοῦ 
Λαζάρου καὶ τοῦ πλουσίου· φυσικῶς γὰρ ὁρῶντές τινας πάσχοντας συστελλόµεθα. 
Ἐγκαταλείπεταί τις καὶ εἰς ἄλλου δόξαν, οὐ δι྿ οἰκείας ἢ γονέων ἁµαρτίας ὡς ὁ ἐκ 
γενετῆς τυφλὸς εἰς δόξαν τοῦ υἱοῦ τοῦ ἀνθρώπου. Πάλιν συγχωρεῖταί τις παθεῖν εἰς 
ἄλλου ζῆλον, ἵνα τῆς δόξης τοῦ παθόντος µεγαλυνθείσης ἄοκνον τὸ πάθος τοῖς ἄλλοις 
γένηται ἐλπίδι τῆς µελλούσης δόξης καὶ ἐπιθυµίᾳ τῶν µελλόντων ἀγαθῶν ὡς ἐπὶ τῶν 
µαρτύρων. Παραχωρεῖταί τις καὶ εἰς αἰσχρὰν ἐµπεσεῖν πρᾶξιν ἐνίοτε εἰς διόρθωσιν 
ἑτέρου χείρονος πάθους, οἷον ἔστι τις ἐπαιρόµενος ἐπὶ ταῖς ἀρεταῖς καὶ τοῖς 
κατορθώµασιν αὐτοῦ, παραχωρεῖ τοῦτον ὁ Θεὸς εἰς πορνείαν ἐµπεσεῖν, ὅπως διὰ τοῦ 
πτώµατος εἰς συναίσθησιν τῆς οἰκείας ἀσθενείας ἐλθὼν ταπεινωθῇ καὶ προσελθὼν 
ἐξοµολογήσηται τῷ κυρίῳ. Χρὴ δὲ γινώσκειν, ὅτι ἡ µὲν αἵρεσις τῶν πρακτῶν ἐφ྿ ἡµῖν 
ἐστι, τὸ δὲ τέλος τῶν µὲν ἀγαθῶν τῆς τοῦ Θεοῦ συνεργίας δικαίως συνεργοῦντος τοῖς 
προαιρουµένοις τὸ ἀγαθὸν ὀρθῷ τῷ συνειδότι κατὰ τὴν πρόγνωσιν αὐτοῦ, τῶν δὲ 
πονηρῶν τῆς ἐγκαταλείψεως τοῦ Θεοῦ πάλιν κατὰ τὴν πρόγνωσιν αὐτοῦ δικαίως 
ἐγκαταλιµπάνοντος. Τῆς δὲ ἐγκαταλείψεώς εἰσιν εἴδη δύο· ἔστι γὰρ ἐγκατάλειψις 
οἰκονοµικὴ καὶ παιδευτικὴ καὶ ἔστιν ἐγκατάλειψις τελεία ἀπογνωστική. Οἰκονοµικὴ µὲν 
καὶ παιδευτικὴ ἡ πρὸς διόρθωσιν καὶ σωτηρίαν καὶ δόξαν τοῦ πάσχοντος γινοµένη ἢ 
καὶ πρὸς ἄλλων ζῆλον καὶ µίµησιν ἢ καὶ πρὸς δόξαν Θεοῦ· ἡ δὲ τελεία ἐγκατάλειψις, ὅτε 
τοῦ Θεοῦ πάντα πρὸς σωτηρίαν πεποιηκότος ἀνεπαίσθητος καὶ ἀνιάτρευτος, µᾶλλον 
δὲ ἀνίατος ἐξ οἰκείας προθέσεως διαµείνῃ ὁ ἄνθρωπος· τότε παραδίδοται εἰς τελείαν 
ἀπώλειαν ὡς ὁ Ἰούδας. Φείσεται ἡµῶν ὁ Θεὸς καὶ ἐξελεῖται τῆς τοιαύτης 
ἐγκαταλείψεως. Χρὴ δὲ εἰδέναι, ὡς πολλοί εἰσιν οἱ τρόποι τῆς τοῦ Θεοῦ προνοίας καὶ 
µήτε λόγῳ ἑρµηνευθῆναι µήτε νῷ περιληφθῆναι δυνάµενοι. ∆εῖ γινώσκειν, ὡς πᾶσαι αἱ 
σκυθρωπαὶ ἐπιφοραὶ τοῖς µετ྿ εὐχαριστίας δεχοµένοις πρὸς σωτηρίαν ἐπάγονται καὶ 
πάντως ὠφελείας γίνονται πρόξενοι. Χρὴ εἰδέναι, ὡς ὁ Θεὸς προηγουµένως θέλει 
πάντας σωθῆναι καὶ τῆς βασιλείας αὐτοῦ τυχεῖν· οὐ γὰρ ἐπὶ τὸ κολάσαι ἔπλασεν ἡµᾶς, 
ἀλλὰ πρὸς τὸ µετασχεῖν τῆς ἀγαθότητος αὐτοῦ ὡς ἀγαθός. Ἁµαρτάνοντας δὲ θέλει 
κολάζεσθαι δικαίως. Λέγεται οὖν τὸ µὲν πρῶτον προηγούµενον θέληµα καὶ εὐδοκία ἐξ 
αὐτοῦ ὄν, τὸ δὲ δεύτερον ἑπόµενον θέληµα καὶ παραχώρησις ἐξ ἡµετέρας αἰτίας. Καὶ 
αὕτη διττή· ἡ µὲν οἰκονοµικὴ καὶ παιδευτικὴ πρὸς σωτηρίαν, ἡ δὲ ἀπογνωστικὴ πρὸς 
τελείαν κόλασιν, ὡς εἰρήκαµεν. Ταῦτα δὲ ἐπὶ τῶν οὐκ ἐφ྿ ἡµῖν. Τῶν δὲ ἐφ྿ ἡµῖν τὰ µὲν 
ἀγαθὰ προηγουµένως θέλει καὶ εὐδοκεῖ, τὰ δὲ πονηρὰ καὶ ὄντως κακὰ οὔτε 
προηγουµένως οὔτε ἑποµένως θέλει. Παραχωρεῖ δὲ τῷ αὐτεξουσίῳ· τὸ γὰρ κατὰ βίαν 
γινόµενον οὐ λογικὸν οὐδὲ ἀρετή. Προνοεῖ δὲ ὁ Θεὸς πάσης τῆς κτίσεως καὶ διὰ πάσης 
τῆς κτίσεως εὐεργετῶν καὶ παιδεύων καὶ δι྿ αὐτῶν πολλάκις τῶν δαιµόνων ὡς ἐπὶ τοῦ 
Ἰὼβ καὶ τῶν χοίρων. 
 

44. Περὶ προγνώσεως καὶ προορισµοῦ 

Χρὴ γινώσκειν, ὡς πάντα µὲν προγινώσκει ὁ Θεός, οὐ πάντα δὲ προορίζει· προγινώσκει 
γὰρ καὶ τὰ ἐφ྿ ἡµῖν, οὐ προορίζει δὲ αὐτά· οὐ γὰρ θέλει τὴν κακίαν γενέσθαι οὐδὲ 
βιάζεται τὴν ἀρετήν. Ὥστε τῆς θείας προγνωστικῆς κελεύσεως ἔργον ἐστὶν ὁ 
προορισµός. Προορίζει δὲ τὰ οὐκ ἐφ྿ ἡµῖν κατὰ τὴν πρόγνωσιν αὐτοῦ· ἤδη γὰρ κατὰ 
τὴν πρόγνωσιν αὐτοῦ προέκρινε πάντα ὁ Θεὸς κατὰ τὴν ἀγαθότητα καὶ τὴν 
δικαιοσύνην αὐτοῦ. Χρὴ δὲ γινώσκειν, ὅτι ἡ µὲν ἀρετὴ ἐκ τοῦ Θεοῦ ἐδόθη ἐν τῇ φύσει καὶ 
αὐτός ἐστι παντὸς ἀγαθοῦ ἀρχὴ καὶ αἰτία καὶ ἐκτὸς τῆς αὐτοῦ συνεργίας καὶ βοηθείας 
ἀδύνατον ἀγαθὸν θελῆσαι ἢ πρᾶξαι ἡµᾶς. Ἐφ྿ ἡµῖν δέ ἐστιν ἢ ἐµµεῖναι τῇ ἀρετῇ καὶ 
ἀκολουθῆσαι τῷ θεῷ πρὸς ταύτην καλοῦντι ἢ ἀποφοιτῆσαι τῆς ἀρετῆς, ὅπερ ἐστὶν ἐν 
τῇ κακίᾳ γενέσθαι καὶ ἀκολουθῆσαι τῷ διαβόλῳ πρὸς ταύτην καλοῦντι ἀβιάστως· ἡ 
γὰρ κακία οὐδὲν ἕτερόν ἐστιν εἰ µὴ ἀναχώρησις τοῦ ἀγαθοῦ, ὥσπερ καὶ τὸ σκότος τοῦ 
φωτός ἐστιν ἀναχώρησις. Μένοντες οὖν ἐν τῷ κατὰ φύσιν ἐν τῇ ἀρετῇ ἐσµεν, 
ἐκκλίνοντες δὲ ἐκ τοῦ κατὰ φύσιν παρὰ φύσιν ἐρχόµεθα καὶ ἐν τῇ κακίᾳ γινόµεθα. 
Μετάνοιά ἐστιν ἐκ τοῦ παρὰ φύσιν εἰς τὸ κατὰ φύσιν καὶ ἐκ τοῦ διαβόλου πρὸς τὸν θεὸν 
ἐπάνοδος δι྿ ἀσκήσεως καὶ πόνων. Τοῦτον τοίνυν τὸν ἄνθρωπον ὁ δηµιουργὸς ἄρρενα 
κατεσκεύασε µεταδοὺς αὐτῷ τῆς ἑαυτοῦ θείας χάριτος καὶ ἐν κοινωνίᾳ ἑαυτοῦ διὰ 
ταύτης αὐτὸν ποιησάµενος· ὅθεν καὶ τὴν τῶν ζῴων ὀνοµασίαν προφητικῶς ὡς δούλων 
αὐτῷ δοθέντων δεσποτικῶς ἐποιήσατο. Κατ྿ εἰκόνα γὰρ Θεοῦ λογικός τε καὶ νοερὸς 
καὶ αὐτεξούσιος γενόµενος εἰκότως τὴν τῶν ἐπιγείων ἀρχὴν ἐνεχειρίζετο ὑπὸ τοῦ 
κοινοῦ τῶν ἁπάντων δηµιουργοῦ τε καὶ δεσπότου. Εἰδὼς δὲ ὁ προγνώστης Θεός, ὡς ἐν 
παραβάσει γενήσεται καὶ τῇ φθορᾷ ὑποπεσεῖται, ἐποίησεν ἐξ αὐτοῦ τὸ θῆλυ, βοηθὸν 
αὐτῷ κατ྿ αὐτόν, βοηθὸν δὲ πρὸς τὴν διὰ γεννήσεως µετὰ τὴν παράβασιν τοῦ γένους 
ἐκ διαδοχῆς σύστασιν. Ἡ γὰρ πρώτη πλάσις γένεσις λέγεται καὶ οὐ γέννησις· γένεσις µὲν 
γάρ ἐστιν ἡ ἐκ Θεοῦ πρώτη πλάσις, γέννησις δὲ ἡ ἐκ καταδίκης τοῦ θανάτου διὰ τὴν 
παράβασιν ἐξ ἀλλήλων διαδοχή. Τοῦτον ἔθετο ἐν τῷ παραδείσῳ τῷ τε νοητῷ καὶ τῷ 
αἰσθητῷ· ἐν µὲν γὰρ τῷ αἰσθητῷ ἐπὶ γῆς σωµατικῶς διαιτώµενος ψυχικῶς τοῖς 
ἀγγέλοις συνανεστρέφετο θείας γεωργῶν ἐννοίας καὶ ταύταις τρεφόµενος, γυµνὸς τῇ 
ἁπλότητι καὶ ἀτέχνῳ ζωῇ πρὸς µόνον τὸν δηµιουργὸν διὰ τῶν κτισµάτων ἐναγόµενος 
καὶ τῇ αὐτοῦ θεωρίᾳ ἐνηδυνόµενός τε καὶ εὐφραινόµενος. Ἐπειδὴ τοίνυν αὐτὸν 
αὐτεξουσίῳ θελήµατι φυσικῶς κατεκόσµησε, δίδωσι νόµον αὐτῷ µὴ γεύσασθαι τοῦ 
ξύλου τῆς γνώσεως. Περὶ οὗ ξύλου αὐταρκῶς ἐν τῷ περὶ παραδείσου κεφαλαίῳ κατά 
γε τὴν ἡµετέραν εἰρήκαµεν δύναµιν. Ταύτην τὴν ἐντολὴν αὐτῷ δίδωσιν 
ἐπαγγειλάµενος, ὡς, εἰ µὲν φυλάξοι τὸ τῆς ψυχῆς ἀξίωµα τῷ λόγῳ τὴν νίκην διδούς, 
ἐπιγινώσκων τὸν κτίσαντα καὶ τούτου φυλάττων τὸ πρόσταγµα, τῆς ἀιδίου µεθέξει 
µακαριότητος καὶ ζήσεται εἰς τὸν αἰῶνα κρείττων θανάτου γενόµενος. Εἰ δέ γε τὴν 
ψυχὴν ὑποτάξει τῷ σώµατι καὶ τὰ τοῦ σώµατος προτιµήσει τερπνὰ τὴν οἰκείαν τιµὴν 
ἀγνοήσας καὶ τοῖς ἀνοήτοις παρεικασθεὶς κτήνεσι, τοῦ πεποιηκότος τὴν ζεύγλην 
ἀποσεισάµενος καὶ τὸ θεῖον αὐτοῦ παριδὼν ἐπίταγµα, θανάτῳ ἔσται ὑπεύθυνος καὶ 
φθορᾷ καὶ πόνῳ καθυποβληθήσεται τὸν ταλαίπωρον ἕλκων βίον. Οὐ γὰρ ἦν λυσιτελὲς 
ἀπείραστον ἔτι τυγχάνοντα καὶ ἀδόκιµον τῆς ἀφθαρσίας τυχεῖν, ἵνα µὴ εἰς τῦφον 
ἐµπέσῃ καὶ κρῖµα τοῦ διαβόλου. Ἐκεῖνος διὰ τὸ ἄφθαρτον µετὰ τὴν ἐκ προαιρέσεως 
ἔκπτωσιν τὴν ἐν τῷ κακῷ ἀµεταµέλητον ἔσχε καὶ ἄτρεπτον παγιότητα ὥσπερ αὖ 
πάλιν καὶ οἱ ἄγγελοι µετὰ τὴν ἐκ προαιρέσεως τῆς ἀρετῆς ἐκλογὴν τὴν ἐν τῷ καλῷ διὰ 
τῆς χάριτος ἀµετακίνητον ἵδρυσιν. Ἔδει τοίνυν πρότερον δοκιµασθέντα τὸν ἄνθρωπον 

καὶ τῇ πείρᾳ διὰ τῆς τηρήσεως τῆς ἐντολῆς τελειωθέντα οὕτω τὴν ἀφθαρσίαν ἀρετῆς 
κοµίσασθαι ἔπαθλον· µέσος γὰρ Θεοῦ καὶ ὕλης γενόµενος διὰ µὲν τῆς τηρήσεως τῆς 
ἐντολῆς µετὰ τὴν ἀπαλλαγὴν τῆς πρὸς τὰ ὄντα φυσικῆς σχέσεως ἑνωθεὶς τῷ θεῷ καθ྿ 
ἕξιν τὴν περὶ τὸ καλὸν παγιότητα λαµβάνειν ἀµετακίνητον ἔµελλε, διὰ δὲ τῆς 
παραβάσεως πρὸς τὴν ὕλην µᾶλλον κινηθεὶς καὶ τῆς αὐτοῦ αἰτίας, τοῦ Θεοῦ φηµι, 
ἀποσπάσας τὸν νοῦν τῇ φθορᾷ προσοικειοῦσθαι καὶ παθητὸς ἀντὶ ἀπαθοῦς καὶ θνητὸς 
ἀντὶ ἀθανάτου γίνεσθαι καὶ συνδυασµοῦ καὶ ῥευστῆς γεννήσεως ἐπιδέεσθαι καὶ τῇ ἐφέσει 
τῆς ζωῆς τῶν µὲν ἡδέων ὡς δῆθεν ταύτην συνιστώντων ἀντέχεσθαι, πρὸς δὲ τοὺς 
τούτων προµηθουµένους τὴν στέρησιν ἀδεῶς ἀπεχθάνεσθαι καὶ τὴν µὲν ἔφεσιν ἐκ Θεοῦ 
πρὸς τὴν ὕλην, τὸν δὲ θυµὸν ἐκ τοῦ τῆς σωτηρίας ὄντως ἐχθροῦ µεταφέρειν πρὸς τὸ 
ὁµόφυλον. Φθόνῳ τοίνυν διαβόλου ἡττήθη ὁ ἄνθρωπος· οὐ γὰρ ἔφερεν ὁ φθονερὸς καὶ 
µισόκαλος δαίµων αὐτὸς διὰ τὴν ἔπαρσιν κάτω γενόµενος ἡµᾶς τῶν ἄνω τυχεῖν, ὅθεν 
καὶ θεότητος ἐλπίδι ὁ ψεύστης δελεάζει τὸν ἄθλιον καὶ πρὸς τὸ ἴδιον τῆς ἐπάρσεως ὕψος 
ἀναγαγὼν πρὸς τὸ ὅµοιον καταφέρει τῆς πτώσεως βάραθρον. 

Βιβλίον γ΄. 
 

45. Περὶ τῆς θείας οἰκονοµίας καὶ περὶ τῆς δι྿ ἡµᾶς κηδεµονίας καὶ τῆς ἡµῶν 
σωτηρίας 

 
Ταύτῃ τοίνυν τῇ προσβολῇ τοῦ ἀρχεκάκου δαίµονος δελεασθέντα τὸν ἄνθρωπον καὶ 
τὴν τοῦ δηµιουργοῦ ἐντολὴν οὐ φυλάξαντα καὶ γυµνωθέντα τῆς χάριτος καὶ τὴν πρὸς 
θεὸν παρρησίαν ἀπεκδυσάµενον καὶ σκεπασθέντα τῇ τοῦ µοχθηροῦ βίου τραχύτητι 
τοῦτο γὰρ τὰ φύλλα τῆς συκῆς καὶ περιβληθέντα τὴν νέκρωσιν ἤτοι τὴν θνητότητα καὶ 
παχύτητα τῆς σαρκός τοῦτο γὰρ ἡ τῶν νεκρῶν δερµάτων ἀµφίασις καὶ τοῦ 
παραδείσου κατὰ τὴν τοῦ Θεοῦ δικαιοκρισίαν γεγονότα ἐξόριστον καὶ θανάτῳ 
κατάκριτον καὶ φθορᾷ ὑποχείριον οὐ παρεῖδεν ὁ συµπαθὴς ὁ τὸ εἶναι δοὺς καὶ τὸ εὖ 
εἶναι χαρισάµενος, ἀλλὰ πολλοῖς πρότερον παιδαγωγήσας καὶ πρὸς ἐπιστροφὴν 
καλέσας στόνῳ καὶ τρόµῳ, ὕδατος κατακλυσµῷ καὶ παντὸς τοῦ γένους µικροῦ δεῖν 
πανωλεθρίᾳ, συγχύσει καὶ διαιρέσει γλωσσῶν, ἀγγέλων ἐπιστασίᾳ, πόλεων ἐµπρησµῷ, 
τυπικαῖς θεοφανείαις, πολέµοις, νίκαις, ἥτταις, σηµείοις καὶ τέρασι καὶ ποικίλαις 
δυνάµεσι, νόµῳ, προφήταις, δι྿ ὧν τὸ σπουδαζόµενον ἦν ἡ τῆς ἁµαρτίας ἀναίρεσις 
πολυσχεδῶς χεθείσης καὶ καταδουλωσαµένης τὸν ἄνθρωπον καὶ πᾶν εἶδος κακίας 
ἐπισωρευσάσης τῷ βίῳ καὶ ἡ πρὸς τὸ εὖ εἶναι τοῦ ἀνθρώπου ἐπάνοδος. Ἐπειδὴ δι྿ 
ἁµαρτίας ὁ θάνατος εἰς τὸν κόσµον εἰσῆλθεν ὥσπερ τι θηρίον ἄγριον καὶ ἀνήµερον τὸν 
ἀνθρώπινον λυµαινόµενος βίον, ἔδει δὲ τὸν λυτροῦσθαι µέλλοντα ἀναµάρτητον εἶναι καὶ 
µὴ τῷ θανάτῳ διὰ τῆς ἁµαρτίας ὑπεύθυνον, ἔτι δὲ νευρωθῆναι καὶ ἀνακαινισθῆναι τὴν 
φύσιν καὶ ἔργῳ παιδαγωγηθῆναι καὶ διδαχθῆναι ἀρετῆς ὁδὸν τῆς µὲν φθορᾶς 
ἀπάγουσαν, πρὸς δὲ τὴν ζωὴν ποδηγοῦσαν τὴν αἰώνιον· τέλος τὸ µέγα περὶ αὐτὸν τῆς 
φιλανθρωπίας ἐνδείκνυται πέλαγος· αὐτὸς γὰρ ὁ δηµιουργός τε καὶ κύριος τὴν ὑπὲρ 
τοῦ οἰκείου πλάσµατος ἀναδέχεται πάλην καὶ ἔργῳ διδάσκαλος γίνεται· καὶ ἐπειδὴ 
θεότητος ἐλπίδι ὁ ἐχθρὸς δελεάζει τὸν ἄνθρωπον, σαρκὸς προβλήµατι δελεάζεται καὶ 
δείκνυται ἅµα τὸ ἀγαθὸν καὶ τὸ σοφόν, τὸ δίκαιόν τε καὶ τὸ δυνατὸν τοῦ Θεοῦ· τὸ µὲν 
ἀγαθόν, ὅτι οὐ παρεῖδε τοῦ οἰκείου πλάσµατος τὴν ἀσθένειαν, ἀλλ྿ ἐσπλαγχνίσθη ἐπ྿ 
αὐτῷ πεσόντι καὶ χεῖρα ὤρεξε· τὸ δίκαιον, ὅτι ἀνθρώπου ἡττηθέντος οὐχ ἕτερον ποιεῖ 
νικῆσαι τὸν τύραννον οὐδὲ βίᾳ ἐξαρπάζει τοῦ θανάτου τὸν ἄνθρωπον, ἀλλ྿ ὃν πάλαι 
διὰ τῆς ἁµαρτίας καταδουλοῦται ὁ θάνατος, τοῦτον ὁ ἀγαθὸς καὶ δίκαιος νικητὴν 
πάλιν πεποίηκε καὶ τῷ ὁµοίῳ τὸν ὅµοιον ἀνεσώσατο, ὅπερ ἄπορον ἦν· τὸ δὲ σοφόν, ὅτι 
εὗρε τοῦ ἀπόρου λύσιν εὐπρεπεστάτην· εὐδοκίᾳ γὰρ τοῦ Θεοῦ καὶ πατρὸς ὁ µονογενὴς 
υἱὸς καὶ λόγος τοῦ Θεοῦ καὶ Θεὸς ὁ ὢν εἰς τὸν κόλπον τοῦ πατρός, ὁ ὁµοούσιος τῷ 
πατρὶ καὶ τῷ ἁγίῳ πνεύµατι, ὁ προαιώνιος, ὁ ἄναρχος, ὁ ἐν ἀρχῇ ὢν καὶ πρὸς τὸν θεὸν 
καὶ πατέρα ὢν καὶ Θεὸς ὤν, ὁ ἐν µορφῇ Θεοῦ ὑπάρχων κλίνας οὐρανοὺς κατέρχεται, 
τουτέστιν τὸ ἀταπείνωτον αὐτοῦ ὕψος ἀταπεινώτως ταπεινώσας συγκαταβαίνει τοῖς 
ἑαυτοῦ δούλοις συγκατάβασιν ἄφραστόν τε καὶ ἀκατάληπτον τοῦτο γὰρ δηλοῖ ἡ 
κατάβασις καὶ Θεὸς ὢν τέλειος ἄνθρωπος τέλειος γίνεται καὶ ἐπιτελεῖται τὸ πάντων 
καινῶν καινότατον, τὸ µόνον καινὸν ὑπὸ τὸν ἥλιον, δι྿ οὗ ἡ ἄπειρος τοῦ Θεοῦ 
ἐµφανίζεται δύναµις. Τί γὰρ µεῖζον τοῦ γενέσθαι τὸν θεὸν ἄνθρωπον; Καὶ ὁ λόγος σὰρξ 

ἀτρέπτως ἐγένετο ἐκ πνεύµατος ἁγίου καὶ Μαρίας τῆς ἁγίας ἀειπαρθένου καὶ θεοτόκου 
καὶ µεσίτης Θεοῦ καὶ ἀνθρώπων χρηµατίζει ὁ µόνος φιλάνθρωπος, οὐκ ἐκ θελήµατος ἢ 
ἐπιθυµίας ἢ συναφείας ἀνδρὸς ἢ γεννήσεως ἐνηδόνου ἐν τῇ ἀχράντῳ µήτρᾳ τῆς 
παρθένου συλληφθείς, ἀλλ྿ ἐκ πνεύµατος ἁγίου καὶ τῆς πρώτης τοῦ Ἀδὰµ γενέσεως· καὶ 
γίνεται ὑπήκοος τῷ πατρὶ τῷ καθ྿ ἡµᾶς καὶ ἐξ ἡµῶν προσλήµµατι τὴν ἡµετέραν 
παρακοὴν ἰώµενος καὶ ὑπογραµµὸς ἡµῖν ὑπακοῆς γινόµενος, ἧς ἐκτὸς οὐκ ἔστι 
σωτηρίας τυχεῖν. 
 

46. Περὶ τοῦ τρόπου τῆς συλλήψεως τοῦ Θεοῦ λόγου καὶ τῆς θείας αὐτοῦ 
σαρκώσεως 

 
Ἄγγελος γὰρ κυρίου ἀπεστάλη πρὸς τὴν ἁγίαν παρθένον ἐκ δαυιτικοῦ φύλου 
καταγοµένην· πρόδηλον γὰρ ὡς ἐξ Ἰούδα ἀνατέταλκεν ὁ κύριος, ἐξ ἧς φυλῆς οὐδεὶς 
προσέσχηκε τῷ θυσιαστηρίῳ, ὡς ὁ θεῖος ἔφη ἀπόστολος· περὶ οὗ ὕστερον ἐροῦµεν 
ἀκριβέστερον. Ἣν εὐαγγελιζόµενος ἔλεγε· Χαῖρε, κεχαριτωµένη, ὁ κύριος µετὰ σοῦ. Ἡ δὲ 
διεταράχθη ἐπὶ τῷ λόγῳ καί φησι πρὸς αὐτὴν ὁ ἄγγελος· Μὴ φοβοῦ, Μαριάµ· εὗρες 
γὰρ χάριν παρὰ κυρίῳ καὶ τέξῃ υἱὸν καὶ καλέσεις τὸ ὄνοµα αὐτοῦ Ἰησοῦν. Αὐτὸς γὰρ 
σώσει τὸν λαὸν αὐτοῦ ἀπὸ τῶν ἁµαρτιῶν αὐτῶν. Ὅθεν τὸ Ἰησοῦς σωτὴρ ἑρµηνεύεται. 
Τῆς δὲ διαπορούσης· Πῶς ἔσται µοι τοῦτο, ἐπεὶ ἄνδρα οὐ γινώσκω; Πάλιν φησὶ πρὸς 
αὐτὴν ὁ ἄγγελος· Πνεῦµα ἅγιον ἐπελεύσεται ἐπὶ σέ, καὶ δύναµις ὑψίστου ἐπισκιάσει σοι. 
∆ιὸ καὶ τὸ γεννώµενον ἅγιον κληθήσεται υἱὸς Θεοῦ. Ἡ δὲ πρὸς αὐτόν· Ἰδοὺ ἡ δούλη 
κυρίου· γένοιτό µοι κατὰ τὸ ῥῆµά σου. Μετὰ οὖν τὴν συγκατάθεσιν τῆς ἁγίας παρθένου 
πνεῦµα ἅγιον ἐπῆλθεν ἐπ྿ αὐτὴν κατὰ τὸν τοῦ κυρίου λόγον, ὃν εἶπεν ὁ ἄγγελος, 
καθαῖρον αὐτὴν καὶ δύναµιν δεκτικὴν τῆς τοῦ λόγου θεότητος παρέχον, ἅµα δὲ καὶ 
γεννητικήν. Καὶ τότε ἐπεσκίασεν ἐπ྿ αὐτὴν ἡ τοῦ Θεοῦ τοῦ ὑψίστου ἐνυπόστατος σοφία 
καὶ δύναµις, ὁ υἱὸς τοῦ Θεοῦ ὁ τῷ πατρὶ ὁµοούσιος, οἱονεὶ θεῖος σπόρος καὶ συνέπηξεν 
ἑαυτῷ ἐκ τῶν ἁγνῶν καὶ καθαρωτάτων αὐτῆς αἱµάτων σάρκα ἐψυχωµένην ψυχῇ 
λογικῇ τε καὶ νοερᾷ, ἀπαρχὴν τοῦ ἡµετέρου φυράµατος, οὐ σπερµατικῶς ἀλλὰ 
δηµιουργικῶς διὰ τοῦ ἁγίου πνεύµατος, οὐ ταῖς κατὰ µικρὸν προσθήκαις 
ἀπαρτιζοµένου τοῦ σχήµατος, ἀλλ྿ ὑφ྿ ἑν τελειωθέντος. Αὐτὸς ὁ τοῦ Θεοῦ λόγος 
χρηµατίσας τῇ σαρκὶ ὑπόστασις· οὐ γὰρ προϋποστάσῃ καθ྿ ἑαυτὴν σαρκὶ ἡνώθη ὁ 
Θεὸς λόγος, ἀλλ྿ ἐνοικήσας τῇ γαστρὶ τῆς ἁγίας παρθένου ἀπεριγράπτως ἐν τῇ ἑαυτοῦ 
ὑποστάσει ἐκ τῶν ἁγνῶν τῆς παρθένου αἱµάτων σάρκα ἐψυχωµένην ψυχῇ λογικῇ τε 
καὶ νοερᾷ ὑπεστήσατο ἀπαρχὴν προσλαβόµενος τοῦ ἀνθρωπίνου φυράµατος, αὐτὸς ὁ 
λόγος γενόµενος τῇ σαρκὶ ὑπόστασις. Ὥστε ἅµα σάρξ, ἅµα Θεοῦ λόγου σάρξ, ἅµα σὰρξ 
ἔµψυχος λογική τε καὶ νοερά, ἅµα Θεοῦ λόγου σὰρξ ἔµψυχος λογική τε καὶ νοερά. ∆ιὸ 
οὐκ ἄνθρωπον ἀποθεωθέντα λέγοµεν, ἀλλὰ θεὸν ἐνανθρωπήσαντα· ὢν γὰρ φύσει 
τέλειος Θεὸς γέγονε φύσει τέλειος ἄνθρωπος ὁ αὐτὸς οὐ τραπεὶς τὴν φύσιν οὐδὲ 
φαντάσας τὴν οἰκονοµίαν, ἀλλὰ τῇ ἐκ τῆς ἁγίας παρθένου ληφθείσῃ λογικῶς τε καὶ 
νοερῶς ἐψυχωµένῃ σαρκὶ καὶ ἐν αὐτῷ τὸ εἶναι λαχούσῃ ἑνωθεὶς καθ྿ ὑπόστασιν 
ἀσυγχύτως καὶ ἀναλλοιώτως καὶ ἀδιαιρέτως, µὴ µεταβαλὼν τὴν τῆς θεότητος αὐτοῦ 
φύσιν εἰς τὴν τῆς σαρκὸς οὐσίαν µήτε µὴν τὴν οὐσίαν τῆς σαρκὸς αὐτοῦ εἰς τὴν φύσιν 

τῆς αὐτοῦ θεότητος οὐδὲ ἐκ τῆς θείας αὐτοῦ φύσεως καί, ἧς προσελάβετο ἀνθρωπίνης 
φύσεως, µίαν φύσιν ἀποτελέσας σύνθετον. 
 

47. Περὶ τῶν δύο φύσεων 
 
Ἀτρέπτως γὰρ καὶ ἀναλλοιώτως ἡνώθησαν ἀλλήλαις αἱ φύσεις µήτε τῆς θείας φύσεως 
ἐκστάσης τῆς οἰκείας ἁπλότητος µήτε µὴν τῆς ἀνθρωπίνης ἢ τραπείσης εἰς θεότητος 
φύσιν ἢ εἰς ἀνυπαρξίαν χωρησάσης µήτε ἐκ τῶν δύο µιᾶς γεγενηµένης συνθέτου φύσεως· 
ἡ γὰρ σύνθετος φύσις οὐδ྿ ὁποτέρας τῶν, ἐξ ὧν συνετέθη, φύσεων ὁµοούσιος ὑπάρχειν 
δύναται ἐξ ἑτέρων ἀποτελεσθεῖσα ἕτερον. Οἷον τὸ σῶµα τὸ ἐκ τῶν τεσσάρων 
στοιχείων συντεθειµένον οὐδὲ τῷ πυρὶ λέγεται ὁµοούσιον οὔτε πῦρ ὀνοµάζεται οὔτε 
ἀὴρ λέγεται οὔτε ὕδωρ οὔτε γῆ οὐδέ τινι τούτων ἐστὶν ὁµοούσιον. Εἰ τοίνυν κατὰ τοὺς 
αἱρετικοὺς µιᾶς συνθέτου φύσεως ὁ Χριστὸς µετὰ τὴν ἕνωσιν ἐχρηµάτισεν, ἐξ ἁπλῆς 
φύσεως ἐτράπη εἰς σύνθεσιν καὶ οὔτε τῷ πατρὶ ἁπλῆς φύσεως ὄντι ἐστὶν ὁµοούσιος 
οὔτε τῇ µητρί οὐ γὰρ ἐκ θεότητος καὶ ἀνθρωπότητος αὕτη συντέθειται οὔτε µὴν ἐν 
θεότητί ἐστι καὶ ἀνθρωπότητι, οὔτε δὲ Θεὸς ὀνοµασθήσεται οὐδὲ ἄνθρωπος, ἀλλὰ 
Χριστὸς µόνον. Καὶ ἔσται τὸ Χριστὸς οὐ τῆς ὑποστάσεως αὐτοῦ ὄνοµα, ἀλλὰ τῆς µιᾶς 
κατ྿ αὐτοὺς φύσεως. Ἡµεῖς δὲ οὐ µιᾶς συνθέτου φύσεως τὸν Χριστὸν δογµατίζοµεν οὐδὲ 
ἐξ ἑτέρων ἕτερον ὥσπερ ἐκ ψυχῆς καὶ σώµατος ἄνθρωπον ἢ ὡς ἐκ τεσσάρων στοιχείων 
σῶµα, ἀλλ྿ ἐξ ἑτέρων τὰ αὐτά· ἐκ θεότητος µὲν γὰρ καὶ ἀνθρωπότητος θεὸν τέλειον καὶ 
ἄνθρωπον τέλειον τὸν αὐτὸν καὶ εἶναι καὶ λέγεσθαι ἐκ δύο τε καὶ ἐν δυσὶ φύσεσιν 
ὁµολογοῦµεν. Τὸ δὲ Χριστὸς ὄνοµα τῆς ὑποστάσεως λέγοµεν, οὐ µονοτρόπως 
λεγόµενον, ἀλλὰ τῶν δύο φύσεων ὑπάρχον σηµαντικόν· αὐτὸς γὰρ ἑαυτὸν ἔχρισε, 
χρίων µὲν ὡς Θεὸς τὸ σῶµα τῇ θεότητι αὐτοῦ, χριόµενος δὲ ὡς ἄνθρωπος· αὐτὸς γάρ 
ἐστι τοῦτο κἀκεῖνο. Χρίσις δὲ ἡ θεότης τῆς ἀνθρωπότητος. Εἰ γὰρ µιᾶς φύσεως συνθέτου 
ὢν ὁ Χριστὸς ὁµοούσιός ἐστι τῷ πατρί, ἔσται ἄρα καὶ ὁ πατὴρ σύνθετος καὶ τῇ σαρκὶ 
ὁµοούσιος, ὅπερ ἄτοπον καὶ πάσης βλασφηµίας ἀνάπλεον. Πῶς δὲ καὶ µία φύσις τῶν 
ἐναντίων οὐσιωδῶν διαφορῶν δεκτικὴ γενήσεται; Πῶς γὰρ δυνατὸν τὴν αὐτὴν φύσιν 
κατὰ ταὐτὸν κτιστὴν εἶναι καὶ ἄκτιστον, θνητὴν καὶ ἀθάνατον, περιγραπτὴν καὶ 
ἀπερίγραπτον; Εἰ δὲ καὶ µιᾶς λέγοντες τὸν Χριστὸν φύσεως ἁπλῆν ταύτην εἴποιεν, ἢ 
γυµνὸν αὐτὸν θεὸν ὁµολογήσουσι καὶ φαντασίαν εἰσάξουσιν τὴν ἐνανθρώπησιν ἢ ψιλὸν 
ἄνθρωπον κατὰ Νεστόριον. Καὶ ποῦ τὸ τέλειον ἐν θεότητι καὶ τὸ ἐν ἀνθρωπότητι 
τέλειον; Πότε δὲ καὶ δύο τὸν Χριστὸν λέξουσι φύσεων µιᾶς συνθέτου φύσεως αὐτὸν µετὰ 
τὴν ἕνωσιν λέγοντες; Ὅτι γὰρ µιᾶς ὁ Χριστὸς φύσεως πρὸ τῆς ἑνώσεως, παντί που 
δῆλον. Ἀλλὰ τοῦτό ἐστι τὸ ποιοῦν τοῖς αἱρετικοῖς τὴν πλάνην, τὸ ταὐτὸν λέγειν τὴν 
φύσιν καὶ τὴν ὑπόστασιν. Ἐπειδὴ δὲ µίαν τῶν ἀνθρώπων φύσιν φαµέν, ἰστέον, ὡς οὐκ 
ἀφορῶντες εἰς τὸν τῆς ψυχῆς καὶ τοῦ σώµατος λόγον τοῦτο λέγοµεν· ἀδύνατον γὰρ 
µιᾶς φύσεως λέγειν τὴν ψυχὴν καὶ τὸ σῶµα πρὸς ἄλληλα συγκρινόµενα. Ἀλλ྿ ἐπειδὴ 
πλεῖσται ὑποστάσεις τῶν ἀνθρώπων εἰσί, πάντες δὲ τὸν αὐτὸν ἐπιδέχονται λόγον τῆς 
φύσεως πάντες γὰρ ἐκ ψυχῆς εἰσι συντεθειµένοι καὶ σώµατος καὶ πάντες τῆς φύσεως τῆς 
ψυχῆς µετειλήφασι καὶ τὴν οὐσίαν τοῦ σώµατος κέκτηνται τὸ κοινὸν εἶδος τῶν 
πλείστων καὶ διαφόρων ὑποστάσεων µίαν φύσιν φαµέν, ἑκάστης δηλαδὴ ὑποστάσεως 
δύο φύσεις ἐχούσης καὶ ἐν δυσὶ τελούσης ταῖς φύσεσι, ψυχῆς λέγω καὶ σώµατος. Ἐπὶ δὲ 

τοῦ κυρίου ἡµῶν Ἰησοῦ Χριστοῦ οὐκ ἔστι κοινὸν εἶδος λαβεῖν· οὔτε γὰρ ἐγένετο οὐδὲ 
ἔστιν οὔτε ποτὲ γενήσεται ἄλλος Χριστὸς ἐκ θεότητος καὶ ἀνθρωπότητος, ἐν θεότητι καὶ 
ἀνθρωπότητι Θεὸς τέλειος ὁ αὐτὸς καὶ ἄνθρωπος τέλειος. Ἐντεῦθεν οὐκ ἔστιν εἰπεῖν 
µίαν φύσιν ἐπὶ τοῦ κυρίου ἡµῶν Ἰησοῦ Χριστοῦ. ∆ιὸ δὴ ἐκ δύο φύσεων τελείων, θείας τε 
καὶ ἀνθρωπίνης, φαµὲν γεγενῆσθαι τὴν ἕνωσιν οὐ κατὰ φυρµὸν ἢ σύγχυσιν ἢ 
ἀνάκρασιν, ὡς ὁ θεήλατος ἔφη ∆ιόσκορος Σευῆρός τε καὶ ἡ τούτων ἐναγὴς συµµορία, 
οὐδὲ προσωπικὴν ἢ σχετικὴν ἢ κατ྿ ἀξίαν ἢ ταυτοβουλίαν ἢ ὁµοτιµίαν ἢ ὁµωνυµίαν ἢ 
εὐδοκίαν, ὡς ὁ θεοστυγὴς ἔφη Νεστόριος ∆ιόδωρός τε καὶ ὁ Μοµψουεστίας Θεόδωρος 
καὶ ἡ τούτων δαιµονιώδης ὁµήγυρις, ἀλλὰ κατὰ σύνθεσιν ἤτοι καθ྿ ὑπόστασιν 
ἀτρέπτως καὶ ἀσυγχύτως καὶ ἀναλλοιώτως καὶ ἀδιαιρέτως καὶ ἀδιασπάστως καὶ ἐν 
δυσὶ φύσεσι τελείως ἐχούσαις µίαν ὑπόστασιν ὁµολογοῦµεν τοῦ υἱοῦ τοῦ Θεοῦ καὶ 
σεσαρκωµένου, τὴν αὐτὴν ὑπόστασιν λέγοντες τῆς θεότητος καὶ τῆς ἀνθρωπότητος 
αὐτοῦ καὶ τὰς δύο φύσεις ὁµολογοῦντες σῴζεσθαι ἐν αὐτῷ µετὰ τὴν ἕνωσιν, οὐκ ἰδίᾳ 
καὶ ἀναµέρος τιθέντες ἑκάστην, ἀλλ྿ ἡνωµένας ἀλλήλαις ἐν τῇ µιᾷ συνθέτῳ ὑποστάσει. 
Οὐσιώδη γάρ φαµεν τὴν ἕνωσιν, τουτέστιν ἀληθῆ καὶ οὐ κατὰ φαντασίαν· οὐσιώδη δέ, 
οὐχ ὡς τῶν δύο φύσεων ἀποτελεσασῶν µίαν σύνθετον φύσιν, ἀλλ྿ ἑνωθεισῶν ἀλλήλαις 
κατὰ ἀλήθειαν εἰς µίαν ὑπόστασιν σύνθετον τοῦ υἱοῦ τοῦ Θεοῦ. Καὶ σῴζεσθαι αὐτῶν 
τὴν οὐσιώδη διαφορὰν ὁριζόµεθα· τὸ γὰρ κτιστὸν µεµένηκε κτιστὸν καὶ τὸ ἄκτιστον 
ἄκτιστον, καὶ τὸ θνητὸν ἔµεινε θνητὸν καὶ ἀθάνατον τὸ ἀθάνατον καὶ τὸ περιγραπτὸν 
περιγραπτὸν καὶ τὸ ἀπερίγραπτον ἀπερίγραπτον, τὸ ὁρατὸν ὁρατὸν καὶ τὸ ἀόρατον 
ἀόρατον· Τὸ µὲν διαλάµπει τοῖς θαύµασι, τὸ δὲ ταῖς ὕβρεσιν ὑποπέπτωκεν. Οἰκειοῦται 
δὲ τὰ ἀνθρώπινα ὁ λόγος αὐτοῦ γάρ εἰσι τὰ τῆς ἁγίας αὐτοῦ σαρκὸς ὄντα καὶ 
µεταδιδοῖ τῇ σαρκὶ τῶν ἰδίων κατὰ τὸν τῆς ἀντιδόσεως τρόπον διὰ τὴν εἰς ἄλληλα τῶν 
µερῶν περιχώρησιν καὶ τὴν καθ྿ ὑπόστασιν ἕνωσιν, καὶ ὅτι εἷς ἦν καὶ ὁ αὐτὸς ὁ καὶ τὰ 
θεῖα καὶ τὰ ἀνθρώπινα ἐνεργῶν ἐν ἑκατέρᾳ µορφῇ µετὰ τῆς θατέρου κοινωνίας. ∆ιὸ δὴ 
καὶ ὁ κύριος τῆς δόξης ἐσταυρῶσθαι λέγεται καίτοι τῆς θείας αὐτοῦ µὴ παθούσης 
φύσεως, καὶ ὁ υἱὸς τοῦ ἀνθρώπου πρὸ τοῦ πάθους ἐν τῷ οὐρανῷ εἶναι ὡµολόγηται, ὡς 
αὐτὸς ὁ κύριος ἔφησεν. Εἷς γὰρ ἦν καὶ ὁ αὐτὸς κύριος τῆς δόξης ὁ φύσει καὶ ἀληθείᾳ υἱὸς 
ἀνθρώπου ἤτοι ἄνθρωπος γενόµενος, καὶ αὐτοῦ τά τε θαύµατα καὶ τὰ πάθη 
γινώσκοµεν, εἰ καὶ κατ྿ ἄλλο ἐθαυµατούργει καὶ κατ྿ ἄλλο τὰ πάθη ὁ αὐτὸς ὑπέµεινεν. 
Ἴσµεν γάρ, ὥσπερ µίαν αὐτοῦ τὴν ὑπόστασιν, οὕτω καὶ τὴν τῶν φύσεων οὐσιώδη 
διαφορὰν σῴζεσθαι. Πῶς δὲ σωθείη διαφορὰ µὴ σῳζοµένων τῶν τὴν διαφορὰν 
ἐχόντων πρὸς ἄλληλα; ∆ιαφορὰ γὰρ διαφερόντων ἐστὶ διαφορά. Τῷ µὲν οὖν λόγῳ, ᾧ 
διαφέρουσιν ἀλλήλων αἱ φύσεις τοῦ Χριστοῦ τουτέστι τῷ λόγῳ τῆς οὐσίας, φαµὲν 
συνάπτεσθαι αὐτὸν τοῖς ἄκροις, κατὰ µὲν τὴν θεότητα τῷ τε πατρὶ καὶ τῷ πνεύµατι, 
κατὰ δὲ τὴν ἀνθρωπότητα τῇ τε µητρὶ καὶ ἡµῖν· ὁµοούσιος γάρ ἐστιν ὁ αὐτός, κατὰ µὲν 
τὴν θεότητα τῷ τε πατρὶ καὶ τῷ πνεύµατι, κατὰ δὲ τὴν ἀνθρωπότητα τῇ τε µητρὶ καὶ 
πᾶσι τοῖς ἀνθρώποις. Ὧι δὲ λόγῳ συνάπτονται αἱ φύσεις αὐτοῦ, διαφέρειν αὐτόν φαµεν 
τοῦ τε πατρὸς καὶ τοῦ πνεύµατος, τῆς τε µητρὸς καὶ τῶν λοιπῶν ἀνθρώπων· 
συνάπτονται γὰρ αἱ φύσεις αὐτοῦ τῇ ὑποστάσει µίαν ὑπόστασιν σύνθετον ἔχουσαι, 
καθ྿ ἣν διαφέρει τοῦ τε πατρὸς καὶ τοῦ πνεύµατος, τῆς τε µητρὸς καὶ ἡµῶν. Ἀλλὰ καὶ 
πάσης συνθέτου φύσεως τὰ µέρη ἅµα τὴν ἐκ τοῦ µὴ ὄντος εἰς τὸ εἶναι πα 
ραγωγὴν ἔσχηκε πρὸς συµπλήρωσιν τοῦ παντός. Καὶ δυνατὸν τὰ ὁµόχρονα µίαν φύσιν 
ἀποτελεῖν σύνθετον, τοιοῦτον ὅρον καὶ φυσικὸν νόµον παρὰ τοῦ δηµιουργοῦ δεχόµενα, 

ὥστε φύσεως νόµῳ κατὰ διαδοχὴν ὅµοια ἐξ ὁµοίων γεννᾶσθαι. Ἐπὶ δὲ τοῦ κυρίου τῶν 
ἑνωθεισῶν φύσεων ἡ µὲν ἄναρχός ἐστι καὶ ἄχρονος, ἡ δὲ ἠργµένη καὶ ὑπὸ χρόνον· καὶ 
οὐ γέγονεν εἶδος πρὸς συµπλήρωσιν τοῦ παντός ἐπεὶ οὐ κατέπαυσεν ὁ Θεὸς ἀπὸ τῶν 
ἔργων αὐτοῦ τῇ ἡµέρᾳ τῇ ἑβδόµῃ οὔτε δύο φυσικῶς ἡνώθησαν, ἀλλὰ παραδόξως καὶ 
ὑπερφυῶς. Τὰ δὲ παράδοξα καὶ ὑπερφυῆ οὐ φύσιν ἀποτελεῖ· οὐ γάρ φαµεν βάτου φύσιν 
προσοµιλοῦσαν πυρὶ καὶ µὴ φλεγοµένην οὐδὲ φύσιν ἀνθρώπου µεταρσίου γενοµένου ὡς 
ὡ]ς ὢν Ν) εἰς τὸν οὐρανὸν οὔτε φύσιν σώµατος ἀνθρωπείου δροσιζοµένην ἐν πυρί, 
ἀλλὰ παράδοξα ταῦτά φαµεν περὶ µίαν ὑπόστασιν. Οὕτω καὶ τὴν σάρκωσιν τοῦ 
κυρίου ἐν µιᾷ ὑποστάσει τῶν τῆς θεότητος ὑποστάσεων οὐ νόµῳ φύσεως, ἀλλ྿ 
ὑπερφυεῖ οἰκονοµίᾳ τὴν ἕνωσιν τῶν φύσεων γεγενῆσθαί φαµεν καὶ οὔτε ὑπὸ φύσεως 
ὅρον, ὥστε ἀπὸ Χριστοῦ Χριστὸν γεννᾶσθαι καὶ εἶδος ἀποτελεῖσθαι Χριστῶν 
περιεκτικὸν πολλῶν ὑποστάσεων, ἀλλὰ µίαν ὑπόστασιν σύνθετον ἐκ δύο φύσεων καὶ ἐν 
δύο φύσεσι καὶ δύο φύσεις, ἑκάστης φύσεως καὶ µετὰ τὴν ἕνωσιν φυλαττούσης τὸν 
οἰκεῖον ὅρον τε καὶ νόµον καὶ τὴν πρὸς ἄλληλα διαφοράν. Ἐπὶ µὲν γὰρ τοῦ ἀνθρώπου, 
καθὸ µὲν θεωρεῖται πρὸς ἄλληλα διαφορὰ ψυχῆς τε καὶ σώµατος, δύο φύσεις φαµέν· 
καθὸ δὲ οὐ θεωρεῖται φυσικὴ διαφορὰ ὑποστάσεων ἐξ ὑποστάσεως µιᾶς, καὶ µιᾶς µὲν 
φύσεως λέγονται τὰ καθ྿ ὑπόστασιν διαφέροντα ὁµοειδῆ, µιᾶς δὲ ὑποστάσεως τὰ κατ྿ 
οὐσίαν διαφέροντα καὶ καθ྿ ὑπόστασιν ἡνωµένα. Αἱ οὖν ἑτεροειδεῖς ὑποστάσεις οὐχ 
ὑποστατικῶς συγκρίνονται ἢ διακρίνονται, ἀλλὰ φυσικῶς· καὶ αἱ ὁµοειδεῖς ὑποστάσεις 
οὐ φυσικῶς συγκρίνονται ἢ διακρίνονται. Καὶ ὥσπερ ἀδύνατον τὰ ὑποστατικῇ διαφορᾷ 
διαφέροντα µιᾶς εἶναι ὑποστάσεως, οὕτως ἀδύνατον τὰ φυσικῇ διαφορᾷ φυσικὰ 
διάφορα N) διαφέροντα µιᾶς εἶναι φύσεως. 
 

48. Περὶ τοῦ τρόπου τῆς ἀντιδόσεως 
 
Ὅτι µὲν οὖν ἕτερόν ἐστιν οὐσία καὶ ἕτερον ὑπόστασις, πλειστάκις εἰρήκαµεν, καὶ ὅτι ἡ 
µὲν οὐσία τὸ κοινὸν καὶ περιεκτικὸν εἶδος τῶν ὁµοειδῶν ὑποστάσεων σηµαίνει οἷον 
Θεός, ἄνθρωπος, ἡ δὲ ὑπόστασις ἄτοµον δηλοῖ ἤτοι πατέρα, υἱόν, πνεῦµα ἅγιον, 
Πέτρον, Παῦλον. Ἰστέον τοίνυν, ὅτι τὸ µὲν τῆς θεότητος καὶ τῆς ἀνθρωπότητος ὄνοµα 
τῶν οὐσιῶν ἤτοι φύσεών ἐστι παραστατικόν, τὸ δὲ Θεὸς καὶ ἄνθρωπος καὶ ἐπὶ τῆς 
φύσεως τάττεται, ὁπόταν λέγωµεν· Θεός ἐστιν ἀκατάληπτος οὐσία, καὶ ὅτι εἷς ἐστι 
Θεός· λαµβάνεται δὲ καὶ ἐπὶ τῶν ὑποστάσεων ὡς τοῦ µερικωτέρου δεχοµένου τὸ τοῦ 
καθολικωτέρου ὄνοµα, ὡς ὅταν φησὶν ἡ γραφή· ∆ιὰ τοῦτο ἔχρισέ σε ὁ Θεὸς ὁ Θεός σου 
ἰδοὺ γὰρ τὸν πατέρα καὶ τὸν υἱὸν ἐδήλωσε, καὶ ὡς ὅταν λέγῃ· Ἄνθρωπός τις ἦν ἐν 
χώρᾳ τῇ Αὐσίτιδι τὸν γὰρ Ἰὼβ µόνον ἐδήλωσεν. Ἐπὶ οὖν τοῦ κυρίου ἡµῶν Ἰησοῦ 
Χριστοῦ, ἐπειδὴ δύο µὲν τὰς φύσεις γινώσκοµεν, µίαν δὲ τὴν ὑπόστασιν ἐξ ἀµφοτέρων 
σύνθετον, ὅτε µὲν τὰς φύσεις ἀναθεωροῦµεν, θεότητα καὶ ἀνθρωπότητα καλοῦµεν, ὅτε 
δὲ τὴν ἐκ τῶν φύσεων συντεθεῖσαν ὑπόστασιν, ποτὲ µὲν ἐκ τοῦ συναµφοτέρου Χριστὸν 
ὀνοµάζοµεν καὶ θεὸν καὶ ἄνθρωπον κατ྿ αὐτὸ καὶ θεὸν σεσαρκωµένον, ποτὲ δὲ ἐξ ἑνὸς 
τῶν µερῶν θεὸν µόνον καὶ υἱὸν Θεοῦ καὶ ἄνθρωπον µόνον καὶ υἱὸν ἀνθρώπου, καὶ ποτὲ 
µὲν ἐκ τῶν ὑψηλῶν µόνον, ποτὲ δὲ ἐκ τῶν ταπεινῶν µόνον· εἷς γάρ ἐστιν ὁ κἀκεῖνο καὶ 
τοῦτο ὁµοίως ὑπάρχων, τὸ µὲν ὢν ἀεὶ ἀναιτίως ἐκ πατρός, τὸ δὲ γενόµενος ὕστερον 
διὰ φιλανθρωπίαν. Θεότητα µὲν οὖν λέγοντες οὐ κατονοµάζοµεν αὐτῆς τὰ τῆς 



 57

ἀνθρωπότητος ἰδιώµατα οὐ γάρ φαµεν θεότητα παθητὴν ἢ κτιστήν οὔτε δὲ τῆς σαρκὸς 
ἤτοι τῆς ἀνθρωπότητος κατηγοροῦµεν τὰ τῆς θεότητος ἰδιώµατα οὐ γάρ φαµεν σάρκα 
ἤτοι ἀνθρωπότητα ἄκτιστον. Ἐπὶ δὲ τῆς ὑποστάσεως, κἂν ἐκ τοῦ συναµφοτέρου, κἂν ἐξ 
ἑνὸς τῶν µερῶν ταύτην ὀνοµάσωµεν, ἀµφοτέρων τῶν φύσεων τὰ ἰδιώµατα αὐτῇ 
ἐπιτίθεµεν. Καὶ γὰρ ὁ Χριστός, ὅπερ ἐστὶ τὸ συναµφότερον, καὶ Θεὸς καὶ ἄνθρωπος 
λέγεται καὶ κτιστὸς καὶ ἄκτιστος καὶ παθητὸς καὶ ἀπαθής. Καὶ ὅταν ἐξ ἑνὸς τῶν µερῶν 
καὶ υἱὸς Θεοῦ καὶ Θεὸς ὀνοµάζηται, δέχεται τὰ τῆς συνυφεστηκυίας φύσεως ἰδιώµατα 
ἤτοι τῆς σαρκός, Θεὸς παθητὸς ὀνοµαζόµενος καὶ κύριος τῆς δόξης ἐσταυρωµένος, οὐ 
καθὸ Θεὸς ἀλλὰ καθὸ καὶ ἄνθρωπος ὁ αὐτός· καὶ ὅταν ἄνθρωπος καὶ υἱὸς ἀνθρώπου 
ὀνοµάζηται, δέχεται τὰ τῆς θείας οὐσίας ἰδιώµατα καὶ αὐχήµατα παιδίον προαιώνιον 
καὶ ἄνθρωπος ἄναρχος, οὐ καθὸ παιδίον καὶ ἄνθρωπος, ἀλλὰ καθὸ Θεὸς ὢν 
προαιώνιος γέγονεν ἐπ྿ ἐσχάτων παιδίον. Καὶ οὗτός ἐστιν ὁ τρόπος τῆς ἀντιδόσεως 
ἑκατέρας φύσεως ἀντιδιδούσης τῇ ἑτέρᾳ τὰ ἴδια διὰ τὴν τῆς ὑποστάσεως ταυτότητα 
καὶ τὴν εἰς ἄλληλα αὐτῶν περιχώρησιν. Κατὰ τοῦτο δυνάµεθα εἰπεῖν περὶ Χριστοῦ· 
Οὗτος ὁ Θεὸς ἡµῶν ἐπὶ τῆς γῆς ὤφθη, καί· Ὁ ἄνθρωπος οὗτος ἄκτιστός ἐστι καὶ 
ἀπαθὴς καὶ ἀπερίγραπτος. 
 

49. Περὶ ἀριθµοῦ τῶν φύσεων 
 
Ὥσπερ δὲ ἐπὶ τῆς θεότητος µίαν φύσιν ὁµολογοῦµεν, τρεῖς δὲ ὑποστάσεις κατὰ ἀλήθειαν 
οὔσας φαµὲν καὶ πάντα µὲν τὰ φυσικὰ καὶ οὐσιώδη ἁπλᾶ φαµεν, τὴν δὲ διαφορὰν τῶν 
ὑποστάσεων ἐν µόναις ταῖς τρισὶν ἰδιότησι, τῇ ἀναιτίῳ καὶ πατρικῇ καὶ τῇ αἰτιατῇ καὶ 
υἱικῇ καὶ ἐκπορευτῇ ἐπιγινώσκοµεν· ἀνεκφοιτήτους δὲ αὐτὰς καὶ ἀδιαστάτους ἀλλήλων 
καὶ ἡνωµένας καὶ ἐν ἀλλήλαις ἀσυγχύτως περιχωρούσας ἐπιστάµεθα, καὶ ἡνωµένας µὲν 
ἀσυγχύτως τρεῖς γάρ εἰσιν, εἰ καὶ ἥνωνται, διαιρουµένας δὲ ἀδιαστάτως. Εἰ γὰρ καὶ 
ἑκάστη καθ྿ ἑαυτὴν ὑφέστηκεν ἤγουν τελεία ἐστὶν ὑπόστασις καὶ τὴν οἰκείαν ἰδιότητα 
ἤτοι τὸν τῆς ὑπάρξεως τρόπον διάφορον κέκτηται, ἀλλ྿ ἥνωνται τῇ τε οὐσίᾳ καὶ τοῖς 
φυσικοῖς ἰδιώµασι καὶ τῷ µὴ διίστασθαι µηδὲ ἐκφοιτᾶν τῆς πατρικῆς ὑποστάσεως καὶ εἷς 
Θεός εἰσί τε καὶ λέγονται. Τὸν αὐτὸν τρόπον καὶ ἐπὶ τῆς θείας καὶ ἀπορρήτου καὶ 
πάντα νοῦν καὶ κατάληψιν ὑπερεχούσης οἰκονοµίας τοῦ ἑνὸς τῆς ἁγίας τριάδος Θεοῦ 
λόγου κυρίου τε ἡµῶν Ἰησοῦ Χριστοῦ δύο µὲν φύσεις ὁµολογοῦµεν, θείαν τε καὶ 
ἀνθρωπίνην, συνεληλυθυίας ἀλλήλαις καὶ καθ྿ ὑπόστασιν ἑνωθείσας, µίαν δὲ ὑπόστασιν 
ἐκ τῶν δύο φύσεων ἀποτελεσθεῖσαν σύνθετον. Σῴζεσθαι δέ φαµεν τὰς δύο φύσεις καὶ 
µετὰ τὴν ἕνωσιν ἐν τῇ µιᾷ συνθέτῳ ὑποστάσει ἤγουν ἐν τῷ ἑνὶ Χριστῷ καὶ κατὰ 
ἀλήθειαν αὐτὰς εἶναι καὶ τὰ τούτων φυσικὰ ἰδιώµατα, ἡνωµένας µέντοι ἀσυγχύτως καὶ 
ἀδιαιρέτως διαφερούσας τε καὶ ἀριθµουµένας. Καὶ ὥσπερ αἱ τρεῖς ὑποστάσεις τῆς ἁγίας 
τριάδος ἀσυγχύτως ἥνωνται καὶ ἀδιαστάτως διῄρηνται καὶ ἀριθµοῦνται, καὶ ὁ ἀριθµὸς 
διαίρεσιν ἢ διάστασιν ἢ ἀλλοτρίωσιν καὶ διατοµὴν ἐν αὐταῖς οὐκ ἐργάζεται ἕνα γὰρ 
θεὸν ἐπιγινώσκοµεν τὸν πατέρα καὶ τὸν υἱὸν καὶ τὸ πνεῦµα τὸ ἅγιον, τὸν αὐτὸν 
τρόπον καὶ αἱ τοῦ Χριστοῦ φύσεις, εἰ καὶ ἥνωνται, ἀλλ྿ ἀσυγχύτως ἥνωνται, καὶ εἰ ἐν 
ἀλλήλαις περιχωροῦσιν, ἀλλὰ τὴν εἰς ἀλλήλας τροπήν τε καὶ µεταβολὴν οὐ 
προσίενται· φυλάττει γὰρ ἑκατέρα φύσις τὴν ἑαυτῆς φυσικὴν ἰδιότητα ἀµετάβλητον. 
∆ιὸ καὶ ἀριθµοῦνται, καὶ ὁ ἀριθµὸς οὐκ εἰσάγει διαίρεσιν. Εἷς γάρ ἐστιν ὁ Χριστὸς ἐν 

θεότητι καὶ ἀνθρωπότητι τέλειος· ὁ γὰρ ἀριθµὸς οὐ διαιρέσεως ἢ ἑνώσεως αἴτιος 
πέφυκεν, ἀλλὰ τῆς ποσότητος τῶν ἀριθµουµένων σηµαντικός, εἴτε ἡνωµένων εἴτε 
διῃρηµένων· ἡνωµένων µέν, ὅτι πεντήκοντα λίθους ἔχει ὁ τοῖχος οὗτος, διῃρηµένων δέ, 
ὅτι πεντήκοντα λίθοι κεῖνται ἐν τῷ πεδίῳ τούτῳ· καὶ ἡνωµένων µέν, ὅτι δύο φύσεις εἰσὶν 
ἐν τῷ ἄνθρακι, πυρὸς λέγω καὶ ξύλου, διῃρηµένων δέ, ὅτι ἡ φύσις τοῦ πυρὸς ἑτέρα ἐστὶ 
καὶ ἡ τοῦ ξύλου ἑτέρα, ἄλλου τρόπου ἑνοῦντος καὶ διαιροῦντος αὐτὰ καὶ οὐ τοῦ 
ἀριθµοῦ. Ὥσπερ τοίνυν ἀδύνατον τὰς τρεῖς ὑποστάσεις τῆς θεότητος, εἰ καὶ ἥνωνται 
ἀλλήλαις, µίαν ὑπόστασιν εἰπεῖν διὰ τὸ µὴ σύγχυσιν καὶ ἀφανισµὸν τῆς τῶν 
ὑποστάσεων διαφορᾶς ἐργάσασθαι, οὕτω καὶ τὰς δύο φύσεις τοῦ Χριστοῦ τὰς καθ྿ 
ὑπόστασιν ἡνωµένας ἀδύνατον µίαν φύσιν εἰπεῖν, ἵνα µὴ ἀφανισµὸν καὶ σύγχυσιν καὶ 
ἀνυπαρξίαν τῆς αὐτῶν διαφορᾶς ἐργασώµεθα. 
 

50. Ὅτι πᾶσα ἡ θεία φύσις ἐν µιᾷ τῶν αὐτῆς ὑποστάσεων ἡνώθη πάσῃ τῇ 
ἀνθρωπίνῃ φύσει καὶ οὐ µέρος µέρει 

 
Τὰ κοινὰ καὶ καθολικὰ κατηγοροῦνται τῶν αὐτοῖς ὑποκειµένων µερικῶν. Κοινὸν τοίνυν 
ἡ οὐσία, µερικὸν δὲ ἡ ὑπόστασις. Μερικὸν δέ, οὐχ ὅτι µέρος τῆς φύσεως ἔχει, µέρος δὲ οὐκ 
ἔχει, ἀλλὰ µερικὸν τῷ ἀριθµῷ ὡς ἄτοµον· ἀριθµῷ γὰρ καὶ οὐ φύσει διαφέρειν λέγονται 
αἱ ὑποστάσεις. Κατηγορεῖται δὲ ἡ οὐσία τῆς ὑποστάσεως, διότι ἐν ἑκάστῃ τῶν 
ὁµοειδῶν ὑποστάσεων τελεία ἡ οὐσία ἐστί. ∆ιὸ οὐδὲ διαφέρουσιν ἀλλήλων αἱ 
ὑποστάσεις κατ྿ οὐσίαν, ἀλλὰ κατὰ συµβεβηκότα, ἅτινά εἰσι τὰ χαρακτηριστικὰ 
ἰδιώµατα, χαρακτηριστικὰ δὲ ὑποστάσεως καὶ οὐ φύσεως· καὶ γὰρ τὴν ὑπόστασιν 
ὁρίζονται οὐσίαν µετὰ συµβεβηκότων. Ὥστε τὸ κοινὸν µετὰ τοῦ ἰδιάζοντος ἔχει ἡ 
ὑπόστασις· ἡ οὐσία δέ, καθ྿ ἑαυτὴν οὐχ ὑφίσταται, ἀλλ྿ ἐν ταῖς ὑποστάσεσι θεωρεῖται. 
Πασχούσης τοίνυν µιᾶς τῶν ὑποστάσεων πᾶσα ἡ οὐσία, καθ྿ ἣν ἡ ὑπόστασις, 
πεπονθέναι λέγεται ἐν µιᾷ τῶν αὐτῆς ὑποστάσεων. Οὐ µέντοιγε ἀνάγκη καὶ πάσας τὰς 
ὁµοειδεῖς ὑποστάσεις συµπάσχειν τῇ πασχούσῃ ὑποστάσει. Οὕτω τοίνυν ὁµολογοῦµεν 
τὴν τῆς θεότητος φύσιν πᾶσαν τελείως εἶναι ἐν ἑκάστῃ τῶν αὐτῆς ὑποστάσεων, πᾶσαν 
ἐν πατρί, πᾶσαν ἐν υἱῷ, πᾶσαν ἐν ἁγίῳ πνεύµατι. ∆ιὸ καὶ τέλειος Θεὸς ὁ πατήρ, τέλειος 
Θεὸς ὁ υἱός, τέλειος Θεὸς τὸ πνεῦµα τὸ ἅγιον. Οὕτω καὶ ἐν τῇ ἐνανθρωπήσει τοῦ ἑνὸς 
τῆς ἁγίας τριάδος Θεοῦ λόγου φαµὲν πᾶσαν καὶ τελείαν τὴν φύσιν τῆς θεότητος ἐν µιᾷ 
τῶν αὐτῆς ὑποστάσεων ἑνωθῆναι τῇ ἀνθρωπίνη φύσει πάσῃ καὶ οὐ µέρος µέρει. Φησὶ 
γοῦν ὁ θεῖος ἀπόστολος, ὅτι ἐν αὐτῷ κατοικεῖ πᾶν τὸ πλήρωµα τῆς θεότητος 
σωµατικῶς, τουτέστιν ἐν τῇ σαρκὶ αὐτοῦ, καὶ ὁ τούτου φοιτητὴς ὁ θεοφόρος καὶ τὰ θεῖα 
πολὺς ∆ιονύσιος, ὅτι ὁλικῶς ἡµῖν ἐν µιᾷ τῶν ἑαυτῆς ἐκοινώνησεν ὑποστάσεων. Οὐ µὴν 
λέγειν ἀναγκασθησόµεθα, πάσας τὰς ὑποστάσεις τῆς ἁγίας θεότητος ἤτοι τὰς τρεῖς 
πάσαις ταῖς τῆς ἀνθρωπότητος ὑποστάσεσι καθ྿ ὑπόστασιν ἡνῶσθαι· κατ྿ οὐδένα γὰρ 
κεκοινώνηκε λόγον ὁ πατὴρ καὶ τὸ πνεῦµα τὸ ἅγιον τῇ σαρκώσει τοῦ Θεοῦ λόγου εἰ µὴ 
κατ྿ εὐδοκίαν καὶ βούλησιν. Πάσῃ δὲ τῇ ἀνθρωπίνῃ φύσει φαµὲν ἑνωθῆναι πᾶσαν τὴν 
τῆς θεότητος οὐσίαν. Οὐδὲν γάρ, ὧν ἐνεφύτευσε τῇ ἡµετέρᾳ φύσει ὁ Θεὸς λόγος 
ἀρχῆθεν πλάσας ἡµᾶς, ἐνέλιπεν, ἀλλὰ πάντα ἀνέλαβε, σῶµα, ψυχὴν νοερὰν καὶ λογικὴν 
καὶ τὰ τούτων ἰδιώµατα τὸ γὰρ ἑνὸς τούτων ἀµοιροῦν ζῷον οὐκ ἄνθρωπος· ὅλον γὰρ 
ὅλος ἀνέλαβέ µε, καὶ ὅλος ὅλῳ ἡνώθη, ἵνα ὅλῳ τὴν σωτηρίαν χαρίσηται· τὸ γὰρ 

ἀπρόσληπτον ἀθεράπευτον. Ἥνωται τοίνυν σαρκὶ διὰ µέσου νοῦ ὁ λόγος τοῦ Θεοῦ 
µεσιτεύοντος Θεοῦ καθαρότητι καὶ σαρκὸς παχύτητι. Ἡγεµονικὸν µὲν γὰρ ψυχῆς τε καὶ 
σαρκὸς νοῦς, τῆς ψυχῆς τὸ καθαρώτατον, ἀλλὰ καὶ νοῦ ὁ Θεός· καὶ ὅτε µὲν 
παραχωρεῖται ὑπὸ τοῦ κρείττονος, τὴν οἰκείαν ὁ νοῦς ἡγεµονίαν ἐνδείκνυται. 
Ἐκνικᾶται δὲ καὶ ἕπεται τῷ κρείττονι καὶ ταῦτα ἐνεργεῖ, ἃ ἡ θεία βούλεται θέλησις. 
Χωρίον ὁ νοῦς γέγονε τῆς καθ྿ ὑπόστασιν αὐτῷ ἡνωµένης θεότητος ὥσπερ δηλαδὴ καὶ 
ἡ σάρξ, οὐ σύνοικος, ὡς ἡ τῶν αἱρετικῶν ἐναγὴς πλανᾶται οἴησις· οὐ γὰρ ἂν 
µεδιµναῖον, λέγουσα, χωρήσει διµέδιµνον. σωµατικῶς τὰ ἄυλα κρίνουσα. Πῶς δὲ Θεὸς 
τέλειος καὶ ἄνθρωπος τέλειος καὶ ὁµοούσιος τῷ τε πατρὶ καὶ ἡµῖν ὁ Χριστὸς λεχθήσεται, 
εἰ µέρος τῆς θείας φύσεως µέρει τῆς ἀνθρωπίνης ἐν αὐτῷ ἥνωται φύσεως; Λέγοµεν δὲ 
τὴν φύσιν ἡµῶν ἐγηγέρθαι ἐκ τῶν νεκρῶν καὶ ἀνεληλυθέναι καὶ κεκαθικέναι ἐκ δεξιῶν 
τοῦ πατρός, οὐ καθὸ πᾶσαι αἱ τῶν ἀνθρώπων ὑποστάσεις ἀνέστησαν καὶ ἐκάθισαν ἐκ 
δεξιῶν τοῦ πατρός, ἀλλὰ πᾶσα ἡ φύσις ἐν τῇ τοῦ Χριστοῦ ὑποστάσει. Φησὶ γοῦν ὁ 
θεῖος ἀπόστολος· Συνήγειρε καὶ συνεκάθισεν ἡµᾶς ἐν τῷ Χριστῷ. Καὶ τοῦτο δέ φαµεν, 
ὅτι ἐκ κοινῶν οὐσιῶν ἡ ἕνωσις γέγονε· πᾶσα γὰρ οὐσία κοινή ἐστι πασῶν τῶν ὑπ྿ 
αὐτῆς περιεχοµένων ὑποστάσεων, καὶ οὐκ ἔστιν εὑρεῖν µερικὴν καὶ ἰδιάζουσαν φύσιν 
ἤτοι οὐσίαν, ἐπεὶ ἀνάγκη τὰς αὐτὰς ὑποστάσεις καὶ ὁµοουσίους καὶ ἑτεροουσίους λέγειν 
καὶ τὴν ἁγίαν τριάδα καὶ ὁµοούσιον καὶ ἑτεροούσιον κατὰ τὴν θεότητα λέγειν. Ἡ αὐτὴ 
τοίνυν φύσις ἐν ἑκάστῃ τῶν ὑποστάσεων θεωρεῖται. Καὶ ὅτε εἴπωµεν τὴν φύσιν τοῦ 
λόγου σεσαρκῶσθαι κατὰ τοὺς µακαρίους Ἀθανάσιόν τε καὶ Κύριλλον, τὴν θεότητα 
λέγοµεν ἡνῶσθαι σαρκί. ∆ιὸ οὐ δυνάµεθα εἰπεῖν· Ἡ φύσις τοῦ λόγου ἔπαθεν οὐ γὰρ 
ἔπαθεν ἡ θεότης ἐν αὐτῷ, λέγοµεν δὲ τὴν ἀνθρωπίνην φύσιν πεπονθέναι ἐν τῷ Χριστῷ, 
οὐ µὴν δὲ πάσας τὰς ὑποστάσεις τῶν ἀνθρώπων ἐµφαίνοντες, καὶ τῇ ἀνθρωπίνῃ φύσει 
πεπονθέναι ὁµολογοῦµεν τὸν Χριστόν. Ὥστε φύσιν τοῦ λόγου λέγοντες αὐτὸν τὸν 
λόγον σηµαίνοµεν. Ὁ δὲ λόγος καὶ τὸ κοινὸν τῆς οὐσίας κέκτηται καὶ τὸ ἰδιάζον τῆς 
ὑποστάσεως. 
 

51. Περὶ τῆς µιᾶς τοῦ Θεοῦ λόγου συνθέτου ὑποστάσεως 
 
Προεῖναι µὲν οὖν ἀχρόνως καὶ ἀιδίως φαµὲν τὴν θείαν τοῦ Θεοῦ λόγου ὑπόστασιν 
ἁπλῆν καὶ ἀσύνθετον, ἄκτιστον, ἀσώµατον, ἀόρατον, ἀναφῆ, ἀπερίγραπτον, πάντα 
ἔχουσαν ὅσα ἔχει ὁ πατὴρ ὡς αὐτῷ ὁµοούσιον, τῷ τῆς γεννήσεως τρόπῳ καὶ σχέσει 
τῆς πατρικῆς ὑποστάσεως διαφέρουσαν, τελείως ἔχουσαν, οὐδέποτε τῆς πατρικῆς 
ἐκφοιτῶσαν ὑποστάσεως, ἐπ྿ ἐσχάτων δὲ τῶν ἡµερῶν τῶν πατρικῶν κόλπων οὐκ 
ἀποστάντα τὸν λόγον ἀπεριγράπτως γάρ ἐνῳκηκέναι τῇ γαστρὶ τῆς ἁγίας παρθένου 
ἀσπόρως καὶ ἀπεριλήπτως, ὡς οἶδεν αὐτός, καὶ ἐν αὐτῇ τῇ προαιωνίῳ αὐτοῦ 
ὑποστάσει ὑποστήσασθαι ἑαυτῷ σάρκα ἐκ τῆς ἁγίας παρθένου. Ἐν πᾶσι µὲν οὖν καὶ 
ὑπὲρ τὰ πάντα ἦν καὶ ἐν τῇ γαστρὶ ὑπάρχων τῆς ἁγίας θεοτόκου, ἀλλ྿ ἐν αὐτῇ 
ἐνεργείᾳ σαρκώσεως. Σεσάρκωται τοίνυν ἐξ αὐτῆς προσλαβόµενος τὴν ἀπαρχὴν τοῦ 
ἡµετέρου φυράµατος, σάρκα ἐψυχωµένην ψυχῇ λογικῇ τε καὶ νοερᾷ, ὥστε αὐτὴν 
χρηµατίσαι τῇ σαρκὶ ὑπόστασιν τὴν τοῦ Θεοῦ λόγου ὑπόστασιν καὶ σύνθετον γενέσθαι 
τὴν πρότερον ἁπλῆν οὖσαν τοῦ λόγου ὑπόστασιν, σύνθετον δὲ ἐκ δύο τελείων φύσεων 
θεότητός τε καὶ ἀνθρωπότητος, καὶ φέρειν αὐτὴν τῆς θείας τοῦ Θεοῦ λόγου υἱότητος τὸ 

χαρακτηριστικὸν καὶ ἀφοριστικὸν ἰδίωµα, καθ྿ ὃ διακέκριται τοῦ πατρὸς καὶ τοῦ 
πνεύµατος, τά τε τῆς σαρκὸς χαρακτηριστικὰ καὶ ἀφοριστικὰ ἰδιώµατα, καθ྿ ἃ διαφέρει 
τῆς τε µητρὸς καὶ τῶν λοιπῶν ἀνθρώπων, φέρειν δὲ καὶ τὰ τῆς θείας φύσεως ἰδιώµατα, 
καθ྿ ἃ ἥνωται τῷ πατρὶ καὶ τῷ ἁγίῳ πνεύµατι, καὶ τὰ τῆς ἀνθρωπίνης φύσεως 
γνωρίσµατα, καθ྿ ἃ ἥνωται τῇ τε µητρὶ καὶ ἡµῖν. Ἔτι δὲ διαφέρει τοῦ τε πατρὸς καὶ τοῦ 
πνεύµατος τῆς τε µητρὸς καὶ ἡµῶν κατὰ τὸ ὑπάρχειν θεόν τε ὁµοῦ καὶ ἄνθρωπον τὸν 
αὐτόν· τοῦτο γὰρ τῆς τοῦ Χριστοῦ ὑποστάσεως ἰδιαίτατον ἰδίωµα γινώσκοµεν. 
Τοιγαροῦν ὁµολογοῦµεν αὐτὸν ἕνα υἱὸν τοῦ Θεοῦ καὶ µετὰ τὴν ἐνανθρώπησιν καὶ υἱὸν 
ἀνθρώπου τὸν αὐτόν, ἕνα Χριστόν, ἕνα κύριον, τὸν µόνον µονογενῆ υἱὸν καὶ λόγον τοῦ 
Θεοῦ, Ἰησοῦν, τὸν κύριον ἡµῶν. ∆ύο αὐτοῦ τὰς γεννήσεις σέβοντες, µίαν τὴν ἐκ πατρὸς 
προαιώνιον ὑπὲρ αἰτίαν καὶ λόγον καὶ χρόνον καὶ φύσιν καὶ µίαν τὴν ἐπ྿ ἐσχάτων δι྿ 
ἡµᾶς καὶ καθ྿ ἡµᾶς καὶ ὑπὲρ ἡµᾶςδι྿ ἡµᾶς ὅτι διὰ τὴν ἡµετέραν σωτηρίαν, καθ྿ ἡµᾶς ὅτι 
γενόµενος ἄνθρωπος ἐκ γυναικὸς καὶ χρόνῳ κυήσεως, ὑπὲρ ἡµᾶς ὅτι οὐκ ἐκ σπορᾶς, 
ἀλλ྿ ἐξ ἁγίου πνεύµατος καὶ τῆς ἁγίας παρθένου ὑπὲρ νόµον κυήσεως, οὐ θεὸν αὐτὸν 
µόνον κηρύττοντες γυµνὸν τῆς καθ྿ ἡµᾶς ἀνθρωπότητος οὐδὲ µὴν ἄνθρωπον µόνον 
ψιλοῦντες αὐτὸν τῆς θεότητος, οὐκ ἄλλον καὶ ἄλλον, ἀλλ྿ ἕνα καὶ τὸν αὐτὸν ὁµοῦ θεόν 
τε καὶ ἄνθρωπον, θεὸν τέλειον καὶ ἄνθρωπον τέλειον, ὅλον θεὸν καὶ ὅλον ἄνθρωπον, 
τὸν αὐτὸν ὅλον θεὸν καὶ µετὰ τῆς σαρκὸς αὐτοῦ καὶ ὅλον ἄνθρωπον καὶ µετὰ τῆς 
ὑπερθέου αὐτοῦ θεότητος, διὰ τοῦ εἰπεῖν τέλειον θεὸν καὶ τέλειον ἄνθρωπον τὸ πλῆρες 
καὶ ἀνελλιπὲς δηλοῦντες τῶν φύσεων, διὰ δὲ τοῦ εἰπεῖν ὅλον θεὸν καὶ ὅλον ἄνθρωπον τὸ 
µοναδικὸν καὶ ἄτµητον δεικνύντες τῆς ὑποστάσεως. Καὶ µίαν φύσιν τοῦ Θεοῦ λόγου 
σεσαρκωµένην ὁµολογοῦµεν διὰ τοῦ εἰπεῖν σεσαρκωµένην τὴν τῆς σαρκὸς οὐσίαν 
σηµαίνοντες κατὰ τὸν µακάριον Κύριλλον. Καὶ σεσάρκωται τοίνυν ὁ λόγος καὶ τῆς 
οἰκείας ἀυλότητος οὐκ ἐξέστηκε καὶ ὅλος σεσάρκωται καὶ ὅλος ἐστὶν ἀπερίγραπτος. 
Σµικρύνεται σωµατικῶς καὶ συστέλλεται καὶ θεικῶς ἐστιν ἀπερίγραπτος οὐ 
συµπαρεκτεινοµένης τῆς σαρκὸς αὐτοῦ τῇ ἀπεριγράπτῳ αὐτοῦ θεότητι. Ὅλος µὲν οὖν 
ἐστι Θεὸς τέλειος, οὐχ ὅλον δὲ Θεός οὐ γὰρ µόνον Θεός, ἀλλὰ καὶ ἄνθρωπος, καὶ ὅλος 
ἄνθρωπος τέλειος, οὐχ ὅλον δὲ ἄνθρωπος οὐ µόνον γὰρ ἄνθρωπος, ἀλλὰ καὶ Θεός. Τὸ 
µὲν ὅλον φύσεως ἐστι παραστατικόν, τὸ ὅλος δὲ ὑποστάσεως, ὥσπερ τὸ µὲν ἄλλο 
φύσεως, τὸ ἄλλος δὲ ὑποστάσεως. Ἰστέον δέ, ὡς, εἰ καὶ περιχωρεῖν ἐν ἀλλήλαις τὰς τοῦ 
κυρίου φύσεις φαµέν, ἀλλ྿ οἴδαµεν, ὡς ἐκ τῆς θείας φύσεως ἡ περιχώρησις γέγονεν· αὕτη 
µὲν γὰρ διὰ πάντων διήκει, καθὼς βούλεται, καὶ περιχωρεῖ, δι྿ αὐτῆς δὲ οὐδέν. Καὶ αὐτὴ 
µὲν τῶν οἰκείων αὐχηµάτων τῇ σαρκὶ µεταδίδωσι µένουσα αὐτὴ ἀπαθὴς καὶ τῶν τῆς 
σαρκὸς παθῶν ἀµέτοχος· εἰ γὰρ ὁ ἥλιος ἡµῖν τῶν οἰκείων ἐνεργειῶν µεταδιδοὺς µένει 
τῶν ἡµετέρων ἀµέτοχος, πόσῳ µᾶλλον ὁ τοῦ ἡλίου ποιητής τε καὶ κύριος.  
 
[Οὐ γὰρ πέπονθεν σαρκωθείς πῶς γὰρ ἂν πάθοι τὸ φύσει ἀπαθές; οὐδὲ ἐτράπη ὁ 
ἁπλοῦς σύνθετος γενόµενος· ἡ γὰρ τροπὴ πάθος ἐστί, τὸ δὲ ἀπαθὲς πάντως καὶ 
ἄτρεπτον. Ἐνήργησε τοιγαροῦν σαρκωθείς, οὐκ ἔπαθεν· οὔτε γὰρ ἡ φύσις αὐτοῦ ἡ θεία 
ἐτράπη ἢ προσθήκην ἐδέξατο, οὐδὲ τὸ τῆς ὑποστάσεως αὐτοῦ ἰδίωµα, τουτέστιν ἡ 
υἱότης, ἐτράπη· ἔµεινε γὰρ υἱὸς τοῦ Θεοῦ καὶ υἱὸς ἀνθρώπου γενόµενος. Οὐκ ἔπαθεν 
οὖν, ἀλλ྿ ἐνήργησε δηµιουργήσας ἑαυτῷ σάρκα ἐψυχωµένην ψυχῇ λογικῇ τε καὶ νοερᾷ 
καὶ δοὺς αὐτῇ ἑαυτὸν ὑπόστασιν καὶ ἐν ἑαυτῷ αὐτὴν ὑποστήσας. Ἰστέον γάρ, ὡς ἐπὶ 
τῆς πυρώσεως δύο χρὴ ἐννοεῖν. Πεπυρῶσθαι γὰρ λέγεται τὸ πυρούµενον καθ྿ ἕνα µὲν 

τρόπον, ὅτι ὁ σίδηρος τυχὸν ἢ τὸ ξύλον εἰς πῦρ προϋφεστὼς εἰσερχόµενον λαµβάνει ἐξ 
αὐτοῦ πῦρ µήπω καθ྿ αὑτὸ προϋποστὰν καὶ γίνεται αὐτῷ ὑπόστασις ἐν αὐτῷ γὰρ τῷ 
ξύλῳ προϋπάρχοντι καὶ προϋφεστῶτι ὑφίσταται τὸ πῦρ, ὃ λαµβάνει ἐκ τοῦ 
προϋφεστῶτος πυρός καὶ γίνεται ἡ τοῦ σιδήρου ὑπόστασις καὶ τοῦ ἐν αὐτῷ 
θεωρουµένου πυρὸς ὑπόστασις µία ὑπόστασις τοῦ τε ξύλου καὶ τοῦ ἐν αὐτῷ πυρός οὐ 
γὰρ ὑπέστη καθ྿ αὑτὸ τὸ ἐν τῷ ξύλῳ πῦρ, ἀλλ྿ αἰτίαν τῆς ὑποστάσεως καὶ τῆς 
ἀναµέρος κεχωρισµένης ἐκ τῶν λοιπῶν πυρῶν ὑπάρξεως καὶ συµπήξεως τὸ ξύλον ἔσχε 
καὶ ἔστι µία ὑπόστασις τοῦ τε ξύλου καὶ τοῦ ἐν αὐτῷ ὑποστάντος πυρός, 
προηγουµένως µὲν τοῦ ξύλου, ἑποµένως δὲ τοῦ πυρός· προϋπάρχουσα γὰρ τοῦ ξύλου 
µετὰ ταῦτα ἐγένετο καὶ τοῦ πυρός. Λέγεται δὲ καὶ καθ྿ ἕτερον τρόπον πύρωσις ὡς τοῦ 
πυρουµένου ξύλου δεχοµένου τὴν τοῦ πυρὸς ἐνέργειαν· τὸ γὰρ λεπτότερον µεταδίδωσι 
τῷ παχυτέρῳ τῆς οἰκείας ἐνεργείας. Ἐπὶ µὲν οὖν τῆς πυρώσεως τὸ ξύλον ἐστὶ τὸ 
πυρούµενον, καὶ λέγεται πύρωσις τοῦ ξύλου καὶ οὐ ξύλωσις τοῦ πυρός· τὸ γὰρ ξύλον 
προϋπάρχει τε καὶ ὑπόστασις τῷ πυρὶ γίνεται καὶ τὴν τοῦ πυρὸς ἐνέργειαν δέχεται. 
Ἐπὶ δὲ τοῦ κυρίου ἡµῶν Ἰησοῦ Χριστοῦ οὐχ οὕτως, ἀλλὰ σάρκωσις µὲν τοῦ λόγου 
λέγεται ὡς τοῦ λόγου γενοµένου τῇ σαρκὶ ὑποστάσεως προϋπῆρχε γὰρ ἡ ὑπόστασις 
τοῦ λόγου, καὶ ἐν αὐτῇ ὑπέστη ἡ σάρξ, θέωσις δὲ τῆς σαρκός· αὕτη γὰρ µετέσχε τῶν 
τῆς θεότητος, καὶ οὐχ ἡ θεότης τῶν αὐτῆς παθῶν· διὰ γὰρ τῆς σαρκὸς ἡ θεότης ἐνήργει 
ὡς τὸ πῦρ διὰ τοῦ ξύλου, οὐχ ἡ σὰρξ διὰ τοῦ λόγου. Οὐκ ἔπαθε τοίνυν σαρκωθεὶς ὁ 
λόγος, ἀλλ྿ ἐνήργησε τὴν σάρκωσιν µεταδοὺς τῇ σαρκὶ τῆς τε ὑποστάσεως καὶ τῆς 
θεώσεως. Θεώσεως δὲ λέγω οὐχὶ τραπείσης εἰς θεότητος φύσιν, ἀλλὰ τῆς µεθέξεως τῆς 
ὑπὸ τῶν τῆς θεότητος αὐχηµάτων· ἐζωοποίει γὰρ οὐ κατ྿ οἰκείαν φύσιν, ἀλλὰ τῇ 
ἑνώσει τῇ πρὸς τὴν θεότητα. Καὶ ἐν Θαβὼρ ἤστραψε καὶ ἀπαστράπτει οὐ διὰ τὴν ἰδίαν 
φύσιν, ἀλλὰ διὰ τὴν τῆς καθ྿ ὑπόστασιν ἡνωµένης αὐτῇ θεότητος ἐνέργειαν, ὡς τὸ 
ξύλον λάµπει καὶ καίει οὐ κατὰ τὴν οἰκείαν φυσικὴν ἐνέργειαν, ἀλλὰ διὰ τὴν τοῦ καθ྿ 
ὑπόστασιν ἡνωµένου αὐτῷ πυρὸς τῆς ἐνεργείας µέθεξιν].  
 

52. Πρὸς τοὺς λέγοντας· Ὑπὸ τὸ συνεχὲς ποσὸν ἀνάγονται αἱ τοῦ κυρίου 
φύσεις ἢ ὑπὸ τὸ διωρισµένον 

 
Εἰ δέ τις ἐρωτῶν περὶ τῶν τοῦ κυρίου φύσεων, εἰ ὑπὸ τὸ συνεχὲς ποσὸν ἀναφέροιντο ἢ 
ὑπὸ τὸ διωρισµένον, ἐροῦµεν, ὅτι αἱ τοῦ κυρίου φύσεις οὔτε ἑν σῶµά εἰσιν οὔτε µία 
ἐπιφάνεια οὔτε µία γραµµή, οὐ χρόνος, οὐ τόπος, ἵνα ὑπὸ τὸ συνεχὲς ἀναχθῶσι ποσόν· 
ταῦτα γάρ εἰσι τὰ συνεχῶς ἀριθµούµενα. Ἰστέον δέ, ὡς ὁ ἀριθµὸς τῶν διαφερόντων 
ἐστὶ καὶ ἀδύνατον ἀριθµεῖσθαι τὰ κατὰ µηδὲν διαφέροντα· καθ྿ ὃ δὲ διαφέρουσι, κατὰ 
τοῦτο καὶ ἀριθµοῦνται. Οἷον ὁ Πέτρος καὶ ὁ Παῦλος, καθ྿ ὃ µὲν ἥνωνται, οὐκ 
ἀριθµοῦνται· τῷ λόγῳ γὰρ τῆς οὐσίας ἑνούµενοι δύο φύσεις οὐ δύνανται λέγεσθαι, καθ྿ 
ὑπόστασιν δὲ διαφέροντες δύο ὑποστάσεις λέγονται. Ὥστε ὁ ἀριθµὸς τῶν διαφερόντων 
ἐστί, καὶ ᾧ τρόπῳ διαφέρουσι τὰ διαφέροντα, τούτῳ τῷ τρόπῳ καὶ ἀριθµοῦνται. 
Ἥνωνται µὲν αἱ τοῦ Χριστοῦ φύσεις ἀσυγχύτως καθ྿ ὑπόστασιν, διῄρηνται δὲ 
ἀδιαιρέτως λόγῳ καὶ τρόπῳ τῆς διαφορᾶς. Καὶ ᾧ µὲν τρόπῳ ἥνωνται, οὐκ 
ἀριθµοῦνται· οὐ γὰρ καθ྿ ὑπόστασιν δύο εἶναί φαµεν τὰς φύσεις τοῦ Χριστοῦ. Ὧι δὲ 
τρόπῳ ἀδιαιρέτως διῄρηνται, ἀριθµοῦνται; δύο γάρ εἰσιν αἱ φύσεις τοῦ Χριστοῦ λόγῳ 

καὶ τρόπῳ τῆς διαφορᾶς. Ἡνωµέναι γὰρ καθ྿ ὑπόστασιν καὶ τὴν ἐν ἀλλήλαις 
περιχώρησιν ἔχουσαι ἀσυγχύτως ἥνωνται, τὴν οἰκείαν ἑκάστη φυσικὴν διαφορὰν 
διασῴζουσα. Τῷ τρόπῳ τοιγαροῦν τῆς διαφορᾶς καὶ µόνῳ ἀριθµούµεναι ὑπὸ τὸ 
διωρισµένον ποσὸν ἀναχθήσονται. Εἷς τοίνυν ἐστὶν ὁ Χριστός, Θεὸς τέλειος καὶ 
ἄνθρωπος τέλειος, ὃν προσκυνοῦµεν σὺν πατρὶ καὶ πνεύµατι µιᾷ προσκυνήσει µετὰ τῆς 
ἀχράντου σαρκὸς αὐτοῦ οὐκ ἀπροσκύνητον τὴν σάρκα λέγοντες προςκυνεῖται γὰρ ἐν 
τῇ µιᾷ τοῦ λόγου ὑποστάσει, ἥτις αὐτῇ ὑπόστασις γέγονεν, οὐ τῇ κτίσει λατρεύοντες 
οὐ γὰρ ὡς ψιλῇ σαρκὶ προσκυνοῦµεν ἀλλ྿ ὡς ἡνωµένῃ θεότητι καὶ ὡς εἰς ἑν πρόσωπον 
καὶ µίαν ὑπόστασιν τοῦ Θεοῦ λόγου τῶν δύο αὐτοῦ ἀναγοµένων φύσεων. ∆έδοικα τοῦ 
ἄνθρακος ἅψασθαι διὰ τὸ τῷ ξύλῳ συνηµµένον πῦρ. Προσκυνῶ τοῦ Χριστοῦ τὸ 
συναµφότερον διὰ τὴν τῇ σαρκὶ ἡνωµένην θεότητα· οὐ γὰρ τέταρτον παρεντίθηµι 
πρόσωπον ἐν τῇ τριάδιµὴ γένοιτο, ἀλλ྿ ἑν πρόσωπον ὁµολογῶ τοῦ Θεοῦ λόγου καὶ 
τῆς σαρκὸς αὐτοῦ. Τριὰς γὰρ ἔµεινεν ἡ τριὰς καὶ µετὰ τὴν τοῦ λόγου σάρκωσιν.  
 

Πρὸς τοὺς ἐρωτῶντας, εἰ ὑπὸ τὸ συνεχὲς ποσὸν ἀνάγονται ἢ ὑπὸ τὸ 
διωρισµένον αἱ δύο φύσεις 

 
Αἱ τοῦ κυρίου φύσεις οὔτε ἑν σῶµά εἰσιν, οὔτε ἐπιφάνεια οὔτε γραµµή, οὐ τόπος, οὐ 
χρόνος, ἵνα ὑπὸ τὸ συνεχὲς ποσὸν ἀναχθῶσι· ταῦτα γάρ εἰσι τὰ συνεχῶς ἀριθµούµενα. 
Ἥνωνται δὲ αἱ τοῦ κυρίου φύσεις ἀσυγχύτως καθ྿ ὑπόστασιν καὶ διῄρηνται ἀδιαιρέτως 
λόγῳ καὶ τρόπῳ τῆς διαφορᾶς. Καὶ ᾧ µὲν τρόπῳ ἥνωνται, οὐκ ἀριθµοῦνται οὐ γὰρ λέ-
2934, 004, 81, b, 7 γοµεν δύο ὑποστάσεις εἶναι τὰς φύσεις τοῦ Χριστοῦ ἢ δύο κατὰ τὴν 
ὑπόστασιν, ᾧ δὲ τρόπῳ ἀδιαιρέτως διῄρηνται, ἀριθµοῦνται δύο γάρ εἰσι φύσεις λόγῳ 
καὶ τρόπῳ τῆς διαφορᾶς· ἡνωµέναι γὰρ καθ྿ ὑπόστασιν καὶ ἐν ἀλλήλαις περιχωροῦσαι 
ἀσυγχύτως ἥνωνται τὴν εἰς ἀλλήλας µεταβολὴν οὐ δεξάµεναι, τὴν οἰκείαν ἑκάστῃ 
φυσικὴν διαφορὰν καὶ µετὰ τὴν ἕνωσιν διασῴζουσα· τὸ γὰρ κτιστὸν µεµένηκε κτιστόν, 
καὶ τὸ ἄκτιστον ἄκτιστον. Τῷ τρόπῳ τοίνυν τῆς διαφορᾶς καὶ µόνῳ ἀριθµούµεναι ὑπὸ 
τὸ διωρισµένον ποσὸν ἀναχθήσονται. Ἀδύνατον γὰρ τὰ κατὰ µηδὲν διαφέροντα 
ἀριθµεῖσθαι· καθὸ δὲ διαφέρουσι, κατὰ τοῦτο καὶ ἀριθµοῦνται, οἷον ὁ Πέτρος καὶ ὁ 
Παῦλος, καθὸ µὲν ἥνωνται, οὐκ ἀριθµοῦνται τῷ λόγῳ γὰρ τῆς οὐσίας ἑνούµενοι δύο 
φύσεις οὐδὲ εἰσὶν οὐδὲ λέγονται, καθ྿ ὑπόστασιν δὲ διαφέροντες δύο ὑποστάσεις 
λέγονται. Ὥστε ἡ διαφορὰ αἰτία τοῦ ἀριθµοῦ.  
 

53. Πρὸς τό, εἰ οὐκ ἔστι φύσις ἀνυπόστατος, ἀπάντησις 
 
Εἰ γὰρ καὶ µή ἐστι φύσις ἀνυπόστατος ἢ οὐσία ἀπρόσωπος ἐν ὑποστάσεσι γὰρ καὶ 
προσώποις ἥ τε οὐσία καὶ ἡ φύσις θεωρεῖται, ἀλλ྿ οὐκ ἀνάγκη τὰς ἀλλήλαις ἑνωθείσας 
φύσεις καθ྿ ὑπόστασιν ἑκάστην ἰδίαν κεκτῆσθαι ὑπόστασιν· δύνανται γὰρ εἰς µίαν 
συνδραµοῦσαι ὑπόστασιν µήτε ἀνυπόστατοι εἶναι µήτε ἰδιάζουσαν ἑκάστῃ ἔχειν 
ὑπόστασιν, ἀλλὰ µίαν καὶ τὴν αὐτὴν ἀµφότεραι. Ἡ αὐτὴ γὰρ τοῦ λόγου ὑπόστασις 
ἀµφοτέρων τῶν φύσεων ὑπόστασις χρηµατίσασα οὔτε ἀνυπόστατον µίαν αὐτῶν εἶναι 
συγχωρεῖ οὔτε µὴν ἑτεροϋποστάτους ἀλλήλων εἶναι παραχωρεῖ, οὐδὲ ποτὲ µὲν τῆσδε 



 63

ποτὲ δὲ ἐκείνης, ἀλλ྿ ἀεὶ ἀµφοτέρων ἀδιαιρέτως καὶ ἀχωρίστως ὑπάρχει ὑπόστασις, οὐ 
µεριζοµένη καὶ διαιρουµένη καὶ µέρος µὲν αὑτῆς τῇδε, µέρος δὲ τῇδε διανέµουσα, ἀλλὰ 
πᾶσα ταύτης καὶ πᾶσα ἐκείνης ἀµερῶς καὶ ὁλοσχερῶς ὑπάρχουσα. Οὐ γὰρ 
ἰδιοσυστάτως ὑπέστη ἡ τοῦ Θεοῦ λόγου σὰρξ οὐδὲ ἑτέρα ὑπόστασις γέγονε παρὰ τὴν 
τοῦ Θεοῦ λόγου ὑπόστασιν, ἀλλ྿ ἐν αὐτῇ ὑποστᾶσα ἐνυπόστατος µᾶλλον καὶ οὐ καθ྿ 
αὑτὴν ἰδιοσύστατος ὑπόστασις γέγονε. ∆ιὸ οὐδὲ ἀνυπόστατός ἐστιν οὐδὲ ἑτέραν ἐν τῇ 
τριάδι παρεισφέρει ὑπόστασιν.  
 

54. Περὶ τοῦ τρισαγίου 
 
Ἐντεῦθεν καὶ τὴν ἐν τῷ τρισαγίῳ προσθήκην ὑπὸ τοῦ µαταιόφρονος Πέτρου τοῦ 
κναφέως γεγενηµένην βλάσφηµον ὁριζόµεθα ὡς τέταρτον παρεισάγουσαν πρόσωπον 
καὶ ἀναµέρος τιθεῖσαν τὸν τοῦ Θεοῦ υἱὸν τὴν τοῦ πατρὸς ἐνυπόστατον δύναµιν καὶ 
ἀναµέρος τὸν ἐσταυρωµένον ὡς ἄλλον ὄντα παρὰ τὸν ἰσχυρὸν ἢ παθητὴν τὴν ἁγίαν 
τριάδα δοξάζουσαν καὶ συσταυροῦσαν τῷ υἱῷ τὸν πατέρα καὶ τὸ πνεῦµα τὸ ἅγιον. 
Ἄπαγε ταύτην τὴν βλάσφηµον καὶ παρέγγραπτον φλυαρίαν. Ἡµεῖς γὰρ τὸ ἅγιος ὁ 
Θεὸς ἐπὶ τοῦ πατρὸς ἐκλαµβάνοµεν οὐκ αὐτῷ µόνῳ τὸ τῆς θεότητος ἀφορίζοντες 
ὄνοµα, ἀλλὰ καὶ τὸν υἱὸν θεὸν εἰδότες καὶ τὸ πνεῦµα τὸ ἅγιον, καὶ τὸ ἅγιος ἰσχυρὸς ἐπὶ 
τοῦ υἱοῦ τίθεµεν οὐκ ἀπαµφιεννύντες τῆς ἰσχύος τὸν πατέρα καὶ τὸ πνεῦµα τὸ ἅγιον, 
καὶ τὸ ἅγιος ἀθάνατος ἐπὶ τοῦ ἁγίου πνεύµατος τάττοµεν οὐκ ἔξω τῆς ἀθανασίας 
τιθέντες τὸν πατέρα καὶ τὸν υἱόν, ἀλλ྿ ἐφ྿ ἑκάστης τῶν ὑποστάσεων πάσας τὰς 
θεωνυµίας ἁπλῶς καὶ ἀπολύτως ἐκλαµβάνοντες καὶ τὸν θεῖον ἀπόστολον ἐκµιµούµενοι 
φάσκοντα· Ἡµῖν δὲ εἷς Θεὸς ὁ πατήρ, ἐξ οὗ τὰ πάντα καὶ ἡµεῖς ἐξ αὐτοῦ, καὶ εἷς κύριος 
Ἰησοῦς Χριστός, δι྿ οὗ τὰ πάντα καὶ ἡµεῖς δι྿ αὐτοῦ, οὐ µὴν ἀλλὰ καὶ τὸν θεολόγον 
Γρηγόριον, ὧδέ πῃ λέγοντα· Ἡµῖν δὲ εἷς Θεὸς ὁ πατήρ, ἐξ οὗ τὰ πάντα, καὶ εἷς κύριος 
Ἰησοῦς Χριστός, δι྿ οὗ τὰ πάντα, καὶ ἑν πνεῦµα ἅγιον, ἐν ᾧ τὰ πάντα, τοῦ ἐξ οὗ καὶ δι྿ 
οὗ καὶ ἐξ ᾧ µὴ φύσεις τεµνόντων οὐδὲ γὰρ ἂν µετέπιπτον αἱ προθέσεις ἢ αἱ τάξεις τῶν 
ὀνοµάτων, ἀλλὰ χαρακτηριζόντων µιᾶς καὶ ἀσυγχύτου φύσεως ἰδιότητας· καὶ τοῦτο 
δῆλον· ἐξ ὧν εἰς ἑν συνάγονται πάλιν, εἴ τῳ µὴ παρέργως ἐκεῖνο ἀναγινώσκεται παρὰ 
τῷ ἀποστόλῳ, τὸ ἐξ αὐτοῦ καὶ δι྿ αὐτοῦ καὶ εἰς αὐτὸν τὰ πάντα· αὐτῷ ἡ δόξα εἰς τοὺς 
αἰῶνας. Ἀµήν. Ὅτι γὰρ οὐκ εἰς τὸν υἱὸν µόνον λέλεκται τὸ τρισάγιον, ἀλλ྿ εἰς τὴν ἁγίαν 
τριάδα, µάρτυς ὁ θεῖος καὶ ἱερὸς Ἀθανάσιος Βασίλειός τε καὶ Γρηγόριος καὶ πᾶς ὁ τῶν 
θεοφόρων πατέρων χορός, ὅτιπερ διὰ τῆς τρισσῆς ἁγιότητος τὰς τρεῖς τῆς ὑπερουσίου 
θεότητος ὑποστάσεις τὰ ἅγια Σεραφὶµ ἡµῖν ὑπεµφαίνουσι. ∆ιὰ δὲ τῆς µιᾶς κυριότητος 
τὴν µίαν τῆς θεαρχικῆς τριάδος οὐσίαν τε καὶ βασιλείαν γνωρίζουσι. Φησὶ γοῦν ὁ 
θεολόγος Γρηγόριος· Οὕτω µὲν οὖν τὰ ἅγια τῶν ἁγίων, ἃ καὶ τοῖς Σεραφὶµ 
συγκαλύπτεται καὶ δοξάζεται τρισὶν ἁγιασµοῖς εἰς µίαν συνιοῦσι κυριότητα καὶ 
θεότητα· ὃ καὶ ἄλλῳ τινὶ πρὸ ἡµῶν πεφιλοσόφηται κάλλιστά τε καὶ ὑψηλότατα. Φασὶ 
µὲν οὖν οἱ τὴν ἐκκλησιαστικὴν ἱστορίαν συντάξαντες λιτανεύοντος τοῦ ἐν 
Κωνσταντινουπόλει λαοῦ διά τινα θεήλατον ἀπειλὴν ἐπὶ Πρόκλου τοῦ ἀρχιεπισκόπου 
γεγενηµένην, ἀφαρπαχθῆναι παιδίον τοῦ λαοῦ καὶ οὕτω µυηθῆναι ὑπ྿ ἀγγελικῆς τινος 
διδασκαλίας τὸν τρισάγιον ὕµνον ἅγιος ὁ Θεός, ἅγιος ἰσχυρός, ἅγιος ἀθάνατος, ἐλέησον 
ἡµᾶς καὶ αὖθις ἐπιστραφέντος τοῦ παιδίου καὶ τὸ µυηθὲν ἀπαγγείλαντος ᾆσαι τὸν 

ὕµνον ἅπαν τὸ πλῆθος καὶ οὕτω κοπάσαι τὴν ἀπειλήν. Καὶ ἐν τῇ ἁγίᾳ δὲ καὶ µεγάλῃ τῇ 
οἰκουµενικῇ τετάρτῃ συνόδῳ, τῇ ἐν Χαλκηδόνι φηµί, οὕτως ὑµνηθῆναι ὁ τρισάγιος 
οὗτος ὕµνος παραδέδοται· οὕτω γὰρ τοῖς πεπραγµένοις τῆς αὐτῆς ἁγίας συνόδου 
ἐµφέρεται. Γέλως οὖν ὄντως καὶ παίγνιον τὴν δι྿ ἀγγέλων µυηθεῖσαν καὶ τῇ τῆς 
ἐπαγωγῆς λήξει πιστωθεῖσαν καὶ τῇ τοσῶνδε ἁγίων πατέρων συνόδῳ κυρωθεῖσαν καὶ 
βεβαιωθεῖσαν καὶ πρότερον ὑπὸ τῶν Σεραφὶµ ὑµνηθεῖσαν τὴν τρισάγιον ᾠδὴν ὡς τῆς 
τρισυποστάτου θεότητος ἐµφαντικὴν τῇ τοῦ κναφέως οἷον καταπατηθῆναι ἀλόγῳ 
οἰήσει καὶ δῆθεν διορθωθῆναι ὡς τῶν Σεραφὶµ ὑπερβάλλοντος. Ἀλλ྿ ὢ τῆς αὐθαδείας, 
ἵνα µὴ λέγω τῆς ἀνοίας. Ἡµεῖς δὲ οὕτω φαµέν, κἂν δαίµονες διαρρήγνυνται· Ἅγιος ὁ 
Θεός, ἅγιος ἰσχυρός, ἅγιος ἀθάνατος, ἐλέησον ἡµᾶς.  
 

55. Περὶ τῆς ἐν εἴδει καὶ ἐν ἀτόµῳ θεωρουµένης φύσεως καὶ διαφορᾶς, 
ἑνώσεως καὶ σαρκώσεως, καὶ πῶς ἐκληπτέον τὴν µίαν φύσιν τοῦ Θεοῦ 

λόγου σεσαρκωµένην 
 
Ἡ φύσις ἢ ψιλῇ θεωρίᾳ κατανοεῖται καθ྿ αὑτὴν γὰρ οὐχ ὑφέστηκεν, ἢ κοινῶς ἐν πάσαις 
ταῖς ὁµοειδέσιν ὑποστάσεσι ταύτας συνάπτουσα καὶ λέγεται ἐν τῷ εἴδει θεωρουµένη 
φύσις, ἢ ὁλικῶς ἡ αὐτὴ ἐν προσλήψει συµβεβηκότων ἐν µιᾷ ὑποστάσει καὶ λέγεται ἐν 
ἀτόµῳ θεωρουµένη φύσις. Ὁ οὖν Θεὸς λόγος σαρκωθεὶς οὔτε τὴν ἐν ψιλῇ θεωρίᾳ 
κατανοουµένην φύσιν ἀνέλαβεν οὐ γὰρ σάρκωσις τοῦτο, ἀλλ྿ ἀπάτη καὶ πλάσµα 
σαρκώσεως οὔτε τὴν ἐν τῷ εἴδει θεωρουµένην οὐ γὰρ πάσας τὰς ὑποστάσεις ἀνέλαβεν, 
ἀλλὰ τὴν ἐν ἀτόµῳ τὴν αὐτὴν οὖσαν τῷ εἴδει ἀπαρχὴν γὰρ ἀνέλαβε τοῦ ἡµετέρου 
φυράµατος, οὐ καθ྿ αὑτὴν ὑποστᾶσαν καὶ ἄτοµον χρηµατίσασαν πρότερον καὶ οὕτως 
ὑπ྿ αὐτοῦ προσληφθεῖσαν, ἀλλ྿ ἐν τῇ αὐτοῦ ὑποστάσει ὑπάρξασαν. Αὐτὴ γὰρ ἡ 
ὑπόστασις τοῦ Θεοῦ λόγου ἐγένετο τῇ σαρκὶ ὑπόστασις, καὶ κατὰ τοῦτο ὁ λόγος σὰρξ 
ἐγένετο, ἀτρέπτως δηλαδή, καὶ ἡ σὰρξ λόγος ἀµεταβλήτως, καὶ ὁ Θεὸς ἄνθρωπος· 
Θεὸς γὰρ ὁ λόγος, καὶ ὁ ἄνθρωπος Θεὸς διὰ τὴν καθ྿ ὑπόστασιν ἕνωσιν. Ταὐτὸν οὖν 
ἐστιν εἰπεῖν φύσιν τοῦ λόγου καὶ τὴν ἐν ἀτόµῳ φύσιν· οὔτε γὰρ τὸ ἄτοµον ἤγουν τὴν 
ὑπόστασιν κυρίως καὶ µόνως δηλοῖ οὔτε τὸ κοινὸν τῶν ὑποστάσεων, ἀλλὰ τὴν κοινὴν 
φύσιν ἐν µιᾷ τῶν ὑποστάσεων θεωρουµένην καὶ ἐξεταζοµένην. Ἄλλο µὲν οὖν ἐστιν 
ἕνωσις, καὶ ἕτερον σάρκωσις· ἡ µὲν γὰρ ἕνωσις µόνην δηλοῖ τὴν συνάφειαν, πρὸς τί δὲ 
γέγονεν ἡ συνάφεια, οὐκέτι. Ἡ δὲ σάρκωσις, ταὐτὸν δ྿ ἐστὶν εἰπεῖν καὶ ἐνανθρώπησις, 
τὴν πρὸς σάρκα ἤτοι πρὸς ἄνθρωπον συνάφειαν δηλοῖ, καθάπερ καὶ ἡ πύρωσις τὴν 
πρὸς τὸ πῦρ ἕνωσιν. Αὐτὸς µὲν οὖν ὁ µακάριος Κύριλλος ἐν τῇ πρὸς Σούκενσον δευτέρᾳ 
ἐπιστολῇ ἑρµηνεύων τὸ µίαν φύσιν τοῦ Θεοῦ λόγου σεσαρκωµένην οὕτω φησίν· Εἰ µὲν 
γὰρ µίαν εἰπόντες τοῦ λόγου φύσιν σεσιγήκαµεν, οὐκ ἐπενεγκόντες τὸ σεσαρκωµένην, 
ἀλλ྿ οἷον ἔξω τιθέντες τὴν οἰκονοµίαν, ἦν αὐτοῖς τάχα που καὶ οὐκ ἀπίθανος ὁ λόγος 
προσποιουµένοις ἐρωτᾶν· Εἰ µία φύσις τὸ ὅλον, ποῦ τὸ τέλειον ἐν ἀνθρωπότητι; Ἢ πῶς 
ὑφέστηκεν ἡ καθ྿ ἡµᾶς οὐσία; Ἐπειδὴ δὲ καὶ ἡ ἐν ἀνθρωπότητι τελειότης καὶ τῆς καθ྿ 
ἡµᾶς οὐσίας ἡ δήλωσις εἰσκεκόµισται διὰ τοῦ λέγειν σεσαρκωµένην, παυσάσθωσαν 
καλαµίνην ῥάβδον ἑαυτοῖς ὑποστήσαντες. Ἐνταῦθα µὲν οὖν τὴν φύσιν τοῦ λόγου ἐπὶ 
τῆς φύσεως ἔταξεν. Εἰ γὰρ ἀντὶ ὑποστάσεως τὴν φύσιν παρείληφεν, οὐκ ἄτοπον ἦν, καὶ 
δίχα τοῦ σεσαρκωµένην τοῦτο εἰπεῖν· µίαν γὰρ ὑπόστασιν τοῦ Θεοῦ λόγου ἀπολύτως 

λέγοντες οὐ σφαλλόµεθα. Ὁµοίως δὲ καὶ Λεόντιος ὁ Βυζάντιος ἐπὶ τῆς φύσεως τὸ ῥητὸν 
ἐνόησεν, οὐκ ἀντὶ τῆς ὑποστάσεως. Ἐν δὲ τῇ πρὸς τὰς Θεοδωρήτου µέµψεις τοῦ 
δευτέρου ἀναθεµατισµοῦ οὕτω φησὶν ὁ µακάριος Κύριλλος· Ἡ φύσις τοῦ λόγου ἤγουν ἡ 
ὑπόστασις, ὅ ἐστιν αὐτὸς ὁ λόγος. Ὥστε τὸ εἰπεῖν φύσιν τοῦ λόγου οὔτε τὴν ὑπόστασιν 
µόνην σηµαίνει οὔτε τὸ κοινὸν τῶν ὑποστάσεων, ἀλλὰ τὴν κοινὴν φύσιν ἐν τῇ τοῦ 
λόγου ὑποστάσει ὁλικῶς θεωρουµένην. Ὅτι µὲν οὖν ἡ φύσις τοῦ λόγου ἐσαρκώθη ἤτοι 
ἡνώθη σαρκί, εἴρηται. Φύσιν δὲ τοῦ λόγου παθοῦσαν σαρκὶ οὐδέπω καὶ νῦν ἀκηκόαµεν, 
Χριστὸν δὲ παθόντα σαρκὶ ἐδιδάχθηµεν· ὥστε οὐ τὴν ὑπόστασιν δηλοῖ τὸ εἰπεῖν φύσιν 
τοῦ λόγου. Λείπεται τοίνυν εἰπεῖν, ὅτι τὸ σεσαρκῶσθαι µὲν ἡνῶσθαί ἐστι σαρκί, τὸ δὲ 
σάρκα γενέσθαι τὸν λόγον αὐτὴν τὴν τοῦ λόγου ὑπόστασιν ἀτρέπτως γενέσθαι τῆς 
σαρκὸς ὑπόστασιν. Καὶ ὅτι µὲν ὁ Θεὸς ἄνθρωπος γέγονε καὶ ὁ ἄνθρωπος Θεός, εἴρηται. 
Θεὸς γὰρ ὁ λόγος, γέγονεν δὲ ἀµεταβλήτως ἄνθρωπος. Ὅτι δὲ ἡ θεότης ἄνθρωπος 
γέγονεν ἢ ἐσαρκώθη ἢ ἐνηνθρώπησεν, οὐδαµῶς ἀκηκόαµεν. Ὅτι δὲ ἡ θεότης ἡνώθη τῇ 
ἀνθρωπότητι ἐν µιᾷ τῶν αὐτῆς ὑποστάσεων, µεµαθήκαµεν. Καὶ ὅτι ὁ Θεὸς µορφοῦται 
ἤτοι οὐσιοῦται τὸ ἀλλότριον ἤτοι τὸ καθ྿ ἡµᾶς, εἴρηται. Ἐφ྿ ἑκάστης γὰρ τῶν 
ὑποστάσεων τὸ Θεὸς ὄνοµα τάττεται, θεότητα δὲ ἐπὶ ὑποστάσεως εἰπεῖν οὐ δυνάµεθα. 
Θεότητα γὰρ τὸν πατέρα µόνον ἢ τὸν υἱὸν µόνον ἢ µόνον τὸ πνεῦµα τὸ ἅγιον οὐκ 
ἀκηκόαµεν· θεότης µὲν γὰρ τὴν φύσιν δηλοῖ, τὸ δὲ πατὴρ τὴν ὑπόστασιν, ὥσπερ καὶ 
ἀνθρωπότης τὴν φύσιν, Πέτρος δὲ τὴν ὑπόστασιν. Θεὸς δὲ καὶ τὸ κοινὸν τῆς φύσεως 
σηµαίνει καὶ ἐφ྿ ἑκάστῃ τῶν ὑποστάσεων τάττεται παρωνύµως ὥσπερ καὶ ἄνθρωπος· 
Θεὸς γάρ ἐστιν ὁ θείαν ἔχων φύσιν, καὶ ἄνθρωπος ὁ ἀνθρωπίνην. Ἐπὶ πᾶσι τούτοις 
ἰστέον, ὡς ὁ πατὴρ καὶ τὸ πνεῦµα τὸ ἅγιον κατ྿ οὐδένα λόγον τῇ σαρκώσει τοῦ λόγου 
κεκοινώνηκεν εἰ µὴ κατὰ τὰς θεοσηµίας καὶ κατ྿ εὐδοκίαν καὶ βούλησιν.  
 

56. Ὅτι θεοτόκος ἡ ἁγία παρθένος 
 
Θεοτόκον δὲ κυρίως καὶ ἀληθῶς τὴν ἁγίαν παρθένον κηρύττοµεν· ὡς γὰρ Θεὸς ἀληθὴς 
ὁ ἐξ αὐτῆς γεννηθείς, ἀληθὴς θεοτόκος ἡ τὸν ἀληθινὸν θεὸν ἐξ αὐτῆς σεσαρκωµένον 
γεννήσασα. Θεὸν γάρ φαµεν ἐξ αὐτῆς γεγεννῆσθαι, οὐχ ὡς τῆς θεότητος τοῦ λόγου 
ἀρχὴν τοῦ εἶναι λαβούσης ἐξ αὐτῆς, ἀλλ྿ ὡς αὐτοῦ τοῦ Θεοῦ λόγου τοῦ πρὸ αἰώνων 
ἀχρόνως ἐκ τοῦ πατρὸς γεννηθέντος καὶ ἀνάρχως καὶ ἀιδίως ὑπάρχοντος σὺν τῷ 
πατρὶ καὶ τῷ πνεύµατι ἐπ྿ ἐσχάτων τῶν ἡµερῶν διὰ τὴν ἡµετέραν σωτηρίαν ἐν τῇ 
γαστρὶ αὐτῆς ἐνοικήσαντος καὶ ἐξ αὐτῆς ἀµεταβλήτως σαρκωθέντος καὶ γεννηθέντος. 
Οὐ γὰρ ἄνθρωπον ψιλὸν ἐγέννησεν ἡ ἁγία παρθένος, ἀλλὰ θεὸν ἀληθινόν, οὐ γυµνὸν 
ἀλλὰ σεσαρκωµένον, οὐκ οὐρανόθεν τὸ σῶµα καταγαγόντα καὶ ὡς διὰ σωλῆνος δι྿ 
αὐτῆς παρελθόντα, ἀλλ྿ ἐξ αὐτῆς ὁµοούσιον ἡµῖν σάρκα ἀναλαβόντα καὶ ἐν ἑαυτῷ 
ὑποστήσαντα. Εἰ γὰρ οὐρανόθεν τὸ σῶµα κεκόµισται καὶ οὐκ ἐκ τῆς καθ྿ ἡµᾶς φύσεως 
εἴληπται, τίς χρεία τῆς ἐνανθρωπήσεως; Ἡ γὰρ ἐνανθρώπησις τοῦ Θεοῦ λόγου διὰ 
τοῦτο γέγονεν, ἵνα αὐτὴ ἡ ἁµαρτήσασα καὶ πεσοῦσα καὶ φθαρεῖσα φύσις νικήσῃ τὸν 
ἀπατήσαντα τύραννον καὶ οὕτω τῆς φθορᾶς ἐλευθερωθῇ, καθώς φησιν ὁ θεῖος 
ἀπόστολος· Ἐπειδὴ δι྿ ἀνθρώπου ὁ θάνατος, καὶ δι྿ ἀνθρώπου ἀνάστασις νεκρῶν· εἰ τὸ 
πρῶτον ἀληθῶς, καὶ τὸ δεύτερον. Εἰ δὲ καὶ λέγει· Ὁ πρῶτος Ἀδὰµ ἐκ γῆς χοικός, ὁ 
δεύτερος Ἀδάµ, ὁ κύριος, ἐξ οὐρανοῦ, οὐ τὸ σῶµά φησιν ἐξ οὐρανοῦ, ἀλλὰ δηλῶν ὡς οὐ 

ψιλὸς ἄνθρωπός ἐστιν. Ἰδοὺ γὰρ καὶ Ἀδὰµ αὐτὸν ὠνόµασε καὶ κύριον τὸ συναµφότερον 
σηµαίνων. Ἀδὰµ µὲν γὰρ ἑρµηνεύεται γηγενής· γηγενὴς δὲ δῆλον, ὡς ἔστιν ἡ ἀνθρώπου 
φύσις ἡ ἐκ χοὸς πλασθεῖσα· κύριος δὲ τῆς θείας οὐσίας ἐστὶ παραστατικόν. Πάλιν δέ 
φησιν ὁ ἀπόστολος· Ἐξαπέστειλεν ὁ Θεὸς τὸν υἱὸν αὐτοῦ τὸν µονογενῆ γεννώµενον ἐκ 
γυναικός. Οὐκ εἶπε διὰ γυναικός, ἀλλ྿ ἐκ γυναικός. Ἐσήµανεν οὖν ὁ θεῖος ἀπόστολος, ὡς 
αὐτός ἐστιν ὁ µονογενὴς υἱὸς τοῦ Θεοῦ καὶ Θεὸς ὁ ἐκ τῆς παρθένου γενόµενος 
ἄνθρωπος καὶ αὐτός ἐστιν ὁ ἐκ τῆς παρθένου γεννηθεὶς ὁ υἱὸς τοῦ Θεοῦ καὶ Θεός, 
γεννηθεὶς δὲ σωµατικῶς, καθὸ γέγονεν ἄνθρωπος, οὐ προδιαπλασθέντι ἀνθρώπῳ 
ἐνοικήσας ὡς ἐν προφήτῃ, ἀλλ྿ αὐτὸς οὐσιωδῶς καὶ ἀληθῶς γενόµενος ἄνθρωπος ἤτοι 
ἐν τῇ ὑποστάσει αὐτοῦ ἐψυχωµένην σάρκα ψυχῇ λογικῇ τε καὶ νοερᾷ ὑποστήσας, αὐτὸς 
γεγονὼς αὐτῇ ὑπόστασις· τοῦτο γὰρ σηµαίνει τὸ γενόµενον ἐκ γυναικός. Πῶς γὰρ ἂν 
αὐτὸς ὁ τοῦ Θεοῦ λόγος ὑπὸ νόµον γέγονεν, εἰ µὴ ἄνθρωπος ἡµῖν ὁµοούσιος γέγονεν; 
Ὅθεν δικαίως καὶ ἀληθῶς θεοτόκον τὴν ἁγίαν Μαρίαν ὀνοµάζοµεν· τοῦτο γὰρ τὸ 
ὄνοµα ἅπαν τὸ µυστήριον τῆς οἰκονοµίας συνίστησι. Εἰ γὰρ θεοτόκος ἡ γεννήσασα, 
πάντως Θεὸς ὁ ἐξ αὐτῆς γεννηθείς, πάντως δὲ καὶ ἄνθρωπος. Πῶς γὰρ ἂν ἐκ γυναικὸς 
γεννηθείη Θεὸς ὁ πρὸ αἰώνων ἔχων τὴν ὕπαρξιν, εἰ µὴ ἄνθρωπος γέγονεν; Ὁ γὰρ υἱὸς 
ἀνθρώπου ἄνθρωπος δηλονότι. Εἰ δὲ αὐτὸς ὁ γεννηθεὶς ἐκ γυναικὸς Θεός ἐστιν, εἷς ἐστι 
δηλονότι ὁ ἐκ Θεοῦ πατρὸς γεννηθεὶς κατὰ τὴν θείαν καὶ ἄναρχον οὐσίαν καὶ ἐπ྿ 
ἐσχάτων τῶν χρόνων ἐκ τῆς παρθένου τεχθεὶς κατὰ τὴν ἠργµένην καὶ ὑπὸ χρόνον 
οὐσίαν ἤτοι τὴν ἀνθρωπίνην. Τοῦτο δὲ µίαν ὑπόστασιν καὶ δύο φύσεις καὶ δύο γεννήσεις 
σηµαίνει τοῦ κυρίου ἡµῶν Ἰησοῦ Χριστοῦ. Χριστοτόκον δὲ οὔ φαµεν τὴν ἁγίαν 
παρθένον, διότι ἐπ྿ ἀναιρέσει τῆς θεοτόκος φωνῆς ὁ µιαρὸς καὶ βδελυρὸς καὶ 
ἰουδαιόφρων Νεστόριος, τὸ σκεῦος τῆς ἀτιµίας, καὶ ἐπὶ ἀτιµίᾳ τῆς µόνης ὄντως 
τετιµηµένης ὑπὲρ πᾶσαν κτίσιν θεοτόκου, κἂν αὐτὸς διαρρήγνυται σὺν τῷ πατρὶ αὐτοῦ 
τῷ σατανᾷ, ἐξηύρατο ὡς ἐπηρεαζοµένην· χριστὸς γὰρ καὶ ∆αυὶδ ὁ βασιλεὺς καὶ Ἀαρὼν 
ὁ ἀρχιερεύς ταῦτα γὰρ τὰ χριόµενα, βασιλεία τε καὶ ἱερωσύνη καὶ πᾶς θεοφόρος 
ἄνθρωπος Χριστὸς λέγεσθαι δύναται, ἀλλ྿ οὐ Θεὸς φύσει, ὡς καὶ Νεστόριος ὁ θεήλατος 
τὸν ἐκ παρθένου τεχθέντα θεοφόρον εἰπεῖν ἐφρυάξατο. Ἡµᾶς δὲ µὴ γένοιτο θεοφόρον 
αὐτὸν εἰπεῖν ἢ νοῆσαι, ἀλλὰ θεὸν σεσαρκωµένον. Αὐτὸς γὰρ ὁ λόγος σὰρξ ἐγένετο, 
κυηθεὶς µὲν ἐκ τῆς παρθένου, προελθὼν δὲ Θεὸς µετὰ τῆς προσλήψεως, ἤδη καὶ αὐτῆς 
ὑπ྿ αὐτοῦ θεωθείσης ἅµα τῇ εἰς τὸ εἶναι ταύτης παραγωγῇ, ὡς ὁµοῦ γενέσθαι τὰ τρία, 
τὴν πρόσληψιν, τὴν ὕπαρξιν, τὴν θέωσιν αὐτῆς ὑπὸ τοῦ λόγου, καὶ οὕτω νοεῖσθαι καὶ 
λέγεσθαι θεοτόκον τὴν ἁγίαν παρθένον οὐ µόνον διὰ τὴν φύσιν τοῦ λόγου, ἀλλὰ καὶ διὰ 
τὴν θέωσιν τοῦ ἀνθρωπίνου, ὧν ἅµα ἡ σύλληψις καὶ ἡ ὕπαρξις τεθαυµατούργηται, ἡ 
µὲν σύλληψις τοῦ λόγου, τῆς δὲ σαρκὸς ἡ ἐν αὐτῷ τῷ λόγῳ ὕπαρξις, αὐτῆς τῆς 
θεοµήτορος ὑπερφυῶς χορηγούσης τὸ πλασθῆναι τῷ πλάστῃ καὶ τὸ ἀνθρωπισθῆναι 
τῷ θεῷ καὶ ποιητῇ τοῦ παντὸς Θεοῦντι τὸ πρόσληµµα, σῳζούσης τῆς ἑνώσεως τὰ 
ἑνωθέντα τοιαῦτα, οἷα καὶ ἥνωνται· οὐ τὸ θεῖον λέγω µόνον, ἀλλὰ καὶ τὸ ἀνθρώπινον 
τοῦ Χριστοῦ τὸ ὑπὲρ ἡµᾶς καὶ καθ྿ ἡµᾶς. Οὔτε γὰρ γενόµενος πρότερον καθ྿ ἡµᾶς 
ὕστερον γέγονεν ὑπὲρ ἡµᾶς, ἀλλ྿ ἢ ἐκ πρώτης ὑπάρξεως ἄµφω ὑπῆρξε διὰ τὸ ἐξ ἄκρας 
συλλήψεως ἐν αὐτῷ τῷ λόγῳ τὴν ὕπαρξιν ἐσχηκέναι· ἀνθρώπινον µὲν οὖν ἐστι κατὰ 
τὴν οἰκείαν φύσιν, Θεοῦ δὲ καὶ θεῖον ὑπερφυῶς. Ἔτι δὲ καὶ τῆς ἐµψύχου σαρκὸς τὰ 
ἰδιώµατα ἔσχε· κατεδέξατο γὰρ αὐτὰ ὁ λόγος οἰκονοµίας λόγῳ, φυσικῆς κινήσεως τάξει 
κατὰ ἀλήθειαν φυσικῶς γινόµενα.  

57. Περὶ τῶν ἰδιωµάτων τῶν δύο φύσεων 
 
Τέλειον δὲ θεὸν ὁµολογοῦντες τὸν αὐτὸν καὶ τέλειον ἄνθρωπόν φαµεν τὸν αὐτὸν πάντα 
ἔχειν, ὅσα ὁ πατήρ, πλὴν τῆς ἀγεννησίας, καὶ πάντα ἔχειν, ὅσα ὁ Ἀδὰµ ὁ πρῶτος, δίχα 
µόνης ἁµαρτίας, ἅτινά ἐστι σῶµα καὶ ψυχὴ λογική τε καὶ νοερά· ἔχειν δὲ αὐτὸν 
καταλλήλως ταῖς δύο φύσεσι διπλᾶ τὰ τῶν δύο φύσεων φυσικά· δύο θελήσεις φυσικάς, 
τήν τε θείαν καὶ τὴν ἀνθρωπίνην, καὶ ἐνεργείας δύο φυσικάς, θείαν τε καὶ ἀνθρωπίνην, 
καὶ αὐτεξούσια δύο φυσικά, θεῖόν τε καὶ ἀνθρώπινον, καὶ σοφίαν καὶ γνῶσιν, θείαν τε καὶ 
ἀνθρωπίνην. Ὁµοούσιος γὰρ ὢν τῷ θεῷ καὶ πατρὶ αὐτεξουσίως θέλει καὶ ἐνεργεῖ ὡς 
Θεός, ὁµοούσιος δὲ ὢν καὶ ἡµῖν αὐτεξουσίως θέλει καὶ ἐνεργεῖ ὡς ἄνθρωπος ὁ αὐτός· 
αὐτοῦ γὰρ τὰ θαύµατα, αὐτοῦ καὶ τὰ παθήµατα.  
 

58. Περὶ θεληµάτων καὶ αὐτεξουσίων τοῦ κυρίου  Ἰησοῦ Χριστοῦ 
 
Ἐπειδὴ µὲν οὖν δύο φύσεις τοῦ Χριστοῦ, δύο αὐτοῦ καὶ τὰ φυσικὰ θελήµατα καὶ τὰς 
φυσικὰς ἐνεργείας φαµέν. Ἐπειδὴ δὲ µία τῶν δύο αὐτοῦ φύσεων ἡ ὑπόστασις, ἕνα καὶ 
τὸν αὐτόν φαµεν θέλοντά τε καὶ ἐνεργοῦντα φυσικῶς κατ྿ ἄµφω, ἐξ ὧν καὶ ἐν αἷς καὶ 
ἅπερ ἐστὶ Χριστὸς ὁ Θεὸς ἡµῶν, θέλειν δὲ καὶ ἐνεργεῖν οὐ διῃρηµένως, ἀλλ྿ ἡνωµένως· 
θέλει γὰρ καὶ ἐνεργεῖ ἑκατέρα µορφὴ µετὰ τῆς θατέρου κοινωνίας. Ὧν γὰρ ἡ οὐσία ἡ 
αὐτή, τούτων καὶ ἡ θέλησις καὶ ἡ ἐνέργεια ἡ αὐτή· ὧν δὲ διάφορος ἡ οὐσία, τούτων 
διάφορος καὶ ἡ θέλησις καὶ ἡ ἐνέργεια. Καὶ τὸ ἀνάπαλιν, ὧν ἡ θέλησις καὶ ἡ ἐνέργεια ἡ 
αὐτή, τούτων καὶ ἡ οὐσία ἡ αὐτή· ὧν δὲ διάφορος ἡ θέλησις καὶ ἡ ἐνέργεια, τούτων καὶ 
ἡ οὐσία διάφορος. ∆ιὸ δὴ ἐπὶ µὲν πατρὸς καὶ υἱοῦ καὶ ἁγίου πνεύµατος ἐκ τῆς 
ταυτότητος τῆς τε ἐνεργείας καὶ τοῦ θελήµατος τὴν ταυτότητα τῆς φύσεως 
ἐπιγινώσκοµεν. Ἐπὶ δὲ τῆς θείας οἰκονοµίας ἐκ τῆς διαφορᾶς τῶν ἐνεργειῶν καὶ τῶν 
θεληµάτων καὶ τὴν τῶν φύσεων διαφορὰν ἐπιγινώσκοµεν καὶ τὴν τῶν φύσεων 
διαφορὰν εἰδότες συνοµολογοῦµεν καὶ τὸ τῶν θεληµάτων καὶ ἐνεργειῶν διάφορον. 
Ὥσπερ γὰρ τῶν τοῦ αὐτοῦ ἑνὸς φύσεων Χριστοῦ ὁ ἀριθµὸς εὐσεβῶς νοούµενός τε καὶ 
λεγόµενος οὐ διαιρεῖ τὸν ἕνα Χριστόν, ἀλλὰ σῳζοµένην καὶ ἐν τῇ ἑνώσει παρίστησι τῶν 
φύσεων τὴν διαφοράν, οὕτω καὶ ὁ ἀριθµὸς τῶν οὐσιωδῶς προσόντων ταῖς αὐτοῦ 
φύσεσι θεληµάτων καὶ ἐνεργειῶν κατ྿ ἄµφω γὰρ τὰς φύσεις θελητικὸς ἦν καὶ 
ἐνεργητικὸς τῆς ἡµῶν σωτηρίας οὐ διαίρεσιν εἰσάγειµὴ γένοιτο, ἀλλὰ τὴν αὐτῶν δηλοῖ 
καὶ µόνον, κἂν τῇ ἑνώσει, φυλακὴν καὶ σωτηρίαν· φυσικὰ γὰρ καὶ οὐχ ὑποστατικά 
φαµεν τὰ θελήµατα καὶ τὰς ἐνεργείας. Λέγω δὲ αὐτὴν τὴν θελητικὴν καὶ ἐνεργητικὴν 
δύναµιν, καθ྿ ἣν θέλει καὶ ἐνεργεῖ τά τε θέλοντα καὶ ἐνεργοῦντα. Εἰ γὰρ ὑποστατικὰ 
δῶµεν αὐτά, ἑτεροθελεῖς καὶ ἑτεροενεργεῖς τὰς τρεῖς ὑποστάσεις τῆς ἁγίας τριάδος 
εἰπεῖν ἀναγκασθησόµεθα. Ἰστέον γάρ, ὡς οὐ ταὐτόν ἐστι, θέλειν καὶ πῶς θέλειν· τὸ µὲν 
γὰρ θέλειν φύσεως ὥσπερ καὶ τὸ ὁρᾶν πᾶσι γὰρ ἀνθρώποις πρόσεστι, τὸ δὲ πῶς θέλειν 
οὐ φύσεως, ἀλλὰ τῆς ἡµετέρας γνώµης ὥσπερ καὶ τὸ πῶς ὁρᾶν, καλῶς ἢ κακῶς οὐ γὰρ 
πάντες ἄνθρωποι ὁµοίως θέλουσιν οὐδ྿ ὁµοίως ὁρῶσι. Τοῦτο καὶ ἐπὶ τῶν ἐνεργειῶν 
δώσοµεν· τὸ γὰρ πῶς θέλειν, πῶς ὁρᾶν, πῶς ἐνεργεῖν τρόπος ἐστὶ τῆς τοῦ θέλειν καὶ 

ὁρᾶν καὶ ἐνεργεῖν χρήσεως, µόνῳ τῷ κεχρηµένῳ προσὸν καὶ τῶν ἄλλων αὐτὸν κατὰ 
τὴν κοινῶς λεγοµένην διαφορὰν χωρίζον. Λέγεται οὖν τὸ µὲν ἁπλῶς θέλειν θέλησις ἤτοι 
ἡ θελητικὴ δύναµις λογικὴ οὖσα ὄρεξις καὶ θέληµα φυσικόν· τὸ δὲ πῶς θέλειν ἤτοι τὸ τῇ 
θελήσει ὑποκείµενον θελητὸν καὶ θέληµα γνωµικόν· θελητικὸν δέ ἐστι τὸ πεφυκὸς θέλειν, 
οἷον θελητική ἐστιν ἡ θεία φύσις, ὡσαύτως καὶ ἡ ἀνθρωπίνη· θέλων δέ ἐστιν ὁ 
κεχρηµένος τῇ θελήσει ἤτοι ἡ ὑπόστασις οἷον ὁ Πέτρος. Ἐπειδὴ τοίνυν εἷς µέν ἐστιν ὁ 
Χριστὸς καὶ µία αὐτοῦ ἡ ὑπόστασις, εἷς καὶ ὁ αὐτός ἐστιν ὁ θέλων καὶ ἐνεργῶν θεικῶς τε 
καὶ ἀνθρωπίνως. Ἐπειδὴ δὲ δύο φύσεις ἔχει θελητικὰς ὡς λογικάς πᾶν γὰρ λογικὸν 
θελητικόν τε καὶ αὐτεξούσιον, δύο θελήσεις ἤτοι θελήµατα φυσικὰ ἐπ྿ αὐτοῦ ἐροῦµεν. 
Θελητικὸς γάρ ἐστιν ὁ αὐτὸς κατ྿ ἄµφω ταῖς αὐτοῦ φύσεσιν· τὴν γὰρ φυσικῶς 
ἐνυπάρχουσαν ἡµῖν θελητικὴν δύναµιν ἀνέλαβε. Καὶ ἐπειδὴ εἷς ἐστιν ὁ Χριστὸς καὶ ὁ 
αὐτὸς ὁ θέλων καθ྿ ἑκατέραν φύσιν, τὸ αὐτὸ θελητὸν λέξοµεν ἐπ྿ αὐτοῦ οὐχὶ µόνα 
θέλοντος, ἃ φυσικῶς ὡς Θεὸς ἤθελεν οὐ γὰρ θεότητος τὸ θέλειν φαγεῖν, πιεῖν καὶ τὰ 
τοιαῦτα, ἀλλὰ καὶ τὰ συστατικὰ τῆς ἀνθρωπίνης φύσεως, οὐκ ἐναντιότητι γνώµης, 
ἀλλ྿ ἐν ἰδιότητι τῶν φύσεων· τότε γὰρ ταῦτα φυσικῶς ἤθελεν, ὅτε ἡ θεία αὐτοῦ θέλησις 
ἤθελε καὶ παρεχώρει τῇ σαρκὶ πάσχειν καὶ πράττειν τὰ ἴδια. Ὅτι δὲ φυσικῶς πρόσεστι 
τῷ ἀνθρώπῳ ἡ θέλησις, ἐντεῦθεν δῆλον. Ὑπεξαιρουµένης τῆς θείας τρία εἴδη ζωῆς εἰσιν· 
ἡ φυτική, ἡ αἰσθητική, ἡ νοερά. Τῆς µὲν οὖν φυτικῆς ἴδιον ἡ θρεπτική, ἡ αὐξητική, ἡ 
γεννητικὴ κίνησις· τῆς δὲ αἰσθητικῆς ἡ καθ྿ ὁρµὴν κίνησις· τῆς δὲ λογικῆς καὶ νοερᾶς ἡ 
αὐτεξούσιος. Εἰ οὖν κατὰ φύσιν πρόσεστι τῇ φυτικῇ ἡ θρεπτικὴ καὶ τῇ αἰσθητικῇ ἡ καθ྿ 
ὁρµὴν κίνησις, κατὰ φύσιν ἄρα πρόσεστι καὶ τῇ λογικῇ καὶ νοερᾷ ἡ αὐτεξούσιος· 
αὐτεξουσιότης δὲ οὐδὲν ἕτερόν ἐστιν εἰ µὴ ἡ θέλησις· γεγονὼς τοίνυν ὁ λόγος σὰρξ 
ἔµψυχος, νοερὰ καὶ αὐτεξούσιος, γέγονε καὶ θελητικός. Ἔτι δὲ καὶ ἀδίδακτά εἰσι τὰ 
φυσικά· οὐδεὶς γὰρ λογίζεσθαι ἢ ζῆν ἢ πεινῆν ἢ διψῆν ἢ ὑπνοῖν µανθάνει. Οὔτε δὲ θέλειν 
µανθάνοµεν· ὥστε φυσικὸν τὸ θέλειν. Καὶ πάλιν· Εἰ ἐν τοῖς ἀλόγοις ἄγει µὲν ἡ φύσις, 
ἄγεται δὲ ἐν τῷ ἀνθρώπῳ ἐξουσιαστικῶς κατὰ θέλησιν κινουµένῳ, ἄρα φύσει θελητικὸς 
ὁ ἄνθρωπος. Καὶ πάλιν· Εἰ κατ྿ εἰκόνα τῆς µακαρίας καὶ ὑπερουσίου θεότητος ὁ 
ἄνθρωπος γεγένηται, αὐτεξούσιος δὲ φύσει καὶ θελητικὴ ἡ θεία φύσις, ἄρα καὶ ὁ 
ἄνθρωπος ὡς αὐτῆς εἰκὼν αὐτεξούσιος φύσει καὶ θελητικός. Τὸ γὰρ αὐτεξούσιον 
θέλησιν ὡρίσαντο οἱ πατέρες. Ἔτι δὲ εἰ πᾶσιν ἀνθρώποις ἐνυπάρχει τὸ θέλειν καὶ οὐ τοῖς 
µὲν ὑπάρχει, τοῖς δὲ οὐκ ἐνυπάρχει, τὸ δὲ κοινῶς πᾶσιν ἐνθεωρούµενον φύσιν 
χαρακτηρίζει ἐν τοῖς ὑπ྿ αὐτὸ ἀτόµοις, ἄρα φύσει θελητικὸς ὁ ἄνθρωπος. Καὶ αὖθις· Εἰ 
τὸ µᾶλλον καὶ ἧττον ἡ φύσις οὐκ ἐπιδέχεται, ἐπίσης δὲ πᾶσιν ἐνυπάρχει τὸ θέλειν καὶ οὐ 
τοῖς µὲν πλέον, τοῖς δὲ ἔλαττον, ἄρα φύσει θελητικὸς ὁ ἄνθρωπος· ὥστε εἰ φύσει 
θελητικὸς ὁ ἄνθρωπος, καὶ ὁ κύριος, οὐ µόνον καθὸ Θεός, ἀλλὰ καὶ καθὸ ἄνθρωπος 
γέγονε, φύσει θελητικός ἐστιν. Ὥσπερ γὰρ τὴν ἡµετέραν φύσιν ἀνέλαβεν, οὕτω καὶ τὸ 
ἡµέτερον θέληµα φύσει ἀνείληφεν, καὶ κατὰ τοῦτο οἱ πατέρες τὸ ἡµέτερον ἐν αὐτῷ 
τυπῶσαι αὐτὸν ἔφησαν θέληµα. Εἰ φυσικὸν οὐκ ἔστι τὸ θέληµα, ἢ ὑποστατικὸν ἔσται ἢ 
παρὰ φύσιν· ἀλλ྿ εἰ µὲν ὑποστατικόν, ἑτερόβουλος οὕτω γε ἔσται ὁ υἱὸς τῷ πατρί· 
µόνης γὰρ ὑποστάσεως χαρακτηριστικὸν τὸ ὑποστατικόν· εἰ δὲ παρὰ φύσιν, ἔκπτωσις 
τῆς φύσεως ἔσται τὸ θέληµα· φθαρτικὰ γὰρ τῶν κατὰ φύσιν τὰ παρὰ φύσιν. Ὁ τῶν 
ὅλων Θεὸς καὶ πατὴρ καθὸ πατὴρ θέλει ἢ καθὸ Θεός. Ἀλλ྿ εἰ µὲν καθὸ πατήρ, ἄλλο 
αὐτοῦ ἔσται παρὰ τὸ τοῦ υἱοῦ θέληµα· οὐ γὰρ πατὴρ ὁ υἱός. Εἰ δὲ καθὸ Θεός, Θεὸς δὲ ὁ 
υἱός, Θεὸς δὲ καὶ τὸ πνεῦµα τὸ ἅγιον· ἄρα τὸ θέληµα φύσεως ἤγουν φυσικόν. Ἔτι εἰ κατὰ 

τοὺς πατέρας, ὧν τὸ θέληµα ἕν, τούτων καὶ ἡ οὐσία µία, ἑν δὲ θέληµα τῆς θεότητος τοῦ 
Χριστοῦ καὶ τῆς ἀνθρωπότητος αὐτοῦ, ἄρα µία καὶ ἡ αὐτὴ τούτων ἔσται καὶ ἡ οὐσία. 
Καὶ πάλιν· Εἰ κατὰ τοὺς πατέρας ἡ τῆς φύσεως διαφορὰ τῷ ἑνὶ θελήµατι οὐ 
διαφαίνεται, ἀνάγκη ἢ ἑν θέληµα λέγοντας φυσικὴν ἐν Χριστῷ µὴ λέγειν διαφορὰν ἢ 
φυσικὴν λέγοντας διαφορὰν ἑν θέληµα µὴ λέγειν. Καὶ αὖθις· Εἰ, καθώς φησι τὸ θεῖον 
εὐαγγέλιον, ἐλθὼν ὁ κύριος εἰς τὰ µέρη Τύρου καὶ Σιδῶνος καὶ εἰσελθὼν εἰς οἶκον οὐδένα 
ἠθέλησε γνῶναι καὶ οὐκ ἠδυνήθη λαθεῖν, εἰ τὸ θεῖον αὐτοῦ θέληµα παντοδύναµον, 
θελήσας δὲ λαθεῖν οὐ δεδύνηται, ἄρα καθὸ ἄνθρωπος θελήσας οὐκ ἠδυνήθη καὶ θελητικὸς 
ἦν καὶ καθὸ ἄνθρωπος. Καὶ πάλιν· Ἐλθών, φησίν, εἰς τὸν τόπον εἶπε· ∆ιψῶ. Καὶ ἔδωκαν 
αὐτῷ οἶνον µετὰ χολῆς µεµιγµένον, καὶ γευσάµενος οὐκ ἠθέλησε πιεῖν. Εἰ µὲν οὖν καθὸ 
Θεὸς ἐδίψησε καὶ γευσάµενος οὐκ ἠθέλησε πιεῖν, ἐµπαθὴς ἄρα καθὸ Θεός· πάθος γὰρ ἥ τε 
δίψα καὶ ἡ γεῦσις. Εἰ δὲ οὐ καθὸ Θεός, πάντως καθὸ ἄνθρωπος θελητικὸς ἦν. Καὶ ὁ 
µακάριος δὲ Παῦλος ὁ ἀπόστολος· Γενόµενος, φησίν, ὑπήκοος µέχρι θανάτου, θανάτου 
δὲ σταυροῦ. Ἡ ὑπακοὴ τοῦ ὄντος θελήµατός ἐστιν ὑποταγή, οὐ τοῦ µὴ ὄντος· οὐ γὰρ 
τὸ ἄλογον ὑπήκοον ἢ παρήκοον λέξοµεν· ὑπήκοος δὲ γενόµενος τῷ πατρὶ ὁ κύριος οὐ 
καθὸ Θεὸς γέγονεν, ἀλλὰ καθὸ ἄνθρωπος. Καθὸ γὰρ Θεὸς οὔτε ὑπήκοος οὔτε 
παρήκοος· τῶν ὑπὸ χεῖρα γὰρ ταῦτα, καθὼς ὁ θεηγόρος ἔφη Γρηγόριος. Θελητικὸς ἄρα 
καὶ καθὸ ἄνθρωπος ὁ Χριστός. Φυσικὸν δὲ τὸ θέληµα λέγοντες, οὐκ ἠναγκασµένον 
τοῦτό φαµεν, ἀλλ྿ αὐτεξούσιον· εἰ γὰρ λογικόν, πάντως καὶ αὐτεξούσιον. Οὐ µόνον 
γὰρ ἡ θεία καὶ ἄκτιστος φύσις οὐδὲν ἠναγκασµένον ἔχει, ἀλλ྿ οὐδὲ ἡ νοερὰ καὶ κτιστή. 
Τοῦτο δὲ δῆλον· φύσει γὰρ ὢν ἀγαθὸς ὁ Θεὸς καὶ φύσει δηµιουργὸς καὶ φύσει Θεὸς οὐκ 
ἀνάγκῃ ταῦτά ἐστι. Τίς γὰρ ὁ τὴν ἀνάγκην ἐπάγων; ∆εῖ δὲ εἰδέναι, ὡς αὐτεξουσιότης 
ὁµωνύµως λέγεται, ἄλλως µὲν ἐπὶ Θεοῦ, ἄλλως δὲ ἐπὶ ἀγγέλων, καὶ ἄλλως ἐπὶ 
ἀνθρώπων. Ἐπὶ Θεοῦ µὲν γὰρ ὑπερουσίως, ἐπὶ δὲ ἀγγέλων ὡς συντρεχούσης τῇ ἕξει 
τῆς προχειρήσεως καὶ παρενθήκην ὅλως χρόνου µὴ παραδεχοµένης ἔχων γὰρ φυσικῶς 
τὸ αὐτεξούσιον ἀπαρεµποδίστως τούτῳ κέχρηται, µηδὲ τὴν ἐκ σωµάτων ἀντιπάθειαν 
ἔχων µηδὲ τὸν προσβάλλοντα, ἐπὶ δὲ ἀνθρώπων ὡς χρονικῶς τῆς ἕξεως 
προεπινοουµένης τῆς ἐγχειρήσεως· αὐτεξούσιος µὲν γάρ ἐστιν ὁ ἄνθρωπος καὶ φυσικῶς 
ἔχει τὸ αὐτεξούσιον, ἔχει δὲ καὶ τὴν ἐκ τοῦ διαβόλου προσβολὴν καὶ τὴν τοῦ σώµατος 
κίνησιν. ∆ιὰ οὖν τὴν προσβολὴν καὶ τὸ βάρος τοῦ σώµατος ἐφυστερίζει ἡ προχείρησις 
τῆς ἕξεως. Εἰ οὖν θέλων ὁ Ἀδὰµ ὑπήκουσε καὶ θελήσας ἔφαγεν, ἄρα πρωτοπαθὴς ἐν 
ἡµῖν ἡ θέλησις· εἰ δὲ πρωτοπαθὴς ἡ θέλησις, ταύτην δὲ µετὰ τῆς φύσεως ὁ λόγος 
σαρκωθεὶς οὐκ ἀνέλαβεν, οὐκ ἄρα ἔξω τῆς ἁµαρτίας γεγόναµεν. Ἔτι δὲ εἰ ἔργον αὐτοῦ 
ἡ αὐτεξούσιος τῆς φύσεως ὑπάρχει δύναµις, ταύτην δὲ οὐκ ἀνέλαβεν, ἢ καταγνοὺς τῆς 
οἰκείας δηµιουργίας ὡς οὐ καλῆς ἢ φθονήσας ἡµῖν τῆς κατ྿ αὐτὴν θεραπείας, ἡµᾶς µὲν 
τῆς παντελοῦς ἀποστερῶν θεραπείας, ἑαυτὸν δὲ ὑπὸ πάθος ὄντα δεικνὺς τῷ µὴ θέλειν ἢ 
τῷ µὴ δύνασθαι τελείως σῴζειν. Ἀδύνατον δὲ ἕν τι σύνθετον ἐκ τῶν δύο θεληµάτων 
λέγειν ὥσπερ ἐκ τῶν φύσεων σύνθετον τὴν ὑπόστασιν. Πρῶτον µὲν ὅτι αἱ συνθέσεις 
τῶν ἐν ὑποστάσει ὄντων καὶ οὐ τῶν ἑτέρῳ λόγῳ καὶ οὐκ ἰδίῳ θεωρουµένων εἰσί· 
δεύτερον δέ, ὅτι, εἰ τῶν θεληµάτων καὶ ἐνεργειῶν σύνθεσιν λέξοµεν, καὶ τῶν ἄλλων 
φυσικῶν ἰδιωµάτων σύνθεσιν εἰπεῖν ἀναγκασθησόµεθα, τοῦ ἀκτίστου καὶ κτιστοῦ, τοῦ 
ἀοράτου καὶ ὁρατοῦ καὶ τῶν τοιούτων. Πῶς δὲ καὶ τὸ ἐκ τῶν θεληµάτων σύνθετον 
θέληµα προσαγορευθήσεται ἀδύνατον γὰρ τὸ σύνθετον τῇ τῶν συντεθέντων 
ὀνοµάζεσθαι προσηγορίᾳ, ἐπεὶ καὶ τὸ ἐκ τῶν φύσεων σύνθετον φύσιν προσαγορεύσοµεν 

καὶ οὐχ ὑπόστασιν; Ἔτι δὲ καὶ εἰ ἑν σύνθετον θέληµα ἐπὶ Χριστοῦ λέξοµεν, θελήµατι τοῦ 
πατρὸς αὐτὸν χωρίζοµεν· οὐ γὰρ σύνθετον τὸ τοῦ πατρὸς θέληµα. Λείπεται τοίνυν 
εἰπεῖν µόνην τὴν ὑπόστασιν τοῦ Χριστοῦ σύνθετον καὶ κοινὴν ὥσπερ τῶν φύσεων, 
οὕτω καὶ τῶν φυσικῶν αὐτοῦ. Γνώµην δὲ καὶ προαίρεσιν ἐπὶ τοῦ κυρίου λέγειν 
ἀδύνατον, εἴπερ κυριολεκτεῖν βουλόµεθα. Ἡ γνώµη γὰρ µετὰ τὴν περὶ τοῦ ἀγνοουµένου 
ζήτησιν καὶ βούλευσιν ἤτοι βουλὴν καὶ κρίσιν πρὸς τὸ κριθέν ἐστι διάθεσις. Μεθ྿ ἣν ἡ 
προαίρεσις ἐκλεγοµένη καὶ αἱρουµένη πρὸ τοῦ ἑτέρου τὸ ἕτερον. Ὁ δὲ κύριος οὐ φιλὸς 
ὢν ἄνθρωπος ἀλλὰ καὶ Θεὸς καὶ πάντα εἰδὼς ἀνενδεὴς σκέψεως καὶ ζητήσεως καὶ 
βουλῆς ὑπῆρχε καὶ κρίσεως καὶ φυσικῶς τήν τε πρὸς τὸ καλὸν εἶχεν οἰκείωσιν καὶ τὴν 
πρὸς τὸ κακὸν ἀλλοτρίωσιν. Οὕτω γοῦν καὶ Ἡσαΐας φησίν, ὅτι πρὶν ἢ γνῶναι τὸ 
παιδίον ἢ προελέσθαι πονηρά, ἐκλέξεται τὸ ἀγαθόν· διότι πρὶν ἢ γνῶναι τὸ παιδίον 
ἀγαθὸν ἢ κακόν, ἀπειθεῖ πονηρίᾳ τοῦ ἐκλέξασθαι τὸ ἀγαθόν. Τὸ γὰρ πρὶν δηλοῖ, ὅτι οὐ 
καθ྿ ἡµᾶς ζητήσας καὶ βουλευσάµενος ἀλλὰ Θεὸς ὢν καὶ θεικῶς καὶ τὸ κατὰ σάρκα 
ὑποστάς, τουτέστι καθ྿ ὑπόστασιν ἡνωµένος τῇ σαρκί, αὐτῷ τῷ εἶναι καὶ τὸ πάντα 
εἰδέναι τὸ ἐκ φύσεως εἶχεν ἀγαθόν· φυσικαὶ γάρ εἰσιν αἱ ἀρεταὶ καὶ φυσικῶς καὶ ἐπίσης 
πᾶσιν ἐνυπάρχουσιν, εἰ καὶ µὴ πάντες ἐπίσης ἐνεργοῦµεν τὰ τῆς φύσεως. Ἐκ τοῦ κατὰ 
φύσιν γὰρ εἰς τὸ παρὰ φύσιν διὰ τῆς παραβάσεως ἠλάσαµεν. Ὁ δὲ κύριος ἐκ τοῦ παρὰ 
φύσιν εἰς τὸ κατὰ φύσιν ἡµᾶς ἐπανήγαγε· τοῦτο γάρ ἐστι τὸ κατ྿ εἰκόνα καὶ καθ྿ 
ὁµοίωσιν. Καὶ ἡ ἄσκησις δὲ καὶ οἱ ταύτης πόνοι οὐ πρὸς τὸ ἐπικτήσασθαι τὴν ἀρετὴν 
ἔξωθεν ἐπείσακτον οὖσαν ἐπενοήθησαν, ἀλλὰ πρὸς τὸ τὴν ἐπείσακτον καὶ παρὰ φύσιν 
κακίαν ἀποβαλέσθαι, ὥσπερ καὶ τὸν τοῦ σιδήρου ἰὸν οὐ φυσικὸν ὄντα, ἀλλ྿ ἐξ ἀµελείας 
ἐπιγενόµενον διὰ µόχθου ἀποβάλλοντες τὴν φυσικὴν τοῦ σιδήρου λαµπρότητα 
ἐµφανίζοµεν. Ἰστέον δέ, ὡς τὸ τῆς γνώµης ὄνοµα πολύτροπον καὶ πολυσήµαντόν ἐστι. 
Ποτὲ µὲν γὰρ δηλοῖ τὴν παραίνεσιν, ὥς φησιν ὁ θεῖος ἀπόστολος· Περὶ δὲ τῶν 
παρθένων ἐπιταγὴν κυρίου οὐκ ἔχω, γνώµην δὲ δίδωµι· ποτὲ δὲ βουλήν, ὡς ὅταν φησὶν 
ὁ προφήτης ∆αυίδ· Ἐπὶ τὸν λαόν σου κατεπανουργεύσαντο γνώµην, ποτὲ δὲ ψῆφον, ὡς 
ὁ ∆ανιήλ· Περὶ τίνος ἐξῆλθεν ἡ γνώµη ἡ ἀναιδὴς αὕτη;, ποτὲ δὲ ἐπὶ πίστεως ἢ δόξης ἢ 
φρονήµατος, καὶ ἁπλῶς εἰπεῖν, κατὰ εἴκοσιν ὀκτὼ σηµαινόµενα λαµβάνεται τὸ τῆς 
γνώµης ὄνοµα.  
 

59. Περὶ ἐνεργειῶν τῶν ἐν τῷ κυρίῳ ἡµῶν Ἰησοῦ Χριστῷ 
  
∆ύο δὲ καὶ τὰς ἐνεργείας φαµὲν ἐπὶ τοῦ κυρίου ἡµῶν Ἰησοῦ Χριστοῦ· εἶχε γὰρ ὡς µὲν 
Θεὸς καὶ τῷ πατρὶ ὁµοούσιος τὴν θείαν ἐνέργειαν καὶ ὡς ἄνθρωπος γενόµενος καὶ ἡµῖν 
ὁµοούσιος τῆς ἀνθρωπίνης φύσεως τὴν ἐνέργειαν. Ἰστέον δέ, ὡς ἄλλο ἐστὶν ἐνέργεια καὶ 
ἄλλο ἐνεργητικὸν καὶ ἄλλο ἐνέργηµα καὶ ἄλλο ἐνεργῶν. Ἐνέργεια µὲν οὖν ἐστιν ἡ 
δραστικὴ καὶ οὐσιώδης τῆς φύσεως κίνησις· ἐνεργητικὸν δὲ ἡ φύσις, ἐξ ἧς ἡ ἐνέργεια 
πρόεισιν· ἐνέργηµα δὲ τὸ τῆς ἐνεργείας ἀποτέλεσµα· ἐνεργῶν δὲ ὁ κεχρηµένος τῇ 
ἐνεργείᾳ ἤτοι ἡ ὑπόστασις. Λέγεται δὲ καὶ ἡ ἐνέργεια ἐνέργηµα, καὶ τὸ ἐνέργηµα 
ἐνέργεια, ὡς καὶ τὸ κτίσµα κτίσις. Οὕτω φαµέν· πᾶσα ἡ κτίσις, τὰ κτίσµατα δηλοῦντες. 
Ἰστέον, ὡς ἡ ἐνέργεια κίνησίς ἐστι καὶ ἐνεργεῖται µᾶλλον ἢ ἐνεργεῖ, καθώς φησιν ὁ 
θεηγόρος Γρηγόριος ἐν τῷ περὶ τοῦ ἁγίου πνεύµατος λόγῳ· Εἰ δὲ ἐνέργειά ἐστιν, 
ἐνεργηθήσεται δηλονότι καὶ οὐκ ἐνεργήσει καὶ ὁµοῦ τῷ ἐνεργηθῆναι παύσεται. ∆εῖ δὲ 

γινώσκειν, ὅτι αὐτὴ ἡ ζωὴ ἐνέργειά ἐστι καὶ ἡ τροπὴ τοῦ ζῴου ἐνέργεια, καὶ πᾶσα ἡ τοῦ 
ζῴου οἰκονοµία ἥ τε θρεπτικὴ καὶ αὐξητικὴ ἤγουν φυτικὴ καὶ ἡ καθ྿ ὁρµὴν κίνησις ἤγουν 
αἰσθητικὴ καὶ ἡ νοερὰ καὶ αὐτεξούσιος κίνησις. ∆υνάµεως δὲ ἀποτέλεσµα ἡ ἐνέργεια. Εἰ 
οὖν ταῦτα πάντα θεωροῦµεν ἐν τῷ Χριστῷ, ἄρα καὶ ἀνθρωπίνην ἐνέργειαν ἐπ྿ αὐτοῦ 
φήσοµεν. Ἐνέργεια λέγεται τὸ πρῶτον ἐν ἡµῖν συνιστάµενον νόηµα· καὶ ἔστιν ἁπλῆ καὶ 
ἄσχετος ἐνέργεια τοῦ νοῦ καθ྿ αὑτὸν ἀφανῶς τὰ ἴδια νοήµατα προβαλλοµένου, ὧν 
χωρὶς οὐδὲ νοῦς ἂν κληθείη δικαίως. Λέγεται δὲ πάλιν ἐνέργεια καὶ ἡ διὰ τῆς προφορᾶς 
τοῦ λόγου φανέρωσις καὶ ἐξάπλωσις τῶν νενοηµένων. Αὕτη δὲ οὐκέτι ἄσχετός ἐστι καὶ 
ἁπλῆ, ἀλλ྿ ἐν σχέσει θεωρουµένη ἐκ νοήµατος καὶ λόγου συντεθειµένη. Καὶ αὐτὴ δὲ ἡ 
σχέσις, ἣν ἔχει ὁ ποιῶν πρὸς τὸ γινόµενον, ἐνέργειά ἐστι· καὶ αὐτὸ τὸ ἀποτελούµενον 
ἐνέργεια λέγεται. Καὶ τὸ µέν ἐστι ψυχῆς µόνης, τὸ δὲ ψυχῆς σώµατι κεχρηµένης, τὸ δὲ 
σώµατος νοερῶς ἐψυχωµένου, τὸ δὲ ἀποτέλεσµα· ὁ νοῦς γὰρ προθεωρήσας τὸ ἐσόµενον 
οὕτω διὰ τοῦ σώµατος ἐργάζεται. Τῆς ψυχῆς τοίνυν ἐστὶν ἡ ἡγεµονία· κέχρηται γὰρ 
ὡς ὀργάνῳ τῷ σώµατι, ἄγουσα τοῦτο καὶ ἰθύνουσα. Ἑτέρα δέ ἐστιν ἡ τοῦ σώµατος 
ἐνέργεια ἀγοµένου ὑπὸ τῆς ψυχῆς καὶ κινουµένου. Τὸ δὲ ἀποτέλεσµα τοῦ µὲν σώµατος ἡ 
ἁφὴ καὶ ἡ κράτησις καὶ ἡ τοῦ ποιουµένου οἱονεὶ περιένεξις, τῆς δὲ ψυχῆς ἡ τοῦ γινοµένου 
οἱονεὶ µόρφωσις καὶ σχηµατισµός. Οὕτω καὶ περὶ τοῦ κυρίου ἡµῶν Ἰησοῦ Χριστοῦ ἡ µὲν 
τῶν θαυµάτων δύναµις τῆς θεότητος αὐτοῦ ὑπῆρχεν ἐνέργεια, ἡ δὲ χειρουργία καὶ τὸ 
θελῆσαι καὶ τὸ εἰπεῖν θέλω, καθαρίσθητι τῆς ἀνθρωπότητος αὐτοῦ ὑπῆρχεν ἐνέργεια. 
Ἀποτέλεσµα δὲ τῆς µὲν ἀνθρωπίνης ἡ τῶν ἄρτων κλάσις, τὸ ἀκοῦσαι τὸν λεπρὸν τὸ 
θέλω, τῆς δὲ θείας ὁ τῶν ἄρτων πληθυσµὸς καὶ ἡ τοῦ λεπροῦ κάθαρσις· δι྿ ἀµφοτέρων 
γάρ, διά τε τῆς ψυχικῆς ἐνεργείας καὶ τοῦ σώµατος, µίαν καὶ τὴν αὐτὴν συγγενῆ καὶ 
ἴσην ἐνεδείκνυτο αὐτοῦ τὴν θείαν ἐνέργειαν. Ὥσπερ γὰρ τὰς φύσεις ἡνωµένας 
γινώσκοµεν καὶ τὴν ἐν ἀλλήλαις ἐχούσας περιχώρησιν καὶ τὴν τούτων διαφορὰν οὐκ 
ἀρνούµεθα, ἀλλὰ καὶ ἀριθµοῦµεν καὶ ἀδιαιρέτους αὐτὰς γινώσκοµεν, οὕτω καὶ τῶν 
θεληµάτων καὶ τῶν ἐνεργειῶν καὶ τὸ συναφὲς γινώσκοµεν καὶ τὸ διάφορον 
ἐπιγινώσκοµεν καὶ ἀριθµοῦµεν καὶ διαίρεσιν οὐκ εἰσάγοµεν. Ὃν τρόπον γὰρ ἡ σὰρξ καὶ 
τεθέωται καὶ µεταβολὴν τῆς οἰκείας οὐ πέπονθε φύσεως, τὸν αὐτὸν τρόπον καὶ τὸ 
θέληµα καὶ ἡ ἐνέργεια καὶ τεθέωνται καὶ τῶν οἰκείων οὐκ ἐξίστανται ὅρων· εἷς γάρ ἐστιν 
ὁ τοῦτο κἀκεῖνο ὢν καὶ οὕτως κἀκείνως ἤτοι θεικῶς τε καὶ ἀνθρωπίνως θέλων καὶ 
ἐνεργῶν. ∆ύο τοίνυν τὰς ἐνεργείας ἐπὶ Χριστοῦ λέγειν ἀναγκαῖον διὰ τὸ διττὸν τῆς 
φύσεως· ὧν γὰρ ἡ φύσις παρηλλαγµένη, τούτων διάφορος ἡ ἐνέργεια, καὶ ὧν ἡ ἐνέργεια 
παρηλλαγµένη, τούτων ἡ φύσις διάφορος. Καὶ τὸ ἀνάπαλιν· Ὧν ἡ φύσις ἡ αὐτή, 
τούτων καὶ ἡ ἐνέργεια ἡ αὐτή, καὶ ὧν ἡ ἐνέργεια µία, τούτων καὶ ἡ οὐσία µία, κατὰ 
τοὺς θεηγόρους πατέρας. Ἀνάγκη τοίνυν δυοῖν θάτερον ἢ µίαν ἐνέργειαν ἐπὶ Χριστοῦ 
λέγοντας µίαν λέγειν καὶ τὴν οὐσίαν ἤ, εἴπερ τῆς ἀληθείας ἐχόµεθα καὶ δύο τὰς οὐσίας 
εὐαγγελικῶς τε καὶ πατρικῶς ὁµολογοῦµεν, δύο καὶ τὰς ἐνεργείας καταλλήλως αὐτοῖς 
ἑποµένους συνοµολογεῖν· ὁµοούσιος γὰρ ὢν τῷ θεῷ καὶ πατρὶ κατὰ τὴν θεότητα ἴσος 
ἔσται καὶ κατὰ τὴν ἐνέργειαν. Ὁµοούσιος δὲ ὢν ἡµῖν ὁ αὐτὸς κατὰ τὴν ἀνθρωπότητα 
ἴσος ἔσται καὶ κατὰ τὴν ἐνέργειαν. Φησὶ γοῦν ὁ µακάριος Γρηγόριος, ὁ Νυσαέων 
ἐπίσκοπος· Ὧν δὲ ἡ ἐνέργεια µία, τούτων πάντως καὶ ἡ δύναµις ἡ αὐτή· πᾶσα γὰρ 
ἐνέργεια δυνάµεώς ἐστιν ἀποτέλεσµα. Ἀδύνατον δὲ ἀκτίστου καὶ κτιστῆς φύσεως µίαν 
φύσιν ἢ δύναµιν ἢ ἐνέργειαν εἶναι. Εἰ δὲ µίαν Χριστοῦ τὴν ἐνέργειαν εἴποιµεν, τῇ τοῦ 
λόγου θεότητι προσάψοµεν τῆς νοερᾶς ψυχῆς τὰ πάθη, φόβον φηµὶ καὶ λύπην καὶ 

ἀγωνίαν. Εἰ δὲ λέγοιεν, ὡς περὶ τῆς ἁγίας τριάδος διαλεγόµενοι οἱ πατέρες οἱ ἅγιοι 
ἔφασαν· Ὧν ἡ οὐσία µία, τούτων καὶ ἡ ἐνέργεια, καὶ ὧν διάφορος ἡ οὐσία, τούτων 
διάφορος καὶ ἡ ἐνέργεια, καὶ ὡς οὐ χρὴ τὰ τῆς θεολογίας ἐπὶ τὴν οἰκονοµίαν µετάγειν, 
ἐροῦµεν· Εἰ ἐπὶ τῆς θεολογίας µόνον εἴρηται τοῖς πατράσι, καὶ οὐκ ἔτι µετὰ τὴν 
σάρκωσιν τῆς αὐτῆς ἐνεργείας ὁ υἱὸς τῷ πατρὶ οὐδὲ τῆς αὐτῆς ἔσται οὐσίας. Τίνι δὲ 
ἀπονεµοῦµεν τὸ ὁ πατήρ µου ἕως ἄρτι ἐργάζεται, κἀγὼ ἐργάζοµαι, καὶ ἃ βλέπει τὸν 
πατέρα ποιοῦντα, ταῦτα καὶ ὁ υἱὸς ὁµοίως ποιεῖ, καὶ εἰ ἐµοὶ οὐ πιστεύετε, τοῖς ἔργοις 
µου πιστεύσατε, καὶ τὰ ἔργα, ἃ ἐγὼ ποιῶ, µαρτυρεῖ περὶ ἐµοῦ, καὶ ὥσπερ ὁ πατὴρ 
ἐγείρει τοὺς νεκροὺς καὶ ζωοποιεῖ, οὕτω καὶ ὁ υἱός, οὓς θέλει, ζωοποιεῖ; Ταῦτα γὰρ 
πάντα οὐ µόνον ὁµοούσιον καὶ µετὰ σάρκωσιν τῷ πατρὶ δείκνυσιν αὐτόν, ἀλλὰ καὶ τῆς 
αὐτῆς ἐνεργείας. Καὶ πάλιν· Εἰ ἡ περὶ τὰ ὄντα πρόνοια οὐ µόνον πατρὸς καὶ ἁγίου 
πνεύµατος, ἀλλὰ καὶ τοῦ υἱοῦ ἐστι καὶ µετὰ σάρκωσιν, ἐνέργεια δὲ τοῦτό ἐστιν· ἄρα καὶ 
µετὰ σάρκωσιν τῆς αὐτῆς ἐστιν ἐνεργείας τῷ πατρί. Εἰ ἐκ τῶν θαυµάτων τῆς αὐτῆς 
οὐσίας ὄντα τῷ πατρὶ τὸν Χριστὸν ἔγνωµεν, ἐνέργεια δὲ Θεοῦ τυγχάνει τὰ θαύµατα, 
ἄρα καὶ µετὰ σάρκωσιν τῆς αὐτῆς ἐνεργείας ἐστὶ τῷ πατρί. Εἰ δὲ µία ἐνέργεια τῆς 
θεότητος αὐτοῦ καὶ τῆς σαρκὸς αὐτοῦ, σύνθετος ἔσται, καὶ ἔσται ἢ ἑτέρας ἐνεργείας 
παρὰ τὸν πατέρα ἢ καὶ ὁ πατὴρ συνθέτου ἐνεργείας ἔσται. Εἰ δὲ συνθέτου ἐνεργείας, 
δῆλον ὅτι καὶ φύσεως. Εἰ δὲ εἴποιεν, ὅτι τῇ ἐνεργείᾳ πρόσωπον συνεισάγεται, ἐροῦµεν, 
ὅτι, εἰ τῇ ἐνεργείᾳ πρόσωπον συνεισάγεται, κατὰ τὴν εὔλογον ἀντιστροφὴν καὶ τῷ 
προσώπῳ ἐνέργεια συνεισαχθήσεται, καὶ ἔσονται, ὥσπερ τρία πρόσωπα ἤτοι 
ὑποστάσεις τῆς ἁγίας τριάδος, οὕτω καὶ τρεῖς ἐνέργειαι, ἢ ὥσπερ µία ἡ ἐνέργεια, οὕτω 
καὶ ἑν πρόσωπον καὶ µία ὑπόστασις. Οἱ δὲ ἅγιοι πατέρες συµφώνως εἰρήκασι τὰ τῆς 
αὐτῆς οὐσίας καὶ τῆς αὐτῆς εἶναι ἐνεργείας. Ἔτι δέ, εἰ τῇ ἐνεργείᾳ πρόσωπον 
συνεισάγεται, οἱ µήτε µίαν µήτε δύο Χριστοῦ τὰς ἐνεργείας λέγειν θεσπίσαντες οὔτε ἑν 
πρόσωπον αὐτοῦ λέγειν οὔτε δύο προσέταξαν. Καὶ ἐπὶ τῆς πεπυρακτωµένης µαχαίρας 
ὥσπερ αἱ φύσεις σῴζονται τοῦ τε πυρὸς καὶ τοῦ σιδήρου, οὕτω καὶ αἱ δύο ἐνέργειαι καὶ 
τὰ τούτων ἀποτελέσµατα. Ἔχει γὰρ ὁ µὲν σίδηρος τὸ τµητικόν, τὸ δὲ πῦρ τὸ 
καυστικόν, καὶ ἡ τοµὴ µὲν τῆς τοῦ σιδήρου ἐνεργείας ἐστὶν ἀποτέλεσµα, ἡ δὲ καῦσις τοῦ 
πυρός· καὶ σῴζεται τὸ τούτων διάφορον ἐν τῇ κεκαυµένῃ τοµῇ καὶ ἐν τῇ τετµηµένῃ 
καύσει, εἰ καὶ µήτε ἡ καῦσις τῆς τοµῆς δίχα γίγνοιτο µετὰ τὴν ἕνωσιν µήτε ἡ τοµὴ δίχα 
τῆς καύσεως· καὶ οὔτε διὰ τὸ διττὸν τῆς φυσικῆς ἐνεργείας δύο πεπυρακτωµένας 
µαχαίρας φαµὲν οὔτε διὰ τὸ µοναδικὸν τῆς πεπυρακτωµένης µαχαίρας σύγχυσιν τῆς 
οὐσιώδους αὐτῶν διαφορᾶς ἐργαζόµεθα. Οὕτω καὶ ἐν τῷ Χριστῷ τῆς µὲν θεότητος 
αὐτοῦ ἡ θεία καὶ παντοδύναµος ἐνέργεια, τῆς δὲ ἀνθρωπότητος αὐτοῦ ἡ καθ྿ ἡµᾶς. 
Ἀποτέλεσµα δὲ τῆς µὲν ἀνθρωπίνης τὸ κρατηθῆναι τὴν χεῖρα τῆς παιδὸς καὶ 
ἑλκυσθῆναι, τῆς δὲ θείας ἡ ζωοποίησις· ἄλλο γὰρ τοῦτο, κἀκεῖνο ἕτερον, εἰ καὶ ἀλλήλων 
ἀχώριστοι ὑπάρχουσιν ἐν τῇ θεανδρικῇ ἐνεργείᾳ. Εἰ διὰ τὸ µίαν εἶναι τὴν τοῦ κυρίου 
ὑπόστασιν µία ἔσται καὶ ἡ ἐνέργεια, διὰ τὴν µίαν ὑπόστασιν µία ἔσται καὶ ἡ οὐσία. Καὶ 
πάλιν· Εἰ µίαν ἐνέργειαν ἐπὶ τοῦ κυρίου εἴποιµεν, ἢ θείαν ταύτην λέξοµεν ἢ ἀνθρωπίνην 
ἢ οὐδετέραν. Ἀλλ྿ εἰ µὲν θείαν, θεὸν αὐτὸν µόνον γυµνὸν τῆς καθ྿ ἡµᾶς ἀνθρωπότητος 
λέξοµεν. Εἰ δὲ ἀνθρωπίνην, ψιλὸν αὐτὸν ἄνθρωπον βλασφηµήσοµεν. Εἰ δὲ οὐδὲ θείαν 
οὐδὲ ἀνθρωπίνην, οὐδὲ θεὸν οὐδὲ ἄνθρωπον, οὐδὲ τῷ πατρὶ οὐδὲ ἡµῖν ὁµοούσιον· ἐκ 
γὰρ τῆς ἑνώσεως ἡ καθ྿ ὑπόστασιν ταυτότης γέγονεν, οὐ µὴν δὲ καὶ ἡ διαφορὰ τῶν 
φύσεων ἀνῄρηται. Τῆς δὲ διαφορᾶς σῳζοµένης τῶν φύσεων, σωθήσονται δηλαδὴ καὶ αἱ 

τούτων ἐνέργειαι· οὐ γάρ ἐστι φύσις ἀνενέργητος. Εἰ µία τοῦ δεσπότου Χριστοῦ ἡ 
ἐνέργεια, ἢ κτιστὴ ἔσται ἢ ἄκτιστος· µέσον γὰρ τούτων οὐκ ἔστιν ἐνέργεια ὥσπερ οὐδὲ 
φύσις. Εἰ οὖν κτιστή, κτιστὴν µόνην δηλώσει φύσιν· εἰ δὲ ἄκτιστος, ἄκτιστον µόνην 
χαρακτηρίσει οὐσίαν. ∆εῖ γὰρ πάντως κατάλληλα ταῖς φύσεσιν εἶναι τὰ φυσικά· 
ἀδύνατον γὰρ ἐλλιποῦς φύσεως ὕπαρξιν εἶναι. Ἡ δὲ κατὰ φύσιν ἐνέργεια οὐ τῶν ἐκτὸς 
ὑπάρχει, καὶ δῆλον, ὅτι οὔτε εἶναι οὔτε γινώσκεσθαι τὴν φύσιν δυνατὸν ἐνεργείας δίχα· 
δι྿ ὧν γὰρ ἐνεργεῖ ἕκαστον, τὴν οἰκείαν φύσιν πιστοῦται, ὅπερ ἐστὶ µὴ τρεπόµενον. Εἰ 
µία Χριστοῦ ἡ ἐνέργεια, ἡ αὐτὴ τῶν θείων καὶ τῶν ἀνθρωπίνων ποιητική. Οὐδὲν δὲ 
τῶν ὄντων ἐν τοῖς κατὰ φύσιν µένον τὰ ἐναντία ποιεῖν δύναται· οὐ γὰρ τὸ πῦρ ψύχει 
καὶ θερµαίνει, οὐδὲ ξηραίνει καὶ ὑγραίνει τὸ ὕδωρ. Πῶς οὖν ὁ φύσει ὢν Θεὸς καὶ φύσει 
γενόµενος ἄνθρωπος τά τε θαύµατα καὶ τὰ πάθη µιᾷ ἐνεργείᾳ ἐπετέλεσεν; Εἰ οὖν ἔλαβεν 
ὁ Χριστὸς νοῦν ἀνθρώπινον ἤγουν ψυχὴν νοεράν τε καὶ λογικήν, διανοηθήσεται 
πάντως καὶ ἀεὶ διανοηθήσεται· ἐνέργεια δὲ νοῦ ἡ διάνοια. Ἄρα καὶ καθὸ ἄνθρωπος 
ἐνεργὴς ὁ Χριστὸς καὶ ἀεὶ ἐνεργής. Ὁ δὲ ἅγιος Ἰωάννης ὁ Χρυσόστοµος ἐν τῇ ἑρµηνείᾳ 
τῶν Πράξεων δευτέρῳ λόγῳ οὕτω φησίν· Οὐκ ἂν δέ τις ἁµάρτοι καὶ τὸ πάθος αὐτοῦ 
πρᾶξιν καλέσας· ἐν τῷ γὰρ τὰ πάντα παθεῖν ἐποίησε τὸ µέγα καὶ θαυµαστὸν ἐκεῖνο 
ἔργον τὸν θάνατον καταλύσας καὶ τὰ ἄλλα πάντα ἐργασάµενος. Εἰ πᾶσα ἐνέργεια 
φύσεώς τινος οὐσιώδης ὁρίζεται κίνησις, ὡς οἱ περὶ ταῦτα δεινοὶ διειλήφασι, ποῦ φύσιν 
τις εἶδεν ἀκίνητον ἢ παντελῶς ἀνενέργητον ἢ ἐνέργειαν εὕρηκεν οὐ φυσικῆς δυνάµεως 
ὑπάρχουσαν κίνησιν; Μίαν δὲ φυσικὴν τὴν ἐνέργειαν Θεοῦ καὶ ποιήµατος οὐκ ἄν τις εὖ 
φρονῶν δοίη κατὰ τὸν µακάριον Κύριλλον· οὐδὲ ζωοποιεῖ τὸν Λάζαρον ἡ ἀνθρωπίνη 
φύσις, οὐδὲ δακρύει ἡ θεικὴ ἐξουσία· τὸ µὲν γὰρ δάκρυον τῆς ἀνθρωπότητος ἴδιον, ἡ δὲ 
ζωὴ τῆς ἐνυποστάτου ζωῆς. Ἀλλ྿ ὅµως κοινῶς ἀµφοτέρων ἑκάτερα διὰ τὸ ταὐτὸν τῆς 
ὑποστάσεως. Εἷς µὲν γάρ ἐστιν ὁ Χριστὸς καὶ ἑν αὐτοῦ τὸ πρόσωπον ἤτοι ἡ ὑπόστασις, 
ἀλλ྿ ὅµως ἔχει δύο φύσεις, τῆς θεότητος καὶ τῆς ἀνθρωπότητος αὐτοῦ. Ἐκ µὲν οὖν τῆς 
θεότητος ἡ δόξα φυσικῶς προιοῦσα ἑκατέρου κοινὴ διὰ τὴν τῆς ὑποστάσεως ἐγένετο 
ταυτότητα, ἐκ δὲ τῆς σαρκὸς τὰ ταπεινὰ ἑκατέρῳ κοινά· εἷς γάρ ἐστι καὶ ὁ αὐτὸς ὁ 
τοῦτό τε κἀκεῖνο ὢν ἤτοι Θεὸς καὶ ἄνθρωπος, καὶ τοῦ αὐτοῦ, τά τε τῆς θεότητος καὶ τὰ 
τῆς ἀνθρωπότητος· τὰς µὲν γὰρ θεοσηµίας ἡ θεότης εἰργάζετο, ἀλλ྿ οὐ δίχα τῆς 
σαρκός, τὰ δὲ ταπεινὰ ἡ σάρξ, ἀλλ྿ οὐ χωρὶς τῆς θεότητος. Καὶ πασχούσῃ γὰρ τῇ 
σαρκὶ συνηµµένη ἦν ἡ θεότης ἀπαθὴς διαµένουσα καὶ τὰ πάθη ἐκτελοῦσα σωτήρια, καὶ 
ἐνεργούσῃ τῇ τοῦ λόγου θεότητι συνηµµένος ἦν ὁ ἅγιος νοῦς νοῶν καὶ εἰδὼς τὰ 
τελούµενα. Τῶν µὲν οὖν οἰκείων αὐχηµάτων ἡ θεότης τῷ σώµατι µεταδίδωσιν, αὐτὴ δὲ 
τῶν τῆς σαρκὸς παθῶν διαµένει ἀµέτοχος. Οὐ γάρ, ὥσπερ διὰ τῆς σαρκὸς ἡ θεότης τοῦ 
λόγου ἐνήργει, οὕτω καὶ διὰ τῆς θεότητος ἡ σὰρξ αὐτοῦ ἔπασχεν· ὄργανον γὰρ ἡ σὰρξ 
τῆς θεότητος ἐχρηµάτισεν. Εἰ καὶ τοίνυν ἐξ ἄκρας συλλήψεως οὐδ྿ ὁτιοῦν διῃρηµένον ἦν 
τῆς ἑκατέρας µορφῆς, ἀλλ྿ ἑνὸς προσώπου αἱ τοῦ παντὸς χρόνου πράξεις ἑκατέρας 
µορφῆς γεγόνασιν, ὅµως αὐτά, ἅπερ ἀχωρίστως γεγένηνται, κατ྿ οὐδένα τρόπον 
συγχέοµεν, ἀλλά, τί ποίας εἴη µορφῆς, ἐκ τῆς τῶν ἔργων ποιότητος αἰσθανόµεθα. 
Ἐνεργεῖ τοίνυν ὁ Χριστὸς καθ྿ ἑκατέραν αὐτοῦ τῶν φύσεων, καὶ ἐνεργεῖ ἑκατέρα φύσις 
ἐν αὐτῷ µετὰ τῆς θατέρου κοινωνίας, τοῦ µὲν λόγου κατεργαζοµένου, ἅπερ ἐστὶ τοῦ 
λόγου, διὰ τὴν αὐθεντίαν καὶ ἐξουσίαν τῆς θεότητος, ὅσα ἐστὶν ἀρχικὰ καὶ βασιλικά, 
τοῦ δὲ σώµατος ἐκτελοῦντος, ὅσα ἐστὶ τοῦ σώµατος, πρὸς τὸ βούληµα τοῦ ἑνωθέντος 
αὐτῷ λόγου, οὗ καὶ γέγονεν ἴδιον. Οὐ γὰρ ἀφ྿ ἑαυτοῦ πρὸς τὰ φυσικὰ πάθη τὴν ὁρµὴν 

ἐποιεῖτο οὐδ྿ αὐτὴν ἐκ τῶν λυπηρῶν ἀφορµὴν καὶ παραίτησιν ἢ τὰ ἔξωθεν 
προσπίπτοντα ἔπασχεν, ἀλλ྿ ἐκινεῖτο κατὰ τὴν ἀκολουθίαν τῆς φύσεως τοῦ λόγου 
θέλοντος καὶ παραχωροῦντος οἰκονοµικῶς πάσχειν αὐτὸ καὶ πράττειν τὰ ἴδια, ἵνα διὰ 
τῶν ἔργων τῆς φύσεως πιστωθῇ ἡ ἀλήθεια. Ὥσπερ δὲ ὑπὲρ οὐσίαν οὐσιώθη ἐκ 
παρθένου κυηθείς, οὕτω καὶ ὑπὲρ ἄνθρωπον τὰ ἀνθρώπων ἐνήργει ἐπὶ ἀστάτου ὕδατος 
γηΐνοις ποσὶ πορευόµενος οὐ γεωθέντος τοῦ ὕδατος, ἀλλὰ τῆς θεότητος ὑπερφυεῖ 
δυνάµει συνισταµένου πρὸς τὸ ἀδιάχυτον καὶ βάρει ὑλικῶν ποδῶν µὴ ὑπείκοντος. Οὐκ 
ἀνθρωπίνως γὰρ ἔπραττε τὰ ἀνθρώπινα οὐ γὰρ ἄνθρωπος µόνον, ἀλλὰ καὶ Θεός· ὅθεν 
καὶ τὰ τούτου πάθη ζωοποιὰ καὶ σωτήρια οὐδὲ θεικῶς ἐνήργει τὰ θεῖα οὐ γὰρ Θεὸς 
µόνον, ἀλλὰ καὶ ἄνθρωπος· ὅθεν δι྿ ἁφῆς καὶ λόγου καὶ τῶν τοιούτων τὰς θεοσηµίας 
εἰργάζετο. Εἰ δὲ λέγοι τις, ὡς οὐκ ἐπ྿ ἀναιρέσει τῆς ἀνθρωπίνης ἐνεργείας µίαν ἐνέργειαν 
ἐπὶ Χριστοῦ λέγοµεν, ἀλλ྿ ἐπειδὴ ἀντιδιαστελλοµένη τῇ θείᾳ ἐνεργείᾳ πάθος λέγεται ἡ 
ἀνθρωπίνη ἐνέργεια, κατὰ τοῦτο µίαν ἐνέργειαν ἐπὶ Χριστοῦ λέγοµεν, ἐροῦµεν· Κατὰ 
τοῦτον τὸν λόγον καὶ οἱ µίαν φύσιν λέγοντες οὐκ ἐπ྿ ἀναιρέσει τῆς ἀνθρωπίνης ταύτην 
λέγουσιν, ἀλλ྿ ἐπειδὴ ἀντιδιαστελλοµένη ἡ ἀνθρωπίνη φύσις πρὸς τὴν θείαν φύσιν 
παθητικὴ λέγεται. Ἡµᾶς δὲ µὴ γένοιτο τῇ πρὸς τὴν θείαν ἐνέργειαν διαστολῇ πάθος τὴν 
ἀνθρωπίνην προσαγορεῦσαι κίνησιν· οὐδενὸς γάρ, καθόλου φάναι, ὕπαρξις ἐκ 
παραθέσεως ἢ ἐκ συγκρίσεως γινώσκεται ἢ ὁρίζεται. Οὕτω γὰρ ἀλληλαίτια 
εὑρεθήσονται τὰ ὄντα πράγµατα. Εἰ γὰρ διὰ τὸ ἐνέργειαν εἶναι τὴν θείαν κίνησιν ἡ 
ἀνθρωπίνη πάθος ἐστί, πάντως καὶ διὰ τὸ ἀγαθὴν εἶναι τὴν θείαν φύσιν πονηρὰ ἔσται ἡ 
ἀνθρωπίνη, καὶ κατὰ τὴν σὺν ἀντιθέσει ἀντιστροφὴν διὰ τὸ πάθος λέγεσθαι τὴν 
ἀνθρωπίνην κίνησιν ἡ θεία κίνησις ἐνέργεια λέγεται, καὶ διὰ τὸ πονηρὰν εἶναι τὴν 
ἀνθρωπίνην φύσιν ἀγαθὴ ἔσται ἡ θεία. Καὶ πάντα δὲ τὰ κτίσµατα οὕτως ἔσται πονηρά, 
καὶ ψεύσεται ὁ εἰπών· Καὶ εἶδεν ὁ Θεὸς πάντα, ὅσα ἐποίησε, καὶ ἰδοὺ καλὰ λίαν. Ἡµεῖς δέ 
φαµεν, ὅτι οἱ ἅγιοι πατέρες πολυτρόπως τὴν ἀνθρωπίνην ὠνόµασαν κίνησιν πρὸς τὰς 
ὑποκειµένας ἐννοίας. Προσηγόρευσαν γὰρ αὐτὴν καὶ δύναµιν καὶ ἐνέργειαν καὶ 
διαφορὰν καὶ κίνησιν καὶ ἰδιότητα καὶ ποιότητα καὶ πάθος· οὐ κατὰ ἀντιδιαστολὴν τῆς 
θείας, ἀλλ྿ ὡς συνεκτικὴν µὲν καὶ ἀναλλοίωτον δύναµιν, ἐνέργειαν δὲ ὡς 
χαρακτηριστικὴν καὶ τὴν ἐν πᾶσι τοῖς ὁµοειδέσιν ἀπαραλλαξίαν ἐµφαίνουσαν, 
διαφορὰν δὲ ὡς ἀφοριστικήν, κίνησιν δὲ ὡς ἐνδεικτικήν, ἰδιότητα δὲ ὡς συστατικὴν καὶ 
µόνῃ αὐτῇ καὶ οὐκ ἄλλῃ προσοῦσαν, ποιότητα δὲ ὡς εἰδοποιόν, πάθος δὲ ὡς 
κινουµένην· πάντα γὰρ τὰ ἐκ Θεοῦ καὶ µετὰ θεὸν πάσχει τῷ κινεῖσθαι ὡς µὴ ὄντα 
αὐτοκίνησις ἢ αὐτοδύναµις, οὐ κατὰ ἀντιδιαστολὴν οὖν, ὡς εἴρηται, ἀλλὰ τὸν 
δηµιουργικῶς αὐτοῖς ἐντεθέντα παρὰ τῆς τὸ πᾶν συστησαµένης αἰτίας λόγον· ὅθεν καὶ 
µετὰ τῆς θείας συνεκφωνοῦντες αὐτὴν ἐνέργειαν προσηγόρευσαν. Ὁ γὰρ εἰπών· 
Ἐνεργεῖ γὰρ ἑκατέρα µορφὴ µετὰ τῆς θατέρου κοινωνίας, τί ἕτερον πεποίηκεν ἢ ὁ 
εἰπών· Καὶ γὰρ τεσσαράκοντα ἡµέρας ἀπόσιτος µείνας ὕστερον ἐπείνασεν ἔδωκε γὰρ τῇ 
φύσει, ὅτε ἤθελε, τὰ ἴδια ἐνεργεῖν ἢ οἱ διάφορον ἐν αὐτῷ φήσαντες ἐνέργειαν ἢ οἱ διπλῆν 
ἢ οἱ ἄλλην καὶ ἄλλην; Ταῦτα γὰρ δι྿ ἀντωνυµίας δύο τὰς ἐνεργείας σηµαίνουσι· καὶ δι྿ 
ἀντωνυµίας γὰρ πολλάκις ὁ ἀριθµὸς ἐνδείκνυται καὶ διὰ τοῦ εἰπεῖν θεῖόν τε καὶ 
ἀνθρώπινον. Ἡ γὰρ διαφορὰ διαφερόντων ἐστὶ διαφορά· τὰ δὲ µὴ ὄντα, πῶς 
διοίσουσιν;  

60. Πρὸς τοὺς λέγοντας· Εἰ δύο φύσεων καὶ ἐνεργειῶν ὁ ἄνθρωπος, ἀνάγκη 
ἐπὶ Χριστοῦ τρεῖς φύσεις καὶ τοσαύτας λέγειν τὰς ἐνεργείας 

 
Ὁ µὲν καθ྿ ἕκαστα ἄνθρωπος ἐκ δύο συγκείµενος φύσεων, ψυχῆς τε καὶ σώµατος, καὶ 
ταύτας ἀµεταβλήτους ἔχων ἐν ἑαυτῷ δύο φύσεις εἰκότως λεχθήσεται· σῴζει γὰρ 
ἑκατέρων καὶ µετὰ τὴν ἕνωσιν τὴν φυσικὴν ἰδιότητα. Οὔτε γὰρ τὸ σῶµα ἀθάνατον 
ἀλλὰ φθαρτόν, οὔτε ἡ ψυχὴ θνητὴ ἀλλ྿ ἀθάνατος, οὔτε τὸ σῶµα ἀόρατον οὔτε ἡ ψυχὴ 
σωµατικοῖς ὀφθαλµοῖς ὁρατή, ἀλλ྿ ἡ µὲν λογικὴ καὶ νοερὰ καὶ ἀσώµατος, τὸ δὲ παχύ τε 
καὶ ὁρατὸν καὶ ἄλογον. Οὐ µιᾶς δὲ φύσεως τὰ κατ྿ οὐσίαν ἀντιδιαιρούµενα· οὐ µιᾶς 
ἄρα οὐσίας ψυχή τε καὶ σῶµα. Καὶ πάλιν· Εἰ ζῷον λογικὸν θνητὸν ὁ ἄνθρωπος, πᾶς δὲ 
ὅρος τῶν ὑποκειµένων φύσεών ἐστι δηλωτικός, οὐ ταὐτὸν δὲ κατὰ φύσεως λόγον τὸ 
λογικὸν τῷ θνητῷ· οὐκ ἄρα µιᾶς φύσεως εἴη ὁ ἄνθρωπος κατὰ τὸν τοῦ οἰκείου ὁρισµοῦ 
κανόνα. Εἰ δὲ λέγοιτό ποτε µιᾶς φύσεως ὁ ἄνθρωπος, ἀντὶ τοῦ εἴδους τὸ τῆς φύσεως 
παραλαµβάνεται ὄνοµα λεγόντων ἡµῶν, ὅτι οὐ διαλλάττει ἄνθρωπος ἀνθρώπου κατά 
τινα φύσεως διαφοράν, ἀλλὰ τὴν αὐτὴν σύστασιν ἔχοντες πάντες οἱ ἄνθρωποι καὶ ἐκ 
ψυχῆς συντεθειµένοι καὶ σώµατος καὶ δύο ἕκαστος φύσεις τελοῦντες ὑφ྿ ἕνα πάντες 
ὁρισµὸν ἀνάγονται. Καὶ οὐ παράλογον τοῦτο, ὁπότε καὶ πάντων τῶν κτιστῶν ὡς 
γενητῶν µίαν φύσιν ὁ ἱερὸς Ἀθανάσιος ἔφησεν ἐν τῷ κατὰ τῶν βλασφηµούντων τὸ 
πνεῦµα τὸ ἅγιον οὑτωσὶ λέγων· Ὅτι δὲ ἄνω τῆς κτίσεώς ἐστι τὸ πνεῦµα τὸ ἅγιον καὶ 
ἄλλο µὲν παρὰ τὴν τῶν γενητῶν φύσιν, ἴδιον δὲ τῆς θεότητος, ἔξεστι πάλιν συνιδεῖν. 
Πᾶν γάρ, ὃ κοινῶς καὶ ἐν πολλοῖς θεωρεῖται, οὐ τινὶ µὲν πλέον, τινὶ δὲ ἔλαττον 
ὑπάρχον, οὐσία ὀνοµάζεται. Ἐπεὶ οὖν πᾶς ἄνθρωπος ἐκ ψυχῆς ἐστι συντεθειµένος καὶ 
σώµατος, κατὰ τοῦτο µία φύσις τῶν ἀνθρώπων λέγεται. Ἐπὶ δὲ τῆς ὑποστάσεως τοῦ 
κυρίου οὐ λέγειν δυνάµεθα µίαν φύσιν· αἵ τε γὰρ φύσεις σῴζουσι καὶ µετὰ τὴν ἕνωσιν 
ἑκάστη τὴν φυσικὴν ἰδιότητα, καὶ εἶδος Χριστῶν οὐκ ἔστι εὑρεῖν. Οὐ γὰρ ἐγένετο ἄλλος 
Χριστὸς ἐκ θεότητός τε καὶ ἀνθρωπότητος, Θεός τε καὶ ἄνθρωπος ὁ αὐτός. Καὶ πάλιν· 
Οὐ ταὐτόν ἐστι τὸ κατ྿ εἶδος τοῦ ἀνθρώπου ἑν καὶ τὸ κατ྿ οὐσίαν ψυχῆς καὶ σώµατος 
ἕν. Τὸ µὲν γὰρ κατ྿ εἶδος τοῦ ἀνθρώπου ἑν τὴν ἐν πᾶσι τοῖς ἀνθρώποις ἀπαραλλαξίαν 
ἐνδείκνυται· τὸ δὲ κατ྿ οὐσίαν ψυχῆς καὶ σώµατος ἑν αὐτὸ τὸ εἶναι αὐτῶν λυµαίνεται 
εἰς ἀνυπαρξίαν αὐτὰ παντελῆ ἄγον· ἢ γὰρ τὸ ἑν εἰς τὴν τοῦ ἑτέρου µεταποιηθήσεται 
οὐσίαν ἢ ἐξ ἑτέρων ἕτερον γενήσεται καὶ ἀµφότερα τραπήσονται ἢ ἐπὶ τῶν ἰδίων ὅρων 
µένοντα δύο φύσεις ἔσονται. Οὐ γὰρ ταὐτὸν κατ྿ οὐσίας λόγον τὸ σῶµα τῷ ἀσωµάτῳ. 
Οὐκ ἀνάγκη τοίνυν ἐπὶ τοῦ ἀνθρώπου µίαν φύσιν λέγοντας οὐ διὰ τὸ ταὐτὸν τῆς 
οὐσιώδους ποιότητος ψυχῆς τε καὶ σώµατος, ἀλλὰ διὰ τὸ ἀπαράλλακτον τῶν ὑπὸ τὸ 
εἶδος ἀναγοµένων ἀτόµων µίαν καὶ ἐπὶ Χριστοῦ φύσιν λέγειν, ἔνθα εἶδος περιεκτικὸν 
πολλῶν ὑποστάσεων οὐκ ἔστιν. Ἔτι δὲ πᾶσα σύνθεσις ἐκ τῶν προσεχῶς συντεθέντων 
συντεθεῖσθαι λέγεται· οὐ γὰρ λέγοµεν τὸν οἶκον ἐκ γῆς καὶ ὕδατος συντεθεῖσθαι, ἀλλ྿ ἐκ 
πλίνθου καὶ ξύλων. Ἐπεὶ ἀνάγκη καὶ τὸν ἄνθρωπον λέγειν ἐκ πέντε συγκεῖσθαι φύσεων, 
ἔκ τε τῶν τεσσάρων στοιχείων καὶ ψυχῆς. Οὕτω καὶ ἐπὶ τοῦ κυρίου ἡµῶν Ἰησοῦ 
Χριστοῦ οὐ τὰ µέρη τῶν µερῶν σκοποῦµεν, ἀλλὰ τὰ προσεχῶς συντεθέντα, θεότητά τε 
καὶ ἀνθρωπότητα. Ἔτι δὲ εἰ δύο φύσεις τὸν ἄνθρωπον λέγοντες τρεῖς φύσεις ἐπὶ 
Χριστοῦ λέγειν ἀναγκασθησόµεθα, καὶ ὑµεῖς ἐκ δύο φύσεων τὸν ἄνθρωπον λέγοντες ἐκ 
τριῶν τὸν Χριστὸν δογµατίζετε φύσεων· ὁµοίως καὶ περὶ ἐνεργειῶν· κατάλληλον γὰρ 
ἀνάγκη τῇ φύσει τὴν ἐνέργειαν εἶναι. Ὅτι δὲ δύο φύσεων ὁ ἄνθρωπος λέγεταί τε καὶ 

ἔστι, µάρτυς ὁ θεολόγος Γρηγόριος· Φύσεις µὲν γὰρ δύο φάσκων Θεὸς καὶ ἄνθρωπος· 
ἐπεὶ καὶ ψυχὴ καὶ σῶµα. Καὶ ἐν τῷ περὶ βαπτίσµατος δὲ λόγῳ τοιάδε φησί· ∆ιττῶν δὲ 
ὄντων ἡµῶν ἐκ ψυχῆς καὶ σώµατος, καὶ τῆς µὲν ὁρατῆς τῆς δὲ ἀοράτου φύσεως, διττὴ 
καὶ ἡ κάθαρσις δι྿ ὕδατος καὶ πνεύµατος.  
 

61. Περὶ τοῦ τεθεῶσθαι τὴν φύσιν τῆς τοῦ κυρίου σαρκὸς καὶ τὸ θέληµα 
 
Χρὴ εἰδέναι, ὡς οὐ κατὰ µεταβολὴν φύσεως ἢ τροπὴν ἢ ἀλλοίωσιν ἢ σύγχυσιν ἡ σὰρξ 
τοῦ κυρίου τεθεῶσθαι λέγεται καὶ ὁµόθεος καὶ Θεὸς γενέσθαι, ὥς φησιν ὁ θεολόγος 
Γρηγόριος· Ὧν τὸ µὲν ἐθέωσε, τὸ δὲ ἐθεώθη, καὶ θαρρῶ λέγειν ὁµόθεον, καὶ ἄνθρωπον 
γενέσθαι τὸ χρῖσαν καὶ θεὸν τὸ χριόµενον. Ταῦτα γὰρ οὐ κατὰ µεταβολὴν φύσεως, 
ἀλλὰ κατὰ τὴν οἰκονοµικὴν ἕνωσιν, τὴν καθ྿ ὑπόστασιν λέγω, καθ྿ ἣν ἀδιασπάστως τῷ 
θεῷ λόγῳ ἥνωται, καὶ τὴν ἐν ἀλλήλαις τῶν φύσεων περιχώρησιν, ὥς φαµεν καὶ τὴν 
τοῦ σιδήρου πύρωσιν· ὥσπερ γὰρ τὴν ἐνανθρώπησιν χωρὶς µεταβολῆς καὶ τροπῆς 
ὁµολογοῦµεν, οὕτω καὶ τὴν θέωσιν γενέσθαι τῆς σαρκὸς δοξάζοµεν. Οὔτε γὰρ διότι ὁ 
λόγος σὰρξ ἐγένετο, τῶν ὅρων ἐξέστη τῆς οἰκείας θεότητος οὔτε τῶν προσόντων αὐτῇ 
θεοπρεπῶν αὐχηµάτων, οὔτε µὴν ἡ σὰρξ θεωθεῖσα τῆς οἰκείας ἐτράπη φύσεως ἢ τῶν 
αὐτῆς φυσικῶν ἰδιωµάτων. Μεµενήκασι γὰρ καὶ µετὰ τὴν ἕνωσιν αἱ φύσεις ἀσύµφυρτοι 
καὶ αἱ τούτων ἰδιότητες ἀλώβητοι. Ἡ δὲ τοῦ κυρίου σὰρξ τὰς θείας ἐνεργείας 
ἐπλούτησε διὰ τὴν πρὸς τὸν λόγον ἀκραιφνεστάτην ἕνωσιν ἤτοι τὴν καθ྿ ὑπόστασιν 
οὐδαµῶς τῶν κατὰ φύσιν ἰδίων ὑποστᾶσα ἔκπτωσιν· οὐ γὰρ κατ྿ οἰκείαν ἐνέργειαν, 
ἀλλὰ διὰ τὸν ἡνωµένον αὐτῇ λόγον τὰ θεῖα ἐνήργει τοῦ λόγου δι྿ αὐτῆς τὴν οἰκείαν 
ἐνδεικνυµένου ἐνέργειαν. Καίει µὲν γὰρ ὁ πεπυρακτωµένος σίδηρος, οὐ φυσικῷ δὲ λόγῳ 
τὴν καυστικὴν κεκτηµένος ἐνέργειαν, ἀλλ྿ ἐκ τῆς πρὸς τὸ πῦρ ἑνώσεως τοῦτο 
κτησάµενος. Ἡ αὐτὴ τοιγαροῦν θνητή τε ἦν δι྿ ἑαυτὴν καὶ ζωοποιὸς διὰ τὴν πρὸς τὸν 
λόγον καθ྿ ὑπόστασιν ἕνωσιν. Ὁµοίως καὶ τὴν τοῦ θελήµατος θέωσιν οὐχ ὡς 
µεταβληθείσης τῆς φυσικῆς κινήσεως λέγοµεν, ἀλλ྿ ὡς ἡνωµένης τῷ θείῳ αὐτοῦ καὶ 
παντοδυνάµῳ θελήµατι, καὶ γεγονότος Θεοῦ ἐνανθρωπήσαντος θέληµα· ὅθεν θέλων µὲν 
λαθεῖν οὐκ ἠδυνήθη δι྿ ἑαυτοῦ εὐδοκήσαντος τοῦ Θεοῦ λόγου δειχθῆναι ἐν αὐτῷ 
ἀληθῶς ὑπάρχον τὸ ἀσθενὲς τοῦ ἀνθρωπίνου θελήµατος, θέλων δὲ τὴν τοῦ λεπροῦ 
ἐνήργησε κάθαρσιν διὰ τὴν πρὸς τὸ θεῖον θέληµα ἕνωσιν. Ἰστέον δέ, ὡς ἡ θέωσις τῆς 
φύσεως καὶ τοῦ θελήµατος ἐµφαντικώτατον καὶ δεικτικώτατόν ἐστι τῶν τε δύο φύσεων 
καὶ τῶν δύο θεληµάτων· ὥσπερ γὰρ ἡ πύρωσις οὐ µεταβάλλει τὴν τοῦ πυρωθέντος 
φύσιν εἰς τὴν τοῦ πυρός, ἀλλὰ δηλοῖ τό τε πυρωθὲν καὶ τὸ πυρῶσαν, καὶ οὐχ ἑνός, ἀλλὰ 
δύο ἐστὶ δηλωτικόν, οὕτω καὶ ἡ θέωσις οὐ µίαν φύσιν ἀποτελεῖ σύνθετον, ἀλλὰ τὰς δύο 
καὶ τὴν καθ྿ ὑπόστασιν ἕνωσιν. Φησὶ γοῦν ὁ θεολόγος Γρηγόριος· Ὧν τὸ µὲν ἐθέωσε, τὸ 
δὲ ἐθεώθη· ὧν γὰρ εἰπὼν καὶ τὸ µὲν καὶ τὸ δὲ δύο ἔδειξεν.  
 

62. Ἔτι περὶ θεληµάτων καὶ αὐτεξουσίων νοῶν τε καὶ γνώσεων καὶ σοφιῶν 
 
Θεὸν τέλειον καὶ ἄνθρωπον τέλειον λέγοντες τὸν Χριστὸν πάντως πάντα δώσοµεν τά 
τε τοῦ πατρὸς φυσικὰ τά τε τῆς µητρός· γέγονε γὰρ ἄνθρωπος, ἵνα τὸ νικηθὲν νικήσῃ. 

Οὐκ ἀδύνατος γὰρ ἦν ὁ τὰ πάντα δυνάµενος καὶ τῇ παντοδυνάµῳ αὐτοῦ ἐξουσίᾳ καὶ 
δυνάµει ἐξελέσθαι τοῦ τυραννοῦντος τὸν ἄνθρωπον, ἀλλ྿ ἦν ἐγκλήµατος τῷ 
τυραννοῦντι ὑπόθεσις ἄνθρωπον νικήσαντι καὶ ὑπὸ Θεοῦ βιασθέντι. Αὐτὸν οὖν τὸν 
πεσόντα νικητὴν ἀναδεῖξαι βουληθεὶς ὁ συµπαθὴς Θεὸς καὶ φιλάνθρωπος, ἄνθρωπος 
γίνεται τῷ ὁµοίῳ τὸ ὅµοιον ἀνακαλούµενος. Ὅτι δὲ λογικὸν καὶ νοερὸν ζῷον ὁ 
ἄνθρωπος, οὐδεὶς ἀντερεῖ. Πῶς οὖν ἄνθρωπος γέγονεν, εἰ σάρκα ἄψυχον ἢ ψυχὴν 
ἄνουν ἀνέλαβεν; Οὐ τοῦτο γὰρ ἄνθρωπος. Τί δὲ καὶ τῆς ἐνανθρωπήσεως ἀπωνάµεθα 
τοῦ πρωτοπαθήσαντος µὴ σεσωσµένου µηδὲ τῇ συναφείᾳ τῆς θεότητος 
ἀνακεκαινισµένου τε καὶ νενευρωµένου; Τὸ γὰρ ἀπρόσληπτον ἀθεράπευτον. 
Ἀναλαµβάνει τοίνυν ὅλον τὸν ἄνθρωπον καὶ τὸ τούτου κάλλιστον ὑπὸ ἀρρωστίαν 
πεσόν, ἵνα ὅλῳ τὴν σωτηρίαν χαρίσηται. Νοῦς δὲ ἄσοφος ἐστερηµένος τε γνώσεως οὐκ 
ἂν εἴη ποτέ· εἰ γὰρ ἀνενέργητος καὶ ἀκίνητος, καὶ ἀνύπαρκτος πάντως. Τὸ κατ྿ εἰκόνα 
ἀνακαινίσαι βουλόµενος ὁ Θεὸς λόγος γέγονεν ἄνθρωπος. Τί δὲ τὸ κατ྿ εἰκόνα εἰ µὴ ὁ 
νοῦς; Τὸ κρεῖττον οὖν παρεὶς τὸ χεῖρον ἀνέλαβε; Νοῦς γὰρ ἐν µεταιχµίῳ ἐστὶ Θεοῦ καὶ 
σαρκός, τῆς µὲν ὡς σύνοικος, τοῦ Θεοῦ δὲ ὡς εἰκών. Νοῦς οὖν νοῒ µίγνυται, καὶ µεσιτεύει 
νοῦς Θεοῦ καθαρότητι καὶ σαρκὸς παχύτητι· εἰ γὰρ ψυχὴν ἄνουν ὁ κύριος ἀνέλαβεν, 
ἀλόγου ζῴου ψυχὴν ἀνέλαβεν. Εἰ δέ, ὅτι σάρκα γεγενῆσθαι τὸν λόγον, ἔφη ὁ 
εὐαγγελιστής, ἰστέον ὡς παρὰ τῇ ἁγίᾳ γραφῇ ποτὲ µὲν ψυχὴ λέγεται ὁ ἄνθρωπος ὡς 
τὸ ἐν ἑβδοµήκοντα πέντε ψυχαῖς εἰσῆλθεν Ἰακὼβ εἰς Αἴγυπτον, ποτὲ δὲ σὰρξ ὡς τὸ 
ὄψεται πᾶσα σὰρξ τὸ σωτήριον τοῦ Θεοῦ. Οὐ σὰρξ τοίνυν ἄψυχος οὐδὲ ἄνους, ἀλλ྿ 
ἄνθρωπος γέγονεν ὁ κύριος. Φησὶ γοῦν αὐτός· Τί µε δέρεις ἄνθρωπον, ὃς τὴν ἀλήθειαν 
ὑµῖν λελάληκα; Ἀνέλαβε τοίνυν σάρκα ἐψυχωµένην ψυχῇ λογικῇ τε καὶ νοερᾷ, ἡγεµονικῇ 
µὲν τῆς σαρκός, ἡγεµονευοµένῃ δὲ ὑπὸ τῆς τοῦ λόγου θεότητος. Εἶχε µὲν οὖν φυσικῶς 
καὶ ὡς Θεὸς καὶ ὡς ἄνθρωπος τὸ θέλειν, εἵπετο δὲ καὶ ὑπετάσσετο τῷ αὐτοῦ θελήµατι 
µὴ κινούµενον γνώµῃ ἰδίᾳ, ἀλλὰ ταῦτα θέλον, ἃ τὸ θεῖον αὐτοῦ ἤθελε θέληµα. 
Παραχωρούσης γὰρ τῆς θείας θελήσεως ἔπασχε τὰ ἴδια φυσικῶς. Ὅτε µὲν γὰρ 
παρῃτεῖτο τὸν θάνατον, φυσικῶς τῆς θείας αὐτοῦ θελησάσης θελήσεως καὶ 
παραχωρησάσης παρῃτήσατο τὸν θάνατον, ἠγωνίασέ τε καὶ ἐδειλίασε. Καὶ ὅτε ἤθελεν 
ἡ θεία αὐτοῦ θέλησις αἱρεῖσθαι τὴν ἀνθρωπίνην αὐτοῦ θέλησιν τὸν θάνατον, ἑκούσιον 
αὐτῇ τὸ πάθος ἐγίνετο· οὐ γὰρ καθὸ Θεὸς µόνον ἑκουσίως ἑαυτὸν παρέδωκεν εἰς 
θάνατον, ἀλλὰ καὶ καθὸ ἄνθρωπος. Ὅθεν τὴν κατὰ τοῦ θανάτου τόλµαν καὶ ἡµῖν 
ἐχαρίσατο. Οὕτω γοῦν πρὸ τοῦ σωτηρίου πάθους φησί· Πάτερ, εἰ δυνατόν, παρελθέτω 
ἀπ྿ ἐµοῦ τὸ ποτήριον τοῦτο· δηλονότι ὡς ἄνθρωπος τὸ ποτήριον πίνειν ἔµελλεν, οὐ 
γὰρ ὡς Θεός. Ὡς ἄνθρωπος τοίνυν θέλει τὸ ποτήριον παρελθεῖν· ταῦτα τῆς φυσικῆς 
δειλίας τὰ ῥήµατα. Πλὴν µὴ τὸ ἐµὸν γινέσθω θέληµα ἤτοι καθ྿ ὅ σου ἑτεροούσιός εἰµι, 
ἀλλὰ τὸ σὸν ἤτοι τὸ ἐµὸν καὶ σόν, καθ྿ ὅ σου πέφυκα ὁµοούσιος· ταῦτα τῆς εὐτολµίας 
τὰ ῥήµατα. Πρότερον γὰρ τῆς φυσικῆς ἀσθενείας πειραθεῖσα κατ྿ αἴσθησιν τὴν ἐπὶ τῷ 
χωρισµῷ τοῦ σώµατος καὶ φυσικὴν συµπάθειαν παθοῦσα ἡ τοῦ κυρίου ψυχὴ ὡς 
ἀληθῶς ἀνθρώπου γενοµένου κατ྿ εὐδοκίαν αὐτοῦ, αὖθις τῷ θείῳ νευρωθεῖσα θελήµατι 
τοῦ θανάτου καταθαρρύνεται. Ἐπειδὴ γὰρ ὁ αὐτὸς ὅλος ἦν Θεὸς µετὰ τῆς 
ἀνθρωπότητος αὐτοῦ καὶ ὅλος ἄνθρωπος µετὰ τῆς αὐτοῦ θεότητος, αὐτὸς ὡς 
ἄνθρωπος ἐν ἑαυτῷ καὶ δι྿ ἑαυτοῦ ὑπέταξε τὸ ἀνθρώπινον τῷ θεῷ καὶ πατρὶ τύπον 
ἡµῖν ἑαυτὸν ἄριστον καὶ ὑπογραµµὸν διδοὺς καὶ ὑπήκοος τῷ πατρὶ γέγονεν. 
Αὐτεξουσίως δὲ ἤθελε τῷ τε θείῳ καὶ τῷ ἀνθρωπίνῳ θελήµατι· πάσῃ γὰρ λογικῇ φύσει 

πάντως ἐµπέφυκε τὸ αὐτεξούσιον θέληµα. Εἰς τί γὰρ ἕξει τὸ λογικὸν µὴ αὐτεξουσίως 
λογιζοµένη; Τὴν µὲν γὰρ φυσικὴν ὄρεξιν καὶ τοῖς ἀλόγοις ζῴοις δηµιουργὸς ἐνέσπειρε 
πρὸς σύστασιν τῆς οἰκείας φύσεως αὐτὰ ἄγουσαν· λόγου γὰρ ἀµοιροῦντα οὐ δύναται 
ἄγειν, ἀλλ྿ ἄγεται ὑπὸ τῆς φυσικῆς ὀρέξεως. Ὅθεν ἅµα ἡ ὄρεξις γένηται, εὐθέως καὶ ἡ 
πρὸς τὴν πρᾶξιν ὁρµή· οὐ γὰρ λόγῳ ἢ βουλῇ ἢ σκέψει ἢ κρίσει κέχρηται. Ὅθεν οὔτε ὡς 
ἀρετὴν µετιόντα ἐπαινεῖται καὶ µακαρίζεται οὔτε ὡς κακίαν πράττοντα κολάζεται. Ἡ 
δὲ λογικὴ φύσις ἔχει µὲν τὴν φυσικὴν ὄρεξιν κινουµένην, ὑπὸ δὲ τοῦ λόγου ἀγοµένην τε 
καὶ ῥυθµιζοµένην ἐπὶ τῶν φυλασσόντων τὸ κατὰ φύσιν· τοῦ γὰρ λόγου τὸ προτέρηµα 
τοῦτό ἐστιν, ἡ αὐτεξούσιος θέλησις, ἥντινα φυσικὴν ἐν τῷ λογικῷ φαµεν κίνησιν. ∆ιὸ καὶ 
ὡς ἀρετὴν µετιοῦσα ἐπαινεῖται καὶ µακαρίζεται καὶ ὡς κακίαν µετιοῦσα κολάζεται. 
Ὥστε ἤθελε µὲν αὐτεξουσίως κινουµένη ἡ τοῦ κυρίου ψυχή, ἀλλ྿ ἐκεῖνα αὐτεξουσίως 
ἤθελεν, ἃ ἡ θεία αὐτοῦ θέλησις ἤθελε θέλειν αὐτήν· οὐ γὰρ νεύµατι τοῦ λόγου ἡ σὰρξ 
ἐκινεῖτο καὶ Μωσῆς γὰρ καὶ πάντες οἱ ἅγιοι νεύµατι θείῳ ἐκινοῦντο, ἀλλ྿ ὁ αὐτὸς εἷς ὢν 
Θεός τε καὶ ἄνθρωπος κατά τε τὴν θείαν καὶ τὴν ἀνθρωπίνην ἤθελε θέλησιν. ∆ιὸ οὐ 
γνώµῃ, φυσικῇ δὲ µᾶλλον δυνάµει αἱ δύο τοῦ κυρίου θελήσεις διέφερον ἀλλήλων. Ἡ µὲν 
γὰρ θεία αὐτοῦ θέλησις ἄναρχός τε ἦν καὶ παντουργός, ἑποµένην ἔχουσα τὴν δύναµιν 
καὶ ἀπαθής, ἡ δὲ ἀνθρωπίνη αὐτοῦ θέλησις ἀπὸ χρόνου τε ἤρξατο καὶ αὐτὴ τὰ φυσικὰ 
καὶ ἀδιάβλητα πάθη ὑπέµεινε καὶ φυσικῶς οὐ παντοδύναµος ἦν, ὡς δὲ τοῦ Θεοῦ λόγου 
ἀληθῶς καὶ κατὰ φύσιν γενοµένη καὶ παντοδύναµος.  
 

63. Περὶ τῆς θεανδρικῆς ἐνεργείας 
 
Ὁ µακάριος ∆ιονύσιος καινήν τινα θεανδρικὴν ἐνέργειαν φήσας τὸν Χριστὸν ἡµῖν 
πεπολιτευµένον, οὐκ ἀναιρῶν τὰς φυσικὰς ἐνεργείας µίαν ἐνέργειαν ἔκ τε τῆς 
ἀνθρωπίνης καὶ τῆς θείας γεγενηµένην φησίνοὕτω γὰρ ἂν καὶ µίαν φύσιν εἴποιµεν 
καινήν, ἐκ θείας τε καὶ ἀνθρωπίνης φύσεως γεγενηµένην· ὧν γὰρ ἡ ἐνέργεια µία, τούτων 
καὶ ἡ οὐσία µία κατὰ τοὺς ἁγίους πατέρας, ἀλλὰ θέλων δεῖξαι τὸν καινὸν καὶ 
ἀπόρρητον τρόπον τῆς τῶν φυσικῶν τοῦ Χριστοῦ ἐνεργειῶν ἐκφάνσεως τῷ ἀπορρήτῳ 
τρόπῳ τῆς εἰς ἄλληλα τῶν Χριστοῦ φύσεων περιχωρήσεως προσφόρως καὶ τὴν κατὰ 
ἄνθρωπον αὐτοῦ πολιτείαν ξένην καὶ παράδοξον καὶ τῇ φύσει τῶν ὄντων ἄγνωστον 
καὶ τὸν τρόπον τῆς κατὰ τὴν ἀπόρρητον ἕνωσιν ἀντιδόσεως· οὐ διῃρηµένας γάρ φαµεν 
τὰς ἐνεργείας οὐδὲ διῃρηµένως ἐνεργούσας τὰς φύσεις, ἀλλ྿ ἡνωµένας, ἑκάστην µετὰ 
τῆς θατέρου κοινωνίας ἐνεργοῦσαν τοῦθ྿, ὅπερ ἴδιον ἔσχηκεν. Οὔτε γὰρ τὰ ἀνθρώπινα 
ἀνθρωπίνως ἐνήργησεν οὐ γὰρ ψιλὸς ἦν ἄνθρωπος οὐδὲ τὰ θεῖα κατὰ θεὸν µόνον οὐ 
γὰρ ἦν γυµνὸς Θεός, ἀλλὰ Θεὸς ὁµοῦ ὑπάρχων καὶ ἄνθρωπος. Ὥσπερ γὰρ τῶν 
φύσεων τὴν ἕνωσιν καὶ τὴν φυσικὴν διαφορὰν ἐπιστάµεθα, οὕτω καὶ τῶν φυσικῶν 
θεληµάτων τε καὶ ἐνεργειῶν. Ἰστέον τοιγαροῦν, ὡς ἐπὶ τοῦ κυρίου ἡµῶν Ἰησοῦ Χριστοῦ 
ποτὲ µὲν ὡς ἐπὶ δύο φύσεων τὸν λόγον ποιούµεθα, ποτὲ δὲ ὡς ἐφ྿ ἑνὸς προσώπου, καὶ 
τοῦτο δὲ κἀκεῖνο εἰς µίαν ἀναφέρεται ἔννοιαν· αἱ γὰρ δύο φύσεις εἷς ἐστι Χριστός, καὶ ὁ 
εἷς Χριστὸς δύο φύσεις ἐστί. Ταὐτὸν οὖν ἐστιν εἰπεῖν· Ἐνεργεῖ ὁ Χριστὸς καθ྿ ἑκατέραν 
τῶν αὐτοῦ δύο φύσεων, καὶ ἐνεργεῖ ἑκατέρα φύσις ἐν τῷ Χριστῷ µετὰ τῆς θατέρου 
κοινωνίας. Κοινωνεῖ τοίνυν ἡ µὲν θεία φύσις τῇ σαρκὶ ἐνεργούσῃ διὰ τὸ εὐδοκίᾳ τῆς θείας 
θελήσεως παραχωρεῖσθαι πάσχειν καὶ πράττειν τὰ ἴδια καὶ διὰ τὸ τὴν ἐνέργειαν τῆς 

σαρκὸς πάντως εἶναι σωτήριον, ὅπερ οὐ τῆς ἀνθρωπίνης ἐνεργείας ἐστίν, ἀλλὰ τῆς 
θείας. Ἡ δὲ σὰρξ τῇ θεότητι τοῦ λόγου ἐνεργούσῃ διά τε τὸ ὡς δι྿ ὀργάνου τοῦ 
σώµατος τὰς θείας ἐκτελεῖσθαι ἐνεργείας καὶ διὰ τὸ ἕνα εἶναι τὸν ἐνεργοῦντα θεικῶς τε 
ἅµα καὶ ἀνθρωπίνως. Εἰδέναι γὰρ χρή, ὡς ὁ ἅγιος αὐτοῦ νοῦς καὶ τὰς φυσικὰς αὐτοῦ 
ἐνεργεῖ ἐνεργείας, νοῶν καὶ γινώσκων, ὅτι ἐστὶ Θεοῦ νοῦς καὶ ὅτι ὑπὸ πάσης 
προσκυνεῖται τῆς κτίσεως, καὶ µεµνηµένος τῶν ἐπὶ τῆς γῆς αὐτοῦ διατριβῶν τε καὶ 
παθῶν, κοινωνεῖ δὲ ἐνεργούσῃ τῇ τοῦ λόγου θεότητι καὶ διεπούσῃ καὶ κυβερνώσῃ τὸ 
πᾶν, νοῶν καὶ γινώσκων καὶ διέπων οὐχ ὡς ψιλὸς ἀνθρώπου νοῦς, ἀλλ྿ ὡς θεῷ καθ྿ 
ὑπόστασιν ἡνωµένος καὶ Θεοῦ νοῦς χρηµατίσας. Τοῦτο οὖν δηλοῖ ἡ θεανδρικὴ ἐνέργεια, 
ὅτι ἀνδρωθέντος Θεοῦ ἤγουν ἐνανθρωπήσαντος καὶ ἡ ἀνθρωπίνη αὐτοῦ ἐνέργεια θεία 
ἦν ἤγουν τεθεωµένη καὶ οὐκ ἄµοιρος τῆς θείας αὐτοῦ ἐνεργείας καὶ ἡ θεία αὐτοῦ 
ἐνέργεια οὐκ ἄµοιρος τῆς ἀνθρωπίνης αὐτοῦ ἐνεργείας, ἀλλ྿ ἑκατέρα σὺν τῇ ἑτέρᾳ 
θεωρουµένη. Λέγεται δὲ ὁ τρόπος οὗτος περίφρασις, ὅταν τις δύο τινὰ διὰ µιᾶς 
περιλάβῃ λέξεως. Ὥσπερ γὰρ µίαν τὴν τετµηµένην καῦσιν λέγοµεν καὶ τὴν κεκαυµένην 
τοµὴν τῆς πεπυρακτωµένης µαχαίρας, ἄλλην δὲ ἐνέργειάν φαµεν τὴν τοµὴν καὶ ἄλλην 
τὴν καῦσιν καὶ ἄλλης καὶ ἄλλης φύσεως, τοῦ µὲν πυρὸς τὴν καῦσιν, τοῦ δὲ σιδήρου τὴν 
τοµήν, οὕτω µίαν τοῦ Χριστοῦ θεανδρικὴν ἐνέργειαν λέγοντες δύο τὰς ἐνεργείας 
νοοῦµεν τῶν δύο φύσεων αὐτοῦ, τῆς µὲν θεότητος αὐτοῦ τὴν θείαν καὶ τῆς 
ἀνθρωπότητος αὐτοῦ τὴν ἀνθρωπίνην ἐνέργειαν.  
 

64. Περὶ τῶν φυσικῶν καὶ ἀδιαβλήτων παθῶν 
 
Ὁµολογοῦµεν δέ, ὅτι πάντα τὰ φυσικὰ καὶ ἀδιάβλητα πάθη τοῦ ἀνθρώπου ἀνέλαβεν. 
Ὅλον γὰρ τὸν ἄνθρωπον καὶ πάντα τὰ τοῦ ἀνθρώπου ἀνέλαβε πλὴν τῆς ἁµαρτίας· 
αὕτη γὰρ οὐ φυσική ἐστιν οὐδὲ ὑπὸ τοῦ δηµιουργοῦ ἡµῖν ἐνσπαρεῖσα, ἀλλ྿ ἐκ τῆς τοῦ 
διαβόλου ἐπισπορᾶς ἐν τῇ ἡµετέρᾳ αὐτεξουσίῳ προαιρέσει ἑκουσίως συνισταµένη, οὐ 
βίᾳ ἡµῶν κρατοῦσα. Φυσικὰ δὲ καὶ ἀδιάβλητα πάθη εἰσὶ τὰ οὐκ ἐφ྿ ἡµῖν, ὅσα ἐκ τῆς ἐπὶ 
τῇ παραβάσει κατακρίσεως εἰς τὸν ἀνθρώπινον εἰσῆλθε βίον· οἷον πεῖνα, δίψα, κόπος, 
πόνος, τὸ δάκρυον, ἡ φθορά, ἡ τοῦ θανάτου παραίτησις, ἡ δειλία, ἡ ἀγωνία ἐξ ἧς οἱ 
ἱδρῶτες, οἱ θρόµβοι τοῦ αἵµατος, ἡ διὰ τὸ ἀσθενὲς τῆς φύσεως ὑπὸ τῶν ἀγγέλων 
βοήθεια καὶ τὰ τοιαῦτα, ἅτινα πᾶσι τοῖς ἀνθρώποις φυσικῶς ἐνυπάρχουσι. Πάντα 
τοίνυν ἀνέλαβεν, ἵνα πάντα ἁγιάσῃ. Ἐπειράσθη καὶ ἐνίκησεν, ἵνα ἡµῖν τὴν νίκην 
πραγµατεύσηται καὶ δῷ τῇ φύσει δύναµιν νικᾶν τὸν ἀντίπαλον, ἵνα ἡ φύσις ἡ πάλαι 
νικηθεῖσα, δι྿ ὧν προσβολῶν ἐνικήθη, διὰ τούτων νικήσῃ τὸν πάλαι νικήσαντα. Ὁ µὲν 
οὖν πονηρὸς ἔξωθεν προσέβαλεν οὐ διὰ λογισµῶν ὥσπερ καὶ τῷ Ἀδάµ· κἀκείνῳ γὰρ οὐ 
διὰ λογισµῶν, ἀλλὰ διὰ τοῦ ὄφεως. Ὁ δὲ κύριος τὴν προσβολὴν ἀπεκρούσατο καὶ ὡς 
καπνὸν διέλυσεν, ἵνα προσβαλόντα αὐτῷ τὰ πάθη καὶ νικηθέντα καὶ ἡµῖν 
εὐκαταγώνιστα γένηται καὶ οὕτως ὁ νέος Ἀδὰµ τὸν παλαιὸν ἀνασώσηται. Ἀµέλει τὰ 
φυσικὰ ἡµῶν πάθη κατὰ φύσιν καὶ ὑπὲρ φύσιν ἦσαν ἐν τῷ Χριστῷ. Κατὰ φύσιν µὲν γὰρ 
ἐκινεῖτο ἐν αὐτῷ, ὅτε παρεχώρει τῇ σαρκὶ πάσχειν τὰ ἴδια· ὑπὲρ φύσιν δέ, οὐ γὰρ 
προηγεῖτο ἐν τῷ κυρίῳ τῆς θελήσεως τὰ φυσικά· οὐδὲν γὰρ ἠναγκασµένον ἐπ྿ αὐτοῦ 
θεωρεῖται, ἀλλὰ πάντα ἑκούσια· θέλων γὰρ ἐπείνασε, θέλων ἐδίψησε, θέλων ἐδειλίασε, 
θέλων ἀπέθανεν.  

65. Περὶ ἀγνοίας καὶ δουλείας 
 
∆εῖ γινώσκειν, ὅτι τὴν µὲν ἀγνοοῦσαν καὶ δούλην ἀνέλαβεν φύσιν· καὶ γὰρ δούλη ἐστὶν ἡ 
ἀνθρώπου φύσις τοῦ ποιήσαντος αὐτὴν Θεοῦ καὶ οὐκ ἔχει τὴν τῶν µελλόντων γνῶσιν. 
Ἐὰν οὖν κατὰ τὸν θεολόγον Γρηγόριον χωρίσῃς τὸ ὁρώµενον τοῦ νοουµένου, δούλη τε 
λέγεται καὶ ἀγνοοῦσα ἡ σάρξ, διὰ δὲ τὴν τῆς ὑποστάσεως ταυτότητα καὶ τὴν 
ἀδιάσπαστον ἕνωσιν κατεπλούτησεν ἡ τοῦ κυρίου ψυχὴ τὴν τῶν µελλόντων γνῶσιν ὡς 
καὶ τὰς λοιπὰς θεοσηµίας. Ὥσπερ γὰρ ἡ σὰρξ τῶν ἀνθρώπων κατὰ τὴν οἰκείαν φύσιν 
οὐκ ἔστι ζωοποιός ἡ δὲ τοῦ κυρίου σὰρξ ἑνωθεῖσα καθ྿ ὑπόστασιν αὐτῷ τῷ θεῷ λόγῳ 
τῆς µὲν κατὰ φύσιν θνητότητος οὐκ ἀπέστη, ζωοποιὸς δὲ γέγονε διὰ τὴν πρὸς τὸν 
λόγον καθ྿ ὑπόστασιν ἕνωσιν καὶ οὐ δυνάµεθα λέγειν, ὅτι οὐκ ἦν καὶ ἔστιν ἀεὶ ζωοποιός, 
οὕτως ἡ µὲν ἀνθρωπίνη φύσις οὐσιωδῶς οὐ κέκτηται τῶν µελλόντων τὴν γνῶσιν· ἡ δὲ 
τοῦ κυρίου ψυχὴ διὰ τὴν πρὸς τὸν θεὸν λόγον ἕνωσιν καὶ τὴν ὑποστατικὴν ταυτότητα 
κατεπλούτησεν, ὡς ἔφην, µετὰ τῶν λοιπῶν θεοσηµιῶν καὶ τὴν τῶν µελλόντων γνῶσιν. 
Ἰστέον δέ, ὅτι οὔτε δοῦλον αὐτὸν λέγειν δυνάµεθα· τὸ γὰρ τῆς δουλείας καὶ τῆς 
δεσποτείας ὄνοµα οὐ φύσεώς εἰσι γνωρίσµατα, ἀλλὰ τῶν πρός τι, ὥσπερ τὸ τῆς 
πατρότητος καὶ τῆς υἱότητος. Ταῦτα γὰρ οὐκ οὐσίας, ἀλλὰ σχέσεώς εἰσι δηλωτικά. 
Ὥσπερ οὖν ἐπὶ τῆς ἀγνοίας εἴποµεν, ὅτι, ἐὰν ἰσχναῖς ἐπινοίαις ἤτοι νοῦ λεπταῖς 
φαντασίαις διέλῃς τὸ κτιστὸν ἐκ τοῦ ἀκτίστου, δούλη ἐστὶν ἡ σάρξ, εἰ µὴ ἥνωτο τῷ θεῷ 
λόγῳ. Ἅπαξ δὲ ἑνωθεῖσα καθ྿ ὑπόστασιν πῶς ἔσται δούλη; Εἷς γὰρ ὢν ὁ Χριστὸς οὐ 
δύναται δοῦλος ἑαυτοῦ εἶναι κύριος ὤν· ταῦτα γὰρ οὐ τῶν ἁπλῶς λεγοµένων εἰσίν, 
ἀλλὰ πρὸς ἕτερον. Τίνος οὖν ἔσται δοῦλος; Τοῦ πατρός; Οὐκοῦν οὐ πάντα, ὅσα ἔχει ὁ 
πατήρ, καὶ τοῦ υἱοῦ εἰσιν, εἴπερ τοῦ πατρός ἐστι δοῦλος, ἑαυτοῦ δὲ οὐδαµῶς. Πῶς δὲ 
περὶ ἡµῶν λέγει ὁ ἀπόστολος· Ὥστε οὐκέτι εἶ δοῦλος, ἀλλ྿ υἱός, δι྿ αὐτοῦ 
υἱοθετηθέντων, εἴπερ αὐτὸς δοῦλός ἐστι; Προσηγορικῶς οὖν λέγεται δοῦλος οὐκ αὐτὸς 
ὢν τοῦτο, δι྿ ἡµᾶς δὲ δούλου µορφὴν εἰληφὼς καὶ δοῦλος µεθ྿ ἡµῶν κεκληµένος. Ἀπαθὴς 
γὰρ ὢν δι྿ ἡµᾶς ἐδούλευσε πάθεσι καὶ διάκονος τῆς ἡµῶν σωτηρίας γέγονεν. Οἱ δὲ 
λέγοντες αὐτὸν δοῦλον διιστῶσι τὸν ἕνα Χριστὸν εἰς δύο καθάπερ Νεστόριος. Ἡµεῖς δὲ 
δεσπότην αὐτόν φαµεν καὶ κύριον πάσης τῆς κτίσεως, τὸν ἕνα Χριστόν, τὸν αὐτὸν θεόν 
τε ὁµοῦ καὶ ἄνθρωπον, καὶ πάντα εἰδέναι· ἐν αὐτῷ γάρ εἰσι πάντες οἱ θησαυροὶ τῆς 
σοφίας καὶ τῆς γνώσεως ἀπόκρυφοι.  
 

66. Περὶ προκοπῆς 
 
Προκόπτειν δὲ λέγεται σοφίᾳ καὶ ἡλικίᾳ καὶ χάριτι, τῇ µὲν ἡλικίᾳ αὔξων, διὰ δὲ τῆς 
αὐξήσεως τῆς ἡλικίας τὴν ἐνυπάρχουσαν αὐτῷ σοφίαν εἰς φανέρωσιν ἄγων, ἔτι δὲ τὴν 
τῶν ἀνθρώπων ἐν σοφίᾳ καὶ χάριτι προκοπὴν καὶ τὴν τελείωσιν τῆς τοῦ πατρὸς 
εὐδοκίας ἤγουν τὴν τῶν ἀνθρώπων θεογνωσίαν τε καὶ σωτηρίαν οἰκείαν προκοπὴν 
ποιούµενος καὶ οἰκειούµενος πανταχοῦ τὸ ἡµέτερον. Οἱ δὲ προκόπτειν αὐτὸν λέγοντες 
σοφίᾳ καὶ χάριτι ὡς προσθήκην τούτων δεχόµενον οὐκ ἐξ ἄκρας ὑπάρξεως τῆς σαρκὸς 
γεγενῆσθαι τὴν ἕνωσιν λέγουσιν οὐδὲ τὴν καθ྿ ὑπόστασιν ἕνωσιν πρεσβεύουσι, 

Νεστορίῳ δὲ τῷ µαταιόφρονι πειθόµενοι σχετικὴν ἕνωσιν καὶ ψιλὴν ἐνοίκησιν 
τερατεύονται, µὴ γινώσκοντες, µήτε ἃ λέγουσι µήτε περὶ τίνων διαβεβαιοῦνται. Εἰ γὰρ 
ἀληθῶς ἡνώθη τῷ θεῷ λόγῳ ἡ σὰρξ ἐξ ἄκρας ὑπάρξεως, µᾶλλον δὲ ἐν αὐτῷ ὑπῆρξε 
καὶ τὴν ὑποστατικὴν πρὸς αὐτὸν ἔσχε ταυτότητα, πῶς οὐ τελείως κατεπλούτησε 
πᾶσαν σοφίαν καὶ χάριν, οὐκ αὐτὴ τῆς χάριτος µεταλαµβάνουσα οὐδὲ κατὰ χάριν τῶν 
τοῦ λόγου µετέχουσα, ἀλλὰ µᾶλλον διὰ τὴν καθ྿ ὑπόστασιν ἕνωσιν τῶν τε 
ἀνθρωπίνων τῶν τε θείων τοῦ ἑνὸς Χριστοῦ γεγονότων, ἐπειδὴ ὁ αὐτὸς ἦν Θεός τε 
ὁµοῦ καὶ ἄνθρωπος τὴν χάριν καὶ τὴν σοφίαν καὶ πάντων τῶν ἀγαθῶν τὴν 
πληρότητα κόσµῳ πηγάζουσα;  
 

67. Περὶ δειλίας 
 
Τὸ τῆς δειλίας ὄνοµα διπλῆν ἔχει τὴν ἔννοιαν. Ἔστι γὰρ δειλία φυσικὴ µὴ θελούσης τῆς 
ψυχῆς διαιρεθῆναι τοῦ σώµατος διὰ τὴν ἐξ ἀρχῆς ὑπὸ τοῦ δηµιουργοῦ ἐντεθεῖσαν αὐτῇ 
φυσικὴν συµπάθειάν τε καὶ οἰκειότητα, δι྿ ἣν φυσικῶς φοβεῖται καὶ ἀγωνιᾷ καὶ 
παραιτεῖται τὸν θάνατον. Ἧς ὅρος· Κατὰ φύσιν δειλία ἐστὶ δύναµις κατὰ συστολὴν τοῦ 
ὄντος ἀνθεκτική. Εἰ γὰρ τοῦ µὴ ὄντος εἰς τὸ εἶναι παρήχθη ὑπὸ τοῦ δηµιουργοῦ τὰ 
πάντα, τοῦ εἶναι καὶ οὐ τοῦ µὴ εἶναι τὴν ἔφεσιν ἔχει φυσικῶς. Τούτων δὲ κατὰ φύσιν 
ἴδιον ἡ πρὸς τὰ συστατικὰ ὁρµή. Καὶ ὁ Θεὸς λόγος τοίνυν ἄνθρωπος γενόµενος ἔσχε 
ταύτην τὴν ἔφεσιν ἐν µὲν τοῖς συστατικοῖς τῆς φύσεως τὴν ὁρµὴν ἐνδειξάµενος βρώσεώς 
τε καὶ πόσεως, ὕπνου τε ἐφιέµενος καὶ φυσικῶς ἐν πείρᾳ τούτων γενόµενος, ἐν δὲ τοῖς 
φθαρτικοῖς τὴν ὁρµὴν ὡς τῷ καιρῷ τοῦ πάθους ἑκουσίως τὴν πρὸς τὸν θάνατον 
συστολὴν ποιήσασθαι. Εἰ γὰρ καὶ νόµῳ φύσεως ἐγίνετο τὰ γινόµενα, ἀλλ྿ οὐ καθ྿ ἡµᾶς 
ἠναγκασµένως· ἑκουσίως γὰρ τὰ φυσικὰ θέλων κατεδέξατο. Ὥστε αὕτη ἡ δειλία καὶ ὁ 
φόβος καὶ ἀγωνία τῶν φυσικῶν ἐστι καὶ ἀδιαβλήτων παθῶν καὶ µὴ ὑποκειµένων 
ἁµαρτίᾳ. Ἔστι πάλιν δειλία ἡ ἐκ προδοσίας λογισµῶν συνισταµένη ἢ καὶ ἀπιστίας καὶ 
τοῦ ἀγνοεῖν τὴν τοῦ θανάτου ὥραν, ὡς ὅταν νυκτὸς δειλιῶµεν ψόφου τινὸς γινοµένου· 
ἥτις παρὰ φύσιν ἐστίν, ἣν καὶ ὁριζόµενοι λέγοµεν· Παρὰ φύσιν δειλία ἐστὶ παράλογος 
συστολή. Ταύτην ὁ κύριος οὐ προσήκατο· διὸ οὐδὲ ἐδειλίασέ ποτε εἰ µὴ ἐν τῷ τοῦ 
πάθους καιρῷ, εἰ καὶ οἰκονοµικῶς ἑαυτὸν συνέστελλε πολλάκις· οὐ γὰρ ἠγνόει τὸν 
καιρόν. Ὅτι δὲ ἀληθῶς ἐδειλίασε, φησὶν ὁ ἱερὸς Ἀθανάσιος ἐν τῷ κατὰ Ἀπολιναρίου 
λόγῳ· ∆ιὰ τοῦτο ὁ κύριος ἔλεγεν· Νῦν ἡ ψυχή µου τετάρακται. Τὸ δὲ νῦν τοῦτό ἐστιν, 
ὅτε ἠθέλησεν, ὅµως µέντοι τὸ ὂν ἐπιδείκνυται· οὐ γὰρ τὸ µὴ ὂν ὡς παρὸν ὠνόµαζεν ὡς 
δοκήσει γινοµένων τῶν λεγοµένων. Φύσει γὰρ καὶ ἀληθείᾳ τὰ πάντα ἐγίνετο. Καὶ µεθ྿ 
ἕτερα· Οὐδαµῶς δὲ θεότης πάθος προσίεται δίχα πάσχοντος σώµατος οὐδὲ ταραχὴν 
καὶ λύπην ἐπιδείκνυται δίχα ψυχῆς λυπουµένης καὶ ταρασσοµένης οὔτε ἀδηµονεῖ καὶ 
προσεύχεται δίχα νοήσεως ἀδηµονούσης καὶ προσευχοµένης, ἀλλὰ γὰρ κἂν µὴ 
ἡττήµατι φύσεως συνέβαινε τὰ γινόµενα, ἀλλ྿ ἐπιδείξει ὑπάρξεως ἐγίνετο τὰ γινόµενα. 
Τὸ δὲ ἡττήµατι φύσεως µὴ συµβαίνειν τὰ γινόµενα τὸ µὴ ἀκουσίως ταῦτα ὑποµένειν 
δηλοῖ.  

68. Περὶ τῆς τοῦ κυρίου προσευχῆς 
 
Προσευχή ἐστιν ἀνάβασις νοῦ πρὸς θεὸν ἢ αἴτησις τῶν προσηκόντων παρὰ Θεοῦ. Πῶς 
οὖν ὁ κύριος ἐπὶ Λαζάρου καὶ τῷ καιρῷ τοῦ πάθους προσηύχετο; Οὔτε γὰρ 
ἀναβάσεως τῆς πρὸς τὸν θεὸν ἐδεῖτο ὁ ἅγιος αὐτοῦ νοῦς ἅπαξ καθ྿ ὑπόστασιν τῷ θεῷ 
λόγῳ ἡνωµένος οὔτε τῆς παρὰ Θεοῦ αἰτήσεως· εἷς γάρ ἐστιν ὁ Χριστός· ἀλλὰ τὸ 
ἡµέτερον οἰκειούµενος πρόσωπον καὶ τυπῶν ἐν ἑαυτῷ τὸ ἡµέτερον καὶ ὑπογραµµὸς 
ἡµῖν γινόµενος καὶ διδάσκων ἡµᾶς παρὰ Θεοῦ αἰτεῖν καὶ πρὸς αὐτὸν ἀνατείνεσθαι καὶ 
διὰ τοῦ ἁγίου αὐτοῦ νοῦ ὁδοποιῶν ἡµῖν τὴν πρὸς θεὸν ἀνάβασιν. Ὥσπερ γὰρ τὰ πάθη 
ὑπέµεινεν ἡµῖν τὴν κατ྿ αὐτῶν νίκην βραβεύων, οὕτω καὶ προσεύχεται ἡµῖν ὁδοποιῶν, 
ὡς ἔφην, τὴν πρὸς θεὸν ἀνάβασιν καὶ καταλλάττων ἡµῖν τὸν ἑαυτοῦ πατέρα καὶ ὡς 
ἀρχὴν καὶ αἰτίαν ἑαυτοῦ τοῦτον τιµῶν καὶ δεικνύς, ὡς οὐκ ἔστιν ἀντίθεος. Ὅτε µὲν γὰρ 
ἔλεγεν ἐπὶ Λαζάρου· Πάτερ, εὐχαριστῶ σοι, ὅτι ἤκουσάς µου. Ἐγὼ δὲ ᾔδειν, ὅτι πάντοτέ 
µου ἀκούεις, ἀλλὰ διὰ τὸν παρεστηκότα ὄχλον εἶπον, ἵνα γνῶσιν, ὅτι σύ µε ἀπέστειλας, 
οὐ πᾶσι σαφέστατον πέφυκεν, ὅτι ὡς ἀρχὴν ἑαυτοῦ καὶ αἰτίαν τιµῶν τὸν ἑαυτοῦ 
πατέρα καὶ δεικνύς, ὡς οὐκ ἔστιν ἀντίθεος; Ὅτε δὲ ἔλεγε· Πάτερ, εἰ δυνατόν, παρελθέτω 
ἀπ྿ ἐµοῦ τὸ ποτήριον τοῦτο· πλὴν οὐχ ὡς ἐγὼ θέλω, ἀλλ྿ ὡς σύ, οὐ παντί που δῆλόν 
ἐστιν, ὡς διδάσκων ἡµᾶς ἐν τοῖς πειρασµοῖς παρὰ µόνου Θεοῦ αἰτεῖν τὴν βοήθειαν καὶ 
τὸ θεῖον τοῦ ἡµετέρου προκρίνειν θελήµατος καὶ δεικνύς, ὡς ἀληθῶς τὰ τῆς ἡµετέρας 
ᾠκειώσατο φύσεως ὅτι τε κατὰ ἀλήθειαν δύο θελήµατα φυσικὰ µὲν καὶ τῶν αὐτοῦ 
κατάλληλα φύσεων, ἀλλ྿ οὐχ ὑπεναντία κέκτηται; Πάτερ, φησὶν ὡς ὁµοούσιος, εἰ 
δυνατόν, οὐκ ἀγνοῶντί δὲ καὶ τῷ θεῷ ἀδύνατον; , ἀλλὰ παιδαγωγῶν ἡµᾶς τὸ θεῖον 
τοῦ ἡµετέρου προκρίνειν θελήµατος· τοῦτο γὰρ µόνον ἀδύνατον, ὃ Θεὸς οὐ βούλεται 
οὐδὲ παραχωρεῖ. Πλὴν οὐχ ὡς ἐγὼ θέλω, ἀλλ྿ ὡς σύ, ὡς µὲν Θεὸς ταυτοτελὴς ὢν τῷ 
πατρί, ὡς δὲ ἄνθρωπος τὸ τῆς ἀνθρωπότητος πεφυκὸς ἐνδείκνυται θέληµα· τοῦτο γὰρ 
φυσικῶς παραιτεῖται τὸν θάνατον. Τὸ δὲ θεέ µου, θεέ µου, ἱνατί µε ἐγκατέλιπες; τὸ 
ἡµέτερον οἰκειούµενος ἔφησε πρόσωπον· οὔτε γὰρ Θεὸς αὐτοῦ ὁ πατήρ, εἰ µή γε 
διαιρεθέντος ἰσχναῖς τοῦ νοῦ φαντασίαις τοῦ ὁρωµένου ἐκ τοῦ νοουµένου, τάσσοιτο µεθ྿ 
ἡµῶν, οὔτε κατελείφθη ὑπὸ τῆς οἰκείας θεότητος, ἀλλ྿ ἡµεῖς ἦµεν οἱ ἐγκαταλελειµµένοι 
καὶ παρεωραµένοι. Ὥστε τὸ ἡµέτερον οἰκειούµενος πρόσωπον ταῦτα προσηύξατο.  
 

69. Περὶ οἰκειώσεως 
 
Χρὴ εἰδέναι, ὡς δύο οἰκειώσεις· µία φυσικὴ καὶ οὐσιώδης, καὶ µία προσωπικὴ καὶ σχετική. 
Φυσικὴ µὲν οὖν καὶ οὐσιώδης, καθ྿ ἣν διὰ φιλανθρωπίαν ὁ κύριος τήν τε φύσιν ἡµῶν καὶ 
τὰ φυσικὰ πάντα ἀνέλαβε φύσει καὶ ἀληθείᾳ γενόµενος ἄνθρωπος καὶ τῶν φυσικῶν ἐν 
πείρᾳ γενόµενος· προσωπικὴ δέ, ὅτε τις τὸ ἑτέρου ὑποδύεται πρόσωπον διὰ σχέσιν, 
οἶκτόν φηµι ἢ ἀγάπην, καὶ ἀντ྿ αὐτοῦ τοὺς ὑπὲρ αὐτοῦ ποιεῖται λόγους µηδὲν αὐτῷ 
προσήκοντας, καθ྿ ἣν τήν τε κατάραν καὶ τὴν ἐγκατάλειψιν ἡµῶν καὶ τὰ τοιαῦτα οὐκ 
ὄντα φυσικά, οὐκ αὐτὸς ταῦτα ὢν ἢ γενόµενος ᾠκειώσατο, ἀλλὰ τὸ ἡµέτερον 
ἀναδεχόµενος πρόσωπον καὶ µεθ྿ ἡµῶν τασσόµενος.  

70. Περὶ τοῦ πάθους τοῦ σώµατος τοῦ κυρίου καὶ τῆς ἀπαθείας τῆς αὐτοῦ 
θεότητος 

 
Αὐτὸς οὖν ὁ τοῦ Θεοῦ λόγος πάντα ὑπέµεινε σαρκὶ τῆς θείας καὶ µόνης ἀπαθοῦς αὐτοῦ 
φύσεως ἀπαθοῦς µενούσης. Τοῦ γὰρ ἑνὸς Χριστοῦ τοῦ ἐκ θεότητός τε καὶ 
ἀνθρωπότητος συντεθειµένου, ἐν θεότητί τε καὶ ἀνθρωπότητι ὄντος, πάσχοντος τὸ µὲν 
παθητὸν ὡς πεφυκὸς πάσχειν ἔπασχεν, οὐ συνέπασχε δὲ τὸ ἀπαθές. Ἡ µὲν γὰρ ψυχὴ 
παθητὴ οὖσα, τοῦ σώµατος τεµνοµένου αὐτὴ µὴ τεµνοµένη συναλγεῖ καὶ συµπάσχει τῷ 
σώµατι· ἡ δὲ θεότης ἀπαθὴς οὖσα, οὐ συνέπασχε τῷ σώµατι. Ἰστέον δέ, ὅτι θεὸν µὲν 
σαρκὶ παθόντα φαµέν, θεότητα δὲ σαρκὶ παθοῦσαν ἢ θεὸν διὰ σαρκὸς παθόντα 
οὐδαµῶς. Ὥσπερ γὰρ ἡλίου δένδρῳ ἐπιλάµποντος εἰ ἀξίνη τέµνοι τὸ δένδρον, ἄτµητος 
καὶ ἀπαθὴς διαµένει ὁ ἥλιος, πολλῷ µᾶλλον ἡ ἀπαθὴς τοῦ λόγου θεότης καθ྿ ὑπόστασιν 
ἡνωµένη τῇ σαρκὶ τῆς σαρκὸς πασχούσης διαµένει ἀπαθής. Καὶ ὥσπερ, εἴ τις 
πεπυρακτωµένῳ σιδήρῳ ἐπιχέοι ὕδωρ, τὸ µὲν πέφυκε πάσχειν ὑπὸ τοῦ ὕδατος τὸ πῦρ 
λέγω, σβέννυται γάρ, ἀβλαβὴς δὲ διαµένει ὁ σίδηρος οὐ πέφυκε γὰρ ὑπὸ τοῦ ὕδατος 
διαφθείρεσθαι, πολλῷ πλέον τῆς σαρκὸς πασχούσης ἡ µόνη ἀπαθὴς θεότης τὸ πάθος οὐ 
προσήκατο καὶ ἀχώριστος αὐτῆς διαµένουσα· οὐκ ἀνάγκη γὰρ παντελῶς καὶ 
ἀνελλιπῶς ἐοικέναι τὰ παραδείγµατα. Ἀνάγκη γὰρ ἐν τοῖς παραδείγµασι καὶ τὸ ὅµοιον 
θεωρεῖσθαι καὶ τὸ παρηλλαγµένον, ἐπεὶ οὐ παράδειγµα· τὸ γὰρ ἐν πᾶσιν ὅµοιον ταὐτὸν 
ἂν εἴη καὶ οὐ παράδειγµα, καὶ µάλιστα ἐπὶ τῶν θείων. Ἀδύνατον γὰρ ἐν πᾶσιν ὅµοιον 
εὑρεῖν παράδειγµα, ἐπί τε τῆς θεολογίας, ἐπί τε τῆς οἰκονοµίας.  
 

71. Περὶ τοῦ ἀχώριστον διαµεῖναι τὴν τοῦ λόγου θεότητα τῆς ψυχῆς καὶ 
τοῦ σώµατος καὶ ἐν τῷ θανάτῳ τοῦ κυρίου καὶ µίαν διαµεῖναι ὑπόστασιν 

 
Ἀναµάρτητος ὢν ὁ κύριος ἡµῶν Ἰησοῦς Χριστός ἁµαρτίαν γὰρ οὐκ ἐποίησεν ὁ αἴρων 
τὴν ἁµαρτίαν τοῦ κόσµου οὐδὲ εὑρέθη δόλος ἐν τῷ στόµατι αὐτοῦ οὐχ ὑπέκειτο 
θανάτῳ, εἴπερ διὰ τῆς ἁµαρτίας εἰς τὸν κόσµον εἰσῆλθεν ὁ θάνατος. Θνῄσκει τοίνυν τὸν 
ὑπὲρ ἡµῶν θάνατον ἀναδεχόµενος καὶ ἑαυτὸν τῷ πατρὶ προσφέρει θυσίαν ὑπὲρ ἡµῶν· 
αὐτῷ γὰρ πεπληµµελήκαµεν, καὶ αὐτὸν ἔδει τὸ ὑπὲρ ἡµῶν λύτρον δέξασθαι καὶ οὕτως 
ἡµᾶς λυθῆναι τῆς κατακρίσεως· µὴ γὰρ γένοιτο τῷ τυράννῳ τὸ τοῦ δεσπότου 
προσενεχθῆναι αἷµα. Πρόσεισι τοίνυν ὁ θάνατος καὶ καταπιὼν τὸ τοῦ σώµατος δέλεαρ 
τῷ τῆς θεότητος ἀγκίστρῳ περιπείρεται, καὶ ἀναµαρτήτου καὶ ζωοποιοῦ γευσάµενος 
σώµατος διαφθείρεται καὶ πάντας ἀνάγει, οὓς πάλαι κατέπιεν. Ὥσπερ γὰρ τὸ σκότος 
τῇ τοῦ φωτὸς ἐπεισαγωγῇ ἐξαφανίζεται, οὕτως ἡ φθορὰ τῇ τῆς ζωῆς προσβολῇ 
ἀπελαύνεται, καὶ γίνεται πᾶσι ζωή, φθορὰ δὲ τῷ φθείροντι. Εἰ καὶ τέθνηκε τοιγαροῦν 
ὡς ἄνθρωπος καὶ ἡ ἁγία αὐτοῦ ψυχὴ τοῦ ἀχράντου διῃρέθη σώµατος, ἀλλ྿ ἡ θεότης 
ἀχώριστος ἀµφοτέρων διέµεινε, τῆς τε ψυχῆς φηµι καὶ τοῦ σώµατος, καὶ οὐδὲ οὕτως ἡ 
µία ὑπόστασις εἰς δύο ὑποστάσεις διῃρέθη· τό τε γὰρ σῶµα καὶ ἡ ψυχὴ κατὰ ταὐτὸν ἐξ 
ἀρχῆς ἐν τῇ τοῦ λόγου ὑποστάσει ἔσχον τὴν ὕπαρξιν καὶ ἐν τῷ θανάτῳ ἀλλήλων 
διαιρεθέντα ἕκαστον αὐτῶν ἔµεινε τὴν µίαν ὑπόστασιν τοῦ λόγου ἔχοντα. Ὥστε ἡ µία 
τοῦ λόγου ὑπόστασις τοῦ τε λόγου καὶ τῆς ψυχῆς καὶ τοῦ σώµατος ὑπῆρχεν 
ὑπόστασις· οὐδέποτε γὰρ οὔτε ἡ ψυχή, οὐδὲ τὸ σῶµα ἰδίαν ἔσχον ὑπόστασιν παρὰ τὴν 

τοῦ λόγου ὑπόστασιν· µία δὲ ἀεὶ ἡ τοῦ λόγου ὑπόστασις καὶ οὐδέποτε δύο. Ὥστε µία 
ἀεὶ τοῦ Χριστοῦ ἡ ὑπόστασις. Ὥστε, εἰ καὶ τοπικῶς ἡ ψυχὴ τοῦ σώµατος κεχώριστο, 
ἀλλ྿ ὑποστατικῶς διὰ τοῦ λόγου ἥνωτο.  
 

72. Περὶ φθορᾶς καὶ διαφθορᾶς 
 
Τὸ τῆς φθορᾶς ὄνοµα δύο σηµαίνει. Σηµαίνει γὰρ τὰ ἀνθρώπινα ταῦτα πάθη· πεῖναν, 
δίψαν, κόπον, τὴν τῶν ἥλων διάτρησιν, θάνατον ἤτοι χωρισµὸν τῆς ψυχῆς ἐκ τοῦ 
σώµατος καὶ τὰ τοιαῦτα. Κατὰ τοῦτο τὸ σηµαινόµενον φθαρτὸν τὸ τοῦ κυρίου σῶµά 
φαµεν· πάντα γὰρ ταῦτα ἑκουσίως ἀνέλαβε. Σηµαίνει δὲ ἡ φθορὰ καὶ τὴν τελείαν τοῦ 
σώµατος εἰς τά, ἐξ ὧν συνετέθη, στοιχεῖα διάλυσιν καὶ ἀφανισµόν· ἥτις µᾶλλον ὑπὸ 
πολλῶν διαφθορὰ λέγεταί τε καὶ ὀνοµάζεται. Ταύτης πεῖραν τὸ τοῦ κυρίου σῶµα οὐκ 
ἔσχεν, ὥς φησιν ὁ προφήτης ∆αυίδ· Ὅτι οὐκ ἐγκαταλείψεις τὴν ψυχήν µου εἰς ᾅδου οὐδὲ 
δώσεις τὸν ὅσιόν σου ἰδεῖν διαφθοράν. Ἄφθαρτον µὲν οὖν κατὰ τὸν ἄφρονα Ἰουλιανὸν 
καὶ Γαιανὸν τὸ σῶµα τοῦ Χριστοῦ λέγειν κατὰ τὸ πρῶτον τῆς φθορᾶς σηµαινόµενον 
πρὸ τῆς ἀναστάσεως ἀσεβές. Εἰ γὰρ ἄφθαρτον, οὐχ ὁµοούσιον ἡµῖν, ἀλλὰ καὶ δοκήσει 
καὶ οὐκ ἀληθείᾳ γέγονεν, ἃ γεγονέναι φησὶ τὸ εὐαγγέλιον, τὴν πεῖναν, τὴν δίψαν, τοὺς 
ἥλους, τὴν τῆς πλευρᾶς νύξιν, τὸν θάνατον. Εἰ δὲ δοκήσει γέγονε, φενακισµὸς καὶ σκηνὴ 
τὸ τῆς οἰκονοµίας µυστήριον, καὶ δοκήσει καὶ οὐκ ἀληθείᾳ γέγονεν ἄνθρωπος, καὶ 
δοκήσει καὶ οὐκ ἀληθείᾳ σεσώσµεθα. Ἀλλ྿ ἄπαγε, καὶ οἱ ταῦτα λέγοντες τῆς σωτηρίας 
ἀµοιρείτωσαν. Ἡµεῖς δὲ τῆς ἀληθοῦς σωτηρίας ἐτύχοµεν καὶ τευξόµεθα. Κατὰ δὲ τὸ 
δεύτερον τῆς φθορᾶς σηµαινόµενον ἄφθαρτον ἤτοι ἀδιάφθορον ὁµολογοῦµεν τὸ τοῦ 
κυρίου σῶµα, καθὼς ἡµῖν οἱ θεοφόροι πατέρες παραδεδώκασι. Μετὰ µέντοι τὴν ἐκ 
νεκρῶν ἀνάστασιν τοῦ σωτῆρος καὶ κατὰ τὸ πρῶτον σηµαινόµενον ἄφθαρτον τὸ τοῦ 
κυρίου σῶµά φαµεν· καὶ τῷ ἡµετέρῳ γὰρ σώµατι τήν τε ἀνάστασιν καὶ τὴν µετὰ ταῦτα 
ἀφθαρσίαν ὁ κύριος διὰ τοῦ ἰδίου ἐδωρήσατο σώµατος, αὐτὸς ἀπαρχὴ τῆς τε 
ἀναστάσεως καὶ τῆς ἀφθαρσίας καὶ τῆς ἀπαθείας ἡµῖν γενόµενος. ∆εῖ γὰρ τὸ φθαρτὸν 
τοῦτο ἐνδύσασθαι ἀφθαρσίαν, φησὶν ὁ θεῖος ἀπόστολος.  
 

73. Περὶ τῆς ἐν τῷ ᾅδῃ καθόδου 
 

Κάτεισιν εἰς ᾅδην ψυχὴ τεθεωµένη, ἵνα, ὥσπερ τοῖς ἐν γῇ ὁ τῆς δικαιοσύνης ἀνέτειλεν 
ἥλιος, οὕτω καὶ τοῖς ὑπὸ γῆν ἐν σκότει καὶ σκιᾷ θανάτου καθηµένοις ἐπιλάµψῃ τὸ φῶς· 
ἵνα, ὥσπερ τοῖς ἐν γῇ εὐηγγελίσατο εἰρήνην, αἰχµαλώτοις ἄφεσιν καὶ τυφλοῖς 
ἀνάβλεψιν, καὶ τοῖς πιστεύσασι γέγονεν αἴτιος σωτηρίας αἰωνίου, τοῖς δὲ ἀπειθήσασιν 
ἔλεγχος ἀπιστίας, οὕτω καὶ τοῖς ἐν ᾅδου· ἵνα αὐτῷ κάµψῃ πᾶν γόνυ ἐπουρανίων καὶ 
ἐπιγείων καὶ καταχθονίων, καὶ οὕτω τοὺς ἀπ྿ αἰῶνος λύσας πεπεδηµένους αὖθις ἐκ 
νεκρῶν ἀνεφοίτησεν ὁδοποιήσας ἡµῖν τὴν ἀνάστασιν.  

Βιβλίον δ΄. 
 

74. Περὶ τῶν µετὰ τὴν ἀνάστασιν 
 

Μετὰ δὲ τὴν ἐκ νεκρῶν ἀνάστασιν πάντα µὲν τὰ πάθη ἀπέθετο, φθορὰν λέγω πεῖνάν τε 
καὶ δίψαν, ὕπνον καὶ κάµατον καὶ τὰ τοιαῦτα. Εἰ γὰρ καὶ ἐγεύσατο βρώσεως µετὰ τὴν 
ἀνάστασιν, ἀλλ྿ οὐ νόµῳ φύσεως οὐ γὰρ ἐπείνασεν, οἰκονοµίας δὲ τρόπῳ τὸ ἀληθὲς 
πιστούµενος τῆς ἀναστάσεως, ὡς αὐτή ἐστιν ἡ σὰρξ ἡ παθοῦσα καὶ ἀναστᾶσα· οὐδὲν 
δὲ τῶν τῆς φύσεως µερῶν ἀπέθετο, οὐ σῶµα, οὐ ψυχήν, ἀλλὰ καὶ τὸ σῶµα καὶ τὴν 
ψυχὴν λογικήν τε καὶ νοεράν, θελητικήν τε καὶ ἐνεργητικὴν κέκτηται, καὶ οὕτως εἰς 
οὐρανοὺς ἀνεφοίτησεν καὶ οὕτως ἐν δεξιᾷ τοῦ πατρὸς καθέζεται, θέλων θεικῶς τε καὶ 
ἀνθρωπίνως τὴν ἡµῶν σωτηρίαν καὶ ἐνεργῶν, θεικῶς µὲν τὴν τῶν ὅλων πρόνοιάν τε 
καὶ συντήρησιν καὶ κυβέρνησιν, ἀνθρωπίνως δὲ µεµνηµένος τῶν ἐπὶ γῆς διατριβῶν, 
ὁρῶν τε καὶ γινώσκων, ὡς ὑπὸ πάσης προσκυνεῖται τῆς λογικῆς κτίσεως. Γινώσκει γὰρ 
ἡ ἁγία αὐτοῦ ψυχή, ὅτι τε καθ྿ ὑπόστασιν ἥνωται τῷ θεῷ λόγῳ, καὶ συµπροσκυνεῖται 
ὡς Θεοῦ ψυχὴ καὶ οὐχ ὡς ἁπλῶς ψυχή. Καὶ τὸ ἀναβῆναι δὲ ἐκ γῆς εἰς οὐρανοὺς καὶ τὸ 
καταβῆναι πάλιν ἐνέργειαί εἰσι περιγραφοµένου σώµατος· Οὕτως γὰρ πάλιν ἐλεύσεται, 
φησί, πρὸς ὑµᾶς, ὃν τρόπον ἐθεάσασθε αὐτὸν πορευόµενον εἰς τὸν οὐρανόν.  
 

75. Περὶ τῆς ἐκ δεξιῶν τοῦ πατρὸς καθέδρας 
 
Ἐκ δεξιῶν δὲ τοῦ Θεοῦ καὶ πατρὸς κεκαθικέναι φαµὲν τὸν Χριστὸν σωµατικῶς, οὐ 
τοπικὴν δὲ δεξιὰν τοῦ πατρὸς λέγοµεν. Πῶς γὰρ ὁ ἀπερίγραπτος τοπικὴν σχοίη δεξιάν; 
∆εξιὰ γὰρ καὶ ἀριστερὰ τῶν περιγραφοµένων εἰσί. ∆εξιὰν δὲ τοῦ πατρὸς λέγοµεν τὴν 
δόξαν καὶ τιµὴν τῆς θεότητος, ἐν ᾗ ὁ τοῦ Θεοῦ υἱὸς πρὸ αἰώνων ὑπάρχων, ὡς Θεὸς καὶ 
τῷ πατρὶ ὁµοούσιος, ἐπ྿ ἐσχάτων σαρκωθεὶς καὶ σωµατικῶς κάθηται συνδοξασθείσης 
τῆς σαρκὸς αὐτοῦ· προσκυνεῖται γὰρ µιᾷ προσκυνήσει µετὰ τῆς σαρκὸς αὐτοῦ ὑπὸ 
πάσης τῆς κτίσεως.  
 

76. Πρὸς τοὺς λέγοντας· Εἰ δύο φύσεις ὁ Χριστός, ἢ καὶ τῇ κτίσει λατρεύετε 
φύσιν κτιστὴν προσκυνοῦντες ἢ µίαν φύσιν προσκυνητὴν λέγετε καὶ µίαν 

ἀπροσκύνητον 
 
Τὸν υἱὸν τοῦ Θεοῦ σὺν τῷ πατρὶ καὶ τῷ ἁγίῳ πνεύµατι προσκυνοῦµεν, ἀσώµατον µὲν 
πρὸ τῆς ἐνανθρωπήσεως καὶ νῦν τὸν αὐτὸν σεσαρκωµένον καὶ γενόµενον ἄνθρωπον 
µετὰ τοῦ εἶναι θεόν. Ἡ τοίνυν σὰρξ αὐτοῦ κατὰ µὲν τὴν ἑαυτῆς φύσιν, ἂν διέλῃς ἰσχναῖς 
ἐπινοίαις τὸ ὁρώµενον ἐκ τοῦ νοουµένου, ἀπροσκύνητός ἐστιν ὡς κτιστή, ἑνωθεῖσα δὲ 
τῷ θεῷ λόγῳ δι྿ αὐτὸν καὶ ἐν αὐτῷ προσκυνεῖται. Ὅνπερ γὰρ τρόπον ὁ βασιλεὺς καὶ 
γυµνὸς προσκυνεῖται καὶ ἐνδεδυµένος, καὶ ἡ ἁλουργὶς ὡς µὲν ψιλὴ ἁλουργὶς πατεῖται 
καὶ περιρρίπτεται, βασιλικὸν δὲ γενοµένη ἔνδυµα τιµᾶται καὶ δοξάζεται καί, εἴ τις αὐτὴν 

παροικτρώσειε, θανάτῳ ὡς τὰ πολλὰ κατακρίνεται, ὡς δὲ καὶ ξύλον ψιλὸν οὐκ ἔστι τῇ 
ἁφῇ ἀπρόσιτον, πυρὶ δὲ προσοµιλῆσαν καὶ ἄνθραξ γενόµενον οὐ δι྿ ἑαυτό, διὰ δὲ τὸ 
συνηµµένον πῦρ ἀπρόσιτον γίνεται καὶ οὐχ ἡ τοῦ ξύλου φύσις ὑπάρχει ἀπρόσιτος, ἀλλ྿ 
ὁ ἄνθραξ ἤτοι τὸ πεπυρωµένον ξύλον, οὕτως ἡ σὰρξ κατὰ µὲν τὴν ἑαυτῆς φύσιν οὐκ 
ἔστι προσκυνητή, προσκυνεῖται δὲ ἐν τῷ σεσαρκωµένῳ θεῷ λόγῳ οὐ δι྿ ἑαυτήν, ἀλλὰ 
διὰ τὸν ἡνωµένον αὐτῇ καθ྿ ὑπόστασιν θεὸν λόγον, καὶ οὔ φαµεν, ὅτι σάρκα 
προσκυνοῦµεν ψιλήν, ἀλλὰ σάρκα Θεοῦ ἤτοι σεσαρκωµένον θεόν.  
 

77. ∆ιὰ τί ὁ υἱὸς ἐνηνθρώπησε καὶ οὐχ ὁ πατὴρ οὐδὲ τὸ πνεῦµα καὶ τί 
ἐνανθρωπήσας κατώρθωσεν 

 
Πατὴρ ὁ πατὴρ καὶ οὐχ υἱός, υἱὸς ὁ υἱὸς καὶ οὐ πατήρ, πνεῦµα ἅγιον τὸ πνεῦµα καὶ οὐ 
πατὴρ οὐδὲ υἱός· ἡ γὰρ ἰδιότης ἀκίνητος. Ἢ πῶς ἂν ἰδιότης εἴη κινουµένη καὶ 
µεταπίπτουσα; ∆ιὰ τοῦτο ὁ υἱὸς τοῦ Θεοῦ υἱὸς ἀνθρώπου γίνεται, ἵνα µείνῃ ἡ ἰδιότης 
ἀκίνητος· υἱὸς γὰρ ὢν τοῦ Θεοῦ υἱὸς ἀνθρώπου γέγονεν σαρκωθεὶς ἐκ τῆς ἁγίας 
παρθένου, καὶ οὐκ ἐξέστη τῆς οἰκείας ἰδιότητος. Ἐνηνθρώπησε δὲ ὁ υἱὸς τοῦ Θεοῦ, ἵνα, 
ἐφ྿ ὅπερ ἐποίησε τὸν ἄνθρωπον, πάλιν αὐτῷ χαρίσηται· ἐποίησε γὰρ αὐτὸν κατ྿ εἰκόνα 
ἑαυτοῦ νοερὸν καὶ αὐτεξούσιον καὶ καθ྿ ὁµοιότητα ἤτοι ἐν ἀρεταῖς τέλειον ὡς ἐφικτὸν 
ἀνθρώπου φύσει· αὗται γὰρ οἱονεὶ χαρακτῆρες τῆς θείας ὑπάρχουσι φύσεως· τὸ 
ἀµέριµνον καὶ ἀπερίσπαστον καὶ ἀκέραιον, τὸ ἀγαθόν, τὸ σοφόν, τὸ δίκαιον, τὸ πάσης 
κακίας ἐλεύθερον. Ἐν κοινωνίᾳ µὲν οὖν ἑαυτοῦ καταστήσας τὸν ἄνθρωπον ἐπ྿ 
ἀφθαρσίᾳ γὰρ τοῦτον ἐποίησε, διὰ δὲ τῆς ἑαυτοῦ κοινωνίας ἀνήγαγεν αὐτὸν πρὸς τὸ 
ἄφθαρτον. Ἐπειδὴ δὲ διὰ τῆς παραβάσεως τῆς ἐντολῆς τοὺς τῆς θείας εἰκόνος 
χαρακτῆρας ἐζοφώσαµέν τε καὶ συνεχέαµεν καὶ ἐν κακίᾳ γενόµενοι τῆς θείας κοινωνίας 
ἐγυµνώθηµεν τίς γὰρ µετουσία πρὸς σκότος φωτί; καὶ ἔξω τῆς ζωῆς γενόµενοι τῇ τοῦ 
θανάτου φθορᾷ ὑπεπέσαµεν, ἐπειδὴ µετέδωκε τοῦ κρείττονος καὶ οὐκ ἐφυλάξαµεν, 
µεταλαµβάνει τοῦ χείρονος, τῆς ἡµετέρας λέγω φύσεως, ἵνα δι྿ ἑαυτοῦ ἐν ἑαυτῷ 
ἀνακαινίσῃ µὲν τὸ κατ྿ εἰκόνα καὶ καθ྿ ὁµοίωσιν, διδάξῃ δὲ ἡµᾶς τὴν ἐνάρετον πολιτείαν 
καὶ ταύτην δι྿ ἑαυτοῦ ποιήσῃ ἡµῖν εὐεπίβατον καὶ τῇ τῆς ζωῆς κοινωνίᾳ ἐλευθερώσῃ 
τῆς φθορᾶς ἀπαρχὴ γενόµενος τῆς ἡµῶν ἀναστάσεως καὶ τὸ ἀχρειωθὲν καὶ συντριβὲν 
σκεῦος ἀνακαινίσῃ, ἵνα τῆς τυραννίδος τοῦ διαβόλου λυτρώσηται πρὸς θεογνωσίαν 
ἡµᾶς καλέσας καὶ νευρώσῃ καὶ παιδεύσῃ δι྿ ὑποµονῆς καὶ ταπεινώσεως καταπαλαίειν 
τὸν τύραννον. Πέπαυται γοῦν ἡ τῶν δαιµόνων θρησκεία, ἡ κτίσις τῷ θείῳ ἡγίασται 
αἵµατι, βωµοὶ καὶ ναοὶ εἰδώλων καθῄρηνται, θεογνωσία πεφύτευται, τριὰς ἡ 
ὁµοούσιος, ἡ ἄκτιστος θεότης λατρεύεται, εἷς Θεὸς ἀληθής, δηµιουργὸς τῶν ἁπάντων 
καὶ κύριος· ἀρεταὶ πολιτεύονται, ἀναστάσεως ἐλπὶς διὰ τῆς Χριστοῦ δεδώρηται 
ἀναστάσεως, φρίττουσι τοὺς πάλαι ὑποχειρίους ἀνθρώπους οἱ δαίµονες, καὶ τό γε 
θαυµαστόν, ὅτι ταῦτα πάντα διὰ σταυροῦ καὶ παθῶν καὶ θανάτου κατώρθωται· εἰς 
πᾶσαν τὴν γῆν τὸ εὐαγγέλιον τῆς θεογνωσίας κεκήρυκται οὐ πολέµῳ καὶ ὅπλοις καὶ 
στρατοπέδοις τοὺς ἐναντίους τροπούµενον, ἀλλ྿ ὀλίγοι πτωχοί, ἀγράµµατοι, 
διωκόµενοι, αἰκιζόµενοι, θανατούµενοι σταυρωθέντα σαρκὶ καὶ θανόντα κηρύττοντες 
τῶν σοφῶν καὶ δυνατῶν κατεκράτησαν· εἵπετο γὰρ αὐτοῖς τοῦ σταυρωθέντος ἡ 
παντοδύναµος δύναµις. Ὁ θάνατος ὁ πάλαι φοβερώτατος ἥττηται, καὶ τῆς ζωῆς νῦν ὁ 

στυγητὸς καὶ µισητὸς πάλαι προκρίνεται. Ταῦτα τῆς Χριστοῦ παρουσίας τὰ 
κατορθώµατα, ταῦτα τῆς αὐτοῦ δυνάµεως τὰ γνωρίσµατα. Οὐ γὰρ ὡς διὰ Μωσέως 
ἕνα λαὸν ἐξ Αἰγύπτου καὶ τῆς Φαραὼ δουλείας θάλασσαν διαστήσας διέσωσε, πᾶσαν 
δὲ µᾶλλον τὴν ἀνθρωπότητα ἐκ φθορᾶς θανάτου καὶ τοῦ πικροῦ τυράννου, τῆς 
ἁµαρτίας, ἐρρύσατο, οὐ βίᾳ ἄγων πρὸς ἀρετήν, οὐ γῇ καταχωννὺς καὶ πυρὶ φλέγων 
καὶ λιθοβολεῖσθαι προστάττων τοὺς ἁµαρτάνοντας, ἀλλὰ πραότητι καὶ µακροθυµίᾳ 
τοὺς ἀνθρώπους πείθων αἱρεῖσθαι τὴν ἀρετὴν καὶ τοῖς ὑπὲρ ταύτης ἐναµιλλᾶσθαι 
πόνοις καὶ ἐνηδύνεσθαι· πάλαι µὲν γὰρ ἁµαρτάνοντες ᾐκίζοντο καὶ ἔτι τῆς ἁµαρτίας 
ἀντείχοντο, καὶ Θεὸς αὐτοῖς ἡ ἁµαρτία λελόγιστο· νῦν δὲ ὑπὲρ εὐσεβείας καὶ ἀρετῆς 
αἰκισµοὺς αἱροῦνται καὶ στρεβλώσεις καὶ θάνατον. Εὖγε, ὦ Χριστέ, Θεοῦ λόγε καὶ 
σοφία καὶ δύναµις καὶ θεὲ παντοκράτορ. Τί σοι τούτων ἁπάντων οἱ ἄποροι ἡµεῖς 
ἀντιδοίηµεν; Σὰ γὰρ ἅπαντα, καὶ αἰτεῖς παρ྿ ἡµῶν οὐδὲν ἢ τὸ σῴζεσθαι, αὐτὸς καὶ 
τοῦτο διδοὺς καὶ λαµβάνουσι χάριν εἰδὼς δι྿ ἄφατον ἀγαθότητασοὶ χάρις τῷ τὸ εἶναι 
δεδωκότι καὶ τὸ εὖ εἶναι χαρισαµένῳκἀκ τούτου παραπεσόντας αὖθις ἐπαναγαγὼν 
πρὸς τοῦτο διὰ τῆς ἀφάτου συγκαταβάσεως.  
 

78. Πρὸς τοὺς ἐρωτῶντας, εἰ ἡ ὑπόστασις τοῦ Χριστοῦ κτιστή ἐστιν ἢ 
ἄκτιστος 

 
Ἡ ὑπόστασις τοῦ Θεοῦ λόγου πρὸ τῆς σαρκώσεως ἁπλῆ ἦν καὶ ἀσύνθετος καὶ 
ἀσώµατος καὶ ἄκτιστος, σαρκωθεῖσα δὲ αὕτη γέγονε καὶ τῇ σαρκὶ ὑπόστασις καὶ 
γέγονε σύνθετος ἐκ θεότητος, ἧς ἀεὶ εἶχε, καὶ ἐξ ἧς προσείληφε σαρκός, καὶ φέρει τῶν δύο 
φύσεων τὰ ἰδιώµατα ἐν δυσὶ γνωριζοµένη ταῖς φύσεσιν, ὥστε ἡ αὐτὴ µία ὑπόστασις 
ἄκτιστός τέ ἐστι τῇ θεότητι καὶ κτιστὴ τῇ ἀνθρωπότητι, ὁρατὴ καὶ ἀόρατος· ἐπεὶ 
ἀναγκαζόµεθα ἢ διαιρεῖν τὸν ἕνα Χριστὸν δύο τὰς ὑποστάσεις λέγοντες ἢ τὴν τῶν 
φύσεων ἀρνεῖσθαι διαφορὰν καὶ τροπὴν εἰσάγειν καὶ σύγχυσιν.  
 

79. Περὶ τοῦ πότε ἐκλήθη Χριστός 
 
Οὐχ, ὥς τινες ψευδηγοροῦσι, πρὸ τῆς ἐκ παρθένου σαρκώσεως ὁ νοῦς ἡνώθη τῷ θεῷ 
λόγῳ καὶ ἐκ τότε ἐκλήθη Χριστός· τοῦτο τῶν Ὠριγένους ληρηµάτων τὸ ἀπότηµα 
προΰπαρξιν τῶν ψυχῶν δογµατίσαντος. Ἡµεῖς δὲ Χριστὸν γεγενῆσθαί τε καὶ κεκλῆσθαί 
φαµεν τὸν υἱὸν καὶ λόγον τοῦ Θεοῦ, ἀφ྿ οὗ ἐν τῇ γαστρὶ τῆς ἁγίας ἀειπαρθένου 
ἐσκήνωσε καὶ σὰρξ ἀτρέπτως ἐγένετο καὶ ἐχρίσθη ἡ σὰρξ τῇ θεότητι· χρίσις γὰρ αὕτη 
τῆς ἀνθρωπότητος, ὥς φησιν ὁ θεολόγος Γρηγόριος. Καὶ ὁ ἱερώτατος δὲ τῆς 
Ἀλεξανδρέων Κύριλλος πρὸς τὸν βασιλέα Θεοδόσιον γράφων τάδε φησίν· Χρῆναι γὰρ 
ἔγωγέ φηµι µήτε τὸν ἐκ Θεοῦ λόγον ἀνθρωπότητος δίχα µήτε µὴν τὸν ἐκ γυναικὸς 
ἀποτεχθέντα ναὸν οὐχ ἑνωθέντα τῷ λόγῳ Χριστὸν Ἰησοῦν ὀνοµάζεσθαι· ἀνθρωπότητι 
γὰρ καθ྿ ἕνωσιν οἰκονοµικὴν ἀπορρήτως συνενηνεγµένος ὁ ἐκ Θεοῦ λόγος νοεῖται 
Χριστός. Καὶ πρὸς τὰς βασιλίδας οὕτως· Τινές φασιν, ὅτι τὸ Χριστὸς ὄνοµα πρέπει καὶ 
µόνῳ καὶ ἰδίᾳ καθ྿ αὑτὸν νοουµένῳ καὶ ὑπάρχοντι, τῷ ἐκ Θεοῦ πατρὸς γεννηθέντι 
λόγῳ. Ἡµεῖς δὲ οὐχ οὕτως δεδιδάγµεθα φρονεῖν ἢ λέγειν· ὅτε γὰρ γέγονε σὰρξ ὁ λόγος, 

τότε καὶ ὠνοµάσθαι λέγοµεν Χριστὸν Ἰησοῦν. Ἐπειδὴ γὰρ κέχρισται τῷ ἐλαίῳ τῆς 
ἀγαλλιάσεως ἤτοι τῷ ἁγίῳ πνεύµατι παρὰ τοῦ Θεοῦ καὶ πατρός, ταύτῃ τοι Χριστὸς 
ὀνοµάζεται. Ὅτι δὲ περὶ τὸ ἀνθρώπινον ἡ χρίσις, οὐκ ἂν ἐνδυάσειέ τις τῶν ὀρθὰ φρονεῖν 
εἰωθότων. Καὶ Ἀθανάσιος δὲ ὁ παναοίδιµος ἐν τῷ περὶ τῆς σωτηριώδους ἐπιφανείας 
ὧδέ πῃ λέγει· Ὁ προϋπάρχων Θεὸς πρὸ τῆς ἐν σαρκὶ ἐπιδηµίας οὐκ ἦν ἄνθρωπος, ἀλλὰ 
Θεὸς ἦν πρὸς τὸν θεὸν ἀόρατος καὶ ἀπαθὴς ὤν· οὔτε οὖν τὸ Χριστὸς ὄνοµα δίχα τῆς 
σαρκὸς προσάγεται, ἐπειδὴ ἀκολουθεῖ τῷ ὀνόµατι τὸ πάθος καὶ ὁ θάνατος. Εἰ δὲ ἡ θεία 
γραφή φησι· ∆ιὰ τοῦτο ἔχρισέ σε ὁ Θεὸς ὁ Θεός σου, ἰστέον ὡς πολλάκις ἡ θεία γραφὴ 
κέχρηται τῷ παρῳχηκότι χρόνῳ ἀντὶ τοῦ µέλλοντος, ὡς τὸ µετὰ ταῦτα ἐπὶ τῆς γῆς 
ὤφθη καὶ τοῖς ἀνθρώποις συνανεστράφη οὔπω γὰρ ὤφθη οὐδὲ συνανεστράφη Θεὸς 
ἀνθρώποις, ὅτε ταῦτα ἐλέγετο καὶ τὸ ἐπὶ τῶν ποταµῶν Βαβυλῶνος, ἐκεῖ ἐκαθίσαµεν καὶ 
ἐκλαύσαµεν οὔπω δὲ ταῦτα ἐγεγόνει.  
 

80. Πρὸς τοὺς ἐρωτῶντας, εἰ δύο φύσεις ἐγέννησεν ἡ ἁγία θεοτόκος, εἰ δύο 
φύσεις ἐπὶ σταυροῦ ἐκρέµαντο 

 
Φύσεως µέν ἐστι τὸ ἀγένητον καὶ τὸ γενητὸν δι྿ ἑνὸς τοῦ <ν> γραφόµενον, ὅπερ δηλοῖ 
τὸ ἄκτιστον καὶ κτιστόν· τὸ δὲ ἀγέννητον καὶ γεννητὸν οὐ φύσεως, ἀλλ྿ ὑποστάσεως 
ἤτοι τὸ γεννηθῆναι καὶ τὸ µὴ γεννηθῆναι, ὅπερ διὰ τῶν δύο <νν> ἐκφέρεται. Ἔστι οὖν ἡ 
µὲν θεία φύσις ἀγένητος ἤτοι ἄκτιστος, πάντα δὲ τὰ µετὰ τὴν θείαν φύσιν γενητὰ ἤτοι 
κτιστά. Θεωρεῖται τοίνυν ἐν µὲν τῇ θείᾳ καὶ ἀκτίστῳ φύσει τὸ µὲν ἀγέννητον ἐν τῷ 
πατρί οὐ γὰρ ἐγεννήθη, τὸ δὲ γεννητὸν ἐν τῷ υἱῷ ἐκ πατρὸς γὰρ ἀιδίως γεγέννηται, τὸ 
δὲ ἐκπορευτὸν ἐν τῷ ἁγίῳ πνεύµατι. Ἑκάστου δὲ εἴδους ζῴων τὰ µὲν πρῶτα ἀγέννητα, 
ἀλλ྿ οὐκ ἀγένητα· γεγόνασι µὲν γὰρ ὑπὸ τοῦ δηµιουργοῦ, οὐκ ἐγεννήθησαν δὲ ἐξ 
ὁµοίων. Γένεσις µὲν κτιστή ἐστι, γέννησις δὲ ἐπὶ µὲν Θεοῦ ἐκ µόνου πατρὸς ὁµοουσίου 
υἱοῦ πρόοδος, ἐπὶ δὲ τῶν κτισµάτων ἡ ἐκ συναφείας ἄρρενός τε καὶ θηλείας ὁµοουσίου 
ὑποστάσεως πρόοδος. Ὅθεν γινώσκοµεν, ὡς οὐκ ἔστι φύσεως τὸ γεννᾶσθαι, ἀλλ྿ 
ὑποστάσεως. Εἰ γὰρ φύσεως ἦν, οὐκ ἂν ἐν τῇ αὐτῇ φύσει τὸ γεννητὸν ἐθεωρεῖτο καὶ τὸ 
ἀγέννητον. Ὑπόστασιν τοίνυν ἐγέννησεν ἡ ἁγία θεοτόκος ἐν δυσὶ γνωριζοµένην ταῖς 
φύσεσι, θεότητι µὲν ἐκ πατρὸς γεννηθεῖσαν ἀχρόνως, ἐπ྿ ἐσχάτων δὲ ἐν χρόνῳ ἐξ αὐτῆς 
σαρκωθεῖσαν καὶ σαρκὶ τικτοµένην. Εἰ δὲ οἱ ἐρωτῶντες αἰνίττοιντο, ὅτι ὁ γεννηθεὶς ἐκ 
τῆς ἁγίας θεοτόκου δύο φύσεις ἐστί, φαµέν· Ναί, δύο φύσεις ἐστί· Θεὸς γάρ ἐστιν ὁ αὐτὸς 
καὶ ἄνθρωπος. Ὁµοίως καὶ περὶ τῆς σταυρώσεως ἀναστάσεώς τε καὶ ἀναλήψεως· οὐ 
φύσεως ταῦτά ἐστιν, ἀλλ྿ ὑποστάσεως. Ἔπαθεν οὖν ὁ Χριστὸς ὁ ἐν δύο φύσεσιν ὢν τῇ 
παθητῇ φύσει ἐσταυρώθη τε· σαρκὶ γὰρ ἐπὶ σταυροῦ ἐκρέµατο καὶ οὐ θεότητι. Ἐπεὶ 
εἴπωσιν, ἡµῖν ἐρωτῶσιν· ∆ύο φύσεις ἀπέθανον; Οὐχί, ἐροῦσιν. Οὐκοῦν οὐδὲ δύο φύσεις 
ἐσταυρώθησαν, ἀλλ྿ ἐγεννήθη ὁ Χριστὸς ἤτοι ὁ Θεὸς λόγος ἐνανθρωπήσας, ἐγεννήθη 
σαρκί, ἐσταυρώθη σαρκί, ἔπαθε σαρκί, ἀπέθανε σαρκί, ἀπαθοῦς µεινάσης αὐτοῦ τῆς 
θεότητος.  
 

81. Πῶς πρωτότοκος λέγεται ὁ µονογενὴς υἱὸς τοῦ Θεοῦ 

Πρωτότοκός ἐστιν ὁ πρῶτος γεννηθεὶς εἴτε µονογενής, εἴτε καὶ πρὸ ἄλλων ἀδελφῶν. Εἰ 
µὲν οὖν ἐλέγετο ὁ υἱὸς τοῦ Θεοῦ πρωτότοκος, µονογενὴς δὲ οὐκ ἐλέγετο, ὑπενοήσαµεν 
ἂν κτισµάτων αὐτὸν εἶναι πρωτότοκον ὡς κτίσµα ὑπάρχοντα. Ἐπειδὴ δὲ καὶ 
πρωτότοκος καὶ µονογενὴς λέγεται, δεῖ δὲ καὶ ἀµφότερα τηρῆσαι ἐπ྿ αὐτοῦ. 
Πρωτότοκον µὲν αὐτόν φαµεν πάσης κτίσεως, ἐπειδὴ καὶ αὐτὸς ἐκ τοῦ Θεοῦ καὶ ἡ κτίσις 
ἐκ τοῦ Θεοῦ, ἀλλ྿ αὐτὸς µὲν ἐκ τῆς οὐσίας τοῦ Θεοῦ καὶ πατρὸς µόνος ἀχρόνως 
γεγεννηµένος εἰκότως υἱὸς µονογενὴς πρωτότοκος καὶ οὐ πρωτόκτιστος λεχθήσεται· ἡ 
γὰρ κτίσις οὐκ ἐκ τῆς οὐσίας τοῦ πατρός, ἀλλὰ θελήµατι αὐτοῦ ἐκ τοῦ µὴ ὄντος εἰς τὸ 
εἶναι παρήχθη. Πρωτότοκος δὲ ἐν πολλοῖς ἀδελφοῖς· µονογενὴς γὰρ ὢν καὶ ἐκ µητρὸς 
ἐπειδήπερ µετέσχηκεν αἵµατος καὶ σαρκὸς παραπλησίως ἡµῖν καὶ ἄνθρωπος γέγονε. 
Γεγόναµεν δὲ καὶ ἡµεῖς δι྿ αὐτοῦ υἱοὶ Θεοῦ υἱοθετηθέντες διὰ τοῦ βαπτίσµατος· αὐτὸς ὁ 
φύσει υἱὸς τοῦ Θεοῦ πρωτότοκος ἐν ἡµῖν τοῖς θέσει καὶ χάριτι υἱοῖς Θεοῦ γενοµένοις καὶ 
ἀδελφοῖς αὐτοῦ χρηµατίσασι γέγονεν. Ὅθεν ἔλεγεν· Ἀναβαίνω πρὸς τὸν πατέρα µου 
καὶ πατέρα ὑµῶν. Οὐκ εἶπε· πατέρα ἡµῶν, ἀλλὰ πατέρα µου, φύσει δῆλον, καὶ πατέρα 
ὑµῶν χάριτι, καὶ θεόν µου καὶ θεὸν ὑµῶν. Καὶ οὐκ εἶπε θεὸν ἡµῶν, ἀλλὰ θεόν µου, ἂν 
διέλῃς λεπταῖς ἐπινοίαις τὸ ὁρώµενον ἐκ τοῦ νοουµένου, καὶ θεὸν ὑµῶν ὡς δηµιουργὸν 
καὶ κύριον.  
 

82. Περὶ πίστεως καὶ βαπτίσµατος 
 
Ὁµολογοῦµεν δὲ ἑν βάπτισµα εἰς ἄφεσιν ἁµαρτιῶν καὶ εἰς ζωὴν αἰώνιον· τὸ γὰρ 
βάπτισµα τὸν τοῦ κυρίου θάνατον δηλοῖ. Συνθαπτόµεθα γοῦν τῷ κυρίῳ διὰ τοῦ 
βαπτίσµατος, ὥς φησιν ὁ θεῖος ἀπόστολος. Ὥσπερ οὖν ἅπαξ ἐτελέσθη ὁ τοῦ κυρίου 
θάνατος, οὕτω καὶ ἅπαξ δεῖ βαπτίζεσθαι, βαπτίζεσθαι δὲ κατὰ τὸν τοῦ κυρίου λόγον 
εἰς τὸ ὄνοµα τοῦ πατρὸς καὶ τοῦ υἱοῦ καὶ τοῦ ἁγίου πνεύµατος διδασκοµένους τὴν εἰς 
πατέρα καὶ υἱὸν καὶ ἅγιον πνεῦµα ὁµολογίαν. Ὅσοι τοίνυν εἰς πατέρα καὶ υἱὸν καὶ 
ἅγιον πνεῦµα βαπτισθέντες µίαν φύσιν ἐν τρισὶν ὑποστάσεσι τῆς θεότητος διδαχθέντες 
αὖθις ἀναβαπτίζονται, οὗτοι ἀνασταυροῦσι τὸν Χριστόν, ὥς φησιν ὁ θεῖος ἀπόστολος· 
Ἀδύνατον γὰρ τοὺς ἅπαξ φωτισθέντας καὶ τὰ ἑξῆς, αὖθις ἀνακαινίζειν εἰς µετάνοιαν 
ἀνασταυροῦντας ἑαυτοῖς τὸν Χριστὸν καὶ παραδειγµατίζοντας. Ὅσοι δὲ µὴ εἰς τὴν 
ἁγίαν τριάδα ἐβαπτίσθησαν, τούτους δεῖ ἀναβαπτίζεσθαι. Εἰ γὰρ καί φησιν ὁ 
ἀπόστολος, ὅτι εἰς Χριστὸν καὶ εἰς τὸν θάνατον αὐτοῦ ἐβαπτίσθηµεν, οὐχ οὕτω δεῖν 
γίνεσθαί φησι τὴν ἐπίκλησιν τοῦ βαπτίσµατος, ἀλλ྿ ὅτι τύπος τοῦ θανάτου τοῦ 
Χριστοῦ ἐστι τὸ βάπτισµα· διὰ γὰρ τῶν τριῶν καταδύσεων τὰς τρεῖς ἡµέρας τῆς τοῦ 
κυρίου ταφῆς σηµαίνει τὸ βάπτισµα. Τὸ οὖν εἰς Χριστὸν βαπτισθῆναι δηλοῖ τὸ 
πιστεύοντας εἰς αὐτὸν βαπτίζεσθαι. Ἀδύνατον δὲ εἰς Χριστὸν πιστεῦσαι µὴ διδαχθέντας 
τὴν εἰς πατέρα καὶ υἱὸν καὶ ἅγιον πνεῦµα ὁµολογίαν. Χριστὸς γάρ ἐστιν ὁ υἱὸς τοῦ 
Θεοῦ τοῦ ζῶντος, ὃν ἔχρισεν ὁ πατὴρ τῷ ἁγίῳ πνεύµατι, ὥς φησιν ὁ θεῖος ∆αυίδ· ∆ιὰ 
τοῦτο ἔχρισέ σε ὁ Θεὸς ὁ Θεός σου ἔλαιον ἀγαλλιάσεως παρὰ τοὺς µετόχους σου, καὶ 
Ἡσαΐας ἐκ προσώπου τοῦ κυρίου· Πνεῦµα ἅγιον ἐπ྿ ἐµέ, οὗ εἵνεκεν ἔχρισέ µε. Τὴν µέντοι 
ἐπίκλησιν τοὺς οἰκείους µαθητὰς ὁ κύριος διδάσκων ἔλεγε· Βαπτίζοντες αὐτοὺς εἰς τὸ 
ὄνοµα τοῦ πατρὸς καὶ τοῦ υἱοῦ καὶ τοῦ ἁγίου πνεύµατος. Ἐπειδὴ γὰρ ἐπ྿ ἀφθαρσίᾳ 
πεποίηκεν ἡµᾶς ὁ Θεός, παραβάντας δὲ τὴν σωτήριον αὐτοῦ ἐντολὴν φθορᾷ θανάτου 

κατεδίκασεν, ἵνα µὴ ἀθάνατον ᾖ τὸ κακόν, συγκαταβὰς τοῖς δούλοις ὡς εὔσπλαγχνος 
καὶ καθ྿ ἡµᾶς γενόµενος τῆς φθορᾶς διὰ τοῦ ἰδίου πάθους ἐλυτρώσατο, ἐπήγασεν ἡµῖν 
ἐκ τῆς ἁγίας καὶ ἀχράντου αὐτοῦ πλευρᾶς πηγὴν ἀφέσεως, ὕδωρ µὲν εἰς ἀναγέννησιν 
καὶ ἔκπλυσιν τῆς τε ἁµαρτίας καὶ τῆς φθορᾶς, αἷµα δὲ ποτὸν ζωῆς ἀιδίου πρόξενον, 
ἐντολάς τε ἡµῖν δέδωκε δι྿ ὕδατος ἀναγεννᾶσθαι καὶ πνεύµατος δι྿ ἐντεύξεως καὶ 
ἐπικλήσεως τῷ ὕδατι ἐπιφοιτῶντος τοῦ πνεύµατος. Ἐπειδὴ γὰρ διπλοῦς ὁ ἄνθρωπος, 
ἐκ ψυχῆς καὶ σώµατος, διπλῆν ἡµῖν ἔδωκε καὶ τὴν κάθαρσιν, δι྿ ὕδατός τε καὶ 
πνεύµατος· τοῦ µὲν πνεύµατος τὸ κατ྿ εἰκόνα καὶ καθ྿ ὁµοίωσιν ἐν ἡµῖν ἀνακαινίζοντος, 
τοῦ δὲ ὕδατος διὰ τῆς τοῦ πνεύµατος χάριτος τὸ σῶµα τῆς ἁµαρτίας καθαίροντος καὶ 
τῆς φθορᾶς ἀπαλλάττοντος, καὶ τὴν µὲν τοῦ θανάτου εἰκόνα ἐκπληροῦντος τοῦ 
ὕδατος, τὸν δὲ τῆς ζωῆς ἀρραβῶνα παρεχοµένου τοῦ πνεύµατος. Ἀπ྿ ἀρχῆς γὰρ 
πνεῦµα Θεοῦ τοῖς ὕδασιν ἐπεφέρετο. Καὶ ἄνωθεν ἡ γραφὴ µαρτυρεῖ τῷ ὕδατι, ὡς ἔστι 
καθαρτήριον. Ἐπὶ Νῶε δι྿ ὕδατος ὁ Θεὸς τὴν κοσµικὴν ἁµαρτίαν κατέκλυσε. ∆ι྿ ὕδατος 
πᾶς ἀκάθαρτος κατὰ τὸν νόµον καθαίρεται, καὶ αὐτῶν τῶν ἱµατίων πλυνοµένων τῷ 
ὕδατι. Ἔδειξεν Ἡλίας τὴν χάριν τοῦ πνεύµατος συµµεµιγµένην τῷ ὕδατι, ὕδατι φλέξας 
τὴν ὁλοκαύτωσιν. Καὶ σχεδὸν ἅπαντα κατὰ τὸν νόµον ὕδατι καθαρίζονται τὰ γὰρ 
ὁρατὰ σύµβολα τῶν νοουµένων εἰσίν, ἡ µέντοι ἀναγέννησις κατὰ ψυχὴν γίνεται· πίστις 
γὰρ υἱοθετεῖν οἶδε καίτοι ὄντας κτίσµατα διὰ τοῦ πνεύµατος καὶ εἰς τὴν ἀρχαίαν 
ἀνάγειν µακαριότητα. Ἡ µὲν οὖν τῶν ἁµαρτιῶν ἄφεσις πᾶσιν ὁµοίως διὰ τοῦ 
βαπτίσµατος δίδοται, ἡ δὲ χάρις τοῦ πνεύµατος κατὰ τὴν ἀναλογίαν τῆς πίστεως καὶ 
τῆς προκαθάρσεως. Νῦν µὲν οὖν διὰ τοῦ βαπτίσµατος τὴν ἀπαρχὴν τοῦ ἁγίου 
πνεύµατος λαµβάνοµεν, καὶ ἀρχὴ ἑτέρου βίου γίνεται ἡµῖν ἡ παλιγγενεσία καὶ σφραγὶς 
καὶ φυλακτήριον καὶ φωτισµός. Χρὴ δὲ πάσῃ δυνάµει ἀσφαλῶς τηρεῖν ἑαυτοὺς 
καθαροὺς ἀπὸ ῥυπαρῶν ἔργων, ἵνα µὴ πάλιν ὥσπερ κύων ἐπὶ τὸν ἴδιον ἔµετον 
ἐπιστρέψαντες δούλους πάλιν ἑαυτοὺς τῆς ἁµαρτίας ποιήσωµεν. Πίστις γὰρ χωρὶς 
ἔργων νεκρά ἐστιν, ὁµοίως καὶ ἔργα χωρὶς πίστεως· ἡ γὰρ ἀληθὴς πίστις διὰ τῶν 
ἔργων δοκιµάζεται. Βαπτιζόµεθα δὲ εἰς τὴν ἁγίαν τριάδα, ὅτι αὐτὰ τὰ βαπτιζόµενα 
χρῄζει τῆς ἁγίας τριάδος εἰς τὴν αὐτῶν σύστασίν τε καὶ διαµονήν, καὶ ἀδύνατον µὴ 
συµπαρεῖναι ἀλλήλαις τὰς τρεῖς ὑποστάσεις· ἀχώριστος γὰρ ἡ ἁγία τριάς. Πρῶτον 
βάπτισµα τὸ τοῦ κατακλυσµοῦ εἰς ἐκκοπὴν ἁµαρτίας. ∆εύτερον τὸ διὰ τῆς θαλάσσης 
καὶ τῆς νεφέλης· σύµβολον γὰρ ἡ µὲν νεφέλη τοῦ πνεύµατος, ἡ θάλασσα δὲ τοῦ ὕδατος. 
Τρίτον τὸ νοµικόν· πᾶς γὰρ ἀκάθαρτος ἀπελούετο ὕδατι ἔπλυνέ τε τὰ ἱµάτια καὶ οὕτως 
εἰσῄει εἰς τὴν παρεµβολήν. Τέταρτον τὸ Ἰωάννου εἰσαγωγικὸν ὑπάρχον καὶ εἰς 
µετάνοιαν ἄγον τοὺς βαπτιζοµένους, ἵνα εἰς Χριστὸν πιστεύσωσιν· ἐγὼ γὰρ ὑµᾶς, φησί, 
βαπτίζω ἐν ὕδατι· ὁ δὲ ὀπίσω µου ἐρχόµενος, αὐτὸς ὑµᾶς βαπτίσει ἐν πνεύµατι ἁγίῳ 
καὶ πυρί. Προκαθαίρει οὖν ὁ Ἰωάννης ἐπὶ τὸ πνεῦµα διὰ τοῦ ὕδατος. Πέµπτον τὸ τοῦ 
κυρίου βάπτισµα, ὃ αὐτὸς ἐβαπτίσατο. Βαπτίζεται δὲ οὐχ ὡς αὐτὸς χρῄζων 
καθάρσεως, ἀλλὰ τὴν ἐµὴν οἰκειούµενος κάθαρσιν, ἵνα συντρίψῃ τὰς κεφαλὰς τῶν 
δρακόντων ἐπὶ τοῦ ὕδατος, ἵνα κλύσῃ τὴν ἁµαρτίαν καὶ πάντα τὸν παλαιὸν Ἀδὰµ 
ἐνθάψῃ τῷ ὕδατι, ἵνα ἁγιάσῃ τὸν βαπτιστήν, ἵνα πληρώσῃ τὸν νόµον, ἵνα τὸ τῆς 
τριάδος ἀποκαλύψῃ µυστήριον, ἵνα τύπος καὶ ὑπογραµµὸς ἡµῖν πρὸς τὸ βαπτίζεσθαι 
γένηται. Βαπτιζόµεθα δὲ ἡµεῖς τὸ τέλειον τοῦ κυρίου βάπτισµα τὸ δι྿ ὕδατός τε καὶ 
πνεύµατος. Πυρὶ δὲ λέγεται βαπτίζειν Χριστός· ἐν εἴδει γὰρ πυρίνων γλωσσῶν ἐπὶ τοὺς 
ἁγίους ἀποστόλους τὴν τοῦ πνεύµατος χάριν ἐξέχεεν, ὥς φησιν αὐτὸς ὁ κύριος· Ὅτι 

Ἰωάννης µὲν ἐβάπτισεν ὕδατι, ὑµεῖς δὲ βαπτισθήσεσθε ἐν πνεύµατι ἁγίῳ καὶ πυρὶ οὐ 
µετὰ πολλὰς ταύτας ἡµέρας, ἢ διὰ τὸ τοῦ µέλλοντος πυρὸς κολαστικὸν βάπτισµα. 
Ἕκτον τὸ διὰ µετανοίας καὶ δακρύων ὄντως ἐπίπονον. Ἕβδοµον τὸ δι྿ αἵµατος καὶ 
µαρτυρίου, ὃ καὶ αὐτὸς Χριστὸς ὑπὲρ ἡµῶν ἐβαπτίσατο ὡς λίαν αἰδέσιµον καὶ 
µακάριον, ὅσῳ δευτέροις οὐ µολύνεται ῥύποις. Ὄγδοον τὸ τελευταῖον οὐ σωτήριον, 
ἀλλὰ τῆς µὲν κακίας ἀναιρετικόν οὐκ ἔτι γὰρ κακία καὶ ἁµαρτία πολιτεύεται, κολάζον 
δὲ ἀτελεύτητα. Σωµατικῷ εἴδει ὡσεὶ περιστερὰ κατεφοίτησε τὸ πνεῦµα τὸ ἅγιον ἐπὶ 
τὸν κύριον τὴν ἀπαρχὴν τοῦ ἡµετέρου ὑποδεικνύον βαπτίσµατος καὶ τιµῶν τὸ σῶµα, 
ἐπεὶ καὶ τοῦτο ἤγουν τὸ σῶµα τῇ θεώσει Θεὸς καὶ ἅµα που ἄνωθεν εἴθισται περιστερὰ 
λύσιν κατακλυσµοῦ εὐαγγελίζεσθαι. Ἐπὶ δὲ τοὺς ἁγίους ἀποστόλους πυροειδῶς κάτεισι· 
Θεὸς γάρ ἐστιν, ὁ δὲ Θεὸς πῦρ καταναλίσκον ἐστί. Τὸ ἔλαιον ἐν τῷ βαπτίσµατι 
παραλαµβάνεται τὴν χρίσιν µηνύον καὶ χριστοὺς ἡµᾶς ἐργαζόµενον καὶ τὸν τοῦ Θεοῦ 
ἡµῖν ἐπαγγελλόµενον διὰ τοῦ ἁγίου πνεύµατος ἔλεον, ἐπεὶ καὶ κάρφος ἐλαίας τοῖς ἐκ 
τοῦ κατακλυςµοῦ περισωθεῖσιν ἡ περιστερὰ κεκόµικεν. Ἐβαπτίσθη Ἰωάννης τὴν χεῖρα 
ἐπιθεὶς ἐπὶ τὴν θείαν τοῦ δεσπότου κορυφὴν καὶ τῷ ἰδίῳ αἵµατι. Οὐ χρὴ ὑπερτίθεσθαι 
τὸ βάπτισµα, ὅτε δι྿ ἔργων ἡ πίστις τῶν προςιόντων µαρτυρηθῇ. Ὁ ἐν δόλῳ προσιὼν 
τῷ βαπτίσµατι κατακριθήσεται µᾶλλον ἢ ὠφεληθήσεται.  
 

83. Περὶ πίστεως 
 
Ἡ µέντοι πίστις διπλῆ ἐστιν. Ἔστι γὰρ πίστις ἐξ ἀκοῆς. Ἀκούοντες γὰρ τῶν θείων 
γραφῶν πιστεύοµεν τῇ διδασκαλίᾳ τοῦ πνεύµατος. Αὕτη δὲ τελειοῦται πᾶσι τοῖς 
νοµοθετηθεῖσιν ὑπὸ Χριστοῦ, ἔργῳ πιστεύουσα, εὐσεβοῦσα καὶ τὰς ἐντολὰς πράττουσα 
τοῦ ἀνακαινίσαντος ἡµᾶς. Ὁ γὰρ µὴ κατὰ τὴν παράδοσιν τῆς καθολικῆς ἐκκλησίας 
πιστεύων ἢ κοινωνῶν διὰ τῶν ἀτόπων ἔργων τῷ διαβόλῳ ἄπιστός ἐστιν. Ἔστι δὲ 
πάλιν πίστις ἐλπιζοµένων ὑπόστασις, πραγµάτων ἔλεγχος οὐ βλεποµένων ἢ 
ἀδίστακτος καὶ ἀδιάκριτος ἐλπὶς τῶν τε ὑπὸ Θεοῦ ἡµῖν ἐπηγγελµένων καὶ τῆς τῶν 
αἰτήσεων ἡµῶν ἐπιτυχίας. Ἡ µὲν οὖν πρώτη τῆς ἡµετέρας γνώµης ἐστίν, ἡ δὲ δευτέρα 
τῶν χαρισµάτων τοῦ πνεύµατος. Ἰστέον, ὅτι διὰ τοῦ βαπτίσµατος περιτεµνόµεθα 
ἅπαν τὸ ἀπὸ γενέσεως κάλυµµα ἤτοι τὴν ἁµαρτίαν καὶ Ἰσραηλῖται πνευµατικοὶ καὶ 
Θεοῦ λαὸς χρηµατίζοµεν.  
 

84. Περὶ σταυροῦ, ἐν ᾧ ἔτι καὶ περὶ πίστεως 
 
Ὁ λόγος ὁ τοῦ σταυροῦ τοῖς µὲν ἀπολλυµένοις µωρία ἐστί, τοῖς δὲ σῳζοµένοις ἡµῖν 
δύναµις Θεοῦ ἐστιν. Ὁ µὲν γὰρ πνευµατικὸς πάντα ἀνακρίνει, ψυχικὸς δὲ ἄνθρωπος οὐ 
δέχεται τὰ τοῦ πνεύµατος. Μωρία γάρ ἐστι τοῖς µὴ πίστει δεχοµένοις καὶ τὸ ἀγαθὸν καὶ 
παντοδύναµον τοῦ Θεοῦ λογιζοµένοις, ἀλλ྿ ἀνθρωπίνοις καὶ φυσικοῖς λογισµοῖς 
ἐρευνῶσι τὰ θεῖα· πάντα γὰρ τὰ τοῦ Θεοῦ ὑπὲρ φύσιν εἰσὶ καὶ λόγον καὶ ἔννοιαν. Εἰ γάρ 
τις λογίσηται, ὅπως ἐκ τοῦ µὴ ὄντος εἰς τὸ εἶναι τίνος τε ἕνεκεν παρήγαγεν ὁ Θεὸς τὰ 
πάντα, καὶ φυσικοῖς λογισµοῖς φθάσαι βουληθῇ, οὐ καταλαµβάνει· ψυχικὴ γάρ ἐστιν ἡ 
γνῶσις αὕτη καὶ δαιµονιώδης. Εἰ δέ τις πίστει χειραγωγούµενος ἀγαθὸν καὶ 

παντοδύναµον καὶ ἀληθὲς καὶ σοφὸν καὶ δίκαιον τὸ θεῖον λογίσηται, εὑρήσει πάντα λεῖα 
καὶ ὁµαλὰ καὶ ὁδὸν εὐθεῖαν. Ἐκτὸς γὰρ πίστεως ἀδύνατον σωθῆναι· πίστει γὰρ πάντα, 
τά τε ἀνθρώπινα τά τε πνευµατικά, συνίστανται. Οὔτε γὰρ γεωργὸς ἐκτὸς πίστεως 
τέµνει γῆς αὔλακα, οὐκ ἔµπορος µικρῷ ξύλῳ τὴν ἑαυτοῦ ψυχὴν τῷ µαινοµένῳ τῆς 
θαλάσσης πελάγει παραδίδωσιν, οὐ γάµοι συνίστανται, οὐκ ἄλλο τι τῶν ἐν τῷ βίῳ. 
Πίστει νοοῦµεν ἐκ τοῦ µὴ ὄντος εἰς τὸ εἶναι τὰ πάντα τῇ τοῦ Θεοῦ δυνάµει παρῆχθαι· 
πάντα, τά τε θεῖα καὶ τὰ ἀνθρώπινα, πίστει κατορθοῦµεν. Πίστις δέ ἐστιν 
ἀπολυπραγµόνητος συγκατάθεσις. Πᾶσα µὲν οὖν πρᾶξις καὶ θαυµατουργία Χριστοῦ 
µεγίστη καὶ θεία καὶ θαυµαστή, ἀλλὰ πάντων ἐστὶ θαυµαστότερον ὁ τίµιος αὐτοῦ 
σταυρός. ∆ι྿ οὐδενὸς γὰρ ἑτέρου ὁ θάνατος κατήργηται, ἡ τοῦ προπάτορος ἁµαρτία 
λέλυται, ὁ ᾅδης ἐσκύλευται, ἡ ἀνάστασις δεδώρηται, δύναµις ἡµῖν τοῦ καταφρονεῖν τῶν 
παρόντων καὶ αὐτοῦ τοῦ θανάτου δέδοται, ἡ πρὸς τὴν ἀρχαίαν µακαριότητα 
ἐπάνοδος κατώρθωται, πύλαι παραδείσου ἠνοίγησαν, ἡ φύσις ἡµῶν ἐκ δεξιῶν τοῦ 
Θεοῦ κεκάθικε, τέκνα Θεοῦ καὶ κληρονόµοι γεγόναµεν εἰ µὴ διὰ τοῦ σταυροῦ τοῦ κυρίου 
ἡµῶν Ἰησοῦ Χριστοῦ. ∆ιὰ σταυροῦ γὰρ ταῦτα πάντα κατώρθωται. Ὅσοι γὰρ 
ἐβαπτίσθηµεν εἰς Χριστόν, φησὶν ὁ ἀπόστολος, εἰς τὸν θάνατον αὐτοῦ ἐβαπτίσθηµεν. 
Ὅσοι δὲ εἰς Χριστὸν ἐβαπτίσθηµεν, Χριστὸν ἐνεδυσάµεθα. Χριστὸς δέ ἐστι Θεοῦ δύναµις 
καὶ σοφία. Ἰδοὺ ὁ θάνατος τοῦ Χριστοῦ ἤτοι ὁ σταυρὸς τὴν ἐνυπόστατον τοῦ Θεοῦ 
σοφίαν καὶ δύναµιν ἡµᾶς περιέβαλε. ∆ύναµις δὲ Θεοῦ ἐστιν ὁ λόγος ὁ τοῦ σταυροῦ, ἢ 
ὅτι τὸ δυνατὸν τοῦ Θεοῦ ἤτοι ἡ κατὰ τοῦ θανάτου νίκη δι྿ αὐτοῦ ἡµῖν πεφανέρωται, ἢ 
ὅτι, ὥσπερ τὰ τέσσαρα ἄκρα τοῦ σταυροῦ διὰ τοῦ µέσου κέντρου κρατοῦνται καὶ 
συσφίγγονται, οὕτω διὰ τῆς τοῦ Θεοῦ δυνάµεως τό τε ὕψος καὶ τὸ βάθος µῆκός τε καὶ 
πλάτος ἤτοι πᾶσα ὁρατή τε καὶ ἀόρατος κτίσις συνέχεται. Οὗτος ἡµῖν σηµεῖον δέδοται 
ἐπὶ τοῦ µετώπου, ὃν τρόπον τῷ Ἰσραὴλ ἡ περιτοµή· δι྿ αὐτοῦ γὰρ οἱ πιστοὶ τῶν 
ἀπίστων ἀποδιιστάµεθά τε καὶ γνωριζόµεθα. Οὗτος θυρεὸς καὶ ὅπλον καὶ τρόπαιον 
κατὰ τοῦ διαβόλου. Οὗτος σφραγίς, ἵνα µὴ θίγῃ ἡµῶν ὁ ὀλοθρεύων, ὥς φησιν ἡ γραφή. 
Οὗτος τῶν κειµένων ἀνάστασις, τῶν ἑστώτων στήριγµα, ἀσθενῶν βακτηρία, 
ποιµαινοµένων ῥάβδος, ἐπιστρεφόντων χειραγωγία, προκοπτόντων τελείωσις, ψυχῆς 
σωτηρία καὶ σώµατος, πάντων κακῶν ἀποτρόπαιον, πάντων ἀγαθῶν πρόξενος, 
ἁµαρτίας ἀναίρεσις, φυτὸν ἀναστάσεως, ξύλον ζωῆς αἰωνίου. Αὐτὸ µὲν οὖν τὸ τίµιον 
ξύλον ὡς ἀληθῶς καὶ σεβάσµιον, ἐν ᾧ ἑαυτὸν εἰς θυσίαν ὑπὲρ ἡµῶν Χριστὸς 
προσενήνοχεν, ὡς ἁγιασθὲν τῇ ἁφῇ τοῦ ἁγίου σώµατος καὶ αἵµατος εἰκότως 
προσκυνητέον, τοὺς ἥλους, τὴν λόγχην, τὰ ἐνδύµατα καὶ τὰ ἱερὰ αὐτοῦ σκηνώµατα, 
ἅτινά εἰσιν ἡ φάτνη, τὸ σπήλαιον, ὁ Γολγοθᾶς ὁ σωτήριος, ὁ ζωοποιὸς τάφος, ἡ Σιὼν 
τῶν ἐκκλησιῶν ἡ ἀκρόπολις, καὶ τὰ ὅµοια· ὥς φησιν ὁ θεοπάτωρ ∆αυίδ· Εἰσελευσόµεθα 
εἰς τὰ σκηνώµατα αὐτοῦ, προσκυνήσοµεν εἰς τὸν τόπον, οὗ ἔστησαν οἱ πόδες αὐτοῦ. 
Ὅτι δὲ τὸν σταυρὸν λέγει, δηλοῖ τὸ ἑπόµενον· Ἀνάστηθι, κύριε, εἰς τὴν ἀνάπαυσίν σου· 
ἕπεται γὰρ τῷ σταυρῷ ἡ ἀνάστασις. Εἰ γὰρ τῶν ἐρωµένων ποθητὸν οἶκος καὶ κλίνη 
καὶ περιβόλαιον, πόσῳ µᾶλλον τὰ τοῦ Θεοῦ καὶ σωτῆρος, δι྿ ὧν καὶ σεσῴσµεθα. 
Προσκυνοῦµεν δὲ καὶ τὸν τύπον τοῦ τιµίου σταυροῦ, εἰ καὶ ἐξ ἑτέρας ὕλης γένηται, οὐ 
τὴν ὕλην τιµῶντεςµὴ γένοιτο, ἀλλὰ τὸν τύπον ὡς Χριστοῦ σύµβολον. Ἔφη γὰρ τοῖς 
ἑαυτοῦ µαθηταῖς διατιθέµενος· Τότε φανήσεται τὸ σηµεῖον τοῦ υἱοῦ τοῦ ἀνθρώπου ἐν 
τῷ οὐρανῷ, τὸν σταυρὸν λέγων. ∆ιὸ καὶ ταῖς γυναιξὶν ἔλεγεν ὁ τῆς ἀναστάσεως 
ἄγγελος· Ἰησοῦν ζητεῖτε τὸν Ναζαρηνὸν τὸν ἐσταυρωµένον, καὶ ὁ ἀπόστολος· Ἡµεῖς δὲ 

κηρύσσοµεν Χριστὸν ἐσταυρωµένον. Πολλοὶ µὲν γὰρ Χριστοὶ καὶ Ἰησοῖ, ἀλλ྿ εἷς ὁ 
ἐσταυρωµένος. Οὐκ εἶπε λελογχευµένον, ἀλλ྿ ἐσταυρωµένον. Προσκυνητέον τοίνυν τὸ 
σηµεῖον τοῦ Χριστοῦ. Ἔνθα γὰρ ἂν ᾖ τὸ σηµεῖον, ἐκεῖ καὶ αὐτὸς ἔσται. Τὴν δὲ ὕλην, ἐξ ἧς 
ὁ τύπος τοῦ σταυροῦ συνίσταται, εἰ καὶ χρυσὸς ἢ λίθοι εἶεν τίµιοι, µετὰ τὴν τοῦ τύπου 
εἰ τύχοι διάλυσιν οὐ προσκυνητέον. Πάντα τοίνυν τὰ θεῷ ἀνακείµενα προςκυνοῦµεν 
αὐτῷ τὸ σέβας προσάγοντες. Τοῦτον τὸν τίµιον σταυρὸν προετύπωσε τὸ ξύλον τῆς 
ζωῆς τὸ ἐν παραδείσῳ ὑπὸ Θεοῦ πεφυτευµένον ἐπεὶ γὰρ διὰ ξύλου ὁ θάνατος, ἔδει διὰ 
ξύλου δωρηθῆναι τὴν ζωὴν καὶ τὴν ἀνάστασιν, Ἰακὼβ προσκυνήσας τὸ ἄκρον τῆς 
ῥάβδου ἐνηλλαγµέναις ταῖς χερσὶ τοὺς υἱοὺς Ἰωσὴφ εὐλογήσας καὶ τὸ σηµεῖον τοῦ 
σταυροῦ διαγράψας σαφέστατα, ῥάβδος Μωσαικὴ σταυροτύπως τὴν θάλασσαν 
πλήξασα καὶ σώσασα µὲν τὸν Ἰσραήλ, Φαραὼ δὲ βυθίσασα, χεῖρες σταυροειδῶς 
ἐκτεινόµεναι καὶ τὸν Ἀµαλὴκ τροπούµεναι, ξύλῳ τὸ πικρὸν ὕδωρ γλυκαινόµενον καὶ 
πέτρα ῥηγνυµένη καὶ προχέουσα νάµατα, ῥάβδος τῷ Ἀαρὼν τὸ τῆς ἱεραρχίας ἀξίωµα 
χρηµατίζουσα, ὄφις ἐπὶ ξύλου θριαµβευόµενος ὡς νενέκρωται τοῦ ξύλου τοὺς νεκρὸν 
ὁρῶντας τὸν ἐχθρὸν διασῴζοντος τοὺς πιστεύοντας, ὡς Χριστὸς ἐν σαρκὶ ἁµαρτίας 
ἁµαρτίαν οὐκ εἰδυίᾳ προσήλωται, Μωσῆς ὁ µέγας· Ὄψεσθε, βοῶν, τὴν ζωὴν ὑµῶν ἐπὶ 
ξύλου κρεµαµένην ἀπέναντι τῶν ὀφθαλµῶν ὑµῶν, Ἡσαΐας· Ὅλην τὴν ἡµέραν 
διεπέτασα τὰς χεῖράς µου πρὸς λαὸν ἀπειθοῦντα καὶ ἀντιλέγοντα. Οἱ τοῦτο 
προσκυνοῦντες τῆς µερίδος τύχοιµεν Χριστοῦ τοῦ ἐσταυρωµένου. Ἀµήν.  
 

85. Περὶ τοῦ προσκυνεῖν κατὰ ἀνατολάς 
 
Οὐχ ἁπλῶς οὐδ྿ ὡς ἔτυχε κατὰ ἀνατολὰς προσκυνοῦµεν, ἀλλ྿ ἐπειδὴ ἐξ ὁρατῆς τε καὶ 
ἀοράτου ἤτοι νοητῆς καὶ αἰσθητῆς συντεθείµεθα φύσεως, διπλῆν καὶ τὴν προσκύνησιν 
τῷ δηµιουργῷ προσάγοµεν, ὥσπερ καὶ τῷ νῷ ψάλλοµεν καὶ τοῖς σωµατικοῖς χείλεσι 
καὶ βαπτιζόµεθα ὕδατί τε καὶ πνεύµατι καὶ διπλῶς τῷ κυρίῳ ἑνούµεθα τῶν µυστηρίων 
µετέχοντες καὶ τῆς τοῦ πνεύµατος χάριτος. Ἐπεὶ τοίνυν ὁ Θεὸς φῶς ἐστι νοητόν, καὶ 
ἥλιος δικαιοσύνης καὶ ἀνατολὴ ἐν ταῖς γραφαῖς ὠνόµασται ὁ Χριστός, ἀναθετέον αὐτῷ 
τὴν ἀνατολὴν εἰς προσκύνησιν· πᾶν γὰρ καλὸν τῷ θεῷ ἀναθετέον, ἐξ οὗ πᾶν ἀγαθὸν 
ἀγαθύνεται. Φησὶ δὲ καὶ ὁ θεῖος ∆αυίδ· Αἱ βασιλεῖαι τῆς γῆς, ᾄσατε τῷ θεῷ, ψάλατε τῷ 
κυρίῳ τῷ ἐπιβεβηκότι ἐπὶ τὸν οὐρανὸν τοῦ οὐρανοῦ κατὰ ἀνατολάς. Ἔτι δέ φησιν ἡ 
γραφή· Ἐφύτευσεν ὁ Θεὸς παράδεισον ἐν Ἐδὲµ κατὰ ἀνατολάς· ἔνθα τὸν ἄνθρωπον, ὃν 
ἔπλασεν, ἔθετο, ὃν παραβάντα τοῦ παραδείσου τῆς τρυφῆς ἐξώρισεν ἀπέναντί τε τοῦ 
παραδείσου κατῴκισεν, ἐκ δυσµῶν δηλαδή. Τὴν οὖν ἀρχαίαν πατρίδα ἐπιζητοῦντες καὶ 
πρὸς αὐτὴν ἀτενίζοντες τῷ θεῷ προσκυνοῦµεν. Καὶ ἡ σκηνὴ δὲ ἡ Μωσαικὴ κατὰ 
ἀνατολὰς εἶχε τὸ καταπέτασµα καὶ τὸ ἱλαστήριον. Καὶ ἡ φυλὴ τοῦ Ἰούδα ὡς τιµιωτέρα 
ἐξ ἀνατολῶν παρενέβαλε. Καὶ ἐν τῷ περιωνύµῳ δὲ τοῦ Σολοµῶντος ναῷ ἡ τοῦ κυρίου 
πύλη κατὰ ἀνατολὰς διέκειτο. Ἀλλὰ µὴν καὶ ὁ κύριος σταυρούµενος ἐπὶ δυσµὰς ἑώρα, 
καὶ οὕτω προσκυνοῦµεν πρὸς αὐτὸν ἀτενίζοντες. Καὶ ἀναλαµβανόµενος πρὸς 
ἀνατολὰς ἀνεφέρετο, καὶ οὕτως αὐτῷ οἱ ἀπόστολοι προςεκύνησαν, καὶ οὕτως 
ἐλεύσεται, ὃν τρόπον ἐθεάσαντο αὐτὸν πορευόµενον εἰς τὸν οὐρανόν, ὡς αὐτὸς ὁ κύριος 
ἔφησεν· Ὥσπερ ἡ ἀστραπὴ ἐξέρχεται ἀπὸ ἀνατολῶν καὶ φθάνει ἕως δυσµῶν, οὕτως 
ἔσται ἡ παρουσία τοῦ υἱοῦ τοῦ ἀνθρώπου. Αὐτὸν οὖν ἐκδεχόµενοι ἐπὶ ἀνατολὰς 

προσκυνοῦµεν. Ἄγραφος δέ ἐστιν ἡ παράδοσις αὕτη τῶν ἀποστόλων· πολλὰ γὰρ 
ἀγράφως ἡµῖν παρέδωκαν.  
 

86. Περὶ τῶν ἁγίων καὶ ἀχράντων τοῦ κυρίου µυστηρίων 
 
Ὁ ἀγαθὸς καὶ πανάγαθος καὶ ὑπεράγαθος Θεός, ὁ ὅλος ὢν ἀγαθότης, διὰ τὸν 
ὑπερβάλλοντα πλοῦτον τῆς αὐτοῦ ἀγαθότητος οὐκ ἠνέσχετο µόνον εἶναι τὸ ἀγαθὸν 
ἤτοι τὴν ἑαυτοῦ φύσιν ὑπὸ µηδενὸς µετεχόµενον. Τούτου χάριν ἐποίησε πρῶτον µὲν τὰς 
νοερὰς καὶ οὐρανίους δυνάµεις, εἶτα τὸν ὁρατὸν καὶ αἰσθητὸν κόσµον, εἶτα ἐκ νοεροῦ καὶ 
αἰσθητοῦ τὸν ἄνθρωπον. Πάντα µὲν οὖν τὰ ὑπ྿ αὐτοῦ γενόµενα κοινωνοῦσι τῆς αὐτοῦ 
ἀγαθότητος κατὰ τὸ εἶναι αὐτὸς γάρ ἐστι τοῖς πᾶσι τὸ εἶναι, ἐπειδὴ ἐν αὐτῷ εἰσι τὰ 
ὄντα, οὐ µόνον ὅτι αὐτὸς ἐκ τοῦ µὴ ὄντος εἰς τὸ εἶναι αὐτὰ παρήγαγεν, ἀλλ྿ ὅτι ἡ 
αὐτοῦ ἐνέργεια τὰ ὑπ྿ αὐτοῦ γενόµενα συντηρεῖ καὶ συνέχει, ἐκ περισσοῦ δὲ τὰ ζῷα 
κατά τε γὰρ τὸ εἶναι καὶ κατὰ τὸ ζωῆς µετέχειν κοινωνοῦσι τοῦ ἀγαθοῦ, τὰ δὲ λογικὰ 
καὶ κατὰ τὰ προειρηµένα µέν, οὐ µὴν ἀλλὰ καὶ κατὰ τὸ λογικόν, καὶ ταῦτα µᾶλλον· 
οἰκειότερα γάρ πώς εἰσι πρὸς αὐτόν, εἰ καὶ πάντων ὑπέρκειται ἀσυγκρίτως. Ὁ µέντοι 
ἄνθρωπος λογικὸς καὶ αὐτεξούσιος γενόµενος ἐξουσίαν εἴληφεν ἀδιαλείπτως διὰ τῆς 
οἰκείας προαιρέσεως ἑνοῦσθαι τῷ θεῷ, εἴ γε διαµένει ἐν τῷ ἀγαθῷ, τουτέστι τῇ τοῦ 
κτίσαντος ὑπακοῇ. Ἐπειδὴ τοίνυν ἐν παραβάσει τῆς τοῦ πεποιηκότος αὐτὸν ἐντολῆς 
γέγονε καὶ θανάτῳ καὶ φθορᾷ ὑποπέπτωκεν, ὁ ποιητὴς καὶ δηµιουργὸς τοῦ γένους 
ἡµῶν διὰ σπλάγχνα ἐλέους αὐτοῦ ὡµοιώθη ἡµῖν κατὰ πάντα γενόµενος ἄνθρωπος 
χωρὶς ἁµαρτίας καὶ ἡνώθη τῇ ἡµετέρᾳ φύσει· ἐπειδὴ γὰρ µετέδωκεν ἡµῖν τῆς ἰδίας 
εἰκόνος καὶ τοῦ ἰδίου πνεύµατος καὶ οὐκ ἐφυλάξαµεν, µεταλαµβάνει αὐτὸς τῆς πτωχῆς 
καὶ ἀσθενοῦς ἡµῶν φύσεως, ἵνα ἡµᾶς καθάρῃ καὶ ἀφθαρτίσῃ καὶ µετόχους πάλιν τῆς 
αὑτοῦ καταστήσῃ θεότητος. Ἔδει δὲ µὴ µόνον τὴν ἀπαρχὴν τῆς ἡµετέρας φύσεως ἐν 
µετοχῇ γενέσθαι τοῦ κρείττονος, ἀλλὰ καὶ πάντα τὸν βουλόµενον ἄνθρωπον καὶ 
δευτέραν γέννησιν γεννηθῆναι καὶ τραφῆναι τροφὴν ξένην καὶ τῇ γεννήσει πρόσφορον 
καὶ οὕτω φθάσαι τὸ µέτρον τῆς τελειότητος. ∆ιὰ µὲν τῆς αὑτοῦ γεννήσεως ἤτοι 
σαρκώσεως καὶ τοῦ βαπτίσµατος καὶ τοῦ πάθους καὶ τῆς ἀναστάσεως ἠλευθέρωσε τὴν 
φύσιν τῆς ἁµαρτίας τοῦ προπάτορος, τοῦ θανάτου, τῆς φθορᾶς, καὶ τῆς ἀναστάσεως 
ἀπαρχὴ γέγονε καὶ ὁδὸν καὶ τύπον ἑαυτὸν καὶ ὑπογραµµὸν τέθεικεν, ἵνα καὶ ἡµεῖς τοῖς 
αὐτοῦ ἀκολουθήσαντες ἴχνεσι γενώµεθα θέσει, ὅπερ αὐτός ἐστι φύσει, υἱοὶ καὶ 
κληρονόµοι Θεοῦ καὶ αὐτοῦ συγκληρονόµοι. Ἔδωκεν οὖν ἡµῖν, ὡς ἔφην, γέννησιν 
δευτέραν, ἵνα ὥσπερ γεννηθέντες ἐκ τοῦ Ἀδὰµ ὡµοιώθηµεν αὐτῷ κληρονοµήσαντες τὴν 
κατάραν καὶ τὴν φθοράν, οὕτω καὶ ἐξ αὐτοῦ γεννηθέντες ὁµοιωθῶµεν αὐτῷ καὶ 
κληρονοµήσωµεν τήν τε ἀφθαρσίαν καὶ τὴν εὐλογίαν καὶ τὴν δόξαν αὐτοῦ. Ἐπειδὴ δὲ 
πνευµατικός ἐστιν Ἀδάµ, ἔδει καὶ τὴν γέννησιν πνευµατικὴν εἶναι, ὁµοίως καὶ τὴν 
βρῶσιν· ἀλλ྿ ἐπειδὴ διπλοῖ τινές ἐσµεν καὶ σύνθετοι, δεῖ καὶ τὴν γέννησιν διπλῆν εἶναι, 
ὁµοίως καὶ τὴν βρῶσιν σύνθετον. Ἡ µὲν οὖν γέννησις δι྿ ὕδατος ἡµῖν καὶ πνεύµατος 
δέδοται, φηµὶ δὴ τοῦ ἁγίου βαπτίσµατος, ἡ δὲ βρῶσις αὐτὸς ὁ ἄρτος τῆς ζωῆς, ὁ κύριος 
ἡµῶν Ἰησοῦς Χριστὸς ὁ ἐκ τοῦ οὐρανοῦ καταβάς. Μέλλων γὰρ τὸν ἑκούσιον ὑπὲρ ἡµῶν 
καταδέχεσθαι θάνατον ἐν τῇ νυκτί, ἐν ᾗ ἑαυτὸν παρεδίδου, διαθήκην καινὴν διέθετο τοῖς 
ἁγίοις αὐτοῦ µαθηταῖς καὶ ἀποστόλοις καὶ δι྿ αὐτῶν πᾶσι τοῖς εἰς αὐτὸν πιστεύουσιν. 

Ἐν τῷ ὑπερῴῳ τοίνυν τῆς ἁγίας καὶ ἐνδόξου Σιὼν τὸ παλαιὸν πάσχα µετὰ τῶν 
µαθητῶν αὐτοῦ φαγὼν καὶ πληρώσας τὴν παλαιὰν διαθήκην νίπτει τῶν µαθητῶν τοὺς 
πόδας, σύµβολον τοῦ ἁγίου βαπτίσµατος παρεχόµενος. Εἶτα κλάσας ἄρτον ἐπεδίδου 
αὐτοῖς λέγων· Λάβετε, φάγετε, τοῦτό µού ἐστι τὸ σῶµα τὸ ὑπὲρ ὑµῶν κλώµενον εἰς 
ἄφεσιν ἁµαρτιῶν. Ὁµοίως δὲ λαβὼν τὸ ποτήριον ἐξ οἴνου καὶ ὕδατος µετέδωκεν αὐτοῖς 
λέγων· Πίετε ἐξ αὐτοῦ πάντες· τοῦτό µού ἐστι τὸ αἷµα τῆς καινῆς διαθήκης τὸ ὑπὲρ 
ὑµῶν ἐκχυνόµενον εἰς ἄφεσιν ἁµαρτιῶν· τοῦτο ποιεῖτε εἰς τὴν ἐµὴν ἀνάµνησιν. Ὁσάκις 
γὰρ ἂν ἐσθίητε τὸν ἄρτον τοῦτον καὶ τὸ ποτήριον τοῦτο πίνητε, τὸν θάνατον τοῦ υἱοῦ 
τοῦ ἀνθρώπου καταγγέλλετε καὶ τὴν ἀνάστασιν αὐτοῦ ὁµολογεῖτε, ἕως ἂν ἔλθῃ. Εἰ 
τοίνυν ὁ λόγος τοῦ Θεοῦ ζῶν ἐστι καὶ ἐνεργὴς καὶ πάντα, ὅσα ἠθέλησεν ὁ κύριος, 
ἐποίησεν· εἰ εἶπε· Γενηθήτω φῶς, καὶ ἐγένετο· γενηθήτω στερέωµα, καὶ ἐγένετο· εἰ τῷ 
λόγῳ κυρίου οἱ οὐρανοὶ ἐστερεώθησαν, καὶ τῷ πνεύµατι τοῦ στόµατος αὐτοῦ πᾶσα ἡ 
δύναµις αὐτῶν· εἰ οὐρανὸς καὶ ἡ γῆ ὕδωρ τε καὶ πῦρ καὶ ἀὴρ καὶ πᾶς ὁ κόσµος αὐτῶν 
τῷ λόγῳ κυρίου συνετελέσθησαν καὶ τοῦτο δὴ τὸ πολυθρύλλητον ζῷον ὁ ἄνθρωπος· εἰ 
θελήσας αὐτὸς ὁ Θεὸς λόγος ἐγένετο ἄνθρωπος καὶ τὰ τῆς ἁγίας παρθένου καθαρὰ καὶ 
ἀµώµητα αἵµατα ἑαυτῷ ἀσπόρως σάρκα ὑπεστήσατο, οὐ δύναται τὸν ἄρτον ἑαυτοῦ 
σῶµα ποιῆσαι καὶ τὸν οἶνον καὶ τὸ ὕδωρ αἷµα; Εἶπεν ἐν ἀρχῇ· Ἐξαγαγέτω ἡ γῆ 
βοτάνην χόρτου, καὶ µέχρι τοῦ νῦν τοῦ ὑετοῦ γινοµένου ἐξάγει τὰ ἴδια βλαστήµατα τῷ 
θείῳ συνελαυνοµένη καὶ δυναµουµένη προστάγµατι. Εἶπεν ὁ Θεός· Τοῦτό µού ἐστι τὸ 
σῶµα, καί· Τοῦτό µου τὸ αἷµα, καί· Τοῦτο ποιεῖτε καὶ τῷ παντοδυνάµῳ αὐτοῦ 
προστάγµατι, ἕως ἂν ἔλθῃ, γίνεται· οὕτως γὰρ εἶπεν· Ἕως ἂν ἔλθῃ. Καὶ γίνεται ὑετὸς 
τῇ καινῇ ταύτῃ γεωργίᾳ διὰ τῆς ἐπικλήσεως ἡ τοῦ ἁγίου πνεύµατος ἐπισκιάζουσα 
δύναµις· ὥσπερ γὰρ πάντα, ὅσα ἐποίησεν, ὁ Θεὸς τῇ τοῦ ἁγίου πνεύµατος ἐνεργείᾳ 
ἐποίησεν, οὕτω καὶ νῦν ἡ τοῦ πνεύµατος ἐνέργεια τὰ ὑπὲρ φύσιν ἐργάζεται, ἃ οὐ 
δύναται χωρῆσαι, εἰ µὴ µόνη πίστις. Πῶς ἔσται µοι τοῦτο, φησὶν ἡ ἁγία παρθένος, ἐπεὶ 
ἄνδρα οὐ γινώσκω; Ἀποκρίνεται Γαβριὴλ ὁ ἀρχάγγελος· Πνεῦµα ἅγιον ἐπελεύσεται ἐπὶ 
σέ, καὶ δύναµις ὑψίστου ἐπισκιάσει σοι. Καὶ νῦν ἐρωτᾷς· Πῶς ὁ ἄρτος γίνεται σῶµα 
Χριστοῦ καὶ ὁ οἶνος καὶ τὸ ὕδωρ αἷµα Χριστοῦ; Λέγω σοι κἀγώ· Πνεῦµα ἅγιον 
ἐπιφοιτᾷ καὶ ταῦτα ποιεῖ τὰ ὑπὲρ λόγον καὶ ἔννοιαν. Ἄρτος δὲ καὶ οἶνος 
παραλαµβάνεται· οἶδε γὰρ ὁ Θεὸς τὴν ἀνθρωπίνην ἀσθένειαν, ὡς τὰ πολλὰ γὰρ τὰ µὴ 
κατὰ τὴν συνήθειαν τετριµµένα ἀποστρέφεται δυσχεραίνουσα· τῇ οὖν συνήθει 
συγκαταβάσει κεχρηµένος διὰ τῶν συνήθων τῆς φύσεως ποιεῖ τὰ ὑπὲρ φύσιν· καὶ ὥσπερ 
ἐπὶ τοῦ βαπτίσµατος, ἐπειδὴ ἔθος τοῖς ἀνθρώποις ὕδατι λούεσθαι καὶ ἐλαίῳ χρίεσθαι, 
συνέζευξε τῷ ἐλαίῳ καὶ ὕδατι τὴν χάριν τοῦ πνεύµατος καὶ ἐποίησεν αὐτὸ λουτρὸν 
ἀναγεννήσεως, οὕτως, ἐπειδὴ ἔθος τοῖς ἀνθρώποις ἄρτον ἐσθίειν ὕδωρ τε καὶ οἶνον 
πίνειν, συνέζευξεν αὐτοῖς τὴν αὐτοῦ θεότητα καὶ πεποίηκεν αὐτὰ σῶµα καὶ αἷµα αὐτοῦ, 
ἵνα διὰ τῶν συνήθων καὶ κατὰ φύσιν ἐν τοῖς ὑπὲρ φύσιν γενώµεθα. Σῶµά ἐστιν ἀληθῶς 
ἡνωµένον θεότητι, τὸ ἐκ τῆς ἁγίας παρθένου σῶµα, οὐχ ὅτι αὐτὸ τὸ σῶµα τὸ 
ἀναληφθὲν ἐξ οὐρανῶν κατέρχεται, ἀλλ྿ ὅτι αὐτὸς ὁ ἄρτος καὶ ὁ οἶνος µεταποιεῖται εἰς 
σῶµα καὶ αἷµα Θεοῦ. Εἰ δὲ τὸν τρόπον ἐπιζητεῖς, πῶς γίνεται, ἀρκεῖ σοι ἀκοῦσαι, ὅτι διὰ 
πνεύµατος ἁγίου, ὥσπερ καὶ ἐκ τῆς ἁγίας θεοτόκου διὰ πνεύµατος ἁγίου ἑαυτῷ καὶ ἐν 
ἑαυτῷ ὁ κύριος σάρκα ὑπεστήσατο· καὶ πλέον οὐδὲν γινώσκοµεν, ἀλλ྿ ὅτι ὁ λόγος τοῦ 
Θεοῦ ἀληθὴς καὶ ἐνεργής ἐστι καὶ παντοδύναµος, ὁ δὲ τρόπος ἀνεξερεύνητος. Οὐ χεῖρον 
δὲ καὶ τοῦτο εἰπεῖν, ὅτι, ὥσπερ φυσικῶς διὰ τῆς βρώσεως ὁ ἄρτος καὶ ὁ οἶνος καὶ τὸ 

ὕδωρ διὰ τῆς πόσεως εἰς σῶµα καὶ αἷµα τοῦ ἐσθίοντος καὶ πίνοντος µεταβάλλεται καὶ 
οὐ γίνεται ἕτερον σῶµα παρὰ τὸ πρότερον αὐτοῦ σῶµα, οὕτως ὁ τῆς προθέσεως 
ἄρτος οἶνός τε καὶ ὕδωρ διὰ τῆς ἐπικλήσεως καὶ ἐπιφοιτήσεως τοῦ ἁγίου πνεύµατος 
ὑπερφυῶς µεταποιεῖται εἰς τὸ σῶµα τοῦ Χριστοῦ καὶ αἷµα, καὶ οὔκ εἰσι δύο, ἀλλ྿ ἑν καὶ 
τὸ αὐτό. Γίνεται τοίνυν τοῖς πίστει ἀξίως µεταλαµβάνουσιν εἰς ἄφεσιν ἁµαρτιῶν καὶ εἰς 
ζωὴν αἰώνιον καὶ εἰς φυλακτήριον ψυχῆς τε καὶ σώµατος, τοῖς δὲ ἐν ἀπιστίᾳ ἀναξίως 
µετέχουσιν εἰς κόλασιν καὶ τιµωρίαν, καθάπερ καὶ ὁ τοῦ κυρίου θάνατος τοῖς µὲν 
πιστεύουσι γέγονε ζωὴ καὶ ἀφθαρσία εἰς ἀπόλαυσιν τῆς αἰωνίου µακαριότητος, τοῖς δὲ 
ἀπειθοῦσι καὶ τοῖς κυριοκτόνοις εἰς κόλασιν καὶ τιµωρίαν αἰώνιον. Οὐκ ἔστι τύπος ὁ 
ἄρτος καὶ ὁ οἶνος τοῦ σώµατος καὶ αἵµατος τοῦ Χριστοῦµὴ γένοιτο, ἀλλ྿ αὐτὸ τὸ 
σῶµα τοῦ κυρίου τεθεωµένον, αὐτοῦ τοῦ κυρίου εἰπόντος· Τοῦτό µού ἐστι οὐ τύπος τοῦ 
σώµατος ἀλλὰ τὸ σῶµα, καὶ οὐ τύπος τοῦ αἵµατος ἀλλὰ τὸ αἷµα, καὶ πρὸ τούτου τοῖς 
Ἰουδαίοις, ὅτι, εἰ µὴ φάγητε τὴν σάρκα τοῦ υἱοῦ τοῦ ἀνθρώπου, οὐκ ἔχετε ζωὴν 
αἰώνιον. Ἡ γὰρ σάρξ µου ἀληθής ἐστι βρῶσις, καὶ τὸ αἷµά µου ἀληθής ἐστι πόσις, καὶ 
πάλιν· Ὁ τρώγων µε ζήσεται. ∆ιὸ µετὰ παντὸς φόβου καὶ συνειδήσεως καθαρᾶς καὶ 
ἀδιστάκτου πίστεως προσέλθωµεν, καὶ πάντως ἔσται ἡµῖν, καθὼς πιστεύοµεν µὴ 
διστάζοντες. Τιµήσωµεν δὲ αὐτὸ πάσῃ καθαρότητι, ψυχικῇ τε καὶ σωµατικῇ· διπλοῦν 
γάρ ἐστι. Προσέλθωµεν αὐτῷ πόθῳ διακαεῖ καὶ σταυροειδῶς τὰς παλάµας 
τυπώσαντες τοῦ ἐσταυρωµένου τὸ σῶµα ὑποδεξώµεθα καὶ ἐπιθέντες ὀφθαλµοὺς καὶ 
χείλη καὶ µέτωπα τοῦ θείου ἄνθρακος µεταλάβωµεν, ἵνα τὸ πῦρ τοῦ ἐν ἡµῖν πόθου 
προσλαβὸν τὴν ἐκ τοῦ ἄνθρακος πύρωσιν καταφλέξῃ ἡµῶν τὰς ἁµαρτίας καὶ φωτίσῃ 
ἡµῶν τὰς καρδίας καὶ τῇ µετουσίᾳ τοῦ θείου πυρὸς πυρωθῶµεν καὶ θεωθῶµεν. Ἄνθρακα 
εἶδεν Ἡσαΐας· ἄνθραξ δὲ ξύλον λιτὸν οὐκ ἔστιν, ἀλλ྿ ἡνωµένον πυρί· οὕτως καὶ ὁ ἄρτος 
τῆς κοινωνίας οὐκ ἄρτος λιτός ἐστιν, ἀλλ྿ ἡνωµένος θεότητι· σῶµα δὲ ἡνωµένον θεότητι 
οὐ µία φύσις ἐστίν, ἀλλὰ µία µὲν τοῦ σώµατος, τῆς δὲ ἡνωµένης αὐτῷ θεότητος ἑτέρα· 
ὥστε τὸ συναµφότερον οὐ µία φύσις, ἀλλὰ δύο. Ἄρτῳ καὶ οἴνῳ ἐδεξιοῦτο Μελχισεδὲκ 
τὸν Ἀβραὰµ ἐκ τῆς τῶν ἀλλοφύλων κοπῆς ὑποστρέφοντα, ὁ ἱερεὺς τοῦ Θεοῦ τοῦ 
ὑψίστου· ἐκείνη ἡ τράπεζα ταύτην τὴν µυστικὴν προεικόνιζε τράπεζαν, ὃν τρόπον 
ἐκεῖνος ὁ ἱερεὺς τοῦ ἀληθινοῦ ἀρχιερέως Χριστοῦ τύπος ἦν καὶ εἰκόνισµα· Σὺ γάρ, φησίν, 
ἱερεὺς εἰς τὸν αἰῶνα κατὰ τὴν τάξιν Μελχισεδέκ. Τοῦτον τὸν ἄρτον οἱ ἄρτοι εἰκόνιζον 
τῆς προθέσεως. Αὕτη γάρ ἐστιν ἡ καθαρὰ θυσία, δηλαδὴ καὶ ἀναίµακτος, ἣν ἀπὸ 
ἀνατολῶν ἡλίου µέχρι δυσµῶν αὐτῷ προσφέρεσθαι διὰ τοῦ προφήτου ὁ κύριος ἔφησε. 
Σῶµά ἐστι καὶ αἷµα Χριστοῦ εἰς σύστασιν τῆς ἡµετέρας ψυχῆς τε καὶ σώµατος χωροῦν, 
οὐ δαπανώµενον, οὐ φθειρόµενον, οὐκ εἰς ἀφεδρῶνα χωροῦνµὴ γένοιτο, ἀλλ྿ εἰς τὴν 
ἡµῶν οὐσίαν τε καὶ συντήρησιν, βλάβης παντοδαποῦς ἀµυντήριον, ῥύπου παντὸς 
καθαρτήριονἂν µὲν χρυσὸν λάβῃ κίβδηλον, διὰ τῆς κριτικῆς πυρώσεως καθαίρει, ἵνα µὴ 
ἐν τῷ µέλλοντι σὺν τῷ κόσµῳ κατακριθῶµεν. Καθαίρει γὰρ νόσους καὶ παντοίας 
ἐπιφοράς, καθώς φησιν ὁ θεῖος ἀπόστολος· Εἰ γὰρ ἑαυτοὺς ἐκρίνοµεν, οὐκ ἂν ἐκρινόµεθα. 
Κρινόµενοι δὲ ὑπὸ κυρίου παιδευόµεθα, ἵνα µὴ σὺν τῷ κόσµῳ κατακριθῶµεν. Καὶ τοῦτό 
ἐστιν, ὃ λέγει· Ὥστε ὁ µετέχων τοῦ σώµατος καὶ τοῦ αἵµατος τοῦ κυρίου ἀναξίως κρῖµα 
ἑαυτῷ ἐσθίει καὶ πίνει. ∆ι྿ αὐτοῦ καθαιρόµενοι ἑνούµεθα τῷ σώµατι τοῦ κυρίου καὶ τῷ 
πνεύµατι αὐτοῦ καὶ γινόµεθα σῶµα Χριστοῦ. Οὗτος ὁ ἄρτος ἐστὶν ἡ ἀπαρχὴ τοῦ 
µέλλοντος ἄρτου, ὅς ἐστιν ὁ ἐπιούσιος· τὸ γὰρ ἐπιούσιον δηλοῖ ἢ τὸν µέλλοντα, 
τουτέστιν τὸν τοῦ µέλλοντος αἰῶνος, ἢ τὸν πρὸς συντήρησιν τῆς οὐσίας ἡµῶν 

λαµβανόµενον. Εἴτε οὖν οὕτως, εἴτε οὕτως, τὸ τοῦ κυρίου σῶµα προσφυῶς λεχθήσεται· 
πνεῦµα γὰρ ζωοποιοῦν ἐστιν ἡ σὰρξ τοῦ κυρίου, διότι ἐκ τοῦ ζωοποιοῦ πνεύµατος 
συνελήφθη· τὸ γὰρ γεγεννηµένον ἐκ τοῦ πνεύµατος πνεῦµά ἐστι. Τοῦτο δὲ λέγω οὐκ 
ἀναιρῶν τὴν τοῦ σώµατος φύσιν, ἀλλὰ τὸ ζωοποιὸν καὶ θεῖον τούτου δηλῶσαι 
βουλόµενος. Εἰ δὲ καί τινες ἀντίτυπα τοῦ σώµατος καὶ τοῦ αἵµατος τοῦ κυρίου τὸν 
ἄρτον καὶ τὸν οἶνον ἐκάλεσαν, ὡς ὁ θεοφόρος ἔφη Βασίλειος, οὐ µετὰ τὸ ἁγιασθῆναι 
εἶπον, ἀλλὰ πρὶν ἁγιασθῆναι αὐτὴν τὴν προσφορὰν οὕτω καλέσαντες. Μετάληψις 
λέγεται· δι྿ αὐτῆς γὰρ τῆς Ἰησοῦ θεότητος µεταλαµβάνοµεν. Κοινωνία λέγεταί τε καὶ 
ἔστιν ἀληθῶς διὰ τὸ κοινωνεῖν ἡµᾶς δι྿ αὐτῆς τῷ Χριστῷ καὶ µετέχειν αὐτοῦ τῆς 
σαρκός τε καὶ τῆς θεότητος, κοινωνεῖν δὲ καὶ ἑνοῦσθαι καὶ ἀλλήλοις δι྿ αὐτῆς· ἐπεὶ γὰρ 
ἐξ ἑνὸς ἄρτου µεταλαµβάνοµεν, οἱ πάντες ἑν σῶµα Χριστοῦ καὶ ἑν αἷµα καὶ ἀλλήλων 
µέλη γινόµεθα σύσσωµοι Χριστοῦ χρηµατίζοντες. Πάσῃ δυνάµει τοίνυν φυλαξώµεθα, µὴ 
λαµβάνειν µετάληψιν αἱρετικῶν µήτε διδόναι. Μὴ δῶτε γὰρ τὰ ἅγια τοῖς κυσίν, φησὶν ὁ 
κύριος, µηδὲ ῥίπτετε τοὺς µαργαρίτας ὑµῶν ἔµπροσθεν τῶν χοίρων, ἵνα µὴ µέτοχοι τῆς 
κακοδοξίας καὶ τῆς αὐτῶν γενώµεθα κατακρίσεως. Εἰ γὰρ πάντως ἕνωσίς ἐστι πρὸς 
Χριστὸν καὶ πρὸς ἀλλήλους, πάντως καὶ πᾶσι τοῖς συµµεταλαµβάνουσιν ἡµῖν κατὰ 
προαίρεσιν ἑνούµεθα· ἐκ προαιρέσεως γὰρ ἡ ἕνωσις αὕτη γίνεται, οὐ χωρὶς τῆς ἡµῶν 
γνώµης. Ἀντίτυπα δὲ τῶν µελλόντων λέγονται οὐχ ὡς µὴ ὄντα ἀληθῶς σῶµα καὶ αἷµα 
Χριστοῦ, ἀλλ྿ ὅτι νῦν µὲν δι྿ αὐτῶν µετέχοµεν τῆς Χριστοῦ θεότητος, τότε δὲ νοητῶς 
διὰ µόνης τῆς θέας.  
 

87. Περὶ τῆς γενεαλογίας τοῦ κυρίου καὶ περὶ τῆς ἁγίας θεοτόκου 
 
Περὶ τῆς ἁγίας ὑπερυµνήτου ἀειπαρθένου καὶ θεοτόκου Μαρίας ἐν τοῖς προλαβοῦσι 
µετρίως διαλαβόντες καὶ τὸ καιριώτατον παραστήσαντες, ὡς κυρίως καὶ ἀληθῶς 
θεοτόκος ἔστι τε καὶ ὀνοµάζεται, νῦν τὰ λείποντα προσαναπληρώσωµεν. Αὕτη γὰρ τῇ 
προαιωνίῳ προγνωστικῇ βουλῇ τοῦ Θεοῦ προορισθεῖσα καὶ διαφόροις εἰκόσι καὶ λόγοις 
προφητῶν διὰ πνεύµατος ἁγίου εἰκονισθεῖσά τε καὶ προκηρυχθεῖσα ἐν τῷ προωρισµένῳ 
καιρῷ ἐκ ∆αυιδικῆς ῥίζης ἐβλάστησε διὰ τὰς πρὸς αὐτὸν γενοµένας ἐπαγγελίας. Ὤµοσε 
γὰρ κύριος, φησί, τῷ ∆αυὶδ ἀλήθειαν, καὶ οὐ µὴ ἀθετήσει αὐτόν· ἐκ καρποῦ τῆς κοιλίας 
σου θήσοµαι ἐπὶ τοῦ θρόνου σου, καὶ πάλιν· Ἅπαξ ὤµοσα ἐν τῷ ἁγίῳ µου, εἰ τῷ ∆αυὶδ 
ψεύσοµαι. Τὸ σπέρµα αὐτοῦ εἰς τὸν αἰῶνα µένει· καὶ ὁ θρόνος αὐτοῦ ὡς ὁ ἥλιος 
ἐναντίον µου καὶ ὡς ἡ σελήνη κατηρτισµένη εἰς τὸν αἰῶνα, καὶ ὁ µάρτυς ἐν οὐρανῷ 
πιστός, καὶ Ἡσαΐας· Ἐξανατελεῖ ῥάβδος ἐξ Ἰεσσαί, καὶ ἄνθος ἐκ τῆς ῥίζης ἀναβήσεται. 
Ὅτι µὲν οὖν ὁ Ἰωσὴφ ἐκ ∆αυιδικοῦ φύλου κατάγεται, ὁ Ματθαῖος καὶ Λουκᾶς, οἱ 
ἱερώτατοι εὐαγγελισταί, διαρρήδην ὑπέδειξαν, ἀλλ྿ ὁ µὲν Ματθαῖος ἐκ ∆αυὶδ διὰ 
Σολοµῶντος κατάγει τὸν Ἰωσήφ, ὁ δὲ Λουκᾶς διὰ Νάθαν. Τῆς δὲ ἁγίας παρθένου τὴν 
γέννησιν καὶ ἀµφότεροι παρεσιώπησαν. Χρὴ οὖν εἰδέναι, ὡς οὐκ ἦν ἔθος Ἑβραίοις οὐδὲ 
τῇ θείᾳ γραφῇ γενεαλογεῖσθαι γυναῖκας. Νόµος δὲ ἦν µὴ µνηστεύεσθαι φυλὴν ἐξ ἑτέρας 
φυλῆς. Ὁ δὲ Ἰωσὴφ ἐκ ∆αυιδικοῦ καταγόµενος φύλου, δίκαιος ὑπάρχων τοῦτο γὰρ 
αὐτῷ µαρτυρεῖ τὸ θεῖον εὐαγγέλιον, οὐκ ἂν παρανόµως τὴν ἁγίαν παρθένον πρὸς 
µνηστείαν ἠγάγετο, εἰ µὴ ἐκ τοῦ αὐτοῦ σκήπτρου κατήγετο. ∆είξας τοίνυν τὸ τοῦ 
Ἰωσὴφ καταγώγιον ἠρκέσθη. Χρὴ δὲ καὶ τοῦτο εἰδέναι, ὡς νόµος ἦν ἀγόνου ἀνδρὸς 

τελευτῶντος τὸν τούτου ἀδελφὸν τὴν τοῦ τετελευτηκότος γαµετὴν πρὸς γάµον 
ἄγεσθαι καὶ ἐγείρειν σπέρµα τῷ ἀδελφῷ. Τὸ οὖν τικτόµενον κατὰ φύσιν µὲν τοῦ 
δευτέρου ἤτοι τοῦ γεγεννηκότος ἦν, κατὰ δὲ νόµον τοῦ τελευτήσαντος. Ἐκ τῆς σειρᾶς 
τοίνυν τοῦ Νάθαν τοῦ υἱοῦ ∆αυὶδ Λευὶ ἐγέννησε τὸν Μελχὶ καὶ τὸν Πάνθηρα· ὁ Πάνθηρ 
ἐγέννησε τὸν Βαρπάνθηρα οὕτως ἐπικληθέντα. Οὗτος ὁ Βαρπάνθηρ ἐγέννησε τὸν 
Ἰωακείµ, Ἰωακεὶµ ἐγέννησε τὴν ἁγίαν θεοτόκον. Ἐκ δὲ τῆς σειρᾶς Σολοµῶντος τοῦ υἱοῦ 
∆αυὶδ Ματθὰν ἔσχε γυναῖκα, ἐξ ἧς ἐγέννησε τὸν Ἰακώβ. Τελευτήσαντος δὲ τοῦ Ματθὰν 
Μελχὶ ἐκ τῆς φυλῆς τοῦ Νάθαν, ὁ υἱὸς Λευί, ἀδελφὸς δὲ τοῦ Πάνθηρος, ἔγηµε τὴν 
γυναῖκα τοῦ Ματθάν, µητέρα δὲ τοῦ Ἰακώβ, καὶ ἐξ αὐτῆς ἔσχε τὸν Ἡλί. Ἐγένοντο οὖν 
ἀδελφοὶ ὁµοµήτριοι Ἰακὼβ καὶ Ἡλί, ὁ µὲν Ἰακὼβ ἐκ τῆς φυλῆς Σολοµῶντος, ὁ δὲ Ἡλὶ ἐκ 
φυλῆς Νάθαν. Ἐτελεύτησε δὲ ὁ Ἡλί, ὁ ἐκ τῆς φυλῆς τοῦ Νάθαν ἄπαις· καὶ ἔλαβεν Ἰακώβ, 
ὁ ἀδελφὸς αὐτοῦ ὁ ἐκ τῆς φυλῆς Σολοµῶντος, τὴν γυναῖκα αὐτοῦ καὶ ἐγέννησε τὸν 
Ἰωσήφ. Ὁ οὖν Ἰωσὴφ φύσει µέν ἐστιν υἱὸς Ἰακὼβ ἐκ τοῦ καταγωγίου τοῦ Σολοµῶντος, 
κατὰ δὲ νόµον Ἡλὶ τοῦ ἐκ Νάθαν. Ἰωακεὶµ τοίνυν τὴν σεµνήν τε καὶ ἀξιέπαινον Ἄνναν 
πρὸς γάµον ἠγάγετο. Ἀλλ྿ ὥσπερ ἡ πάλαι Ἄννα στειρεύσασα δι྿ εὐχῆς καὶ ἐπαγγελίας 
τὸν Σαµουὴλ ἐγέννησεν, οὕτω καὶ αὕτη διὰ λιτῆς καὶ ἐπαγγελίας πρὸς Θεοῦ τὴν 
θεοτόκον κοµίζεται, ἵνα κἂν τούτῳ µηδενὸς τῶν περιφανῶν καθυστερίζοιτο· τίκτει 
τοιγαροῦν ἡ χάρις τοῦτο γὰρ ἡ Ἄννα ἑρµηνεύεται τὴν κυρίαν τοῦτο γὰρ τῆς Μαρίας 
σηµαίνει τὸ ὄνοµα· κυρία γὰρ ὄντως γέγονε πάντων τῶν ποιηµάτων τοῦ δηµιουργοῦ 
χρηµατίσασα µήτηρ. Τίκτεται δὲ ἐν τῷ τῆς προβατικῆς τοῦ Ἰωακεὶµ οἴκῳ καὶ τῷ ἱερῷ 
προσάγεται. Εἶτα ἐν τῷ οἴκῳ τοῦ Θεοῦ φυτευθεῖσά τε καὶ πιανθεῖσα τῷ πνεύµατι ὡσεὶ 
ἐλαία κατάκαρπος πάσης ἀρετῆς καταγώγιον γέγονε πάσης βιωτικῆς καὶ σαρκικῆς 
ἐπιθυµίας τὸν νοῦν ἀποστήσασα καὶ οὕτω παρθένον τὴν ψυχὴν τηρήσασα σὺν τῷ 
σώµατι, ὡς ἔπρεπε τὴν θεὸν ἐγκόλπιον ὑποδέχεσθαι µέλλουσαν· ἅγιος γὰρ ὢν ἐν ἁγίοις 
ἀναπαύεται. Οὕτω τοίνυν ἁγιωσύνην µετέρχεται καὶ ναὸς ἅγιος καὶ θαυµαστὸς τοῦ 
ὑψίστου Θεοῦ ἀναδείκνυται ἀξίως. Ἐπειδὴ δὲ ἐπετήρει τὰς παρθένους ὁ τῆς ἡµῶν 
σωτηρίας ἐχθρὸς διὰ τὴν Ἡσαΐου πρόρρησιν· Ἰδοὺ ἡ παρθένος ἐν γαστρὶ ἕξει, φήσαντος, 
καὶ τέξεται υἱόν, καὶ καλέσουσι τὸ ὄνοµα αὐτοῦ Ἐµµανουήλ, ὅ ἐστι µεθερµηνευόµενον 
Μεθ྿ ἡµῶν ὁ Θεός, ὡς ἂν δελεάσῃ τὸν ἐν σοφίᾳ ἀεὶ ἁβρυνόµενον ὁ δρασσόµενος τοὺς 
σοφοὺς ἐν τῇ πανουργίᾳ αὐτῶν, πρὸς µνηστείαν ἡ νεᾶνις τῷ Ἰωσὴφ ὑπὸ τῶν ἱερέων 
δίδοται, ὁ καινὸς τόµος τῷ γράµµατα εἰδότι· ἡ δὲ µνηστεία φυλακή τε τῆς παρθένου 
ὑπῆρχε καὶ τοῦ τὰς παρθένους ἐπιτηροῦντος ἀποβουκόληµα. Ὅτε δὲ ἦλθε τὸ πλήρωµα 
τοῦ χρόνου, ἀπεστάλη ἄγγελος κυρίου πρὸς αὐτὴν τὴν τοῦ κυρίου εὐαγγελιζόµενος 
σύλληψιν· οὕτως τε συνείληφε τὸν υἱὸν τοῦ Θεοῦ, τὴν τοῦ πατρὸς ἐνυπόστατον 
δύναµιν, οὐκ ἐκ θελήµατος σαρκὸς οὐδὲ ἐκ θελήµατος ἀνδρὸς ἤτοι συναφείας καὶ 
σπορᾶς, ἀλλ྿ ἐκ τῆς τοῦ πατρὸς εὐδοκίας καὶ συνεργίας τοῦ ἁγίου πνεύµατος· 
ἐχορήγησέ τε τῷ κτίστῃ τὸ κτισθῆναι καὶ τῷ πλάστῃ τὸ πλασθῆναι καὶ τῷ υἱῷ τοῦ 
Θεοῦ καὶ θεῷ τὸ σαρκωθῆναι καὶ ἀνθρωπισθῆναι ἐκ τῶν ἁγνῶν καὶ ἀµολύντων αὐτῆς 
σαρκῶν καὶ αἱµάτων, τὸ τῆς προµήτορος ἀποπληροῦσα χρέος· ὥσπερ γὰρ ἐκείνη 
συναφείας ἐκτὸς ἐξ Ἀδὰµ πεπλαστούργηται, οὕτω καὶ αὕτη τὸν νέον Ἀδὰµ ἀπεκύησε 
νόµῳ κυήσεως τικτόµενον καὶ ὑπὲρ φύσιν γεννήσεως. Τίκτεται γὰρ ἀπάτωρ ἐκ γυναικὸς 
ὁ ἐκ πατρὸς ἀµήτωρ· καὶ ὅτι µὲν ἐκ γυναικὸς νόµῳ κυήσεως, ὅτι δὲ ἄνευ πατρός, ὑπὲρ 
φύσιν γεννήσεως· καὶ ὅτι µὲν τῷ εἰθισµένῳ χρόνῳ τὸν γὰρ ἐννεαµηνιαῖον τελέσας καὶ 
τῷ δεκάτῳ ἐπιβὰς γεννᾶται, νόµῳ κυήσεως· ὅτι δὲ ἀνωδίνως, ὑπὲρ θεσµὸν γεννήσεως· 

ἧς γὰρ ἡδονὴ οὐ προηγήσατο, οὐδὲ ὠδὶν ἐπηκολούθησε, κατὰ τὸν προφήτην τὸν 
λέγοντα· Πρὶν ὠδίνησεν, ἔτεκε, καὶ πάλιν· Πρὶν ἐλθεῖν τὸν καιρὸν τῶν ὠδίνων, ἐξέφυγε 
καὶ ἔτεκεν ἄρσεν. Γεγέννηται τοίνυν ἐξ αὐτῆς ὁ υἱὸς τοῦ Θεοῦ καὶ Θεὸς σεσαρκωµένος, 
οὐ θεοφόρος ἄνθρωπος, ἀλλὰ Θεὸς σεσαρκωµένος, οὐχ ὡς προφήτης ἐνεργείᾳ 
χριόµενος, παρουσίᾳ δὲ ὅλου τοῦ χρίοντος, ὥστε ἄνθρωπον µὲν γενέσθαι τὸ χρῖσαν καὶ 
θεὸν τὸ χριόµενον, οὐ µεταβολῇ φύσεως, ἀλλ྿ ἑνώσει τῇ καθ྿ ὑπόστασιν. Ὁ αὐτὸς γὰρ 
ἦν, ὅ τε χρίων καὶ ὁ χριόµενος, χρίων ὡς Θεὸς ἑαυτὸν ὡς ἄνθρωπον. Πῶς οὖν οὐ 
θεοτόκος ἡ θεὸν σεσαρκωµένον ἐξ αὐτῆς γεννήσασα; Ὄντως κυρίως καὶ ἀληθῶς 
θεοτόκος καὶ κυρία, καὶ πάντων κτισµάτων δεσπόζουσα, δούλη καὶ µήτηρ τοῦ 
δηµιουργοῦ χρηµατίσασα. Ὥσπερ δὲ συλληφθεὶς παρθένον τὴν συλλαβοῦσαν ἐτήρησεν, 
οὕτω καὶ τεχθεὶς τὴν αὐτῆς παρθενίαν ἐφύλαξεν ἄτρωτον µόνος διελθὼν δι྿ αὐτῆς καὶ 
κεκλεισµένην τηρήσας αὐτήν· δι྿ ἀκοῆς µὲν ἡ σύλληψις, ἡ δὲ γέννησις διὰ τῆς συνήθους 
τῶν τικτοµένων ἐξόδου, εἰ καί τινες µυθολογοῦσι διὰ τῆς πλευρᾶς αὐτὸν τεχθῆναι τῆς 
θεοµήτορος. Οὐ γὰρ ἀδύνατος ἦν καὶ διὰ τῆς πύλης διελθεῖν καὶ ταύτης µὴ 
παραβλάψαι τὰ σήµαντρα. Μένει τοίνυν καὶ µετὰ τόκον παρθένος ἡ ἀειπάρθενος 
οὐδαµῶς ἀνδρὶ µέχρι θανάτου προσοµιλήσασα. Εἰ γὰρ καὶ γέγραπται· Καὶ οὐκ ἔγνω 
αὐτήν, ἕως οὗ ἔτεκε τὸν υἱὸν αὐτῆς τὸν πρωτότοκον, ἰστέον ὅτι πρωτότοκός ἐστιν ὁ 
πρῶτος γεννηθείς, εἰ καὶ µονογενὴς εἴη· τὸ µὲν γὰρ πρῶτον γεννηθῆναι δηλοῖ, οὐ 
πάντως δὲ καὶ ἑτέρων συνεµφαίνει γέννησιν. Τὸ δὲ ἕως τὴν µὲν τοῦ ὡρισµένου χρόνου 
προθεσµίαν σηµαίνει, οὐκ ἀποφάσκει δὲ τὸ µετὰ ταῦτα· φησὶ γὰρ ὁ κύριος· Καὶ ἰδοὺ ἐγὼ 
µεθ྿ ὑµῶν εἰµι πάσας τὰς ἡµέρας ἕως τῆς συντελείας τοῦ αἰῶνος, οὐχ ὡς µετὰ τὴν τοῦ 
αἰῶνος συντέλειαν χωρισθησόµενος. Φησὶ γοῦν ὁ θεῖος ἀπόστολος· Καὶ οὕτως πάντοτε 
σὺν κυρίῳ ἐσόµεθα, µετὰ τὴν κοινὴν ἀνάστασιν λέγων. Πῶς γὰρ ἂν θεὸν γεννήσασα καὶ 
ἐκ τῆς τῶν παρηκολουθηκότων πείρας τὸ θαῦµα γνωρίσασα ἀνδρὸς συνάφειαν 
κατεδέξατο; Ἄπαγε. Οὐ σωφρονοῦντος λογισµοῦ τὰ τοιαῦτα νοεῖν, µὴ ὅτι καὶ 
πράττειν. Ἀλλ྿ αὕτη ἡ µακαρία καὶ τῶν ὑπὲρ φύσιν δωρεῶν ἀξιωθεῖσα τὰς ὠδῖνας, ἃς 
διέφυγε τίκτουσα, ταύτας ἐν τῷ τοῦ πάθους καιρῷ ὑπέµεινε ὑπὸ τῆς µητρικῆς 
συµπαθείας τῶν σπλάγχνων τὸν σπαραγµὸν ἀνατλᾶσα καί, ὃν θεὸν ἔγνω διὰ 
γεννήσεως, τοῦτον ὡς κακοῦργον ἀναιρούµενον βλέπουσα ὡς ῥοµφαίᾳ τοῖς λογισµοῖς 
ἐσπαράττετο· καὶ τοῦτό ἐστι· Καὶ σοῦ δὲ αὐτῆς τὴν ψυχὴν διελεύσεται ῥοµφαία. Ἀλλὰ 
µεταβάλλει τὴν λύπην ἡ χαρὰ τῆς ἀναστάσεως θεὸν τὸν σαρκὶ θανόντα κηρύττουσα.  
 

88. Περὶ τῶν ἁγίων καὶ τῆς τῶν λειψάνων αὐτῶν τιµῆς 
 
Τιµητέον τοὺς ἁγίους ὡς φίλους Χριστοῦ, ὡς τέκνα καὶ κληρονόµους Θεοῦ, ὥς φησιν ὁ 
θεολόγος εὐαγγελιστής· Ὅσοι δὲ ἔλαβον αὐτόν, ἔδωκεν αὐτοῖς ἐξουσίαν τέκνα Θεοῦ 
γενέσθαι. Ὥστε οὐκέτι εἰσὶν δοῦλοι, ἀλλ྿ υἱοί· εἰ δὲ υἱοί, καὶ κληρονόµοι, κληρονόµοι µὲν 
Θεοῦ, συγκληρονόµοι δὲ Χριστοῦ. Καὶ ὁ κύριος ἐν τοῖς ἱεροῖς εὐαγγελίοις τοῖς 
ἀποστόλοις φησίν· Ὑµεῖς φίλοι µού ἐστε. Οὐκέτι ὑµᾶς καλῶ δούλους· ὁ γὰρ δοῦλος οὐκ 
οἶδε, τί ποιεῖ αὐτοῦ ὁ κύριος. Εἰ δὲ καὶ βασιλεὺς βασιλέων καὶ κύριος κυριευόντων καὶ 
Θεὸς θεῶν ὁ δηµιουργὸς τῶν ἁπάντων καὶ κύριος λέγεται, πάντως οἱ ἅγιοι θεοί τε καὶ 
κύριοι καὶ βασιλεῖς. Τούτων Θεὸς ὁ Θεὸς καὶ κύριος καὶ βασιλεύς ἐστι καὶ λέγεται. Ἐγὼ 
γάρ εἰµι, φησὶ τῷ Μωσεῖ, Θεὸς Ἀβραὰµ καὶ Θεὸς Ἰσαὰκ καὶ Θεὸς Ἰακώβ. Καὶ θεὸν 

Φαραὼ τὸν Μωσῆν ὁ Θεὸς ἐποίησεν. Θεοὺς δὲ λέγω καὶ βασιλεῖς καὶ κυρίους οὐ φύσει, 
ἀλλ྿ ὡς τῶν παθῶν βασιλεύσαντας καὶ κυριεύσαντας καὶ τὴν τῆς θείας εἰκόνος 
ὁµοίωσιν, καθ྿ ἣν καὶ γεγένηνται, ἀπαραχάρακτον φυλάξαντας βασιλεὺς γὰρ λέγεται 
καὶ ἡ τοῦ βασιλέως εἰκών καὶ ἑνωθέντας θεῷ κατὰ προαίρεσιν καὶ τοῦτον δεξαµένους 
ἔνοικον καὶ τῇ τούτου µεθέξει γεγονότας χάριτι, ὅπερ αὐτός ἐστι φύσει. Πῶς οὖν οὐ 
τιµητέον τοὺς θεράποντας καὶ φίλους καὶ υἱοὺς τοῦ Θεοῦ χρηµατίσαντας; Ἡ γὰρ πρὸς 
τοὺς εὐγνώµονας τῶν ὁµοδούλων τιµὴ ἀπόδειξιν ἔχει τῆς πρὸς τὸν κοινὸν δεσπότην 
εὐνοίας. Οὗτοι ταµιεῖα Θεοῦ καὶ καθαρὰ γεγόνασι καταγώγια· Ἐνοικήσω γὰρ ἐν 
αὐτοῖς, ὁ Θεός φησι, καὶ ἐµπεριπατήσω καὶ ἔσοµαι αὐτῶν Θεός. Ὅτι µὲν οὖν ψυχαὶ 
δικαίων ἐν χειρὶ Θεοῦ, καὶ οὐ µὴ ἅψηται αὐτῶν βάσανος, φησὶν ἡ θεία γραφή· ὁ 
θάνατος γὰρ τῶν ἁγίων ὕπνος µᾶλλόν ἐστι ἢ θάνατος. Ἐκοπίασαν γὰρ εἰς τὸν αἰῶνα 
καὶ ζήσονται εἰς τέλος, καί· Τίµιος ἐναντίον κυρίου ὁ θάνατος τῶν ὁσίων αὐτοῦ. Τί οὖν 
τιµιώτερον τοῦ ἐν χειρὶ εἶναι Θεοῦ; Ζωὴ γάρ ἐστιν ὁ Θεὸς καὶ φῶς καὶ οἱ ἐν χειρὶ Θεοῦ 
ὄντες ἐν ζωῇ καὶ φωτὶ ὑπάρχουσιν. Ὅτι δὲ διὰ τοῦ νοῦ τοῖς σώµασιν αὐτῶν ἐνῴκησεν ὁ 
Θεός, φησὶν ὁ ἀπόστολος· Οὐκ οἴδατε, ὅτι τὰ σώµατα ὑµῶν ναὸς τοῦ ἐνοικοῦντος ἐν 
ὑµῖν πνεύµατος ἁγίου ἐστίν; Ὁ δὲ κύριος τὸ πνεῦµά ἐστι, καί· Εἴ τις τὸν ναὸν τοῦ Θεοῦ 
φθείρει, φθερεῖ τοῦτον ὁ Θεός. Πῶς οὖν οὐ τιµητέον τοὺς ἐµψύχους ναοὺς τοῦ Θεοῦ, τὰ 
ἔµψυχα τοῦ Θεοῦ σκηνώµατα; Οὗτοι ζῶντες ἐν παρρησίᾳ τῷ θεῷ παρεστήκασι. Πηγὰς 
ἡµῖν σωτηρίους ὁ δεσπότης Χριστὸς τὰ τῶν ἁγίων παρέσχετο λείψανα πολυτρόπως 
τὰς εὐεργεσίας πηγάζοντα, µύρον εὐωδίας βρύοντα. Καὶ µηδεὶς ἀπιστείτω. Εἰ γὰρ ἐξ 
ἀκροτόµου πέτρας ὕδωρ ἐν ἐρήµῳ, ἐπήγασε βουλοµένου Θεοῦ καὶ ἐκ σιαγόνος ὄνου τῷ 
Σαµψὼν διψῶντι, ἐκ µαρτυρικῶν λειψάνων µύρον εὐῶδες ἀναβλύζειν ἄπιστον; 
Οὐδαµῶς, τοῖς γε εἰδόσι τὴν τοῦ Θεοῦ δύναµιν καὶ τὴν τῶν ἁγίων παρ྿ αὐτοῦ τιµήν. 
Ἐν τῷ νόµῳ πᾶς ὁ νεκροῦ ἁπτόµενος ἀκάθαρτος ἐχρηµάτιζεν, ἀλλ྿ οὐχ οὗτοι νεκροί. 
Ἀφ྿ οὗ γὰρ ἡ αὐτοζωή, ὁ τῆς ζωῆς αἴτιος, ἐν νεκροῖς ἐλογίσθη, τοὺς ἐπ྿ ἐλπίδι 
ἀναστάσεως καὶ τῇ εἰς αὐτὸν πίστει κοιµηθέντας οὐ νεκροὺς προσαγορεύοµεν. Νεκρὸν 
γὰρ σῶµα πῶς θαυµατουργεῖν δύναται; Πῶς οὖν δι྿ αὐτῶν δαίµονες ἀπελαύνονται, 
ἀσθενεῖς θεραπεύονται, τυφλοὶ ἀναβλέπουσι, λεπροὶ καθαίρονται, πειρασµοὶ καὶ ἀνίαι 
λύονται, πᾶσα δόσις ἀγαθὴ ἐκ τοῦ πατρὸς τῶν φώτων δι྿ αὐτῶν τοῖς ἀδιστάκτῳ 
πίστει αἰτοῦσι κάτεισι; Πόσα ἂν ἔκαµες, ἵνα προστάτην εὕρῃς θνητῷ σε βασιλεῖ 
προσάγοντα καὶ ὑπὲρ σοῦ πρὸς αὐτὸν τοὺς λόγους ποιούµενον; Τοὺς οὖν προστάτας 
τοῦ γένους παντὸς τοὺς τῷ θεῷ ὑπὲρ ἡµῶν τὰς ἐντεύξεις ποιουµένους οὐ τιµητέον; Ναὶ 
µὴν τιµητέον, ναοὺς ἐγείροντας τῷ θεῷ ἐπὶ τῷ τούτων ὀνόµατι, καρποφορίας 
προσάγοντας, τὰς τούτων µνήµας γεραίροντας καὶ ἐν αὐταῖς εὐφραινοµένους 
πνευµατικῶς, ἵνα οἰκεία τῶν συγκαλούντων ἡ εὐφροσύνη γένηται, ἵνα µὴ θεραπεύειν 
πειρώµενοι τοὔµπαλιν αὐτοὺς παροργίσωµεν. Οἷς µὲν γὰρ Θεὸς θεραπεύεται, καὶ οἱ 
τούτου θεράποντες εὐφρανθήσονται· οἷς δὲ προσοχθίζει Θεός, καὶ οἱ τούτου 
προσοχθιοῦσιν ὑπασπισταί. Ἐν ψαλµοῖς καὶ ὕµνοις καὶ ᾠδαῖς πνευµατικαῖς καὶ 
κατανύξει καὶ τῶν δεοµένων ἐλέῳ τοὺς ἁγίους πιστοὶ θεραπεύσωµεν, οἷς µάλιστα καὶ 
Θεὸς θεραπεύεται. Στήλας αὐτοῖς ἐγείρωµεν ὁρωµένας τε εἰκόνας καὶ αὐτοὶ ἔµψυχοι 
στῆλαι καὶ εἰκόνες αὐτῶν τῇ τῶν ἀρετῶν µιµήσει γενώµεθα. Τὴν θεοτόκον ὡς κυρίως 
καὶ ἀληθῶς Θεοῦ µητέρα τιµήσωµεν· τὸν προφήτην Ἰωάννην ὡς πρόδροµον καὶ 
βαπτιστὴν ἀπόστολόν τε καὶ µάρτυρα οὔτε γὰρ ἐν γεννητοῖς γυναικῶν µείζων 
Ἰωάννου ἐγήγερται, ὡς ὁ κύριος ἔφησε, καὶ τῆς βασιλείας αὐτὸς πρῶτος κῆρυξ 

γεγένηται· τοὺς ἀποστόλους ὡς ἀδελφοὺς τοῦ κυρίου καὶ αὐτόπτας καὶ ὑπηρέτας τῶν 
αὐτοῦ παθηµάτων, οὓς προγνοὺς καὶ προώρισε συµµόρφους τῆς εἰκόνος τοῦ υἱοῦ 
αὐτοῦ ὁ Θεὸς καὶ πατήρ· πρῶτον ἀποστόλους, δεύτερον προφήτας, τρίτον ποιµένας 
καὶ διδασκάλους· τούς τε τοῦ κυρίου µάρτυρας ἐκ παντὸς τάγµατος ἐκλελεγµένους ὡς 
στρατιώτας Χριστοῦ καὶ τὸ αὐτοῦ πεπωκότας ποτήριον τό τε τοῦ ζωοποιοῦ αὐτοῦ 
θανάτου βαπτισθέντας βάπτισµα ὡς κοινωνοὺς τῶν παθηµάτων αὐτοῦ καὶ τῆς δόξης, 
ὧν ταξίαρχος ὁ πρωτοδιάκονος Χριστοῦ καὶ ἀπόστολος καὶ πρωτοµάρτυς Στέφανος· 
καὶ τοὺς ὁσίους πατέρας ἡµῶν τοὺς θεοφόρους ἀσκητὰς τοὺς τὸ χρονιώτερον καὶ 
ἐπιπονώτερον µαρτύριον τῆς συνειδήσεως διαθλήσαντας, οἱ περιῆλθον ἐν µηλωταῖς, ἐν 
αἰγείοις δέρµασιν, ὑστερούµενοι, θλιβόµενοι, κακοχούµενοι, ἐν ἐρηµίαις πλανώµενοι καὶ 
ὄρεσι καὶ σπηλαίοις καὶ ταῖς ὀπαῖς τῆς γῆς, ὧν οὐκ ἦν ἄξιος ὁ κόσµος· τοὺς πρὸ τῆς 
χάριτος προφήτας, πατριάρχας, δικαίους τοὺς προκατηγγελκότας τὴν τοῦ κυρίου 
παρουσίαν. Τούτων πάντων ἀναθεωροῦντες τὴν πολιτείαν ζηλώσωµεν τὴν πίστιν, 
τὴν ἀγάπην, τὴν ἐλπίδα, τὸν ζῆλον, τὸν βίον, τὴν καρτερίαν τῶν παθηµάτων, τὴν 
ὑποµονὴν µέχρις αἵµατος, ἵνα καὶ τῶν τῆς δόξης στεφάνων αὐτοῖς κοινωνήσωµεν.  
 

89. Περὶ εἰκόνων 
 
Ἐπειδὴ δέ τινες ἡµῖν καταµέµφονται προσκυνοῦσί τε καὶ τιµῶσι τήν τε τοῦ σωτῆρος καὶ 
τῆς δεσποίνης ἡµῶν εἰκόνα, ἔτι δὲ καὶ τῶν λοιπῶν ἁγίων καὶ θεραπόντων Χριστοῦ, 
ἀκουέτωσαν, ὡς ἐξ ἀρχῆς ὁ Θεὸς τὸν ἄνθρωπον κατ྿ οἰκείαν εἰκόνα ἐποίησε. Τίνος οὖν 
ἕνεκεν ἀλλήλους προσκυνοῦµεν, εἰ µὴ ὡς κατ྿ εἰκόνα Θεοῦ πεποιηµένους; Ὡς γάρ φησιν ὁ 
θεοφόρος καὶ πολὺς τὰ θεῖα Βασίλειος, ἡ τῆς εἰκόνος τιµὴ ἐπὶ τὸ πρωτότυπον διαβαίνει· 
πρωτότυπον δέ ἐστι τὸ εἰκονιζόµενον, ἐξ οὗ τὸ παράγωγον γίνεται. Τίνος ἕνεκεν ὁ 
Μωσαικὸς λαὸς τῇ σκηνῇ κυκλόθεν προσεκύνει εἰκόνα καὶ τύπον φερούσῃ τῶν 
ἐπουρανίων, µᾶλλον δὲ τῆς ὅλης κτίσεως; Φησὶ γοῦν ὁ Θεὸς τῷ Μωσεῖ· Ὅρα, ποιήσεις 
πάντα κατὰ τὸν τύπον τὸν δειχθέντα σοι ἐν τῷ ὄρει. Καὶ τὰ Χερουβὶµ δὲ τὰ σκιάζοντα 
τὸ ἱλαστήριον οὐχὶ ἔργα χειρῶν ἀνθρώπων; Τί δὲ ὁ ἐν Ἱεροσολύµοις περιώνυµος ναός; 
Οὐχὶ χειροποίητος καὶ ἀνθρώπων τέχνῃ κατεσκευασµένος; Ἡ δὲ θεία γραφὴ κατηγορεῖ 
τῶν προσκυνούντων τοῖς γλυπτοῖς, ἀλλὰ καὶ τῶν θυόντων τοῖς δαιµονίοις. Ἔθυον µὲν 
καὶ Ἕλληνες, ἔθυον δὲ καὶ Ἰουδαῖοι· ἀλλ྿ Ἕλληνες µὲν δαίµοσιν, Ἰουδαῖοι δὲ τῷ θεῷ. Καὶ 
ἀπόβλητος µὲν ἡ τῶν Ἑλλήνων θυσία ἦν καὶ κατάκριτος, ἡ δὲ τῶν δικαίων τῷ θεῷ 
εὐαπόδεκτος. Ἔθυσε γὰρ Νῶε, καὶ ὠσφράνθη ὁ Θεὸς ὀσµὴν εὐωδίας, τῆς ἀγαθῆς 
προαιρέσεως καὶ τῆς πρὸς αὐτὸν εὐνοίας τὸ εὐῶδες ἀποδεχόµενος. Οὕτω τὰ µὲν τῶν 
Ἑλλήνων γλυπτά, ἐπεὶ δαιµόνων ἦσαν ἐξεικονίσµατα ἀπόβλητά τε καὶ ἀπηγορευµένα 
τυγχάνουσι. Πρὸς δὲ τούτοις τοῦ ἀοράτου καὶ ἀσωµάτου καὶ ἀπεριγράπτου καὶ 
ἀσχηµατίστου Θεοῦ τίς δύναται ποιήσασθαι µίµηµα; Παραφροσύνης τοίνυν ἄκρας καὶ 
ἀσεβείας τὸ σχηµατίζειν τὸ θεῖον. Ἐντεῦθεν ἐν τῇ παλαιᾷ οὐκ ἦν τετριµµένη ἡ τῶν 
εἰκόνων χρῆσις. Ἐπεὶ δὲ ὁ Θεὸς διὰ σπλάγχνα ἐλέους αὐτοῦ κατὰ ἀλήθειαν γέγονεν 
ἄνθρωπος διὰ τὴν ἡµετέραν σωτηρίαν, οὐχ ὡς τῷ Ἀβραὰµ ὤφθη ἐν εἴδει ἀνθρώπου, 
οὐχ ὡς τοῖς προφήταις, ἀλλὰ κατ྿ οὐσίαν ἀληθῶς γέγονεν ἄνθρωπος διέτριψέ τε ἐπὶ 
τῆς γῆς καὶ τοῖς ἀνθρώποις συνανεστράφη, ἐθαυµατούργησεν, ἔπαθεν, ἐσταυρώθη, 
ἀνέστη, ἀνελήφθη, καὶ πάντα ταῦτα κατὰ ἀλήθειαν γέγονε, καὶ ὡράθη ὑπὸ τῶν 

ἀνθρώπων, ἐγράφη µὲν εἰς ὑπόµνησιν ἡµῶν καὶ διδαχὴν τῶν τηνικαῦτα µὴ παρόντων, 
ἵνα µὴ ἑωρακότες, ἀκούσαντες δὲ καὶ πιστεύσαντες τύχωµεν τοῦ µακαρισµοῦ τοῦ 
κυρίου. Ἐπεὶ δὲ οὐ πάντες ἴσασι γράµµατα οὐδὲ τῇ ἀναγνώσει σχολάζουσιν, οἱ πατέρες 
συνεῖδον ὥσπερ τινὰς ἀριστείας ἐν εἰκόσι ταῦτα γράφεσθαι εἰς ὑπόµνησιν σύντοµον. 
Ἀµέλει πολλάκις µὴ κατὰ νοῦν ἔχοντες τὸ τοῦ κυρίου πάθος, τὴν εἰκόνα τῆς Χριστοῦ 
σταυρώσεως ἰδόντες, τοῦ σωτηρίου πάθους εἰς ἀνάµνησιν ἐλθόντες, πεσόντες 
προσκυνοῦµεν οὐ τῇ ὕλῃ, ἀλλὰ τῷ εἰκονιζοµένῳ, ὥσπερ οὐ τῇ ὕλῃ τοῦ εὐαγγελίου οὐδὲ 
τῇ τοῦ σταυροῦ ὕλῃ προσκυνοῦµεν, ἀλλὰ τῷ ἐκτυπώµατι. Τί γὰρ διαφέρει σταυρὸς µὴ 
ἔχων τὸ τοῦ κυρίου ἐκτύπωµα τοῦ ἔχοντος; Ὡσαύτως καὶ τῆς θεοµήτορος· ἡ γὰρ εἰς 
αὐτὴν τιµὴ εἰς τὸν ἐξ αὐτῆς σαρκωθέντα ἀνάγεται. Ὁµοίως καὶ τὰ τῶν ἁγίων 
ἀνδραγαθήµατα ἐπαλείφοντα ἡµᾶς πρὸς ἀνδρείαν καὶ ζῆλον καὶ µίµησιν τῆς αὐτῶν 
ἀρετῆς καὶ δόξαν Θεοῦ. Ὡς γὰρ ἔφηµεν, ἡ πρὸς τοὺς εὐγνώµονας τῶν ὁµοδούλων τιµὴ 
ἀπόδειξιν ἔχει τῆς πρὸς τὸν κοινὸν δεσπότην εὐνοίας καὶ ἡ τῆς εἰκόνος τιµὴ πρὸς τὸ 
πρωτότυπον διαβαίνει. Ἔστι δὲ ἄγραφος ἡ παράδοσις ὥσπερ τὸ κατὰ ἀνατολὰς 
προσκυνεῖν, τὸ προσκυνεῖν σταυρὸν καὶ ἕτερα πλεῖστα τούτοις ὅµοια. Φέρεται δὲ καί τις 
ἱστορία, ὡς ὁ κύριος τῷ Αὐγάρῳ τῆς Ἐδεσσηνῶν πόλεως βασιλεύοντι ζωγράφον 
ἀποστείλαντι τὴν τοῦ κυρίου ὁµοιογραφῆσαι εἰκόνα µὴ δυνηθέντος τοῦ ζωγράφου διὰ 
τὴν ἀποστίλβουσαν τοῦ προσώπου λαµπρότητα αὐτὸς ἱµάτιον τῷ οἰκείῳ καὶ 
ζωοποιῷ προσώπῳ ἐπιθεὶς ἐναποµάξασθαι τῷ ἱµατίῳ τὸ ἑαυτοῦ ἀπεικόνισµα καὶ 
οὕτως ἀποστεῖλαι ποθοῦντι τῷ Αὐγάρῳ. Ὅτι δὲ καὶ πλεῖστα οἱ ἀπόστολοι ἀγράφως 
παραδεδώκασι, γράφει Παῦλος ὁ τῶν ἐθνῶν ἀπόστολος· Ἄρα οὖν, ἀδελφοί, στήκετε καὶ 
κρατεῖτε τὰς παραδόσεις ἡµῶν, ἃς ἐδιδάχθητε εἴτε διὰ λόγου εἴτε δι྿ ἐπιστολῆς ἡµῶν, 
καὶ πρὸς Κορινθίους· Ἐπαινῶ δὲ ὑµᾶς, ἀδελφοί, ὅτι πάντα µου µέµνησθε καί, καθὼς 
παρέδωκα ὑµῖν, τὰς παραδόσεις κατέχετε.  
 

90. Περὶ γραφῆς 
 
Εἷς ἐστιν ὁ Θεὸς ὑπό τε παλαιᾶς διαθήκης καὶ καινῆς κηρυττόµενος, ὁ ἐν τριάδι 
ὑµνούµενός τε καὶ δοξαζόµενος, τοῦ κυρίου φήσαντος· Οὐκ ἦλθον καταλῦσαι τὸν νόµον, 
ἀλλὰ πληρῶσαι αὐτὸς γὰρ τὴν ἡµῶν σωτηρίαν εἰργάσατο, ὑπὲρ ἧς πᾶσα γραφὴ καὶ 
ἅπαν µυστήριον, καὶ πάλιν· Ἐρευνᾶτε τὰς γραφάς· αὗται γὰρ µαρτυροῦσι περὶ ἐµοῦ, 
καὶ τοῦ ἀποστόλου εἰπόντος· Πολυµερῶς καὶ πολυτρόπως πάλαι ὁ Θεὸς λαλήσας τοῖς 
πατράσιν ἡµῶν ἐν τοῖς προφήταις, ἐπ྿ ἐσχάτων τῶν ἡµερῶν τούτων ἐλάλησεν ἡµῖν ἐν 
υἱῷ. ∆ιὰ πνεύµατος τοίνυν ἁγίου ὅ τε νόµος καὶ οἱ προφῆται, εὐαγγελισταὶ καὶ 
ἀπόστολοι καὶ ποιµένες ἐλάλησαν καὶ διδάσκαλοι. Πᾶσα τοίνυν γραφὴ θεόπνευστος 
πάντως ὠφέλιµος. Ὥστε κάλλιστον καὶ ψυχωφελέστατον ἐρευνᾶν τὰς θείας γραφάς. 
Ὥσπερ γὰρ δένδρον παρὰ τὰς διεξόδους τῶν ὑδάτων πεφυτευµένον, οὕτω καὶ ψυχὴ τῇ 
θείᾳ ἀρδευοµένη γραφῇ πιαίνεται καὶ καρπὸν ὥριµον δίδωσι, πίστιν ὀρθόδοξον, καὶ 
ἀειθαλέσι τοῖς φύλλοις, ταῖς θεαρέστοις φηµὶ ὡραΐζεται πράξεσι· πρός τε γὰρ πρᾶξιν 
ἐνάρετον καὶ θεωρίαν ἀθόλωτον ἐκ τῶν ἁγίων γραφῶν ῥυθµιζόµεθα. Πάσης γὰρ 
ἀρετῆς παράκλησιν καὶ κακίας ἁπάσης ἀποτροπὴν ἐν ταύταις εὑρίσκοµεν. Ἐὰν οὖν 
ἐσόµεθα φιλοµαθεῖς, ἐσόµεθα καὶ πολυµαθεῖς· ἐπιµελείᾳ γὰρ καὶ πόνῳ καὶ τῇ τοῦ 
διδόντος χάριτι κατορθοῦνται ἅπαντα. Ὁ γὰρ αἰτῶν λαµβάνει καὶ ὁ ζητῶν εὑρίσκει καὶ 

τῷ κρούοντι ἀνοιγήσεται. Κρούσωµεν τοίνυν εἰς τὸν κάλλιστον παράδεισον τῶν 
γραφῶν, τὸν εὐώδη, τὸν γλυκύτατον, τὸν ὡραιότατον, τὸν παντοίοις νοερῶν 
θεοφόρων ὀρνέων κελαδήµασι περιηχοῦντα ἡµῶν τὰ ὦτα, τὸν ἁπτόµενον ἡµῶν τῆς 
καρδίας, καὶ λυπουµένην µὲν παρακαλοῦντα, θυµουµένην δὲ κατευνάζοντα καὶ χαρᾶς 
ἀιδίου ἐµπιπλῶντα, τὸν ἐπιβιβάζοντα ἡµῶν τὴν διάνοιαν ἐπὶ τὰ χρυσαυγῆ µετάφρενα 
τῆς θείας περιστερᾶς καὶ ὑπέρλαµπρα καὶ ταῖς φανωτάταις αὐτῆς πτέρυξι πρὸς τὸν 
µονογενῆ υἱὸν καὶ κληρονόµον τοῦ φυτουργοῦ τοῦ νοητοῦ ἀµπελῶνος ἀνάγοντα καὶ δι྿ 
αὐτοῦ τῷ πατρὶ τῶν φώτων προσάγοντα. Ἀλλὰ µὴ παρέργως κρούσωµεν, προθύµως 
δὲ µᾶλλον καὶ ἐπιµόνως· µὴ ἐκκακήσωµεν κρούοντες. Οὕτω γὰρ ἡµῖν ἀνοιγήσεται. Ἐὰν 
ἀναγνῶµεν ἅπαξ καὶ δὶς καὶ µὴ διαγνῶµεν, ἃ ἀναγινώσκοµεν, µὴ ἐκκακήσωµεν, ἀλλ྿ 
ἐπιµείνωµεν, ἀδολεσχήσωµεν, ἐρωτήσωµεν· ἐπερώτησον γάρ, φησίν, τὸν πατέρα σου, 
καὶ ἀναγγελεῖ σοι, τοὺς πρεσβυτέρους σου, καὶ ἐροῦσί σοι. Οὐ γὰρ πάντων ἡ γνῶσις. 
Ἀρυσώµεθα ἐκ τῆς τούτου τοῦ παραδείσου πηγῆς ἀένναα καὶ καθαρώτατα νάµατα 
ἁλλόµενα εἰς ζωὴν αἰώνιον, ἐντρυφήσωµεν, ἀπλήστως κατατρυφήσωµεν· τὴν γὰρ 
χάριν ἀδάπανον κέκτηνται. Εἰ δέ τι καὶ παρὰ τῶν ἔξωθεν χρήσιµον καρπώσασθαι 
δυνηθείηµεν, οὐ τῶν ἀπηγορευµένων ἐστί. Γενώµεθα δόκιµοι τραπεζῖται τὸ µὲν γνήσιον 
καὶ καθαρὸν χρυσίον σωρεύοντες, τὸ δὲ κίβδηλον παραιτούµενοι. Λάβωµεν λόγους 
καλλίστους, θεοὺς δὲ γελοίους καὶ µύθους ἀλλοτρίους τοῖς κυσὶν ἀπορρίψωµεν· πλείστην 
γὰρ ἐξ αὐτῶν ἰσχὺν κτήσασθαι δυνηθείηµεν. Ἰστέον δέ, ὡς εἴκοσι δύο βίβλοι εἰσὶ τῆς 
παλαιᾶς διαθήκης κατὰ τὰ στοιχεῖα τῆς Ἑβραΐδος φωνῆς. Εἴκοσι δύο γὰρ στοιχεῖα 
ἔχουσιν, ἐξ ὧν πέντε διπλοῦνται, ὡς γίνεσθαι αὐτὰ εἴκοσι ἑπτά· διπλοῦν γάρ ἐστι τὸ 
Χὰφ καὶ τὸ Μὲµ καὶ τὸ Νοῦν καὶ τὸ Φὶ καὶ τὸ Σαδί. ∆ιὸ καὶ αἱ βίβλοι κατὰ τοῦτον τὸν 
τρόπον εἴκοσι δύο µὲν ἀριθµοῦνται, εἴκοσι ἑπτὰ δὲ εὑρίσκονται διὰ τὸ πέντε ἐξ αὐτῶν 
διπλοῦσθαι. Συνάπτεται γὰρ ἡ Ῥοὺθ τοῖς Κριταῖς καὶ ἀριθµεῖται παρ྿ Ἑβραίοις µία 
βίβλος· ἡ πρώτη καὶ δευτέρα τῶν Βασιλειῶν µία βίβλος· ἡ τρίτη καὶ ἡ τετάρτη τῶν 
Βασιλειῶν µία βίβλος· ἡ πρώτη καὶ ἡ δευτέρα τῶν Παραλειποµένων µία βίβλος· ἡ 
πρώτη καὶ ἡ δευτέρα τοῦ Ἔσδρα µία βίβλος. Οὕτως οὖν σύγκεινται αἱ βίβλοι ἐν 
πεντατεύχοις τέτρασι, καὶ µένουσιν ἄλλαι δύο, ὡς εἶναι τὰς ἐνδιαθέτους βίβλους οὕτως· 
πέντε νοµικάς· Γένεσιν, Ἔξοδον, Λευιτικόν, Ἀριθµούς, ∆ευτερονόµιον· αὕτη πρώτη 
πεντάτευχος, ἣ καὶ νοµοθεσία. Εἶτα ἄλλη πεντάτευχος, τὰ καλούµενα Γραφεῖα, παρά 
τισι δὲ Ἁγιόγραφα, ἅτινά ἐστιν οὕτως· Ἰησοῦς ὁ τοῦ Ναυῆ, Κριταὶ µετὰ τῆς Ῥούθ, 
Βασιλειῶν πρώτη µετὰ τῆς δευτέρας, βίβλος µία, Βασιλειῶν τρίτη µετὰ τῆς τετάρτης, 
βίβλος µία, καὶ αἱ δύο τῶν Παραλειποµένων, βίβλος µία· αὕτη δευτέρα πεντάτευχος. 
Τρίτη πεντάτευχος αἱ στιχήρεις βίβλοι· τοῦ Ἰώβ, τὸ Ψαλτήριον, Παροιµίαι 
Σολοµῶντος, Ἐκκλησιαστὴς τοῦ αὐτοῦ, τὰ Ἄισµατα τῶν ᾀσµάτων τοῦ αὐτοῦ. 
Τετάρτη πεντάτευχος, ἡ προφητική· τὸ δωδεκαπρόφητον, βίβλος µία, Ἡσαΐας, Ἰερεµίας 
Ἰεζεκιήλ, ∆ανιήλ. Εἶτα τοῦ Ἔσδρα, αἱ δύο εἰς µίαν συναπτόµεναι βίβλον, καὶ ἡ Ἐσθήρ. Ἡ 
δὲ Πανάρετος, τουτέστιν ἡ Σοφία τοῦ Σολοµῶντος, καὶ ἡ Σοφία τοῦ Ἰησοῦ, ἣν ὁ πατὴρ 
µὲν τοῦ Σιρὰχ ἐξέθετο Ἑβραιστί, Ἑλληνιστὶ δὲ ἡρµήνευσεν ὁ τούτου µὲν ἔγγονος Ἰησοῦς, 
τοῦ δὲ Σιρὰχ υἱός, ἐνάρετοι µὲν καὶ καλαί, ἀλλ྿ οὐκ ἀριθµοῦνται οὐδὲ ἔκειντο ἐν τῇ 
κιβωτῷ. Τῆς δὲ νέας διαθήκης εὐαγγέλια τέσσαρα· τὸ κατὰ Ματθαῖον, τὸ κατὰ 
Μάρκον, τὸ κατὰ Λουκᾶν, τὸ κατὰ Ἰωάννην· Πράξεις τῶν ἁγίων ἀποστόλων διὰ 
Λουκᾶ τοῦ εὐαγγελιστοῦ· καθολικαὶ ἐπιστολαὶ ἑπτά· Ἰακώβου µία, Πέτρου δύο, 

Ἰωάννου τρεῖς, Ἰούδα µία· Παύλου ἀποστόλου ἐπιστολαὶ δεκατέσσαρες, Ἀποκάλυψις 
Ἰωάννου εὐαγγελιστοῦ, κανόνες τῶν ἁγίων ἀποστόλων διὰ Κλήµεντος.  
 

91. Περὶ τῶν ἐπὶ Χριστοῦ λεγοµένων 
 
Τῶν ἐπὶ Χριστοῦ λεγοµένων τρόποι γενικοί εἰσι τέσσαρες· Α τὰ µὲν γὰρ καὶ πρὸ τῆς 
ἐνανθρωπήσεως ἁρµόσει αὐτῷ, Β τὰ δὲ ἐν τῇ ἑνώσει, Γ τὰ δὲ µετὰ τὴν ἕνωσιν, ∆ τὰ δὲ 
µετὰ τὴν ἀνάστασιν.  
Α΄ Καὶ τῶν πρὸ τῆς ἐνανθρωπήσεως µὲν τρόποι εἰσὶν ἕξ. α Τὰ µὲν γὰρ αὐτῶν τὸ 
συναφὲς τῆς φύσεως καὶ τὸ πρὸς τὸν πατέρα ὁµοούσιον δηλοῖ ὡς τὸ ἐγὼ καὶ ὁ πατὴρ 
ἕν ἐσµεν καὶ ὁ ἑωρακὼς ἐµὲ ἑώρακε τὸν πατέρα καὶ τὸ ὃς ἐν µορφῇ Θεοῦ ὑπάρχων καὶ 
τὰ τοιαῦτα. β Τὰ δὲ τὸ τέλειον τῆς ὑποστάσεως ὡς τὸ υἱὸς τοῦ Θεοῦ καὶ χαρακτὴρ τῆς 
ὑποστάσεως αὐτοῦ καὶ τὸ µεγάλης βουλῆς ἄγγελος, θαυµαστός, σύµβουλος καὶ τὰ 
ὅµοια. γ Τὰ δὲ τὴν ἐν ἀλλήλαις τῶν ὑποστάσεων περιχώρησιν ὡς τὸ ἐγὼ ἐν τῷ πατρί, 
καὶ ὁ πατὴρ ἐν ἐµοί καὶ τὴν ἀνεκφοίτητον ἵδρυσιν ὡς λόγος, σοφία καὶ δύναµις καὶ 
ἀπαύγασµα. Ὅ τε γὰρ λόγος ἐν τῷ νῷ λόγον δέ φηµι τὸν οὐσιώδη, καὶ ἡ σοφία ὁµοίως, 
καὶ ἐν τῷ δυναµένῳ ἡ δύναµις, καὶ ἐν τῷ φωτὶ τὸ ἀπαύγασµα ἀνεκφοιτήτως ἵδρυται, ἐξ 
αὐτῶν πηγαζόµενα. δ Τὰ δὲ ὡς ἐξ αἰτίου τοῦ πατρὸς ὡς τὸ ὁ πατήρ µου µείζων µού 
ἐστιν· ἐξ αὐτοῦ γὰρ ἔχει τό τε εἶναι καὶ πάντα, ὅσα ἔχει, τὸ µὲν εἶναι γεννητῶς καὶ οὐ 
δηµιουργητικῶς ὡς τὸ ἐγὼ ἐκ τοῦ πατρὸς ἐξῆλθον, κἀγὼ ζῶ διὰ τὸν πατέρα, πάντα 
δέ, ὅσα ἔχει, οὐ µεταδοτικῶς οὔτε διδακτικῶς, ἀλλ྿ ὡς ἐξ αἰτίου ὡς τὸ οὐ δύναται ὁ υἱὸς 
ποιεῖν ἀφ྿ ἑαυτοῦ οὐδέν, ἐὰν µή τι βλέπῃ τὸν πατέρα ποιοῦντα. Εἰ µὴ γὰρ ὁ πατήρ 
ἐστιν, οὐδὲ ὁ υἱός· ἐκ τοῦ πατρὸς γὰρ ὁ υἱὸς καὶ ἐν τῷ πατρὶ καὶ οὐ µετὰ τὸν πατέρα. 
Ὁµοίως καί, ἃ ποιεῖ, ἐξ αὐτοῦ καὶ σὺν αὐτῷ· µία γὰρ καὶ ἡ αὐτή, οὐχ ὁµοία, ἀλλ྿ ἡ 
αὐτὴ τοῦ πατρὸς καὶ τοῦ υἱοῦ καὶ τοῦ ἁγίου πνεύµατος θέλησις ἐνέργειά τε καὶ δύναµις. 
ε Τὰ δὲ ὡς τῆς πατρικῆς εὐδοκίας διὰ τῆς αὐτοῦ ἐνεργείας πληρουµένης οὐχ ὡς δι྿ 
ὀργάνου ἢ δούλου, ἀλλ྿ ὡς δι྿ οὐσιώδους καὶ ἐνυποστάτου αὐτοῦ λόγου καὶ σοφίας καὶ 
δυνάµεως διὰ τὸ µίαν ἐν πατρὶ καὶ υἱῷ θεωρεῖσθαι κίνησιν, ὡς τὸ πάντα δι྿ αὐτοῦ 
ἐγένετο, καὶ τὸ ἀπέστειλε τὸν λόγον αὐτοῦ καὶ ἰάσατο αὐτούς, καὶ τὸ ἵνα γνῶσιν, ὅτι 
σύ µε ἀπέστειλας. — Τὰ δὲ προφητικῶς, καὶ τούτων τὰ µὲν ὡς µέλλοντα οἷον ἐµφανῶς 
ἥξει, καὶ τὸ τοῦ Ζαχαρίου ἰδοὺ ὁ βασιλεύς σου ἔρχεταί σοι, καὶ τὸ ὑπὸ Μιχαίου 
εἰρηµένον ἰδοὺ κύριος ἐκπορεύεται ἐκ τοῦ τόπου αὐτοῦ καὶ καταβήσεται καὶ ἐπιβήσεται 
ἐπὶ τὰ ὑψηλὰ τῆς γῆς· τὰ δὲ µέλλοντα ὡς παρῳχηκότα· Οὗτος ὁ Θεὸς ἡµῶν µετὰ 
ταῦτα ἐπὶ τῆς γῆς ὤφθη καὶ τοῖς ἀνθρώποις συνανεστράφη, καὶ τὸ κύριος ἔκτισέ µε 
ἀρχὴν ὁδῶν αὐτοῦ εἰς ἔργα αὐτοῦ, καὶ διὰ τοῦτο ἔχρισέ σε ὁ Θεὸς ὁ Θεός σου ἔλαιον 
ἀγαλλιάσεως παρὰ τοὺς µετόχους σου καὶ τὰ τοιαῦτα. Τὰ µὲν οὖν πρὸ τῆς ἑνώσεως 
καὶ µετὰ τὴν ἕνωσιν ἐπ྿ αὐτῷ λεχθήσεται, τὰ δὲ µετὰ τὴν ἕνωσιν πρὸ τῆς ἑνώσεως 
οὐδαµῶς, εἰ µήτιγε προφητικῶς, ὡς ἔφηµεν.  
Β΄ Τῶν δὲ ἐν τῇ ἑνώσει τρόποι εἰσὶ τρεῖς. α Ὅτε µὲν γὰρ ἐκ τοῦ κρείττονος τὸν λόγον 
ποιούµεθα, θέωσιν τῆς σαρκὸς καὶ λόγωσιν καὶ ὑπερύψωσιν λέγοµεν καὶ τὰ τοιαῦτα, 
τὸν προσγενόµενον τῇ σαρκὶ πλοῦτον ἐκ τῆς πρὸς τὸν ὕψιστον θεὸν λόγον ἑνώσεώς τε 
καὶ συµφυΐας ἐµφαίνοντες. β Ὅτε δὲ ἀπὸ τοῦ ἐλάττονος, σάρκωσιν τοῦ λόγου, 
ἐνανθρώπησιν, κένωσιν, πτωχείαν, ταπείνωσίν φαµεν· ταῦτα γὰρ καὶ τὰ τοιαῦτα ἐκ 

τῆς πρὸς τὸ ἀνθρώπινον κράσεως ἐπιλέγεται τῷ λόγῳ τε καὶ θεῷ. γ Ὅταν δὲ ἐξ ἀµφοῖν 
ἅµα, ἕνωσιν, κοινωνίαν, χρίσιν, συµφυΐαν, συµµόρφωσιν καὶ τὰ τοιαῦτα φάσκοµεν. ∆ιὰ 
τοῦτον οὖν τὸν τρίτον τρόπον οἱ προλελεγµένοι δύο τρόποι λέγονται. ∆ιὰ γὰρ τῆς 
ἑνώσεως δηλοῦται, τί ἔσχεν ἑκάτερον ἐκ τῆς τοῦ συνυφεστῶτος αὐτῷ ἁρµογῆς καὶ 
περιχωρήσεως· διὰ γὰρ τὴν καθ྿ ὑπόστασιν ἕνωσιν ἡ σὰρξ τεθεῶσθαι λέγεται καὶ Θεὸς 
γενέσθαι καὶ ὁµόθεος τῷ λόγῳ καὶ ὁ Θεὸς λόγος σαρκωθῆναι καὶ ἄνθρωπος γενέσθαι 
καὶ κτίσµα λέγεσθαι καὶ ἔσχατος καλεῖσθαι, οὐχ ὡς τῶν δύο φύσεων µεταβληθεισῶν εἰς 
µίαν φύσιν σύνθετον ἀδύνατον γὰρ ἐν µιᾷ φύσει ἅµα τὰ ἐναντία φυσικὰ γενέσθαι, ἀλλ྿ 
ὡς τῶν δύο φύσεων καθ྿ ὑπόστασιν ἑνωθεισῶν καὶ τὴν εἰς ἀλλήλας περιχώρησιν 
ἀσύγχυτον καὶ ἀµετάβλητον ἐχουσῶν. Ἡ δὲ περιχώρησις οὐκ ἐκ τῆς σαρκός, ἀλλ྿ ἐκ τῆς 
θεότητος γέγονεν· ἀµήχανον γὰρ τὴν σάρκα περιχωρῆσαι διὰ τῆς θεότητος, ἀλλ྿ ἡ θεία 
φύσις ἅπαξ περιχωροῦσα διὰ τῆς σαρκὸς ἔδωκε καὶ τῇ σαρκὶ τὴν πρὸς αὐτὴν ἄρρητον 
περιχώρησιν, ἣν δὴ ἕνωσιν λέγοµεν. Ἰστέον δέ, ὡς ἐπὶ τοῦ πρώτου καὶ δευτέρου τρόπου 
τῶν ἐν τῇ ἑνώσει τὸ ἀνάπαλιν θεωρεῖται. Ὅτε γὰρ περὶ τῆς σαρκὸς τὸν λόγον 
ποιούµεθα, θέωσιν καὶ λόγωσιν καὶ ὑπερύψωσιν καὶ χρίσιν φαµέν ἀπὸ µὲν γὰρ τῆς 
θεότητος ταῦτα, περὶ δὲ τὴν σάρκα θεωρεῖται· ὅτε δὲ περὶ τοῦ λόγου, κένωσιν, 
σάρκωσιν, ἐνανθρώπησιν, ταπείνωσιν καὶ τὰ τοιαῦτα, ἅτινα, ὡς ἔφηµεν, ἐκ τῆς σαρκὸς 
ἐπιλέγεται τῷ λόγῳ τε καὶ θεῷ· αὐτὸς γὰρ ταῦτα ὑπέµεινεν ἑκών.  
Γ΄ Τῶν δὲ µετὰ τὴν ἕνωσιν τρόποι εἰσὶ τρεῖς. Πρῶτος ὁ τῆς θείας φύσεως δηλωτικὸς ὡς 
τὸ ἐγὼ ἐν τῷ πατρὶ καὶ ὁ πατὴρ ἐν ἐµοί, καὶ ἐγὼ καὶ ὁ πατὴρ ἕν ἐσµεν, καὶ πάντα, ὅσα 
πρὸ τῆς ἐνανθρωπήσεως αὐτῷ ἐπιλέγεται, ταῦτα καὶ µετὰ τὴν ἐνανθρώπησιν αὐτῷ 
ἐπιλεχθήσεται πλὴν τοῦ µὴ εἰληφέναι σάρκα καὶ τὰ ταύτης φυσικά. ∆εύτερος ὁ τῆς 
ἀνθρωπίνης ὡς τὸ τί µε ζητεῖτε ἀποκτεῖναι ἄνθρωπον, ὃς τὴν ἀλήθειαν ὑµῖν λελάληκα; 
καὶ τὸ οὕτω δεῖ ὑψωθῆναι τὸν υἱὸν τοῦ ἀνθρώπου καὶ τὰ τοιαῦτα. Τούτων δὲ τῶν 
ἀνθρωποπρεπῶς ἐπὶ τοῦ σωτῆρος Χριστοῦ γεγραµµένων εἴτε ἐν ῥήµασιν εἴτε ἐν 
πράγµασιν τρόποι εἰσὶ ἕξ. α Τὰ µὲν γὰρ αὐτῶν κατὰ φύσιν οἰκονοµικῶς πέπρακταί τε 
καὶ λέλεκται οἷον ὁ ἐκ παρθένου τόκος, ἡ καθ྿ ἡλικίαν αὔξησίς τε καὶ προκοπή, ἡ πεῖνα, ἡ 
δίψα, ὁ κόπος, τὸ δάκρυον, ὁ ὕπνος, ἡ τῶν ἥλων τρῆσις, ὁ θάνατος καὶ τὰ τοιαῦτα, ὅσα 
φυσικὰ καὶ ἀδιάβλητα πάθη ὑπάρχουσιν· ἐν τούτοις γὰρ ἅπασι µίξις µέν ἐστι τοῦ θείου 
πρὸς τὸ ἀνθρώπινον, πλὴν τοῦ σώµατος ἀληθῶς εἶναι πιστεύεται, οὐδὲν τούτων τοῦ 
θείου πάσχοντος, δι྿ αὐτῶν δὲ τὴν ἡµῶν οἰκονοµοῦντος σωτηρίαν. β Τὰ δὲ κατὰ 
προσποίησιν τὸ ἐρωτᾶν ποῦ τεθείκατε Λάζαρον;, ὁ ὑπὸ τὴν συκῆν δρόµος, τὸ 
ὑποδύεσθαι ἤγουν ὑπαναχωρεῖν, ἡ προσευχή, τὸ προσεποιήσατο πορρωτέρω 
πορεύεσθαι. Τούτων γὰρ καὶ τῶν παραπλησίων οὔτε ὡς Θεὸς οὔτε ὡς ἄνθρωπος 
ἔχρῃζε, πλὴν ἀνθρωποπρεπῶς ἐσχηµατίζετο, πρὸς ὅπερ ἡ χρεία καὶ τὸ λυσιτελὲς 
ἀπῄτει, οἷον τὴν µὲν προσευχὴν διὰ τὸ δεῖξαι, ὡς οὐκ ἔστιν ἀντίθεος καὶ ὡς αἰτίαν 
αὐτοῦ τιµῶν τὸν πατέρα, τὸ ἐρωτᾶν οὐκ ἀγνοῶν, ἀλλ྿ ἵνα δείξῃ, ὡς κατὰ ἀλήθειάν 
ἐστιν ἄνθρωπος µετὰ τοῦ εἶναι Θεός· τὸ ὑπαναχωρεῖν, ἵνα διδάξῃ µὴ προπετεύεσθαι 
µηδ྿ ἑαυτοὺς προδιδόναι. γ Τὰ δὲ κατ྿ οἰκείωσιν καὶ ἀναφορὰν ὡς τὸ θεέ µου, θεέ µου, 
ἵνα τί µε ἐγκατέλιπες; καὶ τὸ µὴ γνόντα ἁµαρτίαν ὑπὲρ ἡµῶν ἁµαρτίαν ἐποίησε, καὶ τὸ 
γενόµενος ὑπὲρ ἡµῶν κατάρα, καὶ τὸ αὐτὸς ὁ υἱὸς ὑποταγήσεται τῷ ὑποτάξαντι 
αὐτῷ τὰ πάντα. Οὔτε γὰρ ὡς Θεὸς οὔτε ὡς ἄνθρωπος ἐγκατελείφθη ποτὲ ὑπὸ τοῦ 
πατρὸς οὔτε ἁµαρτία οὔτε κατάρα γέγονεν οὔτε ὑποταγῆναι χρῄζει τῷ πατρί· καθὸ 
µὲν γὰρ Θεὸς ἴσος ἐστὶ τῷ πατρὶ καὶ οὐδὲ ἐναντίος οὐδὲ ὑποτεταγµένος, καθὸ δὲ 

ἄνθρωπος οὐδέπω ἀνήκοος γέγονε τοῦ γεννήτορος, ἵνα ὑποταγῆς δεηθῇ. Τὸ ἡµέτερον 
τοίνυν οἰκειούµενος πρόσωπον καὶ µεθ྿ ἡµῶν τάσσων ἑαυτὸν ταῦτα ἔλεγεν· ἡµεῖς γὰρ 
ἦµεν οἱ ἁµαρτίας καὶ κατάρας ἔνοχοι ὡς ἀπειθεῖς καὶ παρήκοοι καὶ διὰ τοῦτο 
ἐγκαταλελειµµένοι. δ Τὰ δὲ διὰ τὴν κατ྿ ἐπίνοιαν διαίρεσιν. Ἐὰν γὰρ τῇ ἐπινοίᾳ διέλῃς 
τὰ τῇ ἀληθείᾳ ἀχώριστα ἤτοι τὴν σάρκα ἐκ τοῦ λόγου, λέγεται καὶ δοῦλος καὶ ἀγνοῶν· 
καὶ γὰρ τῆς δούλης καὶ ἀγνοούσης φύσεως ἦν καί, εἰ µὴ ἥνωτο τῷ θεῷ λόγῳ ἡ σάρξ, 
δούλη ἦν καὶ ἀγνοοῦσα, ἀλλὰ διὰ τὴν πρὸς θεὸν λόγον καθ྿ ὑπόστασιν ἕνωσιν οὔτε 
δούλη ἦν οὔτε ἠγνόει. Οὕτω καὶ θεὸν ἑαυτοῦ τὸν πατέρα ἐκάλεσεν. ε Τὰ δὲ διὰ τὴν πρὸς 
ἡµᾶς φανέρωσίν τε καὶ πίστωσιν ὡς τὸ πάτερ, δόξασόν µε τῇ δόξῃ, ᾗ εἶχον πρὸ τοῦ τὸν 
κόσµον εἶναι παρὰ σοί αὐτὸς µὲν γὰρ δεδοξασµένος ἦν τε καὶ ἔστιν, ἀλλ྿ ἡµῖν οὐκ ἦν 
φανερωθεῖσα καὶ πιστωθεῖσα ἡ δόξα αὐτοῦ, καὶ τὸ ὑπὸ τοῦ ἀποστόλου εἰρηµένον τοῦ 
ὁρισθέντος υἱοῦ Θεοῦ ἐν δυνάµει κατὰ πνεῦµα ἁγιωσύνης, ἐξ ἀναστάσεως νεκρῶν διὰ 
γὰρ τῶν θαυµάτων καὶ τῆς ἀναστάσεως καὶ τῆς ἐπιφοιτήσεως τοῦ ἁγίου πνεύµατος 
ἐφανερώθη καὶ ἐπιστώθη τῷ κόσµῳ, ὅτι υἱός ἐστι τοῦ Θεοῦ, καὶ τὸ προέκοπτε σοφίᾳ καὶ 
χάριτι. Τὰ δὲ κατὰ τὴν τοῦ Ἰουδαίων προσώπου οἰκείωσιν µετὰ τῶν Ἰουδαίων 
ἀριθµῶν ἑαυτόν, ὡς πρὸς τὴν Σαµαρεῖτίν φησιν· Ὑµεῖς προσκυνεῖτε, ὃ οὐκ οἴδατε, ἡµεῖς 
προσκυνοῦµεν, ὃ οἴδαµεν, ὅτι ἡ σωτηρία ἐκ τῶν Ἰουδαίων ἐστίν. Τρίτος τρόπος ὁ τῆς 
µιᾶς ὑποστάσεως δηλωτικὸς καὶ τοῦ συναµφοτέρου παραστατικός, οἷον τὸ ἐγὼ ζῶ διὰ 
τὸν πατέρα, καὶ ὁ τρώγων µε, κἀκεῖνος ζήσεται δι྿ ἐµέ, καὶ τὸ ὑπάγω πρὸς τὸν πατέρα, 
καὶ οὐκέτι θεωρεῖτέ µε, καὶ τὸ οὐκ ἂν τὸν κύριον τῆς δόξης ἐσταύρωσαν, καὶ τὸ οὐδεὶς 
ἀναβέβηκεν εἰς τὸν οὐρανόν, εἰ µὴ ὁ ἐκ τοῦ οὐρανοῦ καταβάς, ὁ υἱὸς τοῦ ἀνθρώπου ὁ 
ὢν ἐν τῷ οὐρανῷ καὶ τὰ τοιαῦτα.  
∆΄ Καὶ τῶν µετὰ τὴν ἀνάστασιν τὰ µέν εἰσι θεοπρεπῆ ὡς τὸ βαπτίζοντες αὐτοὺς εἰς τὸ 
ὄνοµα τοῦ πατρὸς καὶ τοῦ υἱοῦ ὡς Θεοῦ δηλονότι καὶ τοῦ ἁγίου πνεύµατος, καὶ τὸ 
ἰδοὺ ἐγὼ µεθ྿ ὑµῶν εἰµι πάσας τὰς ἡµέρας ἕως τῆς συντελείας τοῦ αἰῶνος καὶ τὰ 
τοιαῦτα ὡς γὰρ Θεός ἐστι µεθ྿ ἡµῶν, τὰ δὲ ἀνθρωποπρεπῆ ὡς τὸ ἐκράτησαν αὐτοῦ 
τοὺς πόδας, καὶ τὸ κἀκεῖ µε ὄψονται καὶ τὰ τοιαῦτα.  
Ε΄ Τῶν δὲ µετὰ τὴν ἀνάστασιν ἀνθρωποπρεπῶν τρόποι εἰσὶ διάφοροι. Τὰ µὲν γὰρ 
ἀληθῶς, ἀλλ྿ οὐ κατὰ φύσιν, ἀλλὰ κατ྿ οἰκονοµίαν πρὸς τὸ πιστώσασθαι, ὅτι αὐτὸ τὸ 
παθὸν σῶµα ἀνέστη, ὡς οἱ µώλωπες, ἡ βρῶσις καὶ ἡ πόσις ἡ µετὰ τὴν ἀνάστασιν, τὰ δὲ 
ἀληθῶς κατὰ φύσιν ὡς τὸ µεταβαίνειν τόπους ἐκ τόπων ἀµόχθως καὶ τὸ διὰ τῶν 
θυρῶν κεκλεισµένων εἰσελθεῖν, τὰ δὲ κατὰ προσποίησιν ὡς τὸ προσεποιήσατο 
πορρωτέρω πορεύεσθαι, τὰ δὲ τοῦ συναµφοτέρου ὡς τὸ ἀναβαίνω πρὸς τὸν πατέρα 
µου καὶ πατέρα ὑµῶν καὶ θεόν µου καὶ θεὸν ὑµῶν, καὶ τὸ εἰσελεύσεται ὁ βασιλεὺς τῆς 
δόξης, καὶ τὸ ἐκάθισεν ἐν δεξιᾷ τῆς µεγαλωσύνης ἐν τοῖς ὑψηλοῖς, τὰ δὲ ὡς µεθ྿ ἡµῶν 
ἑαυτὸν τάττοντος τῷ τρόπῳ τῆς κατὰ ψιλὴν ἐπίνοιαν διαιρέσεως ὡς τὸ θεόν µου καὶ 
θεὸν ὑµῶν. ∆εῖ οὖν τὰ µὲν ὑψηλὰ προσνέµειν τῇ θείᾳ καὶ κρείττονι φύσει παθῶν καὶ 
σώµατος, τὰ δὲ ταπεινὰ τῇ ἀνθρωπίνῃ, τὰ δὲ κοινὰ τῷ συνθέτῳ ἤγουν τῷ ἑνὶ Χριστῷ, 
ὅς ἐστι Θεὸς καὶ ἄνθρωπος, καὶ εἰδέναι ἀµφότερα ἑνὸς καὶ τοῦ αὐτοῦ κυρίου ἡµῶν 
Ἰησοῦ Χριστοῦ· ἑκάστου γὰρ τὸ ἴδιον γινώσκοντες καὶ ἀµφότερα ἐξ ἑνὸς πραττόµενα 
βλέποντες ὀρθῶς πιστεύοµεν καὶ οὐ πλανηθησόµεθα. Ἐξ ὧν ἁπάντων τῶν µὲν 
ἑνωθεισῶν φύσεων ἡ διαφορὰ γινώσκεται καὶ ὅτι µὴ ταὐτόν, ὥς φησιν ὁ θειότατος 
Κύριλλος, ἐν ποιότητι φυσικῇ θεότης τε καὶ ἀνθρωπότης. Εἷς γε µὴν υἱὸς καὶ Χριστὸς καὶ 

κύριος, καὶ ὡς ἑνὸς ὄντος ἑν αὐτοῦ καὶ τὸ πρόσωπον κατ྿ οὐδένα τρόπον διὰ τὴν 
ἐπίγνωσιν τῆς φυσικῆς διαφορᾶς µεριζοµένης τῆς καθ྿ ὑπόστασιν ἑνώσεως.  
 

92. Ὅτι οὐκ ἔστι τῶν κακῶν αἴτιος ὁ Θεός 
 
Χρὴ εἰδέναι, ὅτι ἔθος τῇ θείᾳ γραφῇ τὴν παραχώρησιν τοῦ Θεοῦ ἐνέργειαν αὐτοῦ 
καλεῖν, ὡς ὅταν λέγῃ ὁ ἀπόστολος ἐν τῇ πρὸς Ῥωµαίους ἐπιστολῇ· Ἢ οὐκ ἔχει ἐξουσίαν 
ὁ κεραµεὺς τοῦ πηλοῦ ἐκ τοῦ αὐτοῦ φυράµατος ποιῆσαι, ὃ µὲν εἰς τιµὴν σκεῦος, ὃ δὲ εἰς 
ἀτιµίαν; Ὅτι µὲν γὰρ αὐτὸς ποιεῖ καὶ ταῦτα κἀκεῖνα· µόνος γὰρ αὐτός ἐστι τῶν 
ἁπάντων δηµιουργός, ἀλλ྿ οὐκ αὐτὸς τίµια κατασκευάζει ἢ ἄτιµα, ἀλλ྿ ἡ οἰκεία 
ἑκάστου προαίρεσις. Καὶ τοῦτο δῆλον, ἐξ ὧν ὁ αὐτὸς ἀπόστολος ἐν τῇ πρὸς Τιµόθεον 
δευτέρᾳ ἐπιστολῇ φησιν· Ἐν µεγάλῃ οἰκίᾳ οὐκ ἔστι µόνον σκεύη χρυσᾶ καὶ ἀργυρᾶ, ἀλλὰ 
καὶ ξύλινα καὶ ὀστράκινα, καὶ ἃ µὲν εἰς τιµήν, ἃ δὲ εἰς ἀτιµίαν. Ἐὰν οὖν τις ἐκκαθάρῃ 
ἑαυτὸν ἀπὸ τούτων, ἔσται σκεῦος εἰς τιµήν, ἡγιασµένον καὶ εὔχρηστον τῷ δεσπότῃ, εἰς 
πᾶν ἔργον ἀγαθὸν ἡτοιµασµένον. ∆ῆλον δέ, ὡς ἑκουσίως ἡ κάθαρσις γίνεται· Ἐὰν γάρ 
τις, φησίν, ἐκκαθάρῃ ἑαυτόν, ἡ δὲ ἀκόλουθος ἀντιστροφὴ ἀντιφωνεῖ· Ἐὰν δὲ µὴ 
ἐκκαθάρῃ, ἔσται σκεῦος εἰς ἀτιµίαν, ἄχρηστον τῷ δεσπότῃ, συντριβῆς ἄξιον. Τὸ οὖν 
προκείµενον ῥητὸν καὶ τὸ συνέκλεισεν ὁ Θεὸς πάντας εἰς ἀπείθειαν, καὶ τὸ ἔδωκεν αὐτοῖς 
ὁ Θεὸς πνεῦµα κατανύξεως, ὀφθαλµοὺς τοῦ µὴ βλέπειν καὶ ὦτα τοῦ µὴ ἀκούειν, ταῦτα 
πάντα οὐχ ὡς τοῦ Θεοῦ ἐνεργήσαντος ἐκληπτέον, ἀλλ྿ ὡς τοῦ Θεοῦ 
παραχωρήσαντος διὰ τὸ αὐτεξούσιον καὶ τὸ ἀβίαστον εἶναι τὸ καλόν. Τὴν οὖν 
παραχώρησιν αὐτοῦ ὡς ἐνέργειαν καὶ ποίησιν αὐτοῦ λέγειν σύνηθες τῇ θείᾳ γραφῇ. 
Ἀλλὰ µὴν καὶ ὅτε φησὶ τὸν θεὸν κτίζειν κακὰ καὶ µὴ εἶναι ἐν πόλει κακίαν, ἣν ὁ κύριος οὐκ 
ἐποίησεν, οὐ κακῶν αἴτιον τὸν θεὸν δείκνυσιν, ἀλλ྿, ἐπειδὴ δισέµφατον τὸ τῆς κακίας 
ὄνοµα, δύο σηµαῖνον· ποτὲ µὲν γὰρ τὸ τῇ φύσει κακὸν δηλοῖ, ὅπερ ἐναντίον ἐστὶ τῇ 
ἀρετῇ καὶ τῇ τοῦ Θεοῦ θελήσει, ποτὲ δὲ τὸ πρὸς τὴν ἡµετέραν αἴσθησιν κακὸν καὶ 
ἐπίπονον ἤγουν τὰς θλίψεις καὶ ἐπαγωγάς. Αὗται δὲ τῷ µὲν δοκεῖν κακαί εἰσιν ἀλγειναὶ 
τυγχάνουσαι, τῇ δὲ ἀληθείᾳ ἀγαθαί· ἐπιστροφῆς γὰρ καὶ σωτηρίας γίνονται τοῖς 
συνιοῦσι πρόξενοι· ταύτας διὰ Θεοῦ γίνεσθαί φησιν ἡ γραφή. Ἰστέον δέ, ὡς καὶ τούτων 
ἡµεῖς ἐσµεν αἴτιοι. Τῶν γὰρ ἑκουσίων κακῶν τὰ ἀκούσιά εἰσιν ἔκγονα. Καὶ τοῦτο δὲ 
ἰστέον, ὅτι ἔθος τῇ γραφῇ τινα ἐκβατικῶς ὀφείλοντα λέγεσθαι αἰτιολογικῶς λέγειν ὡς 
τὸ σοὶ µόνῳ ἥµαρτον καὶ τὸ πονηρὸν ἐνώπιόν σου ἐποίησα, ὅπως ἂν δικαιωθῇς ἐν τοῖς 
λόγοις σου καὶ νικήσῃς ἐν τῷ κρίνεσθαί σε. Οὐ γὰρ ὁ ἁµαρτήσας, ἵνα νικήσῃ ὁ Θεός, 
ἥµαρτεν, οὔτε δὲ ὁ Θεὸς ἐδεῖτο τῆς ἡµῶν ἁµαρτίας, ἵνα ἐκ ταύτης νικητὴς ἀναφανῇ 
φέρει γὰρ ἀσυγκρίτως κατὰ πάντων καὶ µὴ ἁµαρτανόντων τὰ νικητήρια δηµιουργὸς 
ὢν καὶ ἀκατάληπτος καὶ ἄκτιστος καὶ φυσικὴν ἔχων τὴν δόξαν καὶ οὐκ ἐπίκτητον, ἀλλ྿ 
ὅτι ἡµῶν ἁµαρτανόντων οὐκ ἄδικός ἐστιν ἐπιφέρων τὴν ὀργὴν καὶ µετανοοῦσι 
συγχωρῶν νικητὴς τῆς ἡµετέρας κακίας ἀναδείκνυται. Οὐκ ἐπὶ τούτῳ δὲ ἡµεῖς 
ἁµαρτάνοµεν, ἀλλ྿ ὅτι οὕτως ἀποβαίνει τὸ πρᾶγµα, ὥσπερ, ἐὰν κάθηταί τις 
ἐργαζόµενος, φίλος δέ τις ἐπιστῇ, φησίν, ὅτι, ἵνα µηδὲ σήµερον ἐργάσωµαι, παρεγένετο ὁ 
φίλος. Ὁ µὲν οὖν φίλος οὐχ, ἵνα µὴ ἐργάσηται, παρεγένετο, οὕτω δὲ ἀπέβη· 
ἀσχολούµενος γὰρ περὶ τὴν τοῦ φίλου ὑποδοχὴν οὐκ ἐργάζεται. Λέγεται δὲ ταῦτα 

ἐκβατικά, ὅτι οὕτως ἀποβαίνουσι τὰ πράγµατα. Οὐ θέλει δὲ ὁ Θεὸς µόνος εἶναι δίκαιος, 
ἀλλὰ πάντας ὁµοιοῦσθαι αὐτῷ κατὰ δύναµιν.  
 

93. Ὅτι οὐ δύο ἀρχαί 
 
Ὅτι οὐ δύο ἀρχαί, µία ἀγαθὴ καὶ µία πονηρά, ἐντεῦθεν εἰσόµεθα· ἐναντία γὰρ ἀλλήλοις 
τὸ ἀγαθὸν καὶ τὸ πονηρὸν καὶ ἀλλήλων φθαρτικὰ καὶ ἐν ἀλλήλοις ἢ σὺν ἀλλήλοις οὐχ 
ὑφιστάµενα. Ἐν µέρει τοίνυν τούτων ἕκαστον ἔσται τοῦ παντός. Καὶ πρῶτον µὲν 
περιγραφήσονται οὐχ ὑπὸ τοῦ παντὸς µόνον, ἀλλὰ καὶ ὑπὸ µέρους τοῦ παντὸς 
τούτων ἕκαστον. Ἔπειτα τίς ὁ τὴν χώραν ἑκάστῳ ἀποτεµόµενος; Οὐ γὰρ ἀλλήλοις 
συνενεχθῆναι καὶ συµβιβασθῆναι φήσουσιν, ἐπεὶ οὐ κακὸν τὸ κακὸν εἰρήνην ἄγον πρὸς 
τὸ ἀγαθόν τε συµβιβαζόµενον, οὐδ྿ ἀγαθὸν τὸ ἀγαθὸν πρὸς τὸ κακὸν φιλικῶς 
διακείµενον. Εἰ δὲ ἕτερος τούτων ἑκάστῳ τὴν οἰκείαν ἀφώρισε διατριβήν, ἐκεῖνος µᾶλλον 
ἔσται Θεός. Ἀνάγκη δὲ καὶ δυοῖν θάτερον ἢ ἅπτεσθαι καὶ φθείρειν ἀλλήλους ἢ εἶναί τι 
µέσον, ἐν ᾧ οὐδὲ τὸ ἀγαθὸν οὐδὲ τὸ κακὸν ἔσται, ὥσπερ τι διάφραγµα διεῖργον ἐξ 
ἀλλήλων ἀµφότερα. Καὶ οὐκέτι δύο, ἀλλὰ τρεῖς ἀρχαὶ ἔσονται. Ἀνάγκη δὲ καὶ τούτων 
τὸ ἕτερον ἢ εἰρηνεύειν, ὅπερ τὸ κακὸν οὐ δύναται τὸ γὰρ εἰρηνεῦον οὐ κακόν, ἢ 
µάχεσθαι, ὅπερ τὸ ἀγαθὸν οὐ δύναται τὸ γὰρ µαχόµενον οὐ τελέως ἀγαθόν, ἢ τὸ µὲν 
κακὸν µάχεσθαι, τὸ δὲ ἀγαθὸν µὴ ἀντιµάχεσθαι, ἀλλ྿ ὑπὸ τοῦ κακοῦ φθείρεσθαι, ἢ 
λυπεῖσθαι καὶ κακοῦσθαι, ὅπερ οὐ τοῦ ἀγαθοῦ γνώρισµα. Μία τοίνυν ἀρχὴ ἀγαθὴ 
πάσης κακίας ἀπηλλαγµένη. Ἀλλ྿ εἰ τοῦτο, φασί, πόθεν τὸ κακόν; Ἀµήχανον γὰρ ἐκ τοῦ 
ἀγαθοῦ τὸ κακὸν ἔχειν τὴν γένεσιν. Φαµὲν οὖν, ὅτι τὸ κακὸν οὐδὲν ἕτερόν ἐστιν εἰ µὴ τοῦ 
ἀγαθοῦ στέρησις καὶ ἐκ τοῦ κατὰ φύσιν εἰς τὸ παρὰ φύσιν παρατροπή· οὐδὲν γὰρ κακὸν 
κατὰ φύσιν. Πάντα γάρ, ὅσα ἐποίησεν ὁ Θεός, καλὰ λίαν, καθὸ γέγονεν. Οὕτω τοίνυν 
µένοντα, καθὼς ἔκτισται, καλὰ λίαν εἰσίν, ἑκουσίως δὲ ἀποφοιτῶντα ἐκ τοῦ κατὰ φύσιν 
καὶ εἰς τὸ παρὰ φύσιν ἐρχόµενα, ἐν τῷ κακῷ γίνονται. Κατὰ φύσιν µὲν οὖν πάντα 
δοῦλα καὶ ὑπήκοα τοῦ δηµιουργοῦ. Ὅταν οὖν ἑκουσίως τι τῶν κτισµάτων ἀφηνιάσῃ 
καὶ παρήκοον τοῦ ποιήσαντος αὐτὸ γένηται, ἐν ἑαυτῷ συνεστήσατο τὴν κακίαν· κακία 
γὰρ οὐκ οὐσία τίς ἐστιν οὐδὲ οὐσίας ἰδίωµα, ἀλλὰ συµβεβηκὸς ἤτοι ἐκ τοῦ κατὰ φύσιν 
εἰς τὸ παρὰ φύσιν ἑκούσιος παρατροπή, ὅπερ ἐστὶν ἡ ἁµαρτία. Πόθεν οὖν ἡ ἁµαρτία; 
Τῆς αὐτεξουσίου γνώµης τοῦ διαβόλου εὕρηµα. Κακὸς οὖν ὁ διάβολος; Καθὸ µὲν 
γέγονεν, οὐ κακός, ἀλλ྿ ἀγαθός· ἄγγελος γὰρ λαµπρὸς καὶ φωτεινὸς ὑπὸ τοῦ 
δηµιουργοῦ ἔκτισται, αὐτεξούσιος ὡς λογικός, ἑκουσίως τε τῆς κατὰ φύσιν ἀρετῆς 
ἀπεφοίτησε καὶ ἐν τῷ ζόφῳ τῆς κακίας γέγονε, Θεοῦ µακρυνθεὶς τοῦ µόνου ἀγαθοῦ καὶ 
φωτοποιοῦ· ἐξ αὐτοῦ γὰρ πᾶν ἀγαθὸν ἀγαθύνεται, καὶ καθόσον ἐξ αὐτοῦ µακρύνεται 
γνώµῃ οὐ γὰρ τόπῳ, ἐν τῷ κακῷ γέγονεν.  
 

94. Τίνος ἕνεκεν προγινώσκων ὁ Θεὸς τοὺς ἁµαρτάνειν καὶ µὴ µετανοεῖν 
µέλλοντας ἔκτισεν 

 
Ὁ Θεὸς δι྿ ἀγαθότητα ἐκ τοῦ µὴ ὄντος εἰς τὸ εἶναι παράγει τὰ γινόµενα καὶ τῶν 
ἐσοµένων προγνώστης ἐστίν. Εἰ µὲν οὖν µὴ ἔµελλον ἔσεσθαι, οὐδ྿ ἂν κακοὶ ἔµελλον 

ἔσεσθαι οὐδ྿ ἂν προεγινώσκοντο. Τῶν γὰρ ὄντων αἱ γνώσεις, καὶ τῶν πάντως 
ἐσοµένων αἱ προγνώσεις· πρῶτον γὰρ τὸ εἶναι, καὶ τότε τὸ καλὸν ἢ κακὸν εἶναι. Εἰ δὲ 
µέλλοντας ἔσεσθαι διὰ τὴν τοῦ Θεοῦ ἀγαθότητα τὸ κακοὺς ἐξ οἰκείας προαιρέσεως 
µέλλειν ἔσεσθαι ἐκώλυσεν αὐτοὺς γενέσθαι, τὸ κακὸν ἐνίκα ἂν τὴν τοῦ Θεοῦ ἀγαθότητα. 
Ποιεῖ τοιγαροῦν ὁ Θεὸς ἀγαθὰ ἅπαντα, ἃ ποιεῖ· ἕκαστος δὲ ἐξ οἰκείας προαιρέσεως 
καλός τε καὶ κακὸς γίνεται. Εἰ καὶ τοίνυν ἔφη ὁ κύριος· Συνέφερε τῷ ἀνθρώπῳ ἐκείνῳ, εἰ 
οὐκ ἐγεννήθη, οὐ τὴν οἰκείαν κτίσιν κακίζων ἔλεγεν, ἀλλὰ τὴν ἐξ οἰκείας προαιρέσεως 
καὶ ῥαθυµίας ἐπιγενοµένην τῷ κτίσµατι αὐτοῦ κακίαν. Ἡ γὰρ τῆς οἰκείας γνώµης 
ῥαθυµία ἄχρηστον αὐτῷ τὴν τοῦ δηµιουργοῦ εὐεργεσίαν ἐποίησεν, ὥσπερ ἄν, εἴ τις 
πλοῦτον καὶ ἀρχὴν παρὰ βασιλέως ἐγχειρισθεὶς τυραννήσει τὸν εὐεργέτην, ὃν ἀξίως 
χειρωσάµενος τιµωρήσεται, εἰ µέχρι τέλους τῇ τυραννίδι κατίδοι τοῦτον ἐναποµένοντα.  
 

95. Περὶ νόµου Θεοῦ καὶ νόµου ἁµαρτίας 
 
Ἀγαθὸν τὸ θεῖον καὶ ὑπεράγαθον, καὶ τὸ τούτου θέληµα· τοῦτο γὰρ ἀγαθόν, ὅπερ ὁ 
Θεὸς βούλεται. Νόµος δέ ἐστιν ἡ τοῦτο διδάσκουσα ἐντολή, ἵν྿ ἐν αὐτῷ µένοντες ἐν 
φωτὶ ὦµεν. Ἧς ἐντολῆς ἡ παράβασις ἁµαρτία ἐστίν. Αὕτη δὲ διὰ τῆς τοῦ διαβόλου 
προσβολῆς καὶ τῆς ἡµετέρας ἀβιάστου καὶ ἑκουσίου παραδοχῆς συνίσταται· λέγεται δὲ 
καὶ αὕτη νόµος. Ἐπιβαίνων οὖν ὁ τοῦ Θεοῦ νόµος τῷ νῷ ἡµῶν ἐφέλκεται πρὸς ἑαυτὸν 
καὶ νύττει τὴν ἡµετέραν συνείδησιν. Λέγεται δὲ καὶ ἡ ἡµετέρα συνείδησις νόµος τοῦ νοὸς 
ἡµῶν. Καὶ ἡ προσβολὴ δὲ τοῦ πονηροῦ, τουτέστιν ὁ νόµος τῆς ἁµαρτίας, ἐπιβαίνων 
τοῖς µέλεσι τῆς σαρκὸς ἡµῶν δι྿ αὐτῆς ἡµῖν προσβάλλει. Ἅπαξ γὰρ παραβάντες 
ἑκουσίως τὸν νόµον τοῦ Θεοῦ καὶ τὴν προσβολὴν τοῦ πονηροῦ παραδεξάµενοι 
ἐδώκαµεν αὐτῇ εἴσοδον, πραθέντες ὑφ྿ ἑαυτῶν τῇ ἁµαρτίᾳ. Ὅθεν ἑτοίµως ἄγεται τὸ 
σῶµα ἡµῶν πρὸς αὐτήν. Λέγεται οὖν καὶ ἡ ἐναποκειµένη τῷ σώµατι ἡµῶν ὀσµὴ καὶ 
αἴσθησις τῆς ἁµαρτίας ἤτοι ἐπιθυµία καὶ ἡδονὴ τοῦ σώµατος νόµος ἐν τοῖς µέλεσι τῆς 
σαρκὸς ἡµῶν. Ὁ µὲν οὖν νόµος τοῦ νοός µου ἤτοι ἡ συνείδησις συνήδεται τῷ νόµῳ τοῦ 
Θεοῦ ἤτοι τῇ ἐντολῇ καὶ ταύτην θέλει. Ὁ δὲ νόµος τῆς ἁµαρτίας ἤτοι ἡ προσβολὴ διὰ 
τοῦ νόµου τοῦ ἐν τοῖς µέλεσιν ἤτοι τῆς τοῦ σώµατος ἐπιθυµίας καὶ ῥοπῆς καὶ κινήσεως 
καὶ τοῦ ἀλόγου µέρους τῆς ψυχῆς ἀντιστρατεύεται τῷ νόµῳ τοῦ νοός µου, τουτέστι τῇ 
συνειδήσει, καὶ αἰχµαλωτίζει µε καὶ θέλοντα τὸν τοῦ Θεοῦ νόµον καὶ ἀγαπῶντα καὶ µὴ 
θέλοντα τὴν ἁµαρτίαν κατὰ ἀνάκρασιν διὰ τοῦ λείου τῆς ἡδονῆς καὶ τῆς τοῦ σώµατος 
ἐπιθυµίας καὶ τοῦ ἀλόγου µέρους τῆς ψυχῆς, ὡς ἔφην, πλανᾷ καὶ πείθει δουλεῦσαι τῇ 
ἁµαρτίᾳ· ἀλλ྿ ὁ Θεὸς τὸ ἀδύνατον τοῦ νόµου, ἐν ᾧ ἠσθένει ὁ νόµος διὰ τῆς σαρκός, 
πέµψας τὸν υἱὸν αὐτοῦ ἐν ὁµοιώµατι σαρκὸς ἁµαρτίας σάρκα µὲν γὰρ ἀνέλαβεν, 
ἁµαρτίαν δὲ οὐδαµῶς κατέκρινε τὴν ἁµαρτίαν ἐν τῇ σαρκί, ἵνα τὸ δικαίωµα τοῦ νόµου 
πληρωθῇ ἐν τοῖς µὴ κατὰ σάρκα περιπατοῦσιν, ἀλλὰ κατὰ πνεῦµα. Τὸ γὰρ πνεῦµα 
συναντιλαµβάνεται τῇ ἀσθενείᾳ ἡµῶν καὶ παρέχει δύναµιν τῷ νόµῳ τοῦ νοὸς ἡµῶν 
κατὰ τοῦ νόµου τοῦ ἐν τοῖς µέλεσιν ἡµῶν. Τὸ γὰρ τί προσευξώµεθα, καθὸ δεῖ, οὐκ 
οἴδαµεν, ἀλλ྿ αὐτὸ τὸ πνεῦµα ἐντυγχάνει ὑπὲρ ἡµῶν στεναγµοῖς ἀλαλήτοις, τουτέστι 
διδάσκει ἡµᾶς, τί προςευξόµεθα. Ὥστε ἀδύνατον, εἰ µὴ δι྿ ὑποµονῆς καὶ προσευχῆς τὰς 
ἐντολὰς τοῦ Θεοῦ κατεργάσασθαι.  

96. Κατὰ Ἰουδαίων περὶ τοῦ σαββάτου 
 
Σάββατον ἡ ἑβδόµη ἡµέρα κέκληται, δηλοῖ δὲ τὴν κατάπαυσιν· ἐν αὐτῇ γὰρ κατέπαυσεν 
ὁ Θεὸς ἀπὸ τῶν ἔργων αὐτοῦ, ὥς φησιν ἡ γραφή. ∆ιὸ καὶ µέχρις ἑπτὰ ὁ τῶν ἡµερῶν 
ἀριθµὸς προβαίνων πάλιν ἀνακυκλοῦται καὶ ἀπὸ τῆς πρώτης ἄρχεται. Οὗτος ὁ 
ἀριθµὸς τίµιος παρὰ Ἰουδαίοις τοῦ Θεοῦ προστάξαντος τιµᾶσθαι αὐτὸν οὐχ ὡς ἔτυχεν, 
ἀλλὰ καὶ µετὰ βαρυτάτων τῶν ἐπὶ τῇ παραβάσει ἐπιτιµίων. Οὐχ ἁπλῶς δὲ τοῦτο 
προςέταξεν, ἀλλὰ διά τινας µυστικῶς τοῖς πνευµατικοῖς τε καὶ διορατικοῖς 
κατανοουµένας αἰτίας. Ὡς ἐµὲ γοῦν γνῶναι τὸν ἀµαθῆ, ἵν྿ ἐκ τῶν κατωτέρων καὶ 
παχυτέρων ἄρξωµαι· Εἰδὼς ὁ Θεὸς τὸ παχύ τε καὶ φιλόσαρκον καὶ πρὸς τὴν ὕλην 
ὅλως ἐπιρρεπὲς τοῦ Ἰσραηλίτου λαοῦ, ἅµα δὲ καὶ τὸ ἀδιάκριτον· πρῶτον µέν, ἵνα ὁ 
δοῦλος καὶ τὸ ὑποζύγιον ἀναπαύσηται, ὡς γέγραπται· ἐπειδὴ ἀνὴρ δίκαιος οἰκτείρει 
ψυχὰς κτηνῶν αὐτοῦ, ἅµα δὲ ἵνα καὶ σχολὴν ἄγοντες ἐκ τοῦ περὶ τὴν ὕλην 
περισπασµοῦ πρὸς θεὸν συνάγωνται ἐν ψαλµοῖς καὶ ὕµνοις καὶ ᾠδαῖς πνευµατικαῖς καὶ 
µελέτῃ τῶν θείων γραφῶν ἅπασαν τὴν ἑβδόµην ἀναλίσκοντες καὶ ἐν τῷ θεῷ 
καταπαύοντες. Ὅτε µὲν γὰρ οὐκ ἦν νόµος, οὐ γραφὴ θεόπνευστος, οὐδὲ τὸ σάββατον 
θεῷ ἀφιέρωτο. Ὅτε δὲ ἡ θεόπνευστος γραφὴ διὰ Μωσέως ἐδόθη, ἀφιερώθη τῷ θεῷ τὸ 
σάββατον, ὡς ἂν περὶ τὴν ταύτης µελέτην ἐν αὐτῷ ἀδολεσχήσωσιν οἱ µὴ πάντα τὸν 
βίον τῷ θεῷ ἀφιεροῦντες, οἱ µὴ πόθῳ τῷ δεσπότῃ ὡς πατρὶ δουλεύοντες, ἀλλ྿ ὡς 
δοῦλοι ἀγνώµονες κἂν µικρὸν καὶ ἐλάχιστον µέρος τῆς ἑαυτῶν ζωῆς τῷ θεῷ 
ἀποτέµωνται, καὶ τοῦτο φόβῳ τῶν ἐπὶ τῇ παραβάσει εὐθυνῶν καὶ ἐπιτιµήσεων· δικαίῳ 
γὰρ νόµος οὐ κεῖται, ἀλλ྿ ἀδίκοις. Ἐπεὶ πρῶτος Μωσῆς τεσσαράκοντα ἡµερῶν καὶ 
αὖθις ἑτέρων τεσσαράκοντα νηστείᾳ προσεδρεύσας τῷ θεῷ, πάντως καὶ τοῖς σάββασι 
διὰ τῆς νηστείας ἐκάκου ἑαυτὸν τοῦ νόµου µὴ κακοῦν ἑαυτοὺς ἐν τῇ τοῦ σαββάτου 
ἡµέρᾳ προστάσσοντος. Εἰ δὲ φαῖεν, ὅτι πρὸ τοῦ νόµου τοῦτο, τί φήσουσι περὶ τοῦ 
Θεσβίτου Ἡλιοῦ τεσσαράκοντα ἡµερῶν ὁδὸν ἀνύσαντος ἐν βρώσει µιᾷ; Οὗτος γὰρ οὐ 
µόνον διὰ τῆς νηστείας, ἀλλὰ καὶ διὰ τῆς ὁδοιπορίας ἐν τοῖς σάββασι τῶν 
τεσσαράκοντα ἡµερῶν ἑαυτὸν κακώσας ἔλυσε τὸ σάββατον, καὶ οὐκ ὠργίσθη τούτῳ ὁ 
τὸν νόµον δεδωκώς, ἀλλὰ καὶ ὡς ἀρετῆς ἔπαθλον ἐν Χωρὴβ ἑαυτὸν ἐνεφάνισε. Τί δὲ 
περὶ ∆ανιὴλ φήσουσιν; Οὐχὶ τρεῖς ἑβδοµάδας διετέλεσεν ἄσιτος; Τί δὲ πᾶς Ἰσραήλ; Οὐ 
περιτέµνει τὸ παιδίον ἐν σαββάτῳ, εἰ τύχοι, ὀκταήµερον; Οὐχὶ δὲ καὶ τὴν µεγάλην 
νηστείαν, ἣν νενοµοθέτηνται, εἰ ἐν σαββάτῳ καταντήσοι, νηστεύουσι; Οὐχὶ δὲ καὶ οἱ 
ἱερεῖς καὶ οἱ Λευῖται ἐν τοῖς τῆς σκηνῆς ἔργοις βεβηλοῦσι τὸ σάββατον καὶ ἀναίτιοί εἰσιν; 
Ἀλλὰ καὶ κτῆνος, ἂν εἰς βόθρον ἐµπέσοι ἐν σαββάτῳ, ὁ µὲν ἀνασπάσας ἀναίτιος, ὁ δὲ 
παριδὼν κατάκριτος. Τί δὲ πᾶς Ἰσραήλ; οὐχὶ ἑπτὰ ἡµέρας τὴν τοῦ Θεοῦ κιβωτὸν 
περιφέροντες τὰ Ἱεριχούντια τείχη περιῄεσαν, ἐν αἷς πάντως ἦν καὶ τὸ σάββατον; Ὡς 
οὖν ἔφην, σχολῆς ἕνεκα τῆς πρὸς θεόν, ἵνα κἂν σµικροτάτην ἀπόµοιραν αὐτῷ 
ἀπονέµωσι καὶ ἀναπαύσωνται ὅ τε δοῦλος καὶ τὸ ὑποζύγιον, ἡ τοῦ σαββάτου τήρησις 
ἐπινενόητο τοῖς νηπίοις ἔτι καὶ ὑπὸ τὰ στοιχεῖα τοῦ κόσµου δεδουλωµένοις, τοῖς 
σαρκικοῖς καὶ µηδὲν ὑπὲρ τὸ σῶµα καὶ τὸ γράµµα ἐννοῆσαι δυναµένοις. Ὅτε δὲ ἦλθε τὸ 
πλήρωµα τοῦ χρόνου, ἐξαπέστειλεν ὁ Θεὸς τὸν υἱὸν αὐτοῦ τὸν µονογενῆ, γενόµενον ἐκ 
γυναικὸς ἄνθρωπον, γενόµενον ὑπὸ νόµον, ἵνα τοὺς ὑπὸ νόµον ἐξαγοράσῃ, ἵνα τὴν 
υἱοθεσίαν ἀπολάβωµεν. Ὅσοι γὰρ ἐλάβοµεν αὐτόν, ἔδωκεν ἡµῖν ἐξουσίαν τέκνα Θεοῦ 
γενέσθαι, τοῖς πιστεύουσιν εἰς αὐτόν. Ὥστε οὐκέτι ἐσµὲν δοῦλοι ἀλλ྿ υἱοί, οὐκέτι ὑπὸ 

νόµον ἀλλ྿ ὑπὸ χάριν· οὐκέτι µερικῶς τῷ κυρίῳ δουλεύοντες ἐκ φόβου, ἀλλὰ πάντα τὸν 
τῆς ζωῆς χρόνον αὐτῷ ἀνατιθέναι ὀφείλοντες καὶ ἀεὶ τὸν δοῦλον, τὸν θυµὸν λέγω καὶ 
τὴν ἐπιθυµίαν, ἀπὸ τῆς ἁµαρτίας καταπαύοντες καὶ τῷ θεῷ σχολάζειν ἐπιτρέποντες· 
τὴν µὲν ἐπιθυµίαν ἅπασαν ἀεὶ πρὸς θεὸν ἀνατείνοντες, τὸν δὲ θυµὸν κατὰ τῶν τοῦ Θεοῦ 
δυσµενῶν καθοπλίζοντες· καὶ τὸ ὑποζύγιον ἤτοι τὸ σῶµα ὁµοίως τῆς µὲν δουλείας τῆς 
ἁµαρτίας ἀναπαύοντες, ταῖς δὲ θείαις ἐντολαῖς ἐξυπηρετεῖσθαι προτρέποντες. Ταῦτα ὁ 
πνευµατικὸς ἡµῖν ἐντέλλεται τοῦ κυρίου νόµος, καὶ οἱ τοῦτον φυλάσσοντες ὑπέρτεροι 
τοῦ Μωσαικοῦ νόµου γεγόνασιν· ἐλθόντος γὰρ τοῦ τελείου τὸ ἐκ µέρους κατήργηται, 
καὶ τοῦ καλύµµατος τοῦ νόµου ἤτοι τοῦ καταπετάσµατος διὰ τῆς τοῦ σωτῆρος 
διαρραγέντος σταυρώσεως καὶ τοῦ πνεύµατος πυρίναις γλώσσαις ἐκλάµψαντος τὸ 
γράµµα κατήργηται, τὰ σωµατικὰ πέπαυται καὶ ὁ τῆς δουλείας νόµος πεπλήρωται καὶ 
νόµος ἐλευθερίας ἡµῖν δεδώρηται. Καὶ ἑορτάζοµεν τὴν τελείαν τῆς ἀνθρωπίνης φύσεως 
κατάπαυσιν, φηµὶ δὴ τὴν τῆς ἀναστάσεως ἡµέραν, ἐν ᾗ ἡµᾶς ὁ κύριος Ἰησοῦς, ὁ τῆς 
ζωῆς ἀρχηγὸς καὶ σωτήρ, εἰς τὴν ἐπηγγελµένην τοῖς πνευµατικῶς τῷ θεῷ λατρεύουσι 
κληρουχίαν εἰσήγαγεν, εἰς ἣν αὐτὸς πρόδροµος ἡµῶν εἰσῆλθεν, ἀναστὰς ἐκ νεκρῶν καὶ 
ἀνοιγέντων αὐτῷ τῶν οὐρανίων πυλῶν ἐν δεξιᾷ τοῦ πατρὸς κεκάθικε σωµατικῶς, ἔνθα 
καὶ οἱ τὸν πνευµατικὸν τηροῦντες νόµον εἰσελεύσονται. Ἡµῖν τοίνυν τοῖς τῷ πνεύµατι 
στοιχοῦσι καὶ οὐ τῷ γράµµατι πᾶσα ἡ τῶν σαρκικῶν ἐστιν ἀπόθεσις καὶ ἡ πνευµατικὴ 
λατρεία καὶ πρὸς θεὸν συνάφεια. Περιτοµὴ µὲν γάρ ἐστιν ἡ τῆς σωµατικῆς ἡδονῆς καὶ 
τῶν περιττῶν καὶ οὐκ ἀναγκαίων ἀπόθεσις· ἀκροβυστία γὰρ οὐδὲν ἕτερόν ἐστιν εἰ µὴ 
δέρµα, ἡδονικοῦ µορίου περίττωµα. Πᾶσα δὲ ἡδονὴ µὴ ἐκ Θεοῦ καὶ ἐν θεῷ γινοµένη 
περίττωµα ἡδονῆς ἐστιν· ἧς τύπος ἡ ἀκροβυστία. Σάββατον δὲ ἡ ἐκ τῆς ἁµαρτίας 
κατάπαυσις. Ὥστε ἀµφότερα ἑν τυγχάνουσι καὶ οὕτως ἀµφότερα ἅµα ὑπὸ τῶν 
πνευµατικῶν τελούµενα, οὐδὲ τὴν τυχοῦσαν παρανοµίαν ἐργάζονται. Ἔτι δὲ ἰστέον, ὅτι 
ὁ ἑπτὰ ἀριθµὸς πάντα τὸν παρόντα χρόνον δηλοῖ, ὥς φησιν ὁ σοφώτατος Σολοµῶν· 
∆οῦναι µερίδα τοῖς ἑπτὰ καί γε τοῖς ὀκτώ. Καὶ ὁ θεηγόρος ∆αυὶδ περὶ τῆς ὀγδόης 
ψάλλων περὶ τῆς µελλούσης µετὰ τὴν ἐκ νεκρῶν ἀνάστασιν καταστάσεως ἔψαλλε. Τὴν 
ἑβδόµην οὖν ἡµέραν ἀργίαν ἄγειν ἐκ τῶν σωµατικῶν, τοῖς δὲ πνευµατικοῖς 
ἐνασχολεῖσθαι προστάσσων ὁ νόµος µυστικῶς πάντα τὸν χρόνον τῷ ἀληθινῷ Ἰςραὴλ 
καὶ νοῦν ὁρῶντα θεὸν ἔχοντι ὑπέφηνε τῷ θεῷ ἑαυτὸν προσάγειν καὶ ὑπεράνω τῶν 
σωµατικῶν γίνεσθαι.  
 

97. Περὶ παρθενίας 
 
Κακίζουσιν οἱ σαρκικοὶ τὴν παρθενίαν, καὶ εἰς µαρτυρίαν προβάλλονται οἱ φιλήδονοι τὸ 
ἐπικατάρατος πᾶς, ὃς οὐκ ἐγείρει σπέρµα ἐν τῷ Ἰςραήλ. Ἡµεῖς δέ φαµεν τῷ ἐκ παρθένου 
σαρκωθέντι θεῷ λόγῳ θαρρήσαντες, ὡς ἡ παρθενία ἄνωθεν καὶ ἐξ ἀρχῆς ἐφυτεύθη τῇ 
φύσει τῶν ἀνθρώπων· ἐκ παρθένου γὰρ γῆς ὁ ἄνθρωπος πεπλαστούργηται, ἐκ µόνου 
Ἀδὰµ ἡ Εὔα ἔκτισται, ἐν παραδείσῳ παρθενία ἐπολιτεύετο. Φησὶ γοῦν ἡ θεία γραφή, ὅτι 
γυµνοὶ ἦσαν, ὅ τε Ἀδὰµ καὶ ἡ Εὔα, καὶ οὐκ ᾐσχύνοντο. Ἡνίκα δὲ παρέβησαν, ἔγνωσαν, 
ὅτι γυµνοὶ ἦσαν, καὶ αἰσχυνθέντες ἔρραψαν ἑαυτοῖς περιζώµατα. Καὶ µετὰ τὴν 
παράβασιν, ὅτι γῆ εἶ καὶ εἰς γῆν ἀπελεύσῃ, ὅτε διὰ τῆς παραβάσεως θάνατος εἰς τὸν 
κόσµον εἰσῆλθε, τότε ἔγνω Ἀδὰµ Εὔαν τὴν γυναῖκα αὐτοῦ, καὶ συνέλαβε καὶ ἐγέννησεν. 

Ὥστε διὰ τὸ µὴ ἐκτριβῆναι καὶ ἀναλωθῆναι τὸ γένος ὑπὸ τοῦ θανάτου ὁ γάµος 
ἐπινενόηται, ὡς ἂν διὰ τῆς παιδοποιίας τὸ γένος τῶν ἀνθρώπων διασῴζηται. Ἀλλ྿ 
ἐροῦσι τυχόν· Τί οὖν τὸ ἄρρεν καὶ θῆλυ βούλεται καὶ τὸ αὐξάνεσθε καὶ πληθύνεσθε; 
Πρὸς ὃ λέξοµεν, ὅτι τὸ µὲν αὐξάνεσθε καὶ πληθύνεσθε οὐ πάντως τὸν διὰ γαµικῆς 
συναφείας πληθυσµὸν δηλοῖ. Ἐδύνατο γὰρ ὁ Θεὸς καὶ ἑτέρῳ τρόπῳ τὸ γένος πληθῦναι, 
εἰ τὴν ἐντολὴν µέχρι τέλους ἐτήρησαν ἀπαραχάρακτον. Ἀλλ྿ εἰδὼς ὁ Θεὸς τῇ 
προγνώσει αὐτοῦ, ὁ πάντα εἰδὼς πρὶν γενέσεως αὐτῶν, ὡς µέλλουσιν ἐν παραβάσει 
γίνεσθαι καὶ θανάτῳ κατακρίνεσθαι, προλαβὼν ἐποίησε τὸ ἄρρεν καὶ θῆλυ καὶ 
αὐξάνεσθαι καὶ πληθύνεσθαι προσέταξεν. Ὁδῷ τοίνυν κατέλθωµεν καὶ ἴδωµεν τὰ τῆς 
παρθενίας αὐχήµατα· ταὐτὸν δὲ καὶ ἁγνείας εἰπεῖν. Νῶε εἰς τὴν κιβωτὸν εἰσελθεῖν 
προστασσόµενος καὶ κόσµου σπέρµα φυλάττειν ἐγχειριζόµενος οὕτω προστάττεται· 
Εἴσελθε σύ, φησί, καὶ οἱ υἱοί σου καὶ ἡ γυνή σου καὶ αἱ γυναῖκες τῶν υἱῶν σου. ∆ιεῖλεν 
αὐτοὺς ἐκ τῶν γυναικῶν, ὡς ἂν µετὰ τῆς ἁγνείας τὸ πέλαγος καὶ τὸ παγκόσµιον ἐκεῖνο 
ναυάγιον διαδράσαιεν. Μετὰ µέντοι τὴν τοῦ κατακλυσµοῦ κατάπαυσιν· Ἔξελθε σύ, 
φησί, καὶ ἡ γυνή σου καὶ οἱ υἱοί σου καὶ αἱ γυναῖκες τῶν υἱῶν σου. Ἰδοὺ πάλιν διὰ τὸν 
πληθυσµὸν ὁ γάµος συγκεχώρηται. Εἶτα Ἡλίας, ὁ πυρίπνους ἁµαρτηλάτης καὶ 
οὐρανοφοίτης, οὐκ ἀγαµίαν ἠσπάζετο καὶ τῷ ὑπὲρ ἀνθρώπους ἐµαρτυρήθη 
µετεωρίσµατι; Τίς οὐρανοὺς ἔκλεισε; Τίς νεκροὺς ἤγειρε; Τίς Ἰορδάνην ἔτεµεν; Οὐχ ὁ 
παρθένος Ἡλίας; Ἐλισσαῖος δέ, ὁ τούτου φοιτητής, οὐ τὴν ἴσην ἀρετὴν ἐπιδειξάµενος ἐν 
διπλασίῳ τὴν χάριν τοῦ πνεύµατος αἰτήσας ἐκληρονόµησε; Τί δὲ οἱ τρεῖς παῖδες; Οὐ 
παρθενίαν ἀσκήσαντες πυρὸς κρείττους γεγόνασι διὰ τῆς παρθενίας τῶν σωµάτων 
ἀναλώτων τῷ πυρὶ γεγονότων; Οὐ ∆ανιήλ, οὗ τῷ σώµατι παρθενίᾳ στοµωθέντι 
θηρῶν ὀδόντες ἐµπαρεῖναι οὐκ ἴσχυσαν; Οὐ µέλλων τοῖς Ἰσραηλίταις ὁ Θεὸς 
ὀπτάνεσθαι ἁγνίζειν τὸ σῶµα προσέταττεν; Οὐχὶ οἱ ἱερεῖς ἑαυτοὺς ἁγνίζοντες οὕτω 
τῶν ἀδύτων ἐπέβαινον καὶ τὰς θυσίας προσῆγον; Οὐχ ὁ νόµος µεγάλην εὐχὴν τὴν 
ἁγνείαν ἀνηγόρευσε; Χρὴ τοιγαροῦν ἐπὶ τὸ πνευµατικώτερον λαµβάνειν τὸ νοµικὸν 
πρόςταγµα. Ἔστι γὰρ σπέρµα πνευµατικὸν δι྿ ἀγάπης καὶ φόβου Θεοῦ 
συλλαµβανόµενον ἐν τῇ ψυχικῇ γαστρὶ ὠδινούσῃ καὶ τικτούσῃ πνεῦµα σωτηρίας. 
Οὕτω δὲ ἐκληπτέον καὶ τὸ µακάριος, ὃς ἔχει σπέρµα ἐν Σιὼν καὶ οἰκείους ἐν Ἱερουσαλήµ. 
Τί γάρ, κἂν πόρνος ᾖ, κἂν µέθυσος καὶ εἰδωλολάτρης, µακάριός ἐστιν, εἰ µόνον ἔχει 
σπέρµα ἐν Σιὼν καὶ οἰκείους ἐν Ἱερουσαλήµ; Οὐδεὶς εὖ φρονῶν τοῦτο ἐρεῖ. Παρθενία τὸ 
τῶν ἀγγέλων πολίτευµα, τὸ πάσης ἀσωµάτου φύσεως ἰδίωµα. Ταῦτα λέγοµεν οὐ τὸν 
γάµον κακίζοντεςµὴ γένοιτοοἴδαµεν γὰρ τὸν κύριον ἐν τῇ παρουσίᾳ αὐτοῦ τὸν γάµον 
εὐλογήσαντα καὶ τὸν εἰπόντα· Τίµιος ὁ γάµος καὶ ἡ κοίτη ἀµίαντος, ἀλλὰ καλοῦ 
κρείττονα τὴν παρθενίαν γινώσκοντες. Ἔν τε γὰρ ταῖς ἀρεταῖς εἰσιν ἐπιτάσεις καὶ 
ὑφέσεις, ὁµοίως καὶ ἐν ταῖς κακίαις. Γινώσκοµεν, ὅτι γάµου ἔκγονοι πάντες βροτοὶ µετὰ 
τοὺς τοῦ γένους ἀρχηγέτας. Ἐκεῖνοι γὰρ παρθενίας εἰσὶ καὶ οὐ γάµου πλαστούργηµα. 
Ὅσῳ τοιγαροῦν ἄγγελος ἀνθρώπου ὑπέρτερος, τοσούτῳ παρθενία γάµου τιµιωτέρα. 
Τί δὲ λέγω ἄγγελος; Αὐτὸς ὁ Χριστὸς τῆς παρθενίας τὸ κλέος, οὐ µόνον ἐκ πατρὸς 
ἀνάρχως καὶ ἀσυνδυάστως γεγεννηµένος, ἀλλ྿ ὅτι καὶ ἄνθρωπος καθ྿ ἡµᾶς γενόµενος 
ὑπὲρ ἡµᾶς ἐκ παρθένου συναφείας ἄνευ σεσαρκωµένος καὶ αὐτὸς παρθενίαν τὴν ἀληθῆ 
καὶ παντελῆ δεικνὺς ἐν ἑαυτῷ. Ὅθεν καὶ ταύτην ἡµῖν οὐκ ἐνοµοθέτησε µέν οὐ γὰρ 
πάντες χωροῦσι τὸν λόγον, ὡς αὐτὸς ἔφησεν, ἔργῳ δὲ ἡµᾶς ἐξεπαίδευσεν καὶ πρὸς 
ταύτην ἡµᾶς ἐνεδυνάµωσε. Τίνι γὰρ οὐκ ἔστι σαφές, ὅτι παρθενία ἐν ἀνθρώποις νῦν 

πολιτεύεται; Καλὴ µὲν ἡ τεκνογονία, ἣν ὁ γάµος συνέστησε, καὶ καλὸς ὁ γάµος διὰ τὰς 
πορνείας, ταύτας περικόπτων καὶ τὸ λυσσῶδες τῆς ἐπιθυµίας διὰ τῆς ἐννόµου µίξεως 
οὐκ ἐῶν πρὸς ἀνόµους ἐκµαίνεσθαι πράξεις. Καλὸς ὁ γάµος, οἷς οὐ πάρεστιν ἐγκράτεια· 
κρείττων δὲ ἡ παρθενία ψυχῆς τεκνογονίαν αὔξουσα καὶ θεῷ καρπὸν ὥριµον, τὴν 
προσευχήν, προσάγουσα. Τίµιος ὁ γάµος καὶ ἡ κοίτη ἀµίαντος· πόρνους δὲ καὶ µοιχοὺς 
κρινεῖ ὁ Θεός.  
 

98. Περὶ τῆς περιτοµῆς 
 
Ἡ περιτοµὴ πρὸ νόµου ἐδόθη τῷ Ἀβραὰµ µετὰ τὰς εὐλογίας, µετὰ τὴν ἐπαγγελίαν, 
σηµεῖον ἀποδιαστέλλον αὐτὸν καὶ τοὺς αὐτοῦ οἰκογενεῖς ἐκ τῶν ἐθνῶν, µεθ྿ ὧν 
συνανεστρέφετο. Καὶ δῆλον· Ὅτε γὰρ ἐν τῇ ἐρήµῳ τεσσαράκοντα ἔτη ὁ Ἰσραὴλ µόνος 
καθ྿ ἑαυτὸν διέτριψεν οὐ συναναµεµιγµένος ἑτέρῳ ἔθνει, ὅσοι ἐν τῇ ἐρήµῳ ἐγεννήθησαν, 
οὐ περιετµήθησαν· ἡνίκα δὲ Ἰησοῦς διεβίβαζεν αὐτοὺς τὸν Ἰορδάνην, περιετµήθησαν, καὶ 
γέγονε δεύτερος νόµος περιτοµῆς. Ἐπὶ Ἀβραὰµ γὰρ ἐδόθη νόµος περιτοµῆς, εἶτα 
ἐπαύσατο ἐν τῇ ἐρήµῳ τεσσαράκοντα ἔτη. Καὶ πάλιν ἐκ δευτέρου ἔδωκεν ὁ Θεὸς τῷ 
Ἰησοῦ νόµον περιτοµῆς µετὰ τὸ διαβῆναι τὸν Ἰορδάνην, καθὼς ἐν τῇ βίβλῳ Ἰησοῦ τοῦ 
Ναυῆ γέγραπται· Ὑπὸ δὲ τοῦτον τὸν καιρὸν εἶπεν κύριος τῷ Ἰησοῦ· Ποίησον σεαυτῷ 
µαχαίρας πετρίνας ἐκ πέτρας ἀκροτόµου καὶ καθίσας περίτεµε τοὺς υἱοὺς Ἰσραὴλ ἐκ 
δευτέρου, καὶ µετ྿ ὀλίγα· Ἐπὶ τεσσαράκοντα γὰρ καὶ δύο ἔτη ἀνέστραπται Ἰσραὴλ ἐν 
τῇ ἐρήµῳ τῇ Βατταρίτιδι, καὶ διὰ τοῦτο ἀπερίτµητοι αὐτῶν ἦσαν οἱ πλεῖστοι τῶν 
µαχίµων τῶν ἐξεληλυθότων ἐκ γῆς Αἰγύπτου, οἱ ἀπειθήσαντες ταῖς ἐντολαῖς τοῦ Θεοῦ, 
οἷς καὶ διώρισε µὴ ἰδεῖν αὐτοὺς τὴν γῆν τὴν ἀγαθήν, ἣν ὤµοσε κύριος τοῖς πατράσιν 
ἡµῶν δοῦναι αὐτοῖς, γῆν ῥέουσαν γάλα καὶ µέλι. Ἀντὶ δὲ τούτων ἀντεκατέστησε τοὺς 
υἱοὺς αὐτῶν, οὓς Ἰησοῦς περιέτεµε, διὰ τὸ γεγενῆσθαι αὐτοὺς ἀπεριτµήτους κατὰ τὴν 
ὁδόν. Ὥστε σηµεῖον ἦν ἡ περιτοµὴ ἀφορίζον τὸν Ἰσραὴλ ἐκ τῶν ἐθνῶν, οἷς 
συνανεστρέφετο. Τύπος δὲ ἦν τοῦ βαπτίσµατος. Καθάπερ γὰρ ἡ περιτοµὴ οὐ χρειῶδες 
µέλος ἀποτέµνει τοῦ σώµατος, ἀλλὰ περίττωµα ἄχρηστον, οὕτω διὰ τοῦ ἁγίου 
βαπτίσµατος τὴν ἁµαρτίαν περιτεµνόµεθα· ἡ δὲ ἁµαρτία δῆλον ὡς περίττωµα 
ἐπιθυµίας ἐστὶ καὶ οὐ χρειώδης ἐπιθυµία ἀδύνατον γάρ τινα µηδ྿ ὅλως ἐπιθυµεῖν ἢ 
τέλεον ἄγευστον ἡδονῆς εἶναι, ἀλλὰ τὸ ἄχρηστον τῆς ἡδονῆς ἤτοι ἡ ἄχρηστος ἐπιθυµία 
τε καὶ ἡδονή, τουτέστιν ἡ ἁµαρτία, ἣν περιτέµνει τὸ ἅγιον βάπτισµα παρέχον ἡµῖν 
σηµεῖον τὸν τίµιον σταυρὸν ἐπὶ τοῦ µετώπου, οὐκ ἐξ ἐθνῶν ἀφορίζον ἡµᾶς πάντα γὰρ 
τὰ ἔθνη τοῦ βαπτίσµατος ἔτυχον καὶ τῷ σηµείῳ τοῦ σταυροῦ ἐσφραγίσθησαν, ἀλλ྿ ἐν 
ἑκάστῳ ἔθνει τὸν πιστὸν ἀποδιαστέλλον τοῦ ἀπίστου. Τῆς τοίνυν ἀληθείας 
ἐµφανισθείσης ἀνόνητος ὁ τύπος καὶ ἡ σκιά. Ὥστε περιττὸν νῦν τὸ περιτέµνεσθαι καὶ 
ἐναντίον τοῦ ἁγίου βαπτίσµατος. Ὁ γὰρ περιτεµνόµενος χρεωστεῖ ὅλον τὸν νόµον 
τηρῆσαι· ὁ δὲ κύριος, ἵνα πληρώσῃ τὸν νόµον, περιετµήθη, καὶ πάντα δὲ τὸν νόµον καὶ 
τὸ σάββατον ἐτήρησεν, ἵνα πληρώσῃ καὶ στήσῃ τὸν νόµον. Ἀφ྿ οὗ δὲ ἐβαπτίσθη καὶ τὸ 
ἅγιον πνεῦµα τοῖς ἀνθρώποις ἐνεφανίσθη ἐν εἴδει περιστερᾶς καταβαῖνον ἐπ྿ αὐτόν, 
ἔκτοτε ἡ πνευµατικὴ λατρεία καὶ πολιτεία καὶ ἡ τῶν οὐρανῶν βασιλεία κεκήρυκται.  

99. Περὶ τοῦ ἀντιχρίστου 
 
Χρὴ γινώσκειν, ὅτι δεῖ τὸν ἀντίχριστον ἐλθεῖν. Πᾶς µὲν οὖν ὁ µὴ ὁµολογῶν τὸν υἱὸν τοῦ 
Θεοῦ καὶ θεὸν ἐν σαρκὶ ἐληλυθέναι καὶ εἶναι θεὸν τέλειον καὶ γενέσθαι ἄνθρωπον τέλειον 
µετὰ τοῦ µεῖναι θεὸν ἀντίχριστός ἐστιν. Ὅµως ἰδιοτρόπως καὶ ἐξαιρέτως ἀντίχριστος 
λέγεται ὁ ἐπὶ τῇ συντελείᾳ τοῦ αἰῶνος ἐρχόµενος. Χρὴ τοιγαροῦν πρῶτον κηρυχθῆναι 
τὸ εὐαγγέλιον ἐν πᾶσι τοῖς ἔθνεσι, καθὼς ἔφη ὁ κύριος, καὶ τότε ἐλεύσεται εἰς ἔλεγχον 
τῶν ἀντιθέων Ἰουδαίων. Ἔφη γὰρ αὐτοῖς ὁ κύριος· Ἐγὼ ἦλθον ἐν τῷ ὀνόµατι τοῦ 
πατρός µου, καὶ οὐ λαµβάνετέ µε· ἔρχεται ἄλλος ἐν τῷ ὀνόµατι τῷ ἰδίῳ, κἀκεῖνον 
λήψεσθε. Καὶ ὁ ἀπόστολος· Ἀνθ྿ ὧν τὴν ἀγάπην τῆς ἀληθείας οὐκ ἐδέξαντο εἰς τὸ 
σωθῆναι αὐτούς, καὶ διὰ τοῦτο πέµψει αὐτοῖς ὁ Θεὸς ἐνέργειαν πλάνης εἰς τὸ πιστεῦσαι 
αὐτοὺς τῷ ψεύδει, ἵνα κριθῶσι πάντες οἱ µὴ πιστεύσαντες τῇ ἀληθείᾳ, ἀλλ྿ 
εὐδοκήσαντες ἐν τῇ ἀδικίᾳ. Οἱ οὖν Ἰουδαῖοι υἱὸν Θεοῦ ὄντα τὸν κύριον Ἰησοῦν Χριστὸν 
καὶ θεὸν οὐκ ἐδέξαντο, τὸν δὲ πλάνον θεὸν ἑαυτὸν λέγοντα δέξονται. Ὅτι γὰρ θεὸν 
ἑαυτὸν ἀποκαλέσει, ὁ ἄγγελος τῷ ∆ανιὴλ διδάσκων οὕτω φησίν· Ἐπὶ θεοὺς τῶν 
πατέρων αὐτοῦ οὐ συνήσει, καὶ ὁ ἀπόστολος· Μή τις ὑµᾶς ἐξαπατήσῃ κατὰ µηδένα 
τρόπον, ὅτι, ἐὰν µὴ ἔλθῃ ἡ ἀποστασία πρῶτον καὶ ἀποκαλυφθῇ ὁ ἄνθρωπος τῆς 
ἀνοµίας, ὁ υἱὸς τῆς ἀπωλείας ὁ ἀντικείµενος καὶ ὑπεραιρόµενος ἐπὶ πάντα λεγόµενον 
θεὸν ἢ σέβασµα, ὥστε αὐτὸν εἰς τὸν ναὸν τοῦ Θεοῦ ὡς θεὸν καθίσαι ἀποδεικνύντα 
ἑαυτόν, ὅτι ἔστι Θεός. Εἰς τὸν ναὸν δὲ τοῦ Θεοῦ οὐ τὸν ἡµέτερον, ἀλλὰ τὸν παλαιόν, 
τὸν Ἰουδαικόν. Οὐ γὰρ ἡµῖν, ἀλλὰ τοῖς Ἰουδαίοις εἰσελεύσεται· οὐχ ὑπὲρ Χριστοῦ ἀλλὰ 
κατὰ Χριστοῦ καὶ τῶν τοῦ Χριστοῦ, διὸ καὶ ἀντίχριστος λέγεται. ∆εῖ τοίνυν πρῶτον 
κηρυχθῆναι τὸ εὐαγγέλιον ἐν πᾶσι τοῖς ἔθνεσι. Καὶ τότε ἀποκαλυφθήσεται ὁ ἄνοµος, οὗ 
ἐστιν ἡ παρουσία κατ྿ ἐνέργειαν τοῦ σατανᾶ ἐν πάσῃ δυνάµει καὶ σηµείοις καὶ τέρασι 
ψεύδους καὶ ἐν πάσῃ ἀπάτῃ τῆς ἀδικίας ἐν τοῖς ἀπολλυµένοις, ὃν ὁ κύριος ἀνελεῖ τῷ 
ῥήµατι τοῦ στόµατος αὐτοῦ καὶ καταργήσει τῇ παρουσίᾳ τῆς ἐπιφανείας αὐτοῦ. Οὐκ 
αὐτὸς τοίνυν ὁ διάβολος γίνεται ἄνθρωπος κατὰ τὴν τοῦ κυρίου ἐνανθρώπησινµὴ 
γένοιτο, ἀλλ྿ ἄνθρωπος ἐκ πορνείας τίκτεται καὶ ὑποδέχεται πᾶσαν τὴν ἐνέργειαν τοῦ 
σατανᾶ. Προειδὼς γὰρ ὁ Θεὸς τὸ ἄτοπον τῆς µελλούσης αὐτοῦ προαιρέσεως 
παραχωρεῖ ἐνοικῆσαι ἐν αὐτῷ τὸν διάβολον. Τίκτεται τοίνυν ἐκ πορνείας, ὡς ἔφηµεν, 
καὶ ἀνατρέφεται λεληθότως καὶ αἰφνίδιον ἐπανίσταται καὶ ἀνταίρει καὶ βασιλεύει. Καὶ 
ἐν τοῖς προοιµίοις µὲν τῆς βασιλείας αὐτοῦ, µᾶλλον δὲ τυραννίδος, ὑποκρίνεται 
δικαιοσύνην· ἡνίκα δὲ ἐπικρατὴς γένηται, διώκει τὴν ἐκκλησίαν τοῦ Θεοῦ καὶ ἐκφαίνει 
πᾶσαν τὴν πονηρίαν αὐτοῦ. Ἐλεύσεται δὲ ἐν σηµείοις καὶ τέρασι ψεύδους πεπλασµένοις 
καὶ οὐκ ἀληθέσι καὶ τοὺς σαθρὰν καὶ ἀστήρικτον τὴν βάσιν τῆς διανοίας ἔχοντας 
ἀπατήσει καὶ ἀποστήσει ἀπὸ Θεοῦ, ὥστε σκανδαλισθῆναι, εἰ δυνατόν, καὶ τοὺς 
ἐκλεκτούς. Ἀποσταλήσεται δὲ Ἑνὼχ καὶ Ἡλίας ὁ Θεσβίτης καὶ ἐπιστρέψουσι καρδίας 
πατέρων ἐπὶ τέκνα, τουτέστι τὴν συναγωγὴν ἐπὶ τὸν κύριον ἡµῶν Ἰησοῦν Χριστὸν καὶ 
τὸ τῶν ἀποστόλων κήρυγµα, καὶ ὑπ྿ αὐτοῦ ἀναιρεθήσονται. Καὶ ἐλεύσεται ὁ κύριος ἐξ 
οὐρανοῦ, ὃν τρόπον οἱ ἅγιοι ἀπόστολοι ἐθεάσαντο αὐτὸν πορευόµενον εἰς τὸν 
οὐρανόν, Θεὸς τέλειος καὶ ἄνθρωπος τέλειος, µετὰ δόξης καὶ δυνάµεως καὶ ἀνελεῖ τὸν 
ἄνθρωπον τῆς ἀνοµίας, τὸν υἱὸν τῆς ἀπωλείας, τῷ πνεύµατι τοῦ στόµατος αὐτοῦ. 
Μηδεὶς τοίνυν ἀπὸ γῆς ἐκδεχέσθω τὸν κύριον, ἀλλ྿ ἐξ οὐρανοῦ, ὡς αὐτὸς ἡµᾶς 
ἠσφαλίσατο.  

100. Περὶ ἀναστάσεως 
 
Πιστεύοµεν δὲ καὶ εἰς ἀνάστασιν νεκρῶν. Ἔσται γάρ, ὄντως ἔσται νεκρῶν ἀνάστασις. 
Ἀνάστασιν δὲ λέγοντες σωµάτων φαµὲν ἀνάστασιν. Ἀνάστασις γάρ ἐστι δευτέρα τοῦ 
πεπτωκότος στάσις· αἱ γὰρ ψυχαὶ ἀθάνατοι οὖσαι πῶς ἀναστήσονται; Εἰ γὰρ θάνατον 
ὁρίζονται χωρισµὸν ψυχῆς ἀπὸ σώµατος, ἀνάστασίς ἐστι πάντως συνάφεια πάλιν 
ψυχῆς καὶ σώµατος καὶ δευτέρα τοῦ διαλυθέντος καὶ πεσόντος ζῴου στάσις. Αὐτὸ οὖν 
τὸ σῶµα τὸ φθειρόµενον καὶ διαλυόµενον, αὐτὸ ἀναστήσεται ἄφθαρτον· οὐκ ἀδυνατεῖ 
γὰρ ὁ ἐν ἀρχῇ ἐκ τοῦ χοὸς τῆς γῆς αὐτὸ συστησάµενος πάλιν ἀναλυθὲν καὶ 
ἀποστραφὲν εἰς τὴν γῆν, ἐξ ἧς ἐλήφθη κατὰ τὴν τοῦ δηµιουργοῦ ἀπόφασιν, πάλιν 
ἀναστῆσαι αὐτό. Εἰ γὰρ µὴ ἔστιν ἀνάστασις, φάγωµεν καὶ πίωµεν, τὸν ἐνήδονον καὶ 
ἀπολαυστικὸν βίον µετέλθωµεν. Εἰ οὐκ ἔστιν ἀνάστασις, ἐν τίνι τῶν ἀλόγων 
διαφέροµεν; Εἰ οὐκ ἔστιν ἀνάστασις, µακαρίσωµεν τὰ θηρία τοῦ ἀγροῦ τὸν ἄλυπον 
ἔχοντα βίον. Εἰ οὐκ ἔστιν ἀνάστασις, οὐδὲ Θεός ἐστιν οὐδὲ πρόνοια, αὐτοµάτως δὲ 
πάντα ἄγονταί τε καὶ φέρονται. Ἰδοὺ γὰρ ὁρῶµεν πλείστους δικαίους µὲν πενοµένους 
καὶ ἀδικουµένους καὶ µηδεµιᾶς ἐν τῷ παρόντι βίῳ τυγχάνοντας ἀντιλήψεως, 
ἁµαρτωλοὺς δὲ καὶ ἀδίκους ἐν πλούτῳ καὶ πάσῃ τρυφῇ εὐθηνοῦντας. Καὶ τίς ἂν τοῦτο 
δικαιοκρισίας ἢ σοφῆς προνοίας ἔργον εὖ φρονῶν ὑπολάβοι; Ἔσται οὖν, ἔσται 
ἀνάστασις. ∆ίκαιος γὰρ ὁ Θεὸς καὶ τοῖς ὑποµένουσιν αὐτὸν µισθαποδότης γίνεται. Εἰ 
µὲν οὖν ἡ ψυχὴ µόνη τοῖς τῆς ἀρετῆς ἀγῶσιν ἐνήθλησε, µόνη καὶ στεφανωθήσεται. Καὶ εἰ 
µόνη ταῖς ἡδοναῖς ἐνεκυλίσθη, µόνη δικαίως ἂν ἐκολάζετο· ἀλλ྿ ἐπεὶ µήτε τὴν ὕπαρξιν 
κεχωρισµένην ἔσχον µήτε τὴν ἀρετὴν µήτε τὴν κακίαν ἡ ψυχὴ µετῆλθε δίχα τοῦ 
σώµατος, δικαίως ἄµφω ἅµα καὶ τῶν ἀµοιβῶν τεύξονται. Μαρτυρεῖ δὲ καὶ ἡ θεία 
γραφή, ὅτι ἔσται σωµάτων ἀνάστασις. Φησὶ γοῦν ὁ Θεὸς πρὸς Νῶε µετὰ τὸν 
κατακλυσµόν· Ὡς λάχανα χόρτου δέδωκα ὑµῖν τὰ πάντα. Πλὴν κρέας ἐν αἵµατι ψυχῆς 
οὐ φάγεσθε· καὶ γὰρ τὸ ὑµέτερον αἷµα τῶν ψυχῶν ὑµῶν ἐκζητήσω, ἐκ χειρὸς πάντων 
τῶν θηρίων ἐκζητήσω αὐτὸ καὶ ἐκ χειρὸς παντὸς ἀνθρώπου ἀδελφοῦ αὐτοῦ ἐκζητήσω 
τὴν ψυχὴν αὐτοῦ. Ὁ ἐκχέων αἷµα ἀνθρώπου, ἀντὶ τοῦ αἵµατος αὐτοῦ ἐκχυθήσεται, ὅτι 
ἐν εἰκόνι Θεοῦ ἐποίησα τὸν ἄνθρωπον. Πῶς ἐκζητήσει τὸ αἷµα τοῦ ἀνθρώπου ἐκ χειρὸς 
πάντων τῶν θηρίων, ἢ ὅτι ἀναστήσει τὰ σώµατα τῶν ἀνθρώπων τῶν 
ἀποθνῃσκόντων; Οὐ γὰρ ἀντὶ τοῦ ἀνθρώπου ἀποθανεῖται τὰ θηρία. καὶ πάλιν τῷ 
Μωσεῖ· Ἐγώ εἰµι ὁ Θεὸς Ἀβραὰµ καὶ Θεὸς Ἰσαὰκ καὶ Θεὸς Ἰακώβ. Οὐκ ἔστιν ὁ Θεὸς 
νεκρῶν Θεὸς τῶν ἀποθανόντων καὶ οὐκέτι ἐσοµένων, ἀλλὰ ζώντων, ὧν αἱ ψυχαὶ µὲν ἐν 
χειρὶ αὐτοῦ ζῶσι, τὰ δὲ σώµατα πάλιν διὰ τῆς ἀναστάσεως ζήσεται. Καὶ ὁ θεοπάτωρ 
∆αυίδ φησι πρὸς τὸν θεόν· Ἀντανελεῖς τὸ πνεῦµα αὐτῶν, καὶ ἐκλείψουσι καὶ εἰς τὸν χοῦν 
αὐτῶν ἐπιστρέψουσιν. Ἰδοὺ περὶ τῶν σωµάτων ὁ λόγος. Εἶτα ἐπάγει· Ἐξαποστελεῖς τὸ 
πνεῦµά σου, καὶ κτισθήσονται, καὶ ἀνακαινιεῖς τὸ πρόσωπον τῆς γῆς. καὶ Ἡσαΐας δέ· 
Ἀναστήσονται οἱ νεκροί, καὶ ἐγερθήσονται οἱ ἐν τοῖς µνηµείοις. ∆ῆλον δέ, ὡς οὐχ αἱ 
ψυχαὶ ἐν τοῖς µνηµείοις τίθενται, ἀλλὰ τὰ σώµατα. Καὶ ὁ µακάριος δὲ Ἰεζεκιήλ· Καὶ 
ἐγένετο, φησίν, ἐν τῷ µε προφητεῦσαι, καὶ ἰδοὺ σεισµός, καὶ προσήγαγε τὰ ὀστᾶ, ὀστέον 
πρὸς ὀστέον, ἕκαστον πρὸς τὴν ἁρµονίαν αὐτοῦ. Καὶ εἶδον, καὶ ἰδοὺ ἐπεγένετο αὐτοῖς 
νεῦρα, καὶ σάρκες ἀνεφύοντο, καὶ ἀνέβαινεν ἐπ྿ αὐτὰ καὶ περιετάθη αὐτοῖς δέρµατα 
ἐπάνωθεν. Εἶτα διδάσκει, πῶς κελευσθέντα ἐπανῆλθε τὰ πνεύµατα. Καὶ ὁ θεῖος ∆ανιήλ· 
Καὶ ἐν τῷ καιρῷ ἐκείνῳ ἀναστήσεται Μιχαὴλ ὁ ἄρχων ὁ µέγας ὁ ἑστηκὼς ἐπὶ τοὺς 

υἱοὺς τοῦ λαοῦ σου· καὶ ἔσται καιρὸς θλίψεως, θλῖψις, οἵα οὐ γέγονεν, ἀφ྿ οὗ γεγένηται 
ἔθνος ἐπὶ τῆς γῆς, ἕως τοῦ καιροῦ ἐκείνου. Καὶ ἐν τῷ καιρῷ ἐκείνῳ σωθήσεται ὁ λαός 
σου, πᾶς ὁ εὑρεθεὶς γεγραµµένος ἐν τῷ βιβλίῳ. Καὶ πολλοὶ τῶν καθευδόντων ἐν γῆς 
χώµατι ἐγερθήσονται, οὗτοι εἰς ζωὴν αἰώνιον, καὶ οὗτοι εἰς ὀνειδισµὸν καὶ αἰσχύνην 
αἰώνιον. Καὶ οἱ συνιόντες ἐκλάµψουσιν ὡς ἡ λαµπρότης τοῦ στερεώµατος, καὶ ἀπὸ τῶν 
δικαίων τῶν πολλῶν ὡς οἱ ἀστέρες εἰς τοὺς αἰῶνας καὶ ἔτι ἐκλάµψουσι. Πολλοὶ τῶν 
καθευδόντων ἐν γῆς χώµατι, λέγων, ἐξεγερθήσονται, δῆλον, ὡς ἀνάστασιν ἐµφαίνει 
σωµάτων· οὐ γὰρ δήπου τις φήσειε τὰς ψυχὰς ἐν γῆς χώµατι καθεύδειν. Ἀλλὰ µὴν καὶ ὁ 
κύριος ἐν τοῖς ἱεροῖς εὐαγγελίοις τὴν τῶν σωµάτων ἀριδήλως ἀνάστασιν 
παραδέδωκεν. Ἀκούσονται γάρ, φησίν, οἱ ἐν τοῖς µνηµείοις τῆς φωνῆς τοῦ υἱοῦ τοῦ 
Θεοῦ, καὶ ἐξελεύσονται οἱ τὰ ἀγαθὰ ποιήσαντες εἰς ἀνάστασιν ζωῆς, οἱ δὲ τὰ φαῦλα 
πράξαντες εἰς ἀνάστασιν κρίσεως. Ἐν τοῖς µνηµείοις δὲ τὰς ψυχάς ποτε τῶν εὖ 
φρονούντων εἴποι τις ἄν; Οὐ λόγῳ δὲ µόνον, ἀλλὰ καὶ ἔργῳ τὴν τῶν σωµάτων ὁ 
κύριος ἀνάστασιν ἐφανέρωσε. Πρῶτον µὲν τεταρταῖον καὶ ἤδη φθαρέντα καὶ ὀδωδότα 
ἐγείρας τὸν Λάζαρον· οὐ ψυχὴν γὰρ ἐστερηµένην σώµατος, ἀλλὰ καὶ σῶµα σὺν τῇ 
ψυχῇ, καὶ οὐχ ἕτερον, ἀλλ྿ αὐτὸ τὸ φθαρὲν ἤγειρε. Πῶς γὰρ ἂν ἐγινώσκετο ἢ 
ἐπιστεύετο ἡ τοῦ τεθνεῶτος ἀνάστασις µὴ τῶν χαρακτηριστικῶν τῆς ὑποστάσεως 
ἰδιωµάτων ταύτην συνιστώντων; Ἀλλὰ Λάζαρον µὲν πρὸς ἔνδειξιν τῆς οἰκείας 
θεότητος καὶ πίστωσιν τῆς αὐτοῦ τε καὶ ἡµῶν ἀναστάσεως ἤγειρε, πάλιν ὑποστρέφειν 
µέλλοντα εἰς θάνατον. Αὐτὸς δὲ ὁ κύριος ἀπαρχὴ τῆς τελείας καὶ µηκέτι θανάτῳ 
ὑποπιπτούσης ἀναστάσεως γέγονε. ∆ιὸ δὴ καὶ ὁ θεῖος ἀπόστολος Παῦλος ἔλεγεν· Εἰ 
νεκροὶ οὐκ ἐγείρονται, οὐδὲ Χριστὸς ἐγήγερται. Ἄρα οὖν µαταία ἡ πίστις ἡµῶν· ἄρα ἔτι 
ἐσµὲν ἐν ταῖς ἁµαρτίαις ἡµῶν, καὶ ὅτι Χριστὸς ἐγήγερται, ἀπαρχὴ τῶν κεκοιµηµένων, 
καί· Πρωτότοκος ἐκ νεκρῶν, καὶ πάλιν· Εἰ γὰρ πιστεύοµεν, ὅτι Ἰησοῦς ἀπέθανε καὶ 
ἀνέστη, οὕτως ὁ Θεὸς τοὺς κοιµηθέντας διὰ τοῦ Ἰησοῦ ἄξει σὺν αὐτῷ. Οὕτως ἔφη, ὡς ὁ 
κύριος ἀνέστη. Ὅτι δὲ ἡ τοῦ κυρίου ἀνάστασις σώµατος ἀφθαρτισθέντος καὶ ψυχῆς 
ἕνωσις ἦν ταῦτα γὰρ τὰ διαιρεθέντα, δῆλον· ἔφη γάρ· Λύσατε τὸν ναόν, καὶ ἐν τρισὶν 
ἡµέραις οἰκοδοµήσω αὐτόν. Μάρτυς δὲ ἀξιόπιστος τὸ ἱερὸν εὐαγγέλιον, ὡς περὶ τοῦ 
ἰδίου ἔλεγε σώµατος. Ψηλαφήσατέ µε καὶ ἴδετε, φησὶ τοῖς οἰκείοις µαθηταῖς ὁ κύριος 
πνεῦµα δοκοῦσιν ὁρᾶν, ὅτι ἐγώ εἰµι καὶ οὐκ ἠλλοίωµαι· ὅτι πνεῦµα σάρκα καὶ ὀστέα οὐκ 
ἔχει, καθὼς ἐµὲ θεωρεῖτε ἔχοντα. Καὶ τοῦτο εἰπὼν ἔδειξεν αὐτοῖς τὰς χεῖρας καὶ τὴν 
πλευρὰν καὶ τῷ Θωµᾷ προτείνει πρὸς ψηλάφησιν. Ἆρα οὐχ ἱκανὰ ταῦτα τὴν τῶν 
σωµάτων πιστώσασθαι ἀνάστασιν; Πάλιν φησὶν ὁ θεῖος ἀπόστολος· ∆εῖ γὰρ τὸ 
φθαρτὸν τοῦτο ἐνδύσασθαι ἀφθαρσίαν, καὶ τὸ θνητὸν τοῦτο ἐνδύσασθαι ἀθανασίαν, 
καὶ πάλιν· Σπείρεται ἐν φθορᾷ, ἐγείρεται ἐν ἀφθαρσίᾳ· σπείρεται ἐν ἀσθενείᾳ, ἐγείρεται 
ἐν δυνάµει· σπείρεται ἐν ἀτιµίᾳ, ἐγείρεται ἐν δόξῃ· σπείρεται σῶµα ψυχικὸν ἤτοι παχύ τε 
καὶ θνητόν, ἐγείρεται σῶµα πνευµατικόν, ἄτρεπτον, ἀπαθές, λεπτόν· τοῦτο γὰρ 
σηµαίνει τὸ πνευµατικόν, οἷον τὸ τοῦ κυρίου σῶµα µετὰ τὴν ἀνάστασιν κεκλεισµένων 
τῶν θυρῶν διερχόµενον, ἀκοπίατον, τροφῆς, ὕπνου καὶ πόσεως ἀνενδεές. Ἔσονται γάρ, 
φησὶν ὁ κύριος, ὡς οἱ ἄγγελοι τοῦ Θεοῦ, οὐ γάµος ἔτι, οὐ τεκνογονία. Φησὶ γοῦν ὁ θεῖος 
ἀπόστολος· Ἡµῶν γὰρ τὸ πολίτευµα ἐν οὐρανοῖς ὑπάρχει, ἐξ οὗ καὶ σωτῆρα 
ἀπεκδεχόµεθα κύριον Ἰησοῦν, ὃς καὶ µετασχηµατίσει τὸ σῶµα τῆς ταπεινώσεως ἡµῶν 
εἰς τὸ γενέσθαι αὐτὸ σύµµορφον τῷ σώµατι τῆς δόξης αὐτοῦ, οὐ τὴν εἰς ἑτέραν µορφὴν 
µεταποίησιν λέγωνἄπαγε, τὴν ἐκ φθορᾶς δὲ µᾶλλον εἰς ἀφθαρσίαν ἐναλλαγήν. Ἀλλ྿ ἐρεῖ 

τις· Πῶς ἐγείρονται οἱ νεκροί; Ὢ τῆς ἀπιστίας. Ὢ τῆς ἀφροσύνης. Ὁ χοῦν εἰς σῶµα 
βουλήσει µόνῃ µεταβαλών, ὁ µικρὰν ὕλης ῥανίδα τοῦ σπέρµατος ἐν µήτρᾳ αὔξειν 
προστάξας καὶ τὸ πολυειδὲς τοῦτο καὶ πολύµορφον ἀποτελεῖν τοῦ σώµατος ὄργανον, 
οὐχὶ µᾶλλον τὸ γεγονὸς καὶ διαρρυὲν ἀναστήσει πάλιν βουληθείς; Ποίῳ δὲ σώµατι 
ἔρχονται; Ἄφρον· εἰ τοῖς τοῦ Θεοῦ λόγοις οὐ πιστεύειν ἡ πώρωσις συγχωρεῖ, κἂν τοῖς 
ἔργοις πίστευε. Σὺ γάρ, ὃ σπείρεις, οὐ ζωοποιεῖται, ἐὰν µὴ ἀποθάνῃ· καὶ ὃ σπείρεις, οὐ 
τὸ σῶµα τὸ γενησόµενον σπείρεις, ἀλλὰ γυµνὸν κόκκον, εἰ τύχοι, σίτου ἤ τινος τῶν 
λοιπῶν. Ὁ δὲ Θεὸς αὐτῷ δίδωσι σῶµα, καθὼς ἠθέλησε, καὶ ἑκάστῳ τῶν σπερµάτων τὸ 
ἴδιον σῶµα. Θέασαι τοίνυν ὡς ἐν τάφοις ταῖς αὔλαξι τὰ σπέρµατα καταχωννύµενα. Τίς 
ὁ τούτοις ῥίζας ἐντιθείς, καλάµην καὶ φύλλα, καὶ ἀστάχυας καὶ τοὺς λεπτοτάτους 
ἀνθέρικας; Οὐχ ὁ τῶν ὅλων δηµιουργός; Οὐ τοῦ τὰ πάντα τεκτηναµένου τὸ 
πρόσταγµα; Οὕτω τοίνυν πίστευε καὶ τῶν νεκρῶν τὴν ἀνάστασιν ἔσεσθαι θείᾳ 
βουλήσει καὶ νεύµατι· σύνδροµον γὰρ ἔχει τῇ βουλήσει τὴν δύναµιν. Ἀναστησόµεθα 
τοιγαροῦν τῶν ψυχῶν πάλιν ἑνουµένων τοῖς σώµασιν ἀφθαρτιζοµένοις καὶ 
ἀποδυοµένοις τὴν φθορὰν καὶ παραστησόµεθα τῷ φοβερῷ τοῦ Χριστοῦ βήµατι, καὶ 
παραδοθήσεται ὁ διάβολος καὶ οἱ δαίµονες αὐτοῦ καὶ ὁ ἄνθρωπος αὐτοῦ ἤγουν ὁ 
ἀντίχριστος καὶ οἱ ἀσεβεῖς καὶ οἱ ἁµαρτωλοὶ εἰς τὸ πῦρ τὸ αἰώνιον, οὐχ ὑλικὸν οἷον τὸ 
παρ྿ ἡµῖν, ἀλλ྿ οἷον εἰδείη Θεός. Οἱ δὲ τὰ ἀγαθὰ πράξαντες ἐκλάµψουσιν ὡς ὁ ἥλιος σὺν 
ἀγγέλοις εἰς ζωὴν αἰώνιον σὺν τῷ κυρίῳ ἡµῶν Ἰησοῦ Χριστῷ, ὁρῶντες αὐτὸν καὶ 
ὁρώµενοι καὶ ἄληκτον τὴν ἀπ྿ αὐτοῦ εὐφροσύνην καρπούµενοι. 

